
АҢДАТПА 
 
Аксиолингводидактика – аксиология, тіл білімі жəне 

дидактика тоғысында пайда болған жаңа ғылыми бағыт – тіл 
оқыту үдерісін гуманистік, рухани-тəрбиелік кеңістікке 
айналдырудың теориялық-практикалық негіздерін зерттейді. Бұл 
бағыттың орталық педагогикалық мақсаты – білім алушының 
тілге деген толыққанды саналы, орнықты құндылық қатынасын 
қалыптастыруға бағдар көрсету. Аксиолингводидактика қазақ тілі 
мұғалімдеріне ұлттық құндылықтармен толықтырылған ғылыми-
əдістемелік білім мазмұнын, құндылық бағдарлы оқу 
материалдарын талдау жəне сөз өнерін меңгертудің белсенді 
əдістерін қолдану жолдарын үйрету арқылы ұлт құндылықтарын 
бойына сіңірген, елінің болашағына қызмет етуге дайын, кəсіби 
мəдениеті жоғары, аксиологиялық құзыреттілігі қалыптасқан 
педагог маман қалыптастыруға тиімді ықпал етеді. 

Аксиолингводидактика ілімінің тұғырнамалық негіздерін А. 
Құнанбайұлының «толық адам», «асыл сөз», «бес асыл іс» жəне А. 
Байтұрсынұлының «баулу мектебі», «тірі білім», «сөз өнері» жəне 
«мəтін тілінің ғылымы» жайлы əдістемелік идеялары құрайды. 
Абай шығармаларынан «ақыл, қайрат, жүректі бірдей ұстаған», 
«көкірегі сезімді, тілі орамды», «білімдіден шыққан сөздің нұрын, 
сырын көруге ұмтылған», «сөздің нұрын, сырын көруге 
ұмтылған», «түбі терең сөздің артықтығын байқайтын» оқушы 
тілдік тұлғасының жаңа сапасына қойылатын дидактикалық 
талаптарды табамыз. А. Байтұрсынұлының «сөз өнері адам 
санасының ақыл, қиял, көңіл деген үш негізіне тірелетіні» жайлы 
тұжырымынан құндылық бағдар қалыптасуының когнитивтік, 
эмоционалдық-бағалауыштық жəне əрекеттік деңгейлерімен, 
сонымен қатар құндылық қатынас қалыптасуының "іздеу, тану, 
сезіну, бағалау, мақсат құру” кезеңдерімен байланысын 
анықтаймыз. 

Адам оқу-білімге уақытын, энергиясын жұмсағандықтан 
өміріне пайдалы білім алуға ұмтылады. Алған білімі өз өмірін 
жақсартуға қызмет етуге жарайтын болса, құнды білім болады, 
уақытының текке кетпегені болады. А. Байтұрсынұлының «Баулу 
мектебі» атты мақаласында [1] жазылған «Мектепке бала 

бергенде, ата-анасы баланы тұрмыс ісіне қайым болып, өмірдің 
азабын көрмей, рахатын көргендей адам болып шықсын деген 
үмітпен береді» деген сөзін М. Жұмабаев ұлттық педагогиканың 
негізін қалаған «Педагогика» еңбегіне алғысөз етіп алғаны бекер 
емес [2]. Сондықтан оқыту ұғымы əрқашан құнды, пайдалы білім 
беру ұғымымен қатар жүруі тиіс. Қазақ тілін оқытуда құндылық 
бағдарды ұстанудың маңызы да осында. 

Өмірдің кез келген саласында, қоғамның кез келген 
ортасында адам тілдің арқасында ғана тұлғалық қасиетін көрсете 
алады. Тіл – ұлттың жан дүниесінің айнасы болғандықтан адам 
өзін қоршаған құндылықтарды тіл арқылы бағалайды. Тіл – 
адамның тірі, белсенді, қоғамға араласа алатын қабілетін ғана 
көрсететін құрал ғана емес, оның рухын, жан дүниесін танытатын, 
ата-баба тарихымен байланыстыратын, болашақ өмірінің 
сапасына əсер ететін құндылық.   Сондықтан қазақ тіліне деген 
көзқарас оны жай пəн ретінде қарастырудан əлдеқайда жоғары 
деңгейге шығуы тиіс. Қазақ тілі пəнінің қатардағы міндетті көп 
пəндермен салыстырғандағы айырмашылығы – ол оқушы өмірінің 
сапасын, əлеуметтік мəртебесін арттыруға, тұлғалық дамуына 
тікелей əсер ететін пəн.  

Қазақ тілін құндылық бағдарлы оқыту əдістемесі жүзеге 
асуы үшін аксиолингводидактиканың негізгі төрт шарты 
орындалуы қажет. Олар: мəтін тілін талдай оқыту арқылы сөз 
өнері құндылығын меңгерту; мəтін мазмұны арқылы ұлттық жəне 
жалпыадамзаттық  құндылықтарды таныту; құндылық бағдарлы 
əдістерді қолдану жəне қазақ тілі мұғалімінің өз пəніне деген 
жоғары құндылық қатынасының болуы. Осы еңбекте қазақ тілі 
сабағында мұғалім қалыптастыратын құндылық негіздері ретінде 
сөзге деген сүйіспеншілік, көркем сөз өнеріне деген 
қызығушылық, тілді ұлттық-мəдени феномен ретінде бағалау 
мəселелері қарастырылады. Зерттеуде қарастырған мəселелер 
оқушының қазақ тілін құндылық ретінде қабылдауынан бастап, 
пəнге деген терең құндылық қатынасының қалыптасуына дейінгі 
аралықтағы бірнеше кезеңдерді қамтитын күрделі үдерісті жүзеге 
асыруда оқушыға құндылық бағдар көрсететін пəн мұғаліміне 
əдіснамалық тұрғыдан көмек болады деген сенімдеміз.  

1-тарау 
 
ҚАЗАҚ ТІЛІН ҚҰНДЫЛЫҚ БАҒДАРЛЫ ОҚЫТУДЫҢ 

ТЕОРИЯЛЫҚ НЕГІЗДЕРІ 
 
 
1.1 Аксиологиялық лингводидактика жəне қазақ тілін 

оқытудың құндылық бағдары  
 
Қазіргі бастауыш, орта, жоғары білім беру жүйесінде оқу 

үдерісіне жеке тұлғаға бағытталған жəне құндылықтарға 
негізделген тұжырымдама енгізіле бастады. Бұл тұжырымдама 
дидактикалық бағыт ретінде барлық пəндерге қатысты жəне білім 
беру мен өзін-өзі дамыту үдерісінің ғылыми негіздерін құрайды. 
Ол білім беру жүйесінің əртүрлі деңгейлеріндегі сабақтастық, 
жүйелілік жəне мақсатты нəтижені көздеу қағидаларын ескере 
отырып, оқушылардың жас ерекшеліктері мен жеке 
қажеттіліктерін, қызығушылықтарын ескере отырып жүргізіледі. 

Адам баласы қарастыратын ғылым жүйесі 
антропоцентристік тұрғыда адамды жəне оның айналасын 
зерттейді. Олай болса, сол ашылған, зерттелген ғылым негіздерін 
оқыту жүйесі де адамға, яғни жеке тұлғаға бағытталады жəне 
адамгершілік тəрбие беру дəстүрлеріне сүйенеді, оқушының 
тұлғалық дамуына, рухани, адамгершілік жəне зияткерлік 
қасиеттерінің қалыптасуына басымдық беріледі. Жеке тұлғаға 
бағытталған дидактиканың стратегиясы білім беру мен тəрбиелеу 
міндеттерін шешуде оқушы тұлғасының дамуын, оның жас 
ерекшеліктерін жəне құндылық бағдарын ескереді.  

Құндылық бағдар – тұлғаның қоршаған дүниеге, қоғамға, 
мəдениетке, білімге, еңбекке, тілге, адамгершілік нормаларға 
жəне өзіне қатысты тұрақты қатынасын айқындайтын ішкі 
рухани-əлеуметтік ұстанымдар жүйесі. Ол адамның мінез-құлқын, 
таңдауын, əрекет бағытын, өмірлік мақсатын жəне əлеуметтік 
белсенділігін реттеп отырады. Құндылық бағдар əлеуметтік 
тəжірибені ішкі сенімге, жеке мəнге жəне тұрақты əрекет 
қағидасына айналдыру арқылы дамиды. Бұл үдерісте 

интериоризация, идентификация жəне интернализация негізгі 
тетіктер қызметін атқарады. 

Интериоризация – сыртқы əлеуметтік тəжірибенің тұлғаның 
ішкі психикалық құрылымына ауысу үдерісі. Құндылық 
бағдардың қалыптасуында интериоризация қоғамда орныққан 
моральдық нормаларды, мəдени үлгілерді, тілдік дəстүрлерді, 
əлеуметтік талаптарды, білім мазмұнын жəне мінез-құлық 
ережелерін адамның санасында ішкі ұстанымға айналдырумен 
байланысты. Мəселен, бала əуелде үлкендердің сөзі, іс-əрекеті, 
тыйымы, мақтауы, бағалауы арқылы белгілі бір құндылықтарды 
сыртқы талап ретінде қабылдайды. Уақыт өте келе сол талаптар 
оның ішкі түсінігіне, бағалау өлшеміне жəне мінез-құлық 
нормасына айналады. Осылайша интериоризация құндылықтың 
сыртқы əлеуметтік формадағы күйінен тұлғалық санадағы ішкі 
мəнге көшуін қамтамасыз етеді. 

Идентификация құндылық бағдардың қалыптасуында 
тұлғаның өзін белгілі бір адаммен, əлеуметтік топпен, мəдени 
қауымдастықпен немесе идеалдық үлгімен сəйкестендіруі арқылы 
көрінеді. Адам өзіне маңызды саналатын тұлғаның мінезін, 
ұстанымын, сөйлеу мəдениетін, дүниетанымын, кəсіби немесе 
адамгершілік сапаларын үлгі ретінде қабылдайды. Бұл үдеріс 
отбасында, білім беру ортасында, құрдастар арасында, кəсіби 
қауымдастықта жəне ұлттық-мəдени кеңістікте жүзеге асады. 
Мысалы, оқушы ұстаздың əділдігін, ата-ананың жауапкершілігін, 
қоғам қайраткерінің елге қызмет ету идеясын немесе ұлттық 
тұлғалардың тілге, білімге, мəдениетке деген қатынасын өзіне 
бағдар етіп алуы мүмкін. Мұндай сəйкестену құндылықты 
сырттай мойындаудан оны жеке өмірлік ұстаным ретінде 
қабылдауға жол ашады. 

Интернализация – тұлғаның белгілі бір құндылықты саналы 
түрде қабылдап, оны өзінің тұрақты сенімі мен əрекет 
ұстанымына айналдыруы. Бұл кезеңде құндылық сыртқы 
бақылаудың немесе əлеуметтік қысымның əсерінен шығып, 
адамның ішкі қажеттілігі, өзіндік таңдауы жəне жеке 
жауапкершілігі ретінде орнығады. Интернализацияланған 
құндылық тұлғаның нақты əрекетінен көрінеді, адам белгілі бір 
норманы өзінің ішкі сеніміне сəйкес ұстанады. Мысалы, тілге 



 7 
 

құрмет, адал еңбек, білімге ұмтылу, əділдік, жауапкершілік, 
отаншылдық сияқты құндылықтар адамның күнделікті 
шешімдеріне, қарым-қатынасына, кəсіби іс-əрекетіне жəне 
қоғамдық белсенділігіне ықпал еткенде ғана шынайы ішкі 
бағдарға айналады. 

Аталған үш үдеріс бір-бірінен бөлек жүрмейді, олар өзара 
байланыста дамып, құндылық бағдардың біртұтас қалыптасу 
механизмін құрайды. Интериоризация арқылы адам əлеуметтік 
тəжірибені меңгерсе, идентификация арқылы сол тəжірибені 
белгілі бір тұлғалық немесе мəдени үлгімен байланыстырады, 
интернализация арқылы оны өзінің ішкі сенімі мен тұрақты мінез-
құлық қағидасына айналдырады. Осы тұрғыдан алғанда, 
құндылық бағдар тұлғаның саналы таңдауы, эмоциялық 
қабылдауы, танымдық түсінуі жəне практикалық əрекеті арқылы 
қалыптасатын күрделі психологиялық-əлеуметтік құрылым болып 
табылады. 

Құндылық бағдардың қалыптасуында білім беру жүйесі 
айрықша орын алады. Себебі мектеп пен жоғары оқу орны тұлғаға 
дайын ақпарат берумен шектелмей, оқушының құндылықтық 
санасын қалыптастыратын əлеуметтік-мəдени орта қызметін 
атқарады. Білім мазмұны, мұғалім тұлғасы, оқыту əдістері, оқу 
материалының тəрбиелік бағыты, сыныптағы қарым-қатынас 
мəдениеті, бағалау жүйесі – барлығы оқушының құндылықтық 
бағдарын қалыптастыруға ықпал етеді. Егер білім беру үдерісінде 
құндылықтар декларативті түрде айтылып қана қоймай, нақты 
əрекет, қарым-қатынас, талдау, таңдау жəне жауапкершілік 
тəжірибесі арқылы меңгертілсе, олардың интернализациялану, 
яғни оқушының жеке сеніміне, ұстанымына, мінез-құлқына 
айналу мүмкіндігі арта түседі. 

Білім беру мазмұны оқушының əлемге жəне шындыққа деген 
өзіндік құндылық көзқарасын қалыптастыратын құрал қызметін 
атқарады. Соңғы жылдардағы əлеуметтік-экономикалық 
өзгерістер білім беру жүйесінің қайта құрылуына алып келді. Бұл 
өз кезегінде білімнің құндылық ретіндегі мəнін көтеріп, пəндерді 
оқытудың мазмұнын құндылық бағдарлы құруға себеп болды. 
Құндылық бағдарларын қалыптастыру үдерісі кез келген 
психологиялық-педагогикалық құбылыс сияқты берілген үлгі 

шеңберінде идеалды түрде жүре алмайды. Ол адамның жеке 
қасиеттерінің дамуымен байланысты, көптеген факторлар, 
мысалы, отбасы, əлеуметтік ортасы, құрбылары, педагогикалық 
ұжымы, оқу-тəрбие үдерісі жəне бүкіл қоршаған орта бұл үдерісте 
өз ізін қалдырады. Демек, оқу іс-əрекеті субъектінің өзін-өзі 
дамыту логикасына, тұлғалық-бағдарлы білім берудің 
басымдықтарына сай болғанда нəтижелі болады. 

Құндылықтар ең əуелі философияның зерттеу нысаны 
ретінде қарастырыла бастаған. Философияның аксиология деп 
аталатын тармағы адам өміріндегі құндылықтар теориясын 
қарастырады. Аксиология – құндылықтардың жаратылысы 
туралы, оның нақты орыны мен құндылықтық əлемдегі құрылымы 
туралы, яғни əлеуметтік жəне мəдени ықпалдар мен тұлға 
құрылымы арасындағы түрлі құндылықтардың байланысы туралы 
ілім. Философиялық білімнің арнайы бөлімі ретінде аксиология 
XIX ғасырдың екінші жартысында ғана қалыптасты. 
Аксиологиялық лингвистика тілдегі құндылықтар жүйесін 
зерттейді. Бұл сала соңғы жылдарда тіл білімінің дербес бір 
бағыты ретінде қарқынды дамып келеді. Қазақ тілін құндылық 
бағдарлы оқыту аксиолингводидактика ғылымының 
тұжырымдарына сүйене отырып, тілдік білімді жеке тұлғаның 
дүниетанымы мен адамгершілік құндылықтарын 
қалыптастырудың маңызды құралы ретінде меңгертуді көздейді. 

Қазіргі заманғы білім беру жүйесінде қазақ тілінен берілетін 
білім мазмұнының құндылық бағдарын анықтау мəселесі өте 
өзекті болып отыр. Себебі кез келген ұлт өкілі үшін оның ана 
тілінің құнды болуы – сол ұлттың жаһандық сын-қатерлерге толы 
ортада дамуына ықпал ететін маңызды факторлардың бірі. Қазақ 
тілі пəні білім алушылардың құндылық бағдарын қалыптастырып, 
тілдік санасын кеңейтетін, дүниетанымын қалыптастыруға 
мүмкіндік беретін пəн ретінде оқытылуы тиіс. Оқушылар алған 
білімін күнделікті өмірде, кəсіби салада жəне шығармашылық 
қызметте қолдана алуы қажет. Осылайша білім беру үдерісі 
оқушылардың əлеуметтік, кəсіби жəне мəдени дамуына ықпал 
етеді. 

Қазақ тілін құндылық бағдарлы оқыту əдістемесі толыққанды 
жүзеге асуы үшін аксиолингводидактиканың мəтін тілін талдай 

оқыту арқылы сөз өнері құндылығын меңгерту, мəтін мазмұны 
арқылы ұлттық жəне жалпыадамзаттық  құндылықтарды таныту, 
құндылық бағдарлы əдістерді қолдану жəне қазақ тілі мұғалімінің 
өз пəніне деген жоғары құндылық қатынасының болуы деген 
шарттары орындалуы тиіс.  

Аксиолингводидактикада құндылықтар негізінде оқыту, 
құндылық ретінде оқыту, құндылық бағдарлы оқыту деген 
ұғымдар бар (1-сурет).  

 

 
 

1-сурет. Қазақ тілін құндылық бағдарлы оқытудың екі бағыты. 
 
Құндылықтар негізінде оқыту қазақ тілі пəніндегі оқу 

материалдарының мазмұны арқылы жүзеге асырылып келеді: 
білім беру стандарты мен оқу бағдарламаларында белгіленген 
құндылық концептілері оқылым, тыңдалым мəтіндерінің 
мазмұнына кіріктірілген. Соның нəтижесінде қазақ тілі пəні 
жалпыадамзаттық жəне ұлттық құндылықтардың мəнін мəтіндер 
мазмұны арқылы түсіндіру жүгін арқалап, оқушыны сөз өнеріне 
баулу деген өзінің негізгі мақсат-міндеттерінен алшақтап кетіп 
отыр. Оқушыға сөз өнерін меңгерту деген қазақ тілі сабағының 
басты міндеті қазақ тілінің өзін құндылық ретінде оқыту арқылы 
жүзеге асады. Ол негізінен мəтін тілін талдай оқыту əдістемесі 
негізінде шешімін табады. Ал құндылық бағдарлы оқыту 
жоғарыда аталған екі бағыттың (құндылықтар негізінде жəне 
құндылық ретінде оқыту) басын біріктіре келіп, мəдени, рухани 
мазмұндағы тілге қатысты мəтіндер мазмұнындағы 

құндылықтарды талдау жəне мəтін тілін танытуға бағытталған 
құндылық бағдарлы əдістерді қолдану арқылы оқушының қазақ 
тіліне деген құндылық қатынасын қалыптастыруды көздейді.  

Тіл – білім мен сауаттылықтың негізі, адамның ішкі 
ойларының айнасы. Сөздер жиыны, тіл дегеніміз – сыртқы 
құбылыстар мен ішкі əлемнің арасындағы тұтас бір əлем. 
Тіліміздегі «адам сөйлескенше, жылқы кісінескенше» деген мақал 
соны меңзейді. Қазақ халқы адамды бір ауыз сөзіне қарап, 
бағалаған. Абай бұл жөнінде: «Сөзіне қарай кісіні ал, Кісіге қарап 
сөз алма» деген. Тіл əлемнің ажырамас бөлігі ретінде адамға 
қоршаған ортаны түсінуге көмектеседі. Тілді оқытудың басты 
міндеті – оқушыға əлемнің тілдік бейнесін таныту. Сондықтан 
қазақ тілін оқытуда оқушыға осы бағытта құндылық бағдар 
көрсетіп отыру маңызды. Əдетте адам тілді күнделікті қолданып 
жүргендіктен, оның құндылық мəнін сезіне бермейді. Ана сүтімен 
бойына сіңген, бала күнінен есейгенше қарым-қатынаста сенімді 
құралы болып келе жатқан тілді оқушы тиісті деңгейде бағалай 
алмай жатады. Себебі тіл ауа, су, тамақ тəрізді адамның күнделікті 
қажеттіліктерін өтеуге қызмет етеді. Əсіресе тілдің қоғамдық, 
əлеуметтік, мəдениеттанымдық мəні, мемлекеттің, ұлттың басты 
құндылығы ретіндегі саяси мəні туралы қарапайым оқушы ойлана 
бермейді. Тілді құндылық ретінде мойындау – бұл оған деген 
құрметтің, ұлттық мəдениетке деген сүйіспеншіліктің белгісі. 
Егер адам өз тілінің шынайы құндылығын түсінсе, ол өзінің 
ұлттық мəдениетін де бағалайтын болады. Бұл ұлттық сана-
сезімнің қалыптасуына ықпал етеді. Тілдік білім дүниетанымдық 
жəне мəдени-философиялық категория болғандықтан оны 
күшпен, мəжбүрлеу арқылы меңгерту мүмкін емес. Өзін-өзі 
дамыту, жетілдіру мақсатын көздеген, сапалы өмір сүруге саналы 
түрде шешім қабылдаған адам тілдік білімді құндылық ретінде 
қабылдайды. Күрделі оқу-танымдық əрекетті құлшыныспен, 
саналы түрде, оңай жəне жеңіл жүзеге асыру үшін адамда алатын 
білімінің өз өміріне пайдалы, қажетті екендігіне деген берік сенім, 
уəждеме болуы тиіс.  

Қазақ тілінің ерекшеліктерін құндылық ретінде бағалау – 
тілдің қатынас құралы ретіндегі қызметімен бірге, оның ұлттық 
болмысты, тарихи жадты, мəдени тəжірибені, дүниетанымды 

жəне рухани сабақтастықты сақтаушы əрі жеткізуші жүйе 
ретіндегі мəнін айқындау үдерісі. Құндылық əрқашан бағалаумен 
байланысты болғандықтан, қазақ тілінің өзіндік белгілерін 
бағалау оның қоғам, ұлт, тұлға жəне мəдениет өміріндегі маңызын 
анықтаудан басталады. Бұл тұрғыдан алғанда, қазақ тілі пайдалы 
əрі қажетті тілдік құрал болумен қатар, ұлттың тарихи-мəдени 
тұтастығын қамтамасыз ететін іргелі рухани құндылық ретінде 
танылады. 

Қазақ тілінің фонетикалық, лексикалық, морфологиялық 
жəне синтаксистік ерекшеліктері де құндылықтық бағалаудың 
нысаны бола алады. Мысалы, үндестік заңы қазақ тілінің ішкі 
үйлесімін, дыбыстық табиғатының жүйелілігін танытады. 
Сөзжасам жүйесі тілдің ұғым тудыру, жаңа мағына қалыптастыру 
қабілетін көрсетеді. Морфологиялық құрылымның жалғамалы 
сипаты ойды дəл, жүйелі, ықшам əрі мағыналық жағынан айқын 
жеткізуге мүмкіндік береді. Ал синтаксистік құрылымдар қазақы 
ойлау жүйесінің, сөз саптау мəдениетінің, сөйлем құрудағы 
логикалық жəне стильдік ерекшеліктердің көрінісі болып 
табылады. Сондықтан тілдік ерекшеліктерді құндылық ретінде 
бағалауда олардың құрылымдық сипаты да, танымдық, 
коммуникативтік жəне мəдени қызметі де ескеріледі. 

Адамның бір дүниені құндылық ретінде қабылдауы бағалау 
үдерісімен қатар жүреді. Бағалауды лингвистикалық парадигмада 
зерттеуде тілдік қарым-қатынас кезінде адамның белгілі бір 
объектіге берген бағасын көрсететін тілдік құралдар мен тəсілдер 
қарастырылады. Тілдік бағалау – семасиология, сөйлеу актісі 
теориясы, лингвопрагматика жəне лингвоаксиологиядағы ең 
маңызды лингвистикалық нысандардың бірі. Бағалаудың 
категориялығы (не жақсы, не жаман) арқылы əлем бейнесін 
бинарлық құрылымдау ұстанымына негізделе отырып, 
жақсы/жаман, тəртіп/хаос, жоғарғы/төменгі, оң/сол, 
құрылымдық/аморфты, денсаулық/ауру, ақылды/ақымақ жəне т.б. 
құндылық бағдарларды көрсетеді жəне психологиялық жəне 
аксиологиялық стандарттарды қалыптастырады. Аксиологияда 
бағалаудың пейоративті (теріс) жəне мелиоративті (оң) бағалау 
түрлері бар. Соған сəйкес бір ғана ұғымның бір тілде жағымды-
жағымсыз түрдегі бірнеше сипаттамалары болады. 

А.Байтұрсынұлы: "Ойлау екі түрлі сипатты болады. Ол 
сипаттардың біреулері бойына біткен сипат болса, екіншілері 
адамның қосқан, таңған сипаттары болады. Мəселен, нəрсенің 
бірін жылы, бірін суық, бірін тегіс, бірін бұлдырмақ, бірін қатты, 
бірін жұмсақ дейміз. Бұл сипаттаулардың біреулері адамға 
ұнайтын болар да, біреулері ұнамайтын болар», – деген пікірі 
ойдағы бағалаудың тіл арқылы көрінісін сипаттайды. 

Бағалауыштық – сөйлеушінің өз тарапынан құбылыс пен 
затқа, іс-əрекеттің атауына қарым-қатынасы, бағасы, көзқарасы. 
Белгілі бір нысанға өз бағасын, көзқарасын білдіру мақсатында 
қажетті бағалауыш сөздерді таңдап алып, оларды орнымен 
қолдану жолдарын меңгеріп шығу жүйелі практикалық жұмысты 
талап етеді. Қазақ тілінің ерекшеліктерін бағалау эмоционалды-
сезімдік жəне рационалды-ғылыми деңгейде жүзеге асады. 
Эмоционалды деңгейде тілге деген құрмет, сүйіспеншілік, 
мақтаныш, жанашырлық сияқты сезімдер көрініс табады. Бұл 
деңгейде қазақ тілі ана тілі, ата-баба мұрасы, ұлттық рухтың 
белгісі ретінде қабылданады. Ал рационалды-ғылыми деңгейде 
тілдің маңыздылығы ғылыми талдау, сараптамалық пікір, 
əдістемелік тұжырым, білім беру мазмұны, тіл саясаты жəне 
қоғамдық қолданыс аясында бағаланады. Яғни қазақ тілінің 
құндылығы сезімдік қабылдау арқылы да, оның қоғамдық 
қызметін, білім берудегі орнын, ғылыми əлеуетін, мəдени жəне 
əлеуметтік маңызын дəлелдеу арқылы да айқындалады. 

Қазақ тілінің ерекшеліктерін құндылық ретінде бағалауда 
білім беру жүйесінің орны ерекше. Мектепте қазақ тілін оқыту 
барысында тілдік білім оқушыға ұлттық мəдениетті танытатын 
тұтас жүйе ретінде ұсынылуы қажет. Сонда тілдік білім оқушы 
санасында пəндік ақпарат деңгейінде қалып қоймай, ұлттық, 
мəдени құндылық ретінде орнығады. 

Қазақ тілін құндылық ретінде бағалау оның функционалдық 
мүмкіндіктерін танумен де байланысты. Қазіргі қоғамда тіл 
ғылым, білім, мəдениет, ақпарат, басқару, құқық, технология жəне 
күнделікті қарым-қатынас салаларында толыққанды қолданылған 
жағдайда оның əлеуметтік құндылығы артады. Егер тіл белгілі бір 
салада шектеулі қолданылса, оның қоғамдық беделі де əлсірейді. 
Сондықтан қазақ тілінің ерекшеліктерін бағалау оны тарихи мұра 

ретінде дəріптеумен шектелмейді. Бұл үдеріс тілді қазіргі заман 
талаптарына сай дамыту, ғылыми стильде, ресми қатынаста, 
кəсіби коммуникацияда жəне цифрлық кеңістікте белсенді 
қолдану міндеттерімен сабақтасады. 

Бағалау құндылықтардың өмір сүру формасы болса, қазақ 
тілін бағалау оның қолданысын кеңейту, нормаларын сақтау, 
байлығын таныту жəне ұрпақ санасына сіңіру арқылы жүзеге 
асады. Бұл бағалау жеке адамның тілге қатынасынан басталып, 
қоғамдық санада, білім беру мазмұнында, ғылыми зерттеулерде, 
бұқаралық ақпарат құралдарында жəне мемлекеттік тіл 
саясатында жалғасын табады. Тілге оң көзқарас қалыптастыру 
үшін оның əсемдігін айту жеткіліксіз. Оның ойды дəл жеткізудегі 
қуатын, қарым-қатынаста қолданудағы икемділігін, мəдени 
мағынаны жеткізудегі қабілетін, ұлттық бірегейлікті сақтаудағы 
қызметін жүйелі түрде дəлелдеу қажет. 

Қазақ тілін құндылық ретінде бағалай білу, оны өз өмірімен, 
болашақ мақсаттарымен байланыстыру арқылы оқушы 
жалпыадамзаттық жəне ұлттық құндылықтарды түсінеді. Қазақ 
тілін құндылық бағдарлы оқу үдерісінде оқушылар: 

- Өз тұлғалық қасиеттерін бағалау арқылы өзін-өзі таниды; 
- Өз ойын нақты əрі əсерлі жеткізе алу арқылы армандарына 

қол жеткізеді; 
- Өзін тілдік тұлға ретінде таныту арқылы қоғамдағы орнын 

таба алады. 
Осылайша, қазақ тілін құндылық бағдарлы оқыту оқушының 

тілдік дағдыларын дамытумен қатар рухани-адамгершілік 
дүниетанымын да қалыптастырады. 

“Қазақ тілін жақсы меңгеру арқылы мен айналама ойым мен 
сезімдерімді жақсы жеткізе аламын, өзімді де, басқаларды да 
айқын түсінетін боламын, рухани бай, ақылды, шешен боламын 
жəне өмірде үлкен мақсаттарыма қол жеткізіп, бақытты боламын” 
деген идея оқушының ішкі сенімдерін, жеке бас уəждемелерін 
оятады. Алдымен іштей бағалау жүзеге асып, адам өз жеке бас 
пайдасын анықтап алған кезде ғана оның мақсаты айқын болады. 
Ана тілінің құндылығын іштей, саналы түрде қабылдаған кезде 
ғана оқушы қазақ тілін мемлекеттік тіл ретінде қолдану мен 
дамытудың маңызы жайлы қоғамдық идеяларды түсініп, 

қолдайтын болады. Себебі алдымен ішкі, жеке бас уəждеме мықты 
бекімейінше ол қоғамдық, сыртқы уəждемеге ұласа алмайды.  

Осы «тіл – құндылық» идеясының қазіргі қазақ тілі 
оқулықтарында жеткілікті деңгейде берілмеуі қазіргі ұлттық білім 
беру жүйесінің басты кемшілігі болып отыр. Оның қоғамдық-
саяси жағдайларға байланысты көптеген себептері бар. Ең басты 
себебі – білім беру мазмұнындағы алаш зиялылары ұсынған 
ұлттық идеялардың жойыла бастауы, соның салдарынан қазақ тілі 
пəні өзінің басты мəнінен айырылып қалуы болды.  

«Тіл – құндылық» идеясы мектеп оқушыларының жүрегіне 
орнығуы үшін ең алдымен оны мұғалімдер қауымы қабылдауы 
тиіс. Сонымен қатар, ең бастысы, құрғақ ұран түрінде қалып 
қоймай, шынайы іс жүзінде көрініс табуы үшін  оны жүзеге асыра 
бастауы керек.  Сол себепті қазақ тілін басты құндылық ретінде 
оқытудың əдістемелік негіздері айқындап алу маңызды. 

Қазақ тілін құндылық бағдарлы оқыту əдістемесі қазақ 
тілінің құндылығын санадағы ұғымдар (ассоциациялар) арқылы 
қабылдау, қазақ тілін эмоционалдық жəне логикалық бірлік 
ретінде оқыту, қазақ тілін ұлттық мəдениеттің маңызды бөлігі 
ретінде оқыту жəне қазақ тілі пəнін сөз өнерін меңгерту пəні 
ретінде оқыту қағидаларына сүйенеді. 

1) Қазақ тілінің құндылығын санадағы ұғымдар 
(ассоциациялар) арқылы қабылдау қағидасы 

Қазақ тілі жайлы ойлаған кезде адамның санасына «ана тілі 
– қазақ халқы – ата мекен – тəуелсіздік» деген сөздер тізбегі 
оралады. Осы аталған ұғымдардың ажырамас байланысын 
үздіксіз еске түсіріп отыру – адамның тілдік санасының 
қалыптасуындағы маңызды кезең. Бұл қағида оқушыларға қазақ 
тілінің құндылығын, маңызын түсінуге ықпал ететін тапсырмалар 
орындау арқылы тиімді түрде жүзеге асырылады. Ол үшін қазақ 
тілі оқулықтарында берілетін мəтіндер мен тапсырмалар 
мазмұнында осы аталған құндылық концептілері жиі берілуі 
керек.  

Сонымен қатар «Менің ана тілім», “Тілімнің болашағы – 
елімнің болашағы”, “Қазақ тілі – тəуелсіздік тұғыры” 
тақырыптарында шағын шығармалар жаздырып отыру 
ұсынылады. Шығарма жазудың эссе жазудан айырмашылығы 

үлкен, ең бастысы, шығарма оқушының шынайы сезімдерін еркін 
жеткізуіне мүмкіндік береді. Ал құндылықтар оларды сезінген 
кезде, сезімдерін қағазға түсірген кезде айқындала түседі, 
көкіректе берік орнығады.  

Осы тапсырмаларды үздіксіз жəне жүйелі орындап отыру 
арқылы оқушы санасында «қазақ тілі» ұғымы жайлы: 

- “шыр етіп дүниеге келген күннен бастап менің өмірімдегі 
ең жақын адамдардан естіп келе жатқан құдіретім”; 

- “бойыма біткен мінезім мен өмірлік əдеттерімнің түп 
негізін көрсететін ата-бабаларымнан жеткен қасиетім”; 

- “кез келген елде, жерде, мəдениеттер ықпалында жүрсем де, 
менің табиғи бірегейлігімді айқындайтын қорғаным”;  

- “рухымды асқақтатын, ерекше күй сыйлайтын 
құндылығым” деген асқақ сезімдер орнығады (2-сурет). 

 

 
 

2-сурет. Оқушы санасында қалыптасатын «қазақ тілі» құндылығы 
жайлы ұғымдар. 

 
Осындай оқытудың нəтижесінде оқушылар «Ана тілі 

дегеніміз не?», «Ол қандай?», «Ол халықтың өмірімен қалай 
байланысты?», «Ана тілін білу не үшін маңызды?» деген 
сұрақтарға жауап іздей отырып, жүрекпен сезінуді үйренеді. 
Осының нəтижесінде олардың ана тілі – қазақ тіліне деген 
сүйіспеншілігі артады, құндылық ретінде бағалайды.  

2) Қазақ тілін эмоционалдық жəне логикалық бірлік ретінде 
оқыту қағидасы 

Қазақ тілін оқыту барысында оның эмоционалдық жəне 
логикалық қырларын ұштастыру қажет. Тілдің табиғи жүйесі 
жайлы білімді оның тарихы мен бүгіні, себебі мен салдарлары 
жайлы ақпараттарды өзара байланыста, ақылға салып, қисынын 

түсіне отырып қабылдау логикалық тұрғыда ойлау арқылы жүзеге 
асады. Ал тіл арқылы берілетін құнды ақпараттарды адам 
эмоционалдық тұрғыдан сезіну арқылы ғана қабылдай алады. 
Сондықтан қазақ тілін құндылық бағдарлы оқытуда оның 
фонетикалық, лексикалық жəне грамматикалық ерекшеліктерін 
əрі логикалық, əрі эмоционалдық тұрғыдан қабылдау маңызды.  

Бұл қағида ойлау мен сөйлеуді дамыту бағытында 
ұйымдастырылатын түрлі оқу-танымдық əрекеттер арқылы жүзеге 
асады. Ол əрекеттер əрі салқын оймен, нақты тілдік ережелерге 
сүйену арқылы, əрі əрбір тілдік бірліктің құндылық мəнін бағалау 
сезімін іске қосу арқылы жүзеге асырылады (3-сурет).  

 
3-сурет. Қазақ тілін құндылық бағдарлы оқытудың 

эмоционалдық жəне логикалық бірлігі. 
 
Сондықтан белгілі бір тақырып бойынша пікір білдіру, сөз 

тіркестері мен сөйлемдерді талдау, мəтін құрастыру жəне т.б. 
жұмыстар кезінде мұғалім оқушылардың тұжырым жасау 
дағдыларын қалыптастыруда оларға құндылық бағдар көрсетіп 
отыруға баса назар аударуы керек. Ол үшін қазақ тілі сабағында 
оқытылатын тілдік бірліктер жайлы білім мазмұны əрі жаңа 
білімді түсіндіру, əрі оқушының сезіміне əсер ету тұрғысынан 
ұсынылуы қажет. 

3) Қазақ тілін ұлттық мəдениеттің маңызды бөлігі ретінде 
оқыту қағидасы 

Тіл ұлт мəдениетінің қалыптасуы мен дамуында маңызды рөл 
атқарады. Жоғары мəдениеттілік деңгейіне ұмтылатын əрбір ұлт 
ең əуелі ана тілін дамытуы қажет. Себебі тіл – ұлт мəдениетінің 

Қазақ тілін құндылық бағдарлы оқыту

Логикалық тұрғыдан 

Тілдік ережелер арқылы

Эмоционалдық тұрғыдан

Тілдік құндылықтар арқылы

бірегейлігін танытатын көрсеткіш.  Сондықтан қазақ тілін оқытуда 
оның ұлт тарихындағы, мемлекеттің бүгінгі дəрежеге дейін жету 
жолындағы рөлін түсіндіру маңызды. Түрлі тақырыптарға 
қатысты оқулықта берілген мəліметтерге қосымша ретінде 
мұғалімнің өз тарапынан берілетін құнды ақпараттары оқушының 
ұлт мəдениеті жайлы дүниетанымын кеңейтуге ықпал етеді. Ондай 
ақпараттарды оқушының сезіміне əсер ете отырып жеткізу 
маңызды. Мысалы, қазақ жазу мəдениетінің көне түркі руникалық 
əліпбиінен бастау алатындығы, көптеген тілдік бірліктердің 
туыстас түркі тілдері мəдениетіне ортақтығы, қазақ сөйлеу 
мəдениетінің тарихтағы шешен, ділмар бабаларымыздан көздің 
қарашығындай сақталып жеткендігі т.б. жайлы мұғалімнің қысқа 
ғана түсіндірме ақпараттары үлкен рөл атқарады (4-сурет).  

 
4-сурет. Қазақ тілін ұлттық мəдениеттің маңызды бөлігі 

ретінде оқыту. 
 
Осы қағидаларды жүзеге асыру үшін қазақ тілі сабағында 

оқушыларды тарихтың əр кезеңіндегі ұлт данышпандарының 
қазақ тілінің құдіреті жайлы пікірлерімен таныстырып отыру 
маңызды. 

4) Қазақ тілі пəнін сөз өнерін меңгерту пəні ретінде оқыту 
қағидасы 

Адамның бір ауыз сөзі оның қандай адам екенін танытады. 
Қазақ халқы – «сөз қадірін білгенің – өз қадіріңді білгенің» деген 
ұстаныммен өмір сүріп келе жатқан халық. Сондықтан дана 
халқымыз адамның адамдығының өлшемі – тілдік қабілеті, сөйлеу 
мəдениетінің деңгейі деп есептейді.  

ҚАЗАҚ ТІЛІ

Тіл мəдениеті Сөйлеу 
мəдениеті

Жазу 
мəдениеті

Жазба 
мəдениет

Қазақ халқы қашанда сөз өнерін басты ұлттық құндылық деп 
санаған. Оған тіліміздегі «Сөз қадірі – өз қадірің», «Артық сөйле, 
кем сөйле, таразылап тең сөйле», «Жақсы байқап сөйлейді, жаман 
шайқап сөйлейді» деген мақал-мəтелдер куə. Оқушы сөз өнері 
жауһарларын қанып оқып, санасына сіңіргенде, «жақсы менен 
жаманды айыру» мүмкіндігі артады. Сөз өнерінің игілік 
таратушылық құдіреті де осында.  

Оқушы сөз жақсысын таңдап, талғап сөйлеуді үйреніп, сөз 
өнерін меңгерсе, өмірдегі мүмкіндіктері де арта түседі. Себебі 
«өнер алды – қызыл тіл». Тіл өнері, сөз өнері – өнер атаулының 
алды, шырқау биік шыңы. Кез келген жаңадан меңгерілген өнер 
адамның өз өмірін жақсарта түсуіне мүмкіндік беретіні белгілі. 
Тіл байлығы мол, өз ойын ауызша жəне жазбаша түрде сауатты 
жеткізе алатын адам өнер атаулының ішіндегі ең биігі – сөз өнерін 
меңгерген деп саналады, ондай адам кез келген ортада абыройлы 
болады, сондықтан бұл дағдыларды дамыту оқушыға өз өмірін 
жақсарта түсуге жол ашады. 

Осы қағидаларды жүзеге асыру үшін қазақ тілі сабағында 
оқушыларды тарихтың əр кезеңіндегі ұлт данышпандарының 
қазақ тілінің құдіреті жайлы пікірлерімен таныстырып отыру 
маңызды. 

Болашақ қазақ тілі мұғалімінің құндылық бағдары ұлттық 
құндылықтарға негізделген білім мазмұнын меңгеру, құндылық 
бағдарлы оқу материалдарымен жұмыс істеу жəне құндылық 
бағдарлы оқытуда қолданылатын белсенді əдістерді үйрену 
арқылы қалыптасады (5-сурет). Қазақ тілін құндылық бағдарлы 
оқыту əдістемесі осы аталған мəселелерді қарастырады. 

5-сурет. Болашақ қазақ тілі мұғалімінің құндылық 

бағдарының қалыптасу жолдары. 
 

1) Қазақ тілін құндылық бағдарлы оқыту əдістемесін меңгеру 
нəтижесінде қалыптасатын құзыреттіліктер 

- Жалпы мəдени құзыреттіліктер: 
1. ойлау мəдениетін меңгеру, ақпаратты жалпылау, талдау, 

қабылдау, мақсат қою жəне оған жету жолдарын таңдау; 
2. ауызша жəне жазбаша сөйлеуді логикалық тұрғыдан дұрыс 

құрастыра білу; 
3. əріптестермен қарым-қатынасқа, топ ішінде жұмыс істеуге 

дайын болу; 
4. ақпаратты алу, сақтау жəне өңдеудің негізгі əдістерін, 

тəсілдері мен құралдарын пайдалануға, ақпаратты басқару құралы 
ретінде жасанды интеллектімен жұмыс істеуге дайын болу; 

5. əлеуметтік жəне мəдени ерекшеліктерді толерантты 
қабылдауға, тарихи мұра мен мəдени дəстүрлерге құрметпен жəне 
ұқыпты қарауға дайын болу; 

6. шаршытоп алдында шешен сөйлеу, талқылаулар мен 
пікірталастарға қатысу. 

- Кəсіби құзыреттіліктер: 
- өзінің болашақ мамандығының əлеуметтік маңыздылығын 

сезіну, кəсіби қызметін жүзеге асыру уəждемесін арттыру 
жолдарын меңгеру;  

Қазақ тілі мұғалімінің құндылық бағдарының 
қалыптасу жолдары

Ұлттық 
құндылықтармен 

толықтырылған білім 
мазмұнын меңгеру

Құндылық бағдарлы 
оқу материалдарымен 

жұмыс істеу

Құндылыққа 
негізделген оқытуда 

қолданылатын 
белсенді əдістерді 

үйрену

- кəсіби қызметіндегі сапа көрсеткіштерінің нəтижелері мен 
жетістіктері үшін жауапкершілікті қабылдау қабілеті; 

- сөз өнері əлемінде өз тілдік тұлғасы арқылы құндылық 
бағдар көрсету қабілеті; 

- оқыту жəне бағалауға арналған құндылық бағдарлы 
мəтіндерді дайындау, өңдеу жəне əдіскерлік шеберлікпен қолдану 
мүмкіндігі. 

- Педагогикалық қызмет саласында: 
- түрлі оқу орындарында базалық жəне факультативтік 

таңдау курстары бойынша авторлық оқу бағдарламаларын əзірлеу 
жəне енгізу мүмкіндігі; 

- оқушылармен тəрбие жəне рухани-адамгершілікті дамыту 
жұмыстарын жүргізу барысында туындауы мүмкін түрлі 
мəселелерді шеше білу; 

- оқу үдерісінің сапасын қамтамасыз ету үшін заманауи 
əдістер мен технологияларды, оқушылардың жетістіктерін 
диагностикалау əдістерін қолдану мүмкіндіктерін арттыру 
жолдарын меңгеру; 

- оқу əрекетінің əмбебап түрлерін қалыптастыру жəне оқу 
үдерісінің сапасын қамтамасыз ету үшін білім беру ортасының 
мүмкіндіктерін кеңінен пайдалана білу; 

- оқушылармен, ата-аналармен, əріптестермен, əлеуметтік 
серіктестермен өзара əрекеттесуге дайын болу; 

- білім алушылардың ынтымақтастығын ұйымдастыра алу, 
олардың белсенділігі мен бастамаларын, дербестігі мен 
шығармашылық қабілеттерін қолдау; 

- оқу-тəрбие үдерісінде жəне сабақтан тыс жұмыстарда 
оқушылардың өмірі мен денсаулығын қорғауды қамтамасыз етуге 
дайын болу. 

- Ғылыми зерттеулер саласында: 
- білім беру саласындағы зерттеу мəселелерін анықтау жəне 

шешу үшін жүйелі теориялық жəне практикалық білімді 
пайдалануға дайын болу; 

- тіл оқытудағы отандық жəне шетелдік тəжірибелерді 
зерттеп, тиімді əдіс-тəсілдерді саралап, өз тəжірибесіне енгізу; 

- оқу-тəрбие үдерісінің ерекшеліктерін, тəрбиелеу жəне 
тұлғаны дамыту міндеттерін ескере отырып, заманауи 
педагогикалық технологияларды қолдана білу; 

- өз педагогикалық жетістіктерін зерттеудің негізгі əдістерін 
қолдана білу, зерттеу нəтижелерін ғылыми ортаның талқылауына 
ұсыну. 

2) Қазақ тілін құндылық бағдарлы оқыту əдістемесін меңгеру 
нəтижесінде қалыптасатын білім, білік, дағдылар. 

Білім алушы меңгеретін білім:  
⁃ қазақ тілінің басты рухани құндылық ретіндегі тарихи, 

мəдени, əлеуметтік мəні; 
⁃ тілдік бірліктерді ұлттық код ретінде танытудың ғылыми-

əдістемелік негіздері; 
⁃ қазақ тілін құндылық бағдарлы оқытудың теориялық 

негіздері; 
⁃ сөз өнерін меңгертудің құндылық негіздері; 
⁃ тіл байлығын дамытудың құндылық бағдарлы əдістемесі; 
- қазақ тілін құндылық бағдарлы оқыту тапсырмаларының 

үлгілерін жүйелеу, құрастыру əдістемесі; 
⁃ кəсіби білім мен қызметтің құндылық негіздері; 
- тұлғаны дамыту, педагогикалық үдерістің субъектілеріне 

қолдау көрсету жолдары; 
⁃ кəсіби жолда өз тəжірибесін зерттеу жəне білімін дамыту 

əдістері. 
Білім алушы меңгеретін біліктер:  
⁃ оқу үдерісін ұйымдастыруда басшылыққа алынатын 

заңнамалық құжаттарды саралап, талдау; 
⁃ қазақ тілін құндылық бағдарлы оқыту үдерісін зерттеуде 

психологиялық-педагогикалық диагностика əдістерін қолдану; 
- білім беру, тəрбиелеу жəне əлеуметтену үдерістері өтетін 

əртүрлі мəнмəтіндерді (əлеуметтік, мəдени, ұлттық) ескеру; 
- оқушылардың жеке дамуындағы педагогикалық өзара 

əрекеттесу ерекшеліктерін 
ескеру; 
- жеке тұлғаның жас ерекшелігінің жалпы жəне ерекше 

заңдылықтарына сəйкес келетін заманауи технологияларды 
пайдалана отырып, оқу-тəрбие үдерісін жобалау; 

- педагогикалық қолайлы жəне психологиялық қауіпсіз білім 
беру ортасын құру; 

оқу үдерісінде заманауи білім беру ресурстары мен 
технологияларды, ЖИ қолдану; 

- оқушылардың сабақтан тыс жұмыстарын ұйымдастыру.  
Білім алушы меңгеретін дағдылар:  
- кəсіби ақпарат көздерін (журналдар, веб-сайттар, білім беру 

порталдары) саралау, іріктеу, қолдану əдістері; 
- білім берудегі сын тұрғысынан ойлау, дамыту, жобалау, 

ұжымдық оқыту, ойын технологияларының тиімді стратегиялары; 
- кəсіби біліктілік пен дағдыны тиімді жетілдіру жолдары. 
Аксиология – құндылықтарды жүйелі түрде сипаттайтын 

ғылым, ол адамзаттың маңызды əрі қалаулы игіліктері мен 
нысандары туралы жалпыланған түсініктерін қарастырады. 
Педагогикалық аксиология тұлғаның білімі мен дамуын негізгі 
құндылықтар ретінде зерттейді. Тілді педагогикалық аксиология 
жүйесінде оқыту мəселесі бүгінгі күнде толыққанды 
қарастырылмаған. 

Қазақ тілін оқу барысында оқушылар əлемнің тілдік 
бейнесімен танысады, қоғамдық ортада тілдік қатынас жасаудың 
құралдарымен қаруланады,  тіл заңдылықтарына қанығады, əдеби 
тіл нормаларын меңгереді. Қазақ тілі сабақтарында мұғалім 
қалыптастыратын құндылық негіздері: 

- Сөзге деген сүйіспеншілік; 
- Көркем сөз өнеріне деген қызығушылық; 
- Тілді ұлттық-мəдени феномен ретінде бағалау. 
Психолог ғалымдар оқушының құндылық бағдарын 

қалыптастырудың түсіну; бағалау, таңдау; өз өмірімен 
байланысын анықтап, мақсат құру; əрекет жасау, қолдану жəне 
өмірлік құндылықтар жүйесіне айналдыру кезеңдерін атап 
көрсетеді. Осы кезеңдердің ішінде бағалау əрекеті адамның 
сезімдерімен байланысты жүзеге асады. Соған байланысты 
оқушының эмоциялық құзыреттілігін қалыптастыру маңызды. Ол 
үшін келесі жұмыс түрлерін ұйымдастыру маңызды: 

- Сезімдер мен эмоцияларды еркін, сауатты жеткізуге 
бағытталған жаттығулар орындату; 

- Мəтін кейіпкерлерінің эмоцияларын талдау арқылы 
сезімдерді түсіну, ажырату дағдысын қалыптастыру; 

- Шығармашылық тапсырмалар мен рөлдік ойындар арқылы 
көркем қарым-қатынас дағдыларын жетілдіру; 

- Пікірталастар мен топтық жұмыстар ұйымдастыру арқылы 
көшбасшылық қабілеттерді дамыту; 

- Өзін-өзі танытуға арналған тапсырмалар арқылы ішкі 
сезімдерді дұрыс жеткізу дағдыларын қалыптастыру. 

Осындай жұмыстарды жүйелі ұйымдастыру ақыл-ой мен 
эмоцияны біріктіруге мүмкіндік береді. Бұл əсіресе қазақ тілі 
пəніне деген құндылық қатынасты қалыптастыруда өте қажет 
дағды. Ақылмен қабылданатын рационалдылық жəне жүрекпен 
сезілетін руханилықтың синтезі білім мен адамгершілікті 
қалыптастырады. Сондықтан қазақ тілі сабақтары оқушылардың 
өз ана тіліне жəне оның болашағына деген жауапкершілігін 
арттыруға бағытталуы маңызды. Осы шарттарды орындау 
нəтижесінде “аксиотілдік тұлға”, яғни ана тіліне, мəдениетіне, 
халықтың тарихына, ең бастысы, өз Отанына деген құндылық 
қатынасы бар тұлға қалыптасады. Қазіргі қоғамда осындай 
тұлғалық қасиеттерді қалыптастырудың маңыздылығы ерекше. 

Қазақ тілін құндылық ретінде қабылдайтын оқушының 
негізгі ерекшеліктері: 

1. Туған тілінің болашағына алаңдайды; 
2. Тіл байлығын үздіксіз толықтырып отыруды мақсат етеді; 
3. Тіл қасиетін тану арқылы рухы оянатынына сенеді; 
4. Ұлттық рухтың жаншылуына қарсылық білдіреді; 
5. Қазақ тілінің мемлекеттік тіл ретіндегі мəртебесін 

көтеруге, қолданыс аясын кеңейтуге өз үлесін қосады. 
Ең бастысы, бұл сипаттағы тілдік тұлғаның бойында өз ана 

тілін терең меңгеруге жəне жетілдіруге деген ұмтылысы болады. 
Сондықтан қазақ тілін оқытудың аксиологиялық негіздері тіл мен 
сөйлеу құндылығының байланысына сүйенеді.  

Аксиотілдік тұлғаның қасиеттері: 
- Ана тілін құндылық ретінде саналы түрде қабылдайды; 
- Тілді мəдени жəне тарихи құндылық деп бағалап, қолдана 

алады; 
- Тіл нормалары мен мəдени дəстүрлерін ұстанады. 

Сондықтан қазақ тілін құндылық бағдарлы оқыту қазіргі 
заманғы əдістемелік жүйеде ерекше маңызға ие, себебі ол жеке 
тұлғаны жан-жақты қалыптастыруға, ана тілі арқылы мəдениет 
пен дəстүрлерді меңгеруге, ұлттық рухани құндылықтарды 
сақтауға мүмкіндік береді. 

Қазақ тілін құндылық бағдарлы оқыту əдістемесінің түйінді 
идеясы – тілді адамның дүниетанымы мен негізгі құндылықтарын 
қалыптастырушы фактор ретінде таныту. Құндылық бағдарлы 
оқыту əдістемесінің негізі тіл, мəдениет жəне тұлғаның өзара 
байланысын терең түсінуден, лингвистикалық білім, əдістемелік 
ойлау жəне отандық дəстүрлерге сүйенуден жəне тілді қорғау 
арқылы халықтың рухани болмысын сақтау қажеттігін 
мойындаудан тұрады. Ұлы философ Вильгельм фон Гумбольдт 
атап өткендей, “Халықтың тілі – оның рухы, ал халықтың рухы – 
оның тілі, тіл – халықтың рухы, бұлардан асқан барабар дүниені 
ойлаудың өзі қиын”. Сондықтан, тілді құндылық бағдарлы оқыту 
ұлттық рухты ояту мүмкіндігін беретіні сөзсіз. 

Қазіргі əдістемелік жүйе тұрғысынан қарастырғанда, 
оқытудың нысаны – тілдің құндылық ретіндегі рөлі жəне оны 
дүниетанымдық категория ретінде қарастыру. Ал субъектісі – тіл 
иесі, яғни аксиотілдік тұлға болуға əлеуеті бар оқушы. Негізгі 
мақсаты – аксиотілдік тұлға қалыптастыру. Қазақ тілін құндылық 
бағдарлы оқытудың негізгі мақсаты – тілді саналы (рационалды) 
жəне сезімдік (эмоционалды) тұрғыда құндылық ретінде 
қабылдауды дамыту, тілдің ұлттық рухани құндылықтарды 
сақтаушы жəне ұрпақтан-ұрпаққа жеткізуші ретіндегі қызметін 
таныту жəне тілге деген құрмет сезімін қалыптастыру. Бұл үдеріс 
барысында оқушының ойлау, эмоция, ерік-жігер, жады жəне 
қиялы үйлесімді дамиды, тілдік ерекшеліктерді терең түсініп, 
ажырататын сезімталдық пайда болады.  

Дəстүрлі білім беру мазмұнын сақтай отырып, оны 
құндылық бағдарға қарай бұрудың инновациялық технологиясы 
оқушылардың тілдік санасын ашуға бағытталған тіл жүйесі мен 
мəтін жүйесі жайлы білімді қолдану арқылы жүзеге асады. Оны 
жүзеге асыру стратегиялары:  

1. Қазақ тілінің заңдылықтарын құрғақ ереже түрінде емес, 
оқушының тіл байлығын арттыратын маңызды құрал ретінде 
түсіндіру;  

2. Қазақ тілінің ерекшеліктерін құндылық ретінде танытатын 
ақпараттар жиынтығын əзірлеу; 

3. Оқылым, тыңдалым мəтіндерінің тілін кешенді талдау 
арқылы қазақ сөзінің қолданылу ерекшеліктерін таныту;  

4. Оқылым, тыңдалым мəтіндерінің тəрбиелік мəні мен 
жанрлық, стильдік ерекшеліктері арқылы оқушылардың 
құндылық бағдарын қалыптастыру; 

5. Шығармашылық тапсырмалар орындату жəне оларды 
талдату арқылы құндылықтарды сіңіру. 

Бұл ретте қазіргі қолданыстағы жаңартылған мазмұндағы 
үлгілік оқу бағдарламасы ұсынып отырған жаһандық 
құзыреттіліктерді қалыптастыруға бағытталған мəтіндер 
жарамайды. Себебі ол бағдарлама негізінде құрастырылған қазіргі 
«Қазақ тілі» оқулықтарында қамтылған жалпылама бағыттағы, 
жаратылыстану, ғылыми-техникалық т.б. мазмұндағы мəтіндер 
рухани құндылық бағдар беру міндетін атқара алмайды.  

Қазақ тілін оқыту əдістемесінің негізін қалаған ғалым Ахмет 
Байтұрсынұлы «сөздің тұлға, мағына жағын тануға керегі жоқ 
нəрселер тіл білімінің сабағына кірмеске тиіс» екендігін ескерткен 
болатын [3].  

Сондықтан қазақ тілі пəнінде қолданылатын құндылық 
бағдарлы ақпараттар жиынтығының құрамында: 

- Қазақ тілінің дыбыстық құрамы, сөз, сөз тіркесі жəне 
сөйлем жүйесінің белгілі бір ерекшеліктерін оқушылардың 
сезіміне əсер ете отырып жеткізуге мүмкіндік беретін қызықты 
мысалдар мен деректер; 

- Тілдік бірліктердің белгілі бір тарихи кезеңдердегі сипаты 
жайлы құнды ақпараттар;  

- Қазақ тілі мен туыстас түркі тілдеріндегі, басқа тілдердегі 
ұқсастықтар мен айырмашылықтар жайлы қызықты деректер т.б. 
қамтылуы тиіс. Осындай материалдар тілді ұлттың рухани 
құндылығы, эстетикалық эталоны жəне халықтың дүниетанымын 
бейнелейтін құрал ретінде түсінуге мүмкіндік береді.  

1.2 ҚАЗАҚ ТІЛІН ҚҰНДЫЛЫҚ БАҒДАРЛЫ 
ОҚЫТУДАҒЫ АБАЙДЫҢ «БЕС АСЫЛ ІС» 
ТҰЖЫРЫМДАМАСЫ 

 
 
Абай – адамзат баласының ақыл-ойының, поэзиясының ұлы 

тұлғасы. Абай – қазақ халқының рухани қазынасына өлшеусіз 
үлес қосқан ғұлама, қазақ халқының ел болуы жолында ұлан-
ғайыр еңбек еткен дана. Тіл өнерінде сөз кестесі арқылы ой 
өрнегін салған Абай – əлемдік деңгейдегі ойшылдар қатарындағы 
ғажайып тұлға. «Абай – ХІХ ғасырдағы əлемдік өркениет пен 
мəдениеттің, гуманизмнің ірі құбылысы, туған халқының рухани 
дүниесін көркем сипатта жеткізуші, қазақ сөз өнеріне 
ренессанстық дəуір сыйлаушы. Қазақ даласындағы бостандық, 
демократия, ағартушылық, өркениет, барша адамзатты толық 
адам болуға шақырған моралист, эстет. Бүкіл адамзат баласын 
«бауырым» деп сүюдің, толық адам болудың жолын ұсынатын, 
адам баласын тəрбиелеу, оқыту, өнерге, білімге жетелеудің жаңа 
үлгісін, сара жолын сызып көрсеткен Адамзаттың ұстазы» [4].  

Абай туындыларының мазмұны жалпыадамзаттық 
құндылықтарға толы. Ж. Дəдебаев: «Абай ілімін білу, түсіну жəне 
қолдану оның шығармаларының өзегіндегі құндылықтар арқылы 
анықталады. Ол құндылықтардың мағынасы тірек сөздер арқылы 
ашылады. Солардың қатарынан білім жəне сенім концептілерін 
беретін концептуалды мағыналар жүйесінің маңызы зор», -  деп 
атап көрсетеді [5]. Сонымен қатар қазақ тілі сабағында ақын 
шығармаларының тілдік ерекшеліктеріне назар аударта оқыту 
арқылы оқушының тілдік білімін жетілдіруге, оның рухани-
адамгершілік дүниетанымын қалыптастыруға ықпал етуге 
болады. «Оқушылардың назарын сөз зергерлерінің 
жалпыхалықтық тілді творчестволықпен пайдаланатынына, туған 
тілге ерекше нəзік бір қамқорлықпен, асқан жауапкершілікпен 
қарайтынына аудару олардың ана тілімізге деген сүйіспеншілігін 
арттырады, ана тілге қамқорлық сезімін тəрбиелейді» [6]. 
Академик Р.Сыздықова бұл жөнінде: «Абайдың əрбір 
қолданысын, сөзін, сөз тіркесін, сөйлемін, өлең құрылымын, 
ұйқасын, ырғағын т.т. жеке-жеке талдасақ, көп нəрсені көрер едік, 

поэтикалық тілге қатысты бірқатар теориялық мəселелерге барар 
едік. Əрине, бұл бірер зерттеудің, бірер зерттеушінің жүгі емес. 
Жəне мұндай талдаулардың қыры да (ғылыми аспектісі) əр алуан 
болмаққа керек. Сондықтан ұлы Абай қалдырған тіл жұмсау, тіл 
өрнегін салу үлгісін (тəжірибесін) талдап-таныту ‒ əрі қарай 
жүргізіле беретін, ғылымның арнайы бір тармағына айналатын 
жұмыс деп ойлаймыз», ‒ деп атап көрсетеді [7]. Ақынның сөз 
саптау мəдениеті, ой тереңдігі мен көркем тіл өрнегі білім 
алушының тілдік тұлғасын дамытудың үздік үлгісі ретінде 
қарастырылады. Абай шығармалары оқушыға ұлттық тілдің бай 
мүмкіндігін танытып, оны ізгілікке, парасаттылыққа, терең ойға 
тəрбиелейтін, оқушының сөйлеу мəдениетін жаңа сапаға көтеруге 
ықпал ететін рухани əрі лингводидактикалық ресурс ретінде қазақ 
ұлтының жаңа сапасын қалыптастыруға қызмет етеді.  

Ұлы Абай шығармашылығының негізгі өзегі – адам, оның 
адамгершілік келбеті, ар-намысы, ақыл-парасаты, сыртқы бейнесі, 
ішкі жан дүниесі мен іс-əрекеті. «Адам бол», «Атаның баласы 
болма, адамның баласы бол», «Өзіңдегі адамгершілікті сақта» 
деген өсиеттері осыны айғақтайды. Адамгершілік адамның жеке 
тұлғалық қасиеті ретінде мейірімділік, парасаттылық, адалдық, 
əділдік, еңбек сүйгіштік, тəртіптілік, ұжымшылдық қасиеттерін 
біріктіреді десек, Абай шығармашылығында осы мəселелердің 
барлығы сыни тұрғыдан сөз болады. Ұлы Абайдың өлеңдері мен 
қара сөздері – қазақ ұлттық педагогикасына əдістемелік нұсқау 
ретінде енгізіліп келе жатқан педагогикалық, тəрбиелік, 
ағартушылық тұжырымдар. Абай шығармалары адамды еңбекке, 
ғылымды, өнерді сүюге, адамгершілікке баулиды. Абай тұлғасы 
əлемдік мəдениет пен өркениетте елеулі орын алады. 

Абай қазақ тілінің сөздік қорын толықтырды. Ол поэзия 
тіліне жаңа сөздер мен ұғымдарды, терминдік мағынасы бар ескі-
жаңа атауларды қосып, поэзия тілінің көркемдегіш құралына 
айналдырды. Абай қалдырған мол мұрадан оқушының тілін 
дамытуда, құндылық бағдарын қалыптастыруда тірек идея етіп 
алуға болатын көптеген дидактикалық тұжырымдарды таба 
аламыз. Қазақ тілін құндылық бағдарлы оқыту əдістемесіне А. 
Құнанбайұлының «толық адам», «асыл сөз», «бес асыл іс» жайлы 
дидактикалық идеялары теориялық негіз болады. Ақын сөз 

өнеріне «қиыннан қиыстырып, тілге жеңіл, жүрекке жылы тиіп, 
теп-тегіс жұмыр келу», «бөтен сөзбен былғанбау»  талаптарын 
қойды. «Сөз түзелді, тыңдаушы, сен де түзел» деп, тыңдаушыны 
да сөз өнерінің құдіретін тануға шақырды. Абай өз 
шығармаларында қазақ тілін құндылық бағдарлы оқытуда 
сөйлеуші жəне тыңдаушы оқушыға қойылатын дидактикалық 
талаптарды анықтап көрсетіп берді. «Кемшілігі əр жерде-ақ 
көрініп» тұратын «бірі жамау, бірі құрау» сөздерден аулақ болып, 
əркімнің өлең сөзге құмартып, тіл ұстартуға тырысуы қажеттігін 
атап көрсетті. Өнер атаулының алды, шырқау биік шыңы – қызыл 
тілмен өрнек салып, сөз өнерінің тың үлгілерін ұсынды. Қазақтың 
əр баласы «іші алтын, сырты күміс сөз жақсысын» таңдап, талғап 
сөйлеуді үйренсе, сөз өнерін меңгерсе деп армандады. 

Абай шығармаларында көтерілетін ойдың алтын өзегі – 
Адам жəне оның саналы, сапалы өмірі. «Ақыл, қайрат, жүректі 
бірдей ұста, Сонда толық боларсың елден бөлек», - деп,  «толық 
адам» болудың шарттарын айтқан ақын: «Үш-ақ нəрсе адамның 
қасиеті: ыстық қайрат, нұрлы ақыл, жылы жүрек», - деп, толық 
адамның басты үш қасиетін атап көрсетті. «Толық адам» 
ұғымының мəні оның үш түрлі сипатынан (ғылым, рақым, əділет) 
танылатынын, толық адам болуға ұмтылу ғылым-білімді игеріп, 
рақымды, əділетті болумен сипатталатынын атап көрсетті. Ұлы 
гуманист адамды сүю туралы айта отырып, «барлық адамзатты 
сүюге» шақырып, «адамзатты сүю – хақтың жолы, ғаділеттің 
жолы» екендігін жырлады. Ақын «Əкенің баласы – адамның 
дұшпаны, адамның баласы – бауырың» деп, атаның емес, адамның 
баласы болуға шақырды. Абай адамдықтың басты қасиеті – 
адамгершілік деп атап көрсетті. Адамшылықтың бастауы 
«махаббат, ғаділет, сезім» екенін айтты. Адамшылық тəрбие 
негізінде қалыптасатынын атап көрсетті.  

Абай Құнанбайұлы дидактикалық поэзия өкілі ретінде тəлім-
тəрбие, үгіт-насихат, өсиет сипатында көптеген шығармалар 
қалдырды. Тіл ұстарту, өнер шашуды мақсұт еткен ұлы Абай өз 
шығармаларын қалың елі қазағының көкірегі сезімді, тілі орамды 
жастарына үлгі бермек үшін жазды.  

«Асыл сөзді іздесең, 
Абайды оқы, ерінбе. 

Адамдықты көздесең,  
Жаттап тоқы көңілге», - деп Сұлтанмахмұт Торайғыров 

жырлағандай, қазақ тілі пəнін құндылық бағдарлы оқытуда 
Абайдың жалын мен оттан жаралған, қуаты күшті нұрлы сөзге 
толы шығармаларында айтылған дидактикалық идеялары негізге 
алынуы тиіс. Ұлы Абай шығармаларының негізгі өзегін құрайтын 
«Атаның баласы болма, адамның баласы бол» деген өсиеті қазақ 
ұлттық педагогикасының тұғырнамасы ретінде алу білім беру 
жүйесін ұлттық жəне жалпыадамзаттық құндылықтарға негіздеу 
мақсатына сай келеді. 

Ақынның «толық адам» концепциясындағы «ЫСТЫҚ 
ҚАЙРАТ», «НҰРЛЫ АҚЫЛ», «ЖЫЛЫ ЖҮРЕК» ұғымдары – 
кез келген іске кірісерде адам бойынан табылуы тиіс қасиеттер. 
Бұл аталған үш қасиетті білім алып, сөз өнерін меңгеруге 
ұмтылған оқушының зияткерлік (IQ), эмоционалды (EQ), 
физикалық (РQ) қабілеттерінің көрсеткіші ретінде тануға болады. 
Сонымен қатар Абай шығармаларын түсініп оқып, жаттау арқылы 
оқушы ақын қолданған озық тілдік үлгілерді танып, сөздік қорын 
дамытып, тіл байлығы арта түседі, АСЫЛ СӨЗДІ меңгерудің 
жауапты да қызықты жолына түсіп, рухани интеллект (SQ) иесі 
деңгейіне көтеріле бастайды (6-сурет). 

 

 
 

6-сурет. Абайдың «толық адам» концепциясының интеллект 
көрсеткіштерімен байланысы. 

Асыл сөз өнерін меңгеру жолына түскен оқушы 
«білгендердің сөзіне махаббатпен еріп», «осы дүниеден өткен не 
дүлдүл, не бұлбұл шешен, көсемдердің» «сөзін оқып жəне ойлап», 
«сөз мəнісін біліп», қазақ тілінің табиғатын жүрегімен сезініп, «өзі 
үшін үйреніп», «егер түзу көрінсе, ойлап-ойлап, құлаққа іліп», 
үйренгенін өмірде қолданып, «харекет қылған» сайын оқушының 
тілдік санасы да кеңейіп, тіл байлығы арта береді. Тілді 
қолданудағы өз деңгейін мөлшерлеп, өзін-өзі сынай алуы үшін 
оқушыға үлгі боларлық, үлгі тұтарлық нағыз тілдік тұлғаның 
үлгісі қажет. Ондай нағыз тілдік тұлғаның үлгісі – қазақтың ұлы 
Абайы. Атын адам қойған соң, ғылымға көңіл бөліп, ақылға ерген 
оқушыға Абайдың элитарлық тұлғасы үлгі, өнеге болады. 
Білімдіден шыққан сөздің сырын, нұрын көруге ұмтылып, түбі 
терең сөздің артықтығын байқап, əр сөзін бір ойланып, 
салмақтайтын оқушы талап, еңбек, терең ой иесі болып, қанағат, 
рақым қасиеттерін дамытса, ойы мен тілі бөлінбес сөз өнері иесі 
ретінде қалыптасу жолына түседі. 

Қазақ тілін құндылық бағдарлы оқыту əдістемесі ұлы 
философ ақын Абай Құнанбайұлының пайдалы білім қорын 
қамтитын, сөз өнеріне деген махаббат пен сыншылдық қасиет 
қалыптастыруға ықпал ететін өлеңдері мен қарасөздерін оқу 
материалы ретінде іріктеп алып, оқушыларды ақынның тіл 
жұмсау шеберлігімен таныстыруды көздейді. Бұл əдістеме 
ақынның «ТАЛАП – ЕҢБЕК – ТЕРЕҢ ОЙ – ҚАНАҒАТ – 
РАҚЫМ» бес асыл іс тұжырымдамасын тірек етіп алады. Бес 
асыл іс бірімен-бірі жалғасып, бірімен бірі байланысып келіп, 
қазақ тілін оқу арқылы сөз өнері құндылығын меңгеру кезеңдерін 
көрсетеді (7-сурет).  

7-сурет. Қазақ тілін құндылық бағдарлы оқыту əдістемесінің 

бес асыл іс кезеңі. 
 
1. «Талап» кезеңі. Кез келген істің басында адам оған ден 

қойып, өзі талап білдірмесе, істің ары қарай нəтижелі жүріп кетуі 
екіталай. Сондықтан сөз өнерін меңгеру үдерісінің бастапқы 
кезеңін дұрыс ұйымдастыру өте маңызды. Алғашқыда оқуға 
қойылатын талаптардың сыртқы – қоғамдық сипаты басым 
болады. Осы кезеңде мұғалімнің дұрыс құндылық бағдар көрсетуі 
үлкен рөл атқарады. Сыртқы – қоғамдық талаптардың оқушының 
өз ішкі – танымдық талаптарына ұласып кетуі қазақ тілі пəнін ең 
алғашқы сабақтан бастап шын жүректен, мейірім-ықыласпен, 
оқушыны қызықтыратындай етіп жүргізу əрбір оқушының психо-
физиологиялық мүмкіндіктерін бақылап, қажетіне қарай 
құндылық бағдарлы əңгімелер айтып, жеке сұхбаттар жүргізіп 
отыру арқылы жүзеге асады. Абай бұл жөнінде «білімдіден 
шыққан сөз талаптыға болсын кез» деген тілек айтып, «бозбалаға 
керек іс – талаптылық» екенін ескерткен. Ақынның «талап қыл 
артық білуге» деген тұжырымы дамыта оқыту идеясымен өзектес 
болып келеді.  

2. «Еңбек» кезеңі. Еңбек тақырыбы Абай 
шығармаларында өте жиі көтерілген. «Өзіңе сен, өзіңді алып 
шығар, еңбегің мен ақылың екі жақтап», «Ақырын жүріп, анық 
бас, еңбегің кетпес далаға», «Еңбек етсең ерінбей, тояды қарның 
тіленбей» деген ақын сөздері – адамзаттың ұранына айналған 
қанатты сөздер. Төртінші қарасөзінде айтылған «...еңбек қылса, 
қара жер де береді, құр тастамайды», «оныншы қарасөзіндегі 

ТАЛАП

ЕҢБЕК

ТЕРЕҢ ОЙҚАНАҒАТ

РАҚЫМ

«ерінбей еңбек қылса, түңілмей іздесе, орнын тауып істесе, кім 
бай болмайды» деген ойларын білім алып, сөз өнерін меңгеру 
ісімен де байланыстырып айтуға болады, мəні сол қалпында 
тереңдей түседі. Қазақ тілін құндылық бағдарлы оқытуда сөз 
өнерін меңгеруге талабы оянған оқушы сол бағытта мұғалімнің 
құндылық бағдар көрсетуімен ерінбей еңбек ете бастаса, ұзамай 
жемісін де көреді. 

3. «Терең ой» кезеңі. Философ ақынның «көңілге түрлі ой 
түсер, əр тереңге нұсқасаң» деген сөзі білім алу жолында оқушы 
əр тақырыпты меңгеріп, білім тұңғиығына бойлаған сайын көкірек 
сарайы ашылып, санасы кеңейіп, ойы тереңдей беретінін 
көрсетеді. «Түбі терең сөз артық, бір байқарсыз» деп, сөздің ой 
тереңдігіне бойлатар қасиетін сипаттайды. Ақынның əркімді өз 
жүрегінің түбіне терең бойлауға шақыруы білім беру жүйесіндегі 
сыни ойлау, сын тұрғысынан ойлау идеясымен өзектес болып 
келеді. Қазақ тілін құндылық бағдарлы оқытуда оқушы 
талаптанып, еңбекпен алған білімін қорытып, терең ой сүзгісінен 
өткізіп, бағамдайды, бағалайды, өміріне керекті, қажетті, пайдалы, 
білімді таңдап, бойына сіңіреді. 

4. «Қанағат» кезеңі. Ақынның «жүрегіңе сүңгі де, түбін 
көзде, сонан алған шын асыл, тастай көрме» деген сөздерінен 
шынайы құндылықты əр адам өз жүрегінің түбіне сүңгіп, шынайы 
үнін естіген кезде табатынын көруге болады. Қырық үшінші 
қарасөзіндегі «іштегі жан қуатымен жиған нəрсенің аты ақыл, 
ғылым», «пайда, залалды айыратұғын қуаттың аты ақыл» деген 
тұжырымы білім алып, ақыл жинаудың ішкі жан қуатының орасан 
қызметі арқылы жүзеге асатын күрделі үдеріс екенін көрсетеді. 
Бұдан адамның ақыл-білімі толысуымен бірге жан  дүниесінде де 
үлкен рухани даму жүзеге асатынын болжауға болады. Тіліміздегі 
«қанағат» сөзі алғыс айту, шүкіршілік ету ұғымдарымен мəндес 
болып келетінін ескерсек, қазақ тілін құндылық бағдарлы оқытуда 
талаппен, еңбекпен алған білімін терең оймен саралаған оқушы 
сөз өнерін бағалап, тілдік санасы күннен күнге артып жатқаны 
үшін шынайы алғыс сезімінде болған кезде жүрегі жаңа 
білімдерге барынша ашыла түседі, өміріне пайда əкелетін шын 
асылын тауып, жан қуаты оянған, рахат, қанағат сезімдеріне 
бөленген ақыл иесіне айналады деп тұжырымдауға болады.  

5. «Рақым» кезеңі. Абайдың он жетінші қарасөзіндегі 
«адамдықтың қарызы үшін еңбек қылсаң, Алланың сүйген 
құлының бірі боласың» деген сөзі қазақ тілін құндылық бағдарлы 
оқытудың соңғы «рақым» кезеңінің мəнін ашып көрсетеді. Себебі 
бұл кезеңде сөз өнерінің қыр-сырын меңгерген оқушы рақым толы 
жүрегінен шыққан мейірім-махаббатпен қазақ сөзіне деген 
құрметі артып, өзі жүрген ортасында білім, білік, дағдысын 
қолдана бастайды, сол арқылы қазақ тілінің қолданылу аясын 
кеңейтуге кішкентай болса да өз үлесін қосатын тілдік тұлғаға 
айналады. Абайдың он екінші қарасөзіндегі «Ғылымды, ақылды 
сақтайтұғын мінез деген сауыты болады. Сол мінез бұзылмасын!» 
сөздері осы рақым деңгейіне жеткен оқушы тұлғасының 
қасиеттерін көрсетеді. 

Жоғарыда Абай айтқан бес асыл істі қазақ тілін құндылық 
бағдарлы оқыту үдерісінде сөз өнері құндылығын меңгеру 
кезеңдері ретінде қарастырдық. Сонымен қатар осы бес асыл істі 
қазақ тілі пəнінің əр сабағының құрылымдық кезеңдері ретінде де 
қарастыруға болады. Ол жерде «талап» – ұйымдастыру кезеңі, 
«еңбек» – жаңа білімді меңгерту кезеңі, «терең ой» – ой қорыту 
кезеңі, «қанағат» – рефлексия кезеңі жəне «рақым» – 
шығармашылықпен қолдану кезеңі болады. Қазақ тілін құндылық 
бағдарлы оқыту əдістемесі ұлы Абайдың дидактикалық 
тұжырымдары негізінде жүргізілген кезде оқушы ақынның сөз 
саптау үлгісін көріп, “ондай болмақ қайда” демей, үйренуге 
ұмтылып, алдына тіл байлығын дамытып, сөз өнерін меңгеру 
деген айқын мақсат қойып, тілдік тұлға ретінде қалыптасу жолына 
түседі. 

1.3 АХМЕТ БАЙТҰРСЫНҰЛЫ ТҰЖЫРЫМДАРЫ – 
ҚАЗАҚ ТІЛІН ҚҰНДЫЛЫҚ БАҒДАРЛЫ ОҚЫТУДЫҢ 

НЕГІЗІ 
 
 

Ахмет Байтұрсынұлы – қазақ тілін оқыту əдістемесінің негізін 
қалаған ғалым. Туған халқының атадан балаға мирас болып келе 
жатқан киелі сөз өнерін меңгеру жолдарын ұсыну ғалымның 
өмірлік мақсаты болды. Ғалымның қазақ тіл білімі мен 
əдебиеттану ғылымдарының теориясы мен əдістемесі жайлы 
еңбектері бүгінге дейін өзекті, ұсынған терминдері өзгеріссіз 
қолданылып келеді. Ал қазақ тілін құндылық бағдарлы оқыту 
əдістемесіне А. Байтұрсынұлының «баулу мектебі», «тірі білім», 
«сөз өнері» жəне «мəтін тілінің ғылымы» жайлы əдістемелік 
идеялары теориялық негіз болады.   

Осыдан бір ғасыр бұрын жарияланған «Баулу мектебі» атты 
шағын ғана мақаласында А. Байтұрсынұлы қазақ ұлттық білім 
беру жүйесінің тұжырымдамасын ұсынған. Баулыну дегенді 
ғалым кез келген өнер иесінің жанында жүріп, ден қойып, үйреніп, 
зерттеп жүріп, көргені мен естігенін қайталап жүріп үйрену деп 
түсіндіреді. Оған табиғаттан, өмірден мысалдар келтіреді. «Би 
болғандар би мектебінде баулынған, яғни биге атшы болып жүріп, 
бірге жүріп, бірге тұрып, бітірген істердің ішінде бірге болып, 
баулынып, би болған» деген бір мысалын сөз өнерін меңгеру 
жайымен байланыстырып көрсек, бала өз ортасында естіген 
мағыналы-мəнді, айшықты сөз үлгілерін, мақал-мəтелдер мен 
қанатты сөздерді құлағына құйып жүріп, қайталап айтып жүріп 
үйренген. Мүмкіндігі болғандар ақын-жыраулардың жанына 
ілесіп, сөз құдіретін сезіне жүріп, жатқа айтып, ауыздан-ауызға 
таратып жүріп меңгерген. 

Олай болса, қазақ тілін құндылық бағдарлы оқыту əдістемесі 
де Ахмет Байтұрсынұлының осы айтылған «баулу мектебі» 
тұжырымдамасына сүйенеді. Бұл тұжырымдамаға сəйкес қазақ 
тілі сөз өнері ретінде оқытылады. Сөз өнерін меңгеріп, тіл 
байлығы дамыған адамның болашақ өмірі жарқын болатынын 
түсіндіріледі. Мұғалім оқулыққа енгізілген, өзі қосымша материал 
ретінде ұсынатын оқылым, тыңдалым мəтіндері арқылы сөз өнері 

шеберлерінің үлгілерін көрсетеді, олардың тілдік ерекшеліктерін 
танытады, тілдің құдіретін сезіндіру мақсатында құндылық 
бағдарлы əдістерді қолданады. Бұл жерде мұғалім оқушыға 
құндылық бағдар көрсететін баулушы қызметін атқарады. Сөз 
өнерін сүйетін, жетік меңгерген, мейірім-махаббатпен үйретуге 
дайын, өзінің мамандығына деген құндылық қатынасы жоғары, 
тілді шебер қолдану үлгісімен оқушыны сөз өнері əлеміне тартып, 
қызықтыра алатын мұғалім нағыз баулушы бола алады.  

Осы мақаласында ұлт ұстазы «тірі білім» деген мəселе 
көтереді. Ғалым тірі білімді орманға жай серуендеп қана бармай, 
қазық жасауға қажет ағаш іздеп бару мысалымен түсіндіреді. 
«Тірлік шарасына үйрететін білім тірі білім болуы керек. Ондай 
білімді адам мəніс білімі мен əдіс білімін қатар үйренгенде 
білмек». Осы пікірі арқылы ғалым қазір жиі айтылып, жүзеге 
асырылу жағы ойсырап келе жатқан функционалдық тұрғыдан 
оқыту идеясының шешімді жолын көрсетеді [1].  

Құндылықтар туралы білім қағаз бетіндегі танымдық ақпарат 
күйінен адам бойындағы «наным, сенім, мінез-құлық, əрекет» 
деген ұғымдарды құрайтын құндылық бағдарына айналғанға 
дейінгі аралықта бірнеше кезеңдерден өтуі тиіс. Осы құбылысты 
зерттеген психолог ғалымдар адамның құндылық бағдары 
қалыптасуының когнитивтік, эмоционалды-бағалауыштық жəне 
əрекеттік деген үш кезеңін атап көрсетеді. Осы аталған үш 
кезеңнің А. Байтұрсынұлының "Əдебиет танытқыш" еңбегіндегі 
сөз өнері адам санасының үш негізіне: 1) ақылға, 2) қиялға, 3) 
көңілге тірелетіні жайлы тұжырымымен үндестігін байқаймыз. 
Ғалымның бұл пікірі құндылық бағдар қалыптасуының 
когнитивтік, эмоционалды-бағалауыштық жəне əрекеттік 
деңгейлерімен, сонымен қатар құндылық қатынас қалыптасуының 
«түсіну; бағалап, таңдау; өз өмірімен байланысын анықтап, мақсат 
құру; əрекет жасау, қолдану жəне өмірлік құндылықтар жүйесіне 
айналдыру» кезеңдерімен сəйкес келетінін анық көруге болады (8-
сурет). 

8-сурет. Құндылық бағдардың қалыптасу кезеңдерінің  

А. Байтұрсынұлы теориясымен сəйкестігі. 
 

Құндылық бағдар қалыптасуының когнитивтік деңгейінде 
ақпаратты танып, қабылдау, түсіну ақыл ісі арқылы жүзеге асады. 
Эмоционалдық-бағалауыштық деңгейде бағалап, таңдау; өз 
өмірімен байланысын анықтау қиял ісі арқылы орындалады. Ал 
соңғы əрекеттік кезеңде оқушы қабылдаған құндылықтарын 
көңіліне толық бекітіп, түйіп, нақты мақсаттарға жету жолында 
əрекеттер жасай бастайды. Өз өмірінде қолдану тəжірибесі 
қайталанған сайын ол құндылықтар оқушының өмірлік 
құндылықтар жүйесіне берік ене береді. 

А. Байтұрсынұлы "Əдебиет танытқыш" еңбегінде терең 
талдап көрсеткен «Сөз өнері» ғылымының негіздерін мектепте 
оқытылатын қазақ тілі мен қазақ əдебиеті пəндерінің білім 
мазмұны қамтиды.  Осы екі пəн бірігіп келіп, оқушыға сөз 
өнерін меңгертуге қызмет етеді. Ғалым: «Шығарма дегеніміз 
осылай шығарған сөз. ...Сөз шығару өнерді қорек қылса, өнер 
ғылымды қорек қылады. Сонан сөз өнерінің ғылымы туады. 
Шығарманың екі жағы бар: 1) ішкі пікір жағы; 2) тысқы тіл 
жағы. Сондықтан сөз өнерінің ғылымы екіге бөлінеді: 1) 
шығарманың түрінің ғылымы; 2) шығарманың тілінің 
ғылымы», - деп атап көрсетеді [8].  

Жалпы ғалым өз еңбектерінде білім мен ғылымды өнер деп 
қарастырады. «Сауат ашқыш» атты сауатсыз үлкендер үшін 
дыбыс əдіс жолымен тəртіптелген қазақша əліпби оқулығына 

енгізген «Өрбу» атты мақаласында: «Осы күнгі білім-өнер 
дегеніміз адам болғаннан бергі адам баласының тапқан тіршілікке 
керек əдіс-амалы. Өнер-ғылым білген адам тіршіліктің ісіне керек 
əдіс, амалды жақсы білген», - деп жазады [9]. Ғалымның осы  
тұжырымына сүйенсек, қазақ тілі пəнінде оқушы тіл білімі 
ғылымының негіздерін меңгеру арқылы сөз өнерін меңгеріп 
шығады. Ана тілінің əдісі деген мақаласында да ғалым: «Тіл – 
тіршілік құралы. Тіл үйрету (оқу, жазу, сөйлеу үйрету мағанада) 
сол тіршілік құралын жұмсауды үйрету. Олай болса, тіл үйрету 
өнері тұрмыс өнері болмақ», - деп, осы пікірін қуаттай түседі [10]. 

А. Байтұрсынұлы сөз өнеріне: «Бір нəрсе турасындағы 
пікірімізді, яки қиялымызды, яки көңіліміздің күйін сөз арқылы 
жақсылап айта білсек, сол сөз өнері болады», - деген анықтама 
береді. Осы ойдың жалғасында айтылған: «Ішіндегі пікірді, 
қиялды, көңілдің күйін тəртіптеп, қисынын, қырын, кестесін 
келістіріп, сөз арқылы тысқа шығару сөз шығару болады. 
Шығарма дегеніміз осылай шығарған сөз», - деген пікіріндегі 
ғалымның «шығарма» деген терминін қазіргі тіл оқыту 
əдістемесінде «мəтін» деп қолданып жүрміз.  

Сөз өнерін оқыту мəтін мазмұнын оқытумен қатар мəтін 
тілінің ғылымын оқыту арқылы жүзеге асады. А. Байтұрсынұлы 
шығарманың ішкі пікір жағы жəне тысқы тіл жағы болатынын, 
соған сəйкес сөз өнерінің ғылымы шығарма тілінің ғылымы жəне 
түрінің ғылымы болып екіге бөлінетінін атап көрсетеді (9-сурет). 
Бұны қазіргі əдістеме тілімен айтсақ, мəтіннің түрі мен тілі деп 
алуға болады. Демек  қазақ тілі сабағында оқылым, тыңдалым 
мəтіндерінің түрі мен тілін талдау жұмыстары қатар жүргізілуі 
қажет.  

 



 38 
 

 
9-сурет. Сөз өнерінің ғылымы (А. Байтұрсынұлы). 

 
А. Байтұрсынұлы баули оқытуда əдіс білім мен мəніс білім 

қатар берілуі тиіс дейді. Бұл жердегі мəніс білім – теориялық білім 
болса, əдіс білім – қарапайым жаттығулар орындау, қайталау 
түріндегі практикалық дағдыларды жетілдіруден əлдеқайда кең, 
қазіргі əдістемедегі функционалдық сауаттылық терминінің 
мəніне жақын келетін ұғым. Функционалдық сауаттылық – 
адамның алған білімін түрлі өмірлік жағдаяттарда, əлеуметтік 
қарым-қатынас салаларында кең ауқымды міндеттерді шешу үшін 
қолдана алу қабілеті десек, функционалдық тұрғыдан оқыту 
оқушыға алған тілдік білімін өмірде қолдану мүмкіндігін береді. 
Əрбір тілдік бірліктің формалық-мағыналық деген екі жағы өзара 
тығыз байланыста болады. Осы байланыстың мəнін ашқан кезде 
оқушыда тілдің ерекшелігі туралы толық түсінік қалыптасады. 
Тілдегі грамматикалық категориялар бірігіп келіп, белгілі бір 
семантикалық өріс тудыратыны белгілі. Сондықтан қазақ тілі 
сабағында тілдің құрылымдық жəне семантикалық ерекшеліктері 
өзара тығыз байланыста оқытылады. Тілдің негізгі қызметі жайлы 
А.Байтұрсынұлы: «Тілдің міндеті – ақылдың аңдауын аңдағанша, 
қиялдың меңзеуін меңзегенінше, көңілдің түюін түйгенінше айтуға 
жарау. Мұның бəрін жұмсай білетін адамы табылса, тіл шама 
қадырынша жарайды», - деп жазады [1]. Осы жердегі ғалым 

қолданған «тілді жұмсай білу» тіркесі функционалды тұрғыдан 
меңгеру ұғымын береді.  

Қазіргі тəжірибеде функционалды тұрғыдан оқытудың мəнін 
тілдік ережелерді ысырып тастап, оқылым, тыңдалым, жазылым, 
айтылым дағдыларын дамыту жұмыстарын жүргізу ғана деп 
түсіну орын алуда. Əрине функционалды тұрғыдан оқыту тілдің 
құрылымы мен жүйесі жайлы теориялық білім берумен ғана 
шектелмейді. Себебі тілдік жүйенің қалай құрылғаны жайлы 
«мəніс» білім, яғни құрғақ ережелер тілді қалай қолданудың 
əдістерін үйрете алмайды. Сондықтан тілдің құрылымдық-
жүйелік ерекшеліктері қолданыстағы мағынасымен жəне 
атқаратын қызметімен тығыз бірлікте оқытылады. Тілді мағынаны 
жеткізуге қажетті стильдік құралдардың жүйесі ретінде оқыту 
функционалдық тұрғыдан оқыту деп аталады. Сондықтан қазақ 
тілін жұмсалымдық тұрғыдан оқытуда оның семантикалық 
қызметі ескеріледі. Егер оқушының айтар ойы, пікірі болмаса, 
үндемей отыратыны белгілі. Ал сыртқа шығаруы қажет пікірі, ойы 
айқын болса, оқушы тілдік санасында жинақталған тілдік 
бірліктер мен ұғымдар жайлы білімін өзара байланыста жинақтап, 
қалайда сол ойын жеткізу тəсілдерін табады. Əрине тілдік 
білімінің деңгейіне қарай арасында қателіктер де жіберуі мүмкін, 
ол маңызды емес. Себебі дағды тəжірибе арқылы қалыптасады. Ең 
бастысы жеткізгісі келетін ой (мағына) айқын болған кезде ғана, 
оған форма (құрылым) беру жеңіл болады. Керісінше болуы 
мүмкін емес. Бұдан шығатын қорытынды, оқушы алдымен тілдік 
бірліктердің ерекшеліктерін есіне түсіріп, содан кейін оларды 
қолдана бастамайды. Əуелі мида тіл арқылы жеткізгісі келетін ой 
айқындалады да, содан кейін барып осы ойды жеткізуге қызмет 
ететін тілдік бірліктерді өзара байланыста қолдану арқылы 
мағынаға форма беріледі. Олай болса, оқушы сөйлем құрау 
кезінде мағынадан тілдік құралдарға қарай ауысады. Сондықтан 
функционалды тұрғыдан оқытуда мағынаны жеткізу үшін əртүрлі 
тілдік бірліктерді семантикалық қызметінің ортақтығы негізінде 
жинақтап қолдану тəсілдері меңгертіледі.  

А. Байтұрсынұлының: «Сөз дұрыс айтылуы деп əр сөздің, əр 
сөйлемнің дұрыс күйінде жұмсалуы айтылады. Олай болу үшін 
керек: Сөздердің тұлғасын, мағынасын өзгертетін түрлі жалғау, 

жұрнақ, жалғаулық сияқты нəрселерді жақсы біліп, əрқайсысын өз 
орнына тұтыну; Сөйлем ішіндегі сөзді дұрыс септеп, дұрыс 
көптеп, дұрыс ыңғайластыру; сөйлемдерді бір-біріне дұрыс 
орайластырып, дұрыс құрмаластырып, дұрыс орналастыру», - 
деген пікірі қазақ тілі пəнінде мəтіндер мазмұнын талдауға 
басымдық беріліп, тілдің теориялық заңдылықтарын оқытуды 
екінші орынға қойып келе жатқан қазіргі кең тараған тəжірибенің 
қате екендігін дəлелдейді, жұмсалымдық (функционалдық) 
тұрғыдан оқыту үшін ең əуелі тілдің басты ережелері мен 
заңдылықтарын білудің маңыздылығын көрсетеді  [1]. 

Сонымен қатар А. Байтұрсынұлы ережені түсінбей жаттауға 
да қарсы. Ғалымның Түрікшелер құрылтайының қарарлары 
жайлы мақаласында айтылған «тіл білімі ереже жаттату түрде 
үйретілмей, сөздің тұлға, мағына, қисын жағын тану түрде үйрету 
керектігі» жайлы пікірін қазақ тілінің заңдылықтарын 
жұмсалымдық  (функционалдық) тұрғысынан меңгерту 
идеясының өзегі болады деп танимыз. Осы ойдың жалғасы ретінде 
айтылған: «сөздің тұлға, мағына жағын тануға керегі жоқ нəрселер 
тіл білімінің сабағына кірмеске тиіс», - деген пікірі қазақ тілі 
оқулықтарына қойылатын басты дидактикалық талап болуы тиіс 
[3]. 

Құндылық бағдары дұрыс қалыптасып келе жатқан оқушы 
оқылым, тыңдалым мəтіндерінің түрі мен тілін талдау жұмысын 
мұғалім міндеттеген кезекті бір тапсырма ғана деп қарамай, осы 
дағдыны жетілдіру арқылы өз болашағымның сапалы бір кірпішін 
қалап жатырмын деп, саналы əрекет етеді, пайдалы, құнды 
деректерді барынша қармап қалауды, сол арқылы сөз өнерін 
меңгеруді мақсат етеді. Қазіргі орта білім беру жүйесінде кеңінен 
тараған мəтін мазмұнын талдаумен шектелетін жұмыстар мəніс 
білім деңгейінде ғана қалып отыр. А. Байтұрсынұлы айтқан тірлік 
шарасына үйрететін тірі білім функционалды тұрғыда баули 
оқыту арқылы жүзеге асады. Оқушы мəтін авторының сөйлеу, 
жазу үлгісі арқылы сөз өнеріне баулынады, мəтін тіліндегі тың 
тілдік қолданыстарды байқап, зерттеп, танып, біртіндеп өз сөздік 
қорына енгізе береді. Ол жұмысты белсенді, қызықты етіп 
ұйымдастыруда мұғалім көрсететін құндылық бағдар аса 
маңызды. 

2-тарау 
 

БІЛІМ АЛУШЫНЫҢ ҚҰНДЫЛЫҚТАР ЖҮЙЕСІН 
ҚАЛЫПТАСТЫРУДЫҢ АКСИОЛОГИЯЛЫҚ НЕГІЗДЕРІ 

 
 

2.1 БОЛАШАҚ ҚАЗАҚ ТІЛІ МҰҒАЛІМІНІҢ 
ҚҰНДЫЛЫҚ БАҒДАРЫ 

 
Адамның студенттік шағында мінез-құлық пен көзқарастар 

үнемі қайта қарастырылып, құндылық басымдықтары белгіленеді. 
Сондықтан болашақ педагог маманға құндылық бағдар көрсету, 
құндылық қатынастарын реттеуге көмектесу, ішкі құндылықтар 
жүйесінің қалыптасуына ықпал етуде жоғары оқу орындарының 
маңызы зор. Педагог мамандар даярлайтын ЖОО-ларының басты 
міндеттерінің бірі – өз мамандығын, оқытатын пəнін құндылық 
ретінде қабылдап, сол құндылықтарды оқушыға жеткізе алатын 
мұғалім даярлау. ЖОО білім беру жүйесінің құндылық бағдар 
қалыптастырудағы рөлі – болашақ педагог аманның бойында 
өмірлік кедергілерді жеңуге мүмкіндік беретін рухани күштерді, 
қабілеттер мен дағдыларды дамыту; əлеуметтік жəне табиғи 
салаларға бейімделу жағдайларында мінез-құлық пен моральдық 
жауапкершілікті қалыптастыру; жеке жəне кəсіби өсу жəне өзін-
өзі жүзеге асыру мүмкіндіктерін қамтамасыз ету; 
интеллектуалдық жəне моральдық еркіндікке, жеке дербестік пен 
бақытқа жету үшін қажетті құралдарды меңгеру; жеке тұлғаның 
шығармашылық даралығын өзін-өзі дамытуға жəне оның рухани 
мүмкіндіктерін ашуға жағдай жасау. 

Қазіргі кездегі Қазақстан Республикасындағы кəсіби білім 
берудің трансформация кезеңі əлеуметтік бағдарланған 
педагогикалық мамандық – қазақ тілі мұғалімінің құндылықтарын 
зерттеуге деген қажеттілікті тудырды. «Қазақ тілі мен əдебиеті» 
білім беру бағдарламасы студентінің болашақ мамандығына деген 
көзқарасы оның мұғалімдік кəсіпке деген жалпы қарым-
қатынасына тікелей байланысты. Қазақстан Республикасында 
жүргізіліп келе жатқан үштілділік саясаты, əлеуметтік 
лингвистикалық жағдайлар болашақ қазақ тілі мұғалімдерінің өз 

мамандығының болашағына деген сенімдеріне кері əсер етуде. 
Білім беру сапасының төмендеуі, мектеп оқушыларының қазақ 
тілін меңгеру деңгейінің көтерілмеуі, тіл сауаттылығының 
төмендеуі сияқты бірқатар теріс үрдістер бұл мəселенің себебін 
анықтап, шешу жолдарын анықтауды қажет етті.  

Қазақстанның білім беру саласына қатысты ресми 
құжаттарында мұғалім құндылық бағдарлы оқытуды жүзеге 
асырушы бірден-бір жауапты маман екендігі айқын көрсетілген. 
Атап айтқанда, Қазақстан Республикасының Білім туралы 
Заңының 11-бабында білім беру жүйесінің міндеттерінің бастысы 
ретінде «ұлттық жəне жалпы адамзаттық құндылықтар, ғылым 
мен практика жетістіктері негізінде жеке адамды қалыптастыруға, 
дамытуға жəне кəсіптік шыңдауға бағытталған сапалы білім алу 
үшін қажетті жағдайлар жасау» деп белгіленген [11]. Қазақстан 
Республикасының Педагог мəртебесі туралы Заңының 7-бабында 
педагог маман балаларды заңға, адамның жəне азаматтың 
құқықтарына, бостандықтарына, ата-анасына, үлкендерге, 
отбасылық, тарихи жəне мəдени құндылықтарға, мемлекеттік 
рəміздерге құрмет көрсету, жоғары имандылық, патриоттық, 
қоршаған ортаға ұқыпты қарау рухында тəрбиелеуге  міндетті 
екендігі көрсетіледі [12]. Бастауыш, орта мектеп педагогінің 
қызметінің негізгі мақсаттарының бірі – білім алушыны 
құндылықтар жүйесіне тарту, жалпыадамзаттық жəне ұлттық 
құндылықтар негізінде зияткер, шығармашыл тұлға ретінде 
дамытуға үлес қосу жəне білім алушының эмоционалды 
құндылықтарын дамытатын тəрбие жұмысын жүзеге асыру деп 
көрсетілген [13]. 

Алайда іс жүзінде педагог мамандар қазақ тілін құндылық 
бағдарлы оқытуды іске асыруда қиындықтарға тап болуда. 
Қазақстандық жоғары оқу орындарының ресми мемлекеттік 
құжаттары мен оқу бағдарламаларын талдау жастарды тəрбиелеу 
бағдарламалары мен міндетті академиялық пəндердің барлық 
мазмұны өнегелі жəне адал азаматтарды қалыптастыруға 
бағытталғанын көрсетеді. ЖОО-ларда жастарды патриоттық 
бағытта тəрбиелеу шаралары да молынан жүргізіліп тұрады. 
Алайда көпшілік жағдайда ондай шаралар біржақты сипат алып, 
жастардың жоғарыдан келген бұйрықты амалсыз орындауына, 

шараның құндылық мəнін түсінбей қатысуына алып келгені анық. 
Сонымен қатар елде жүргізіліп отырған үштілділік саясаттың 
əсерінен қазақ тілінің мемлекеттік мəртебесінің төмендеуі 
болашақ қазақ тілі мұғалімдерінің өз мамандығына, жүргізетін 
пəніне деген құндылық көзқарасына кері əсерін тигізетіні айқын. 
Қазақ тілі мұғалімдерінің өз кəсібіне деген құндылық қатынасына 
қарапайым тұрмыстық, жеке бас қиындықтардан бұрын 
мемлекеттің ұстанып отырған тіл саясаты көбірек əсерін тигізеді. 
Сондықтан Қазақстанда қалыптасып отырған қазіргі жағдайда 
мұғалімнің өзі оқытатын «Қазақ тілі» пəніне құндылық қатынасын 
қалыптастыруға ықпал ету өте өзекті. Себебі өз пəнін шынайы 
сүйген, оны құндылық ретінде қабылдаған мұғалім ғана оны 
құндылық ретінде оқыта алады. Соған байланысты ЖОО-да 
жүргізілетін кəсіби пəндер болашақ мұғалімнің құндылық 
бағдарына əсер ету, құндылық бағдарлы оқыту əдістерін 
меңгертуге бағытталуы тиіс. Адамның мəдениеті оның мінез-
құлқына əсер етеді. Олай болса, болашақ педагог маманның 
мəдениет деңгейі оның аксиологиялық құзыреттілігін, өз пəніне 
деген көзқарасы мен əрекеттерін анықтайды. Болашақ 
мұғалімдердің мəдени құндылықтар жүйесін дамытуда олардың 
əлеуметтік-мəдени кеңістікте бағдарлануы мен жеке 
қанағаттануын қамтамасыз ететін əлеуметтік белсенділігін 
дамыту маңызды. 

Қоғам мен өндірістің дамуы ең алдымен кəсіби қызмет 
мəдениетіне ие мамандардың жаңа буынын қажет етеді. Бұл 
қажеттілік жоғары білім беру жүйесінде педагог мамандар 
даярлау ісіне маңызды жəне күрделі міндеттер қойып отыр. Қазақ 
тілі мен əдебиеті мұғалімінің білімді, білікті болуымен қатар оның 
рухани, мəдени, адамгершілік деңгейінің жоғары болуы да аса 
маңызды. Өйткені адамның құндылық бағдарын оның 
адамгершілігі мен рухани, мəдени деңгейі анықтайды. Адамның 
руханияты оның адамгершілігін, мораль ар-ұжданын көрсетеді. 
Халықтық дүниетанымда мінез-құлықтың жағымды жақтары 
адамгершілік ұғымнан таралады. Ал құндылық – бұл қандай да бір 
нəрсенің адам үшін мəнділігі, маңыздылығы, пайдалылығы жəне 
қажеттілігі. Орта ғасыр ғұламалары да рухани, мəдени тұрғыда 
дамыған адам қоғамдағы құндылықтарға құрметпен қарап, 

қоғамға көп пайда əкелетіні жөнінде айтқан. Əл-Фараби өзінің 
«Қайырымды қала тұрғындарының көзқарастары» атты еңбегінде 
қала тұрғындары бақытты өмір сүруі үшін елді адамгершілігі 
жоғары, яғни,  инабатты, əділ, білімді, мейірімді, батыл, жомарт, 
жамандықты жаны сүймейтін, өнерді жəне əдебиетті жаны 
қалайтын адам басқаруы қажет дегенді айтса [14], Қожа Ахмет 
Яссауи «Диуани хикмет» еңбегінде адамның рухани өмірінің 
тазалығы, əділдік, ақиқат сияқты құндылықтарды мұсылман діні 
арқылы түсіндірген [15], Ж. Баласағұн «Құтты білік» дастанында 
тəкаппарлық пен əлеуметтік жағдайлардағы теңсіздік пен 
қайшылықтарды сынға алып, адамгершілік мəселесі не келгенде 
адамдардың бір-бірін сыйлап, құрметтеуі маңызды екенін айтқан 
[16]. Ал осы адамгершілік қасиеті адамның бойына ақыл-ой 
тəрбиесі арқылы қалыптасатыны жайлы М. Қашқари, М.Х. Дулати 
өз еңбектерінде атап өткен [17, 18]. 

Құндылық категориясы – тілдің құндылық-семантикалық 
кеңістігінің негізін құрайтын лингвомəдени категория. 
Құндылықтар – адамның өмір бойы ұмтылатын мақсаттары мен 
жетістіктері. Құндылықтар адам болмысының мағыналық негізі 
ретінде адам өмірінің бағыты мен уəждемесін көрсетеді. Осыдан 
келіп құндылықтардың семантикалық табиғаты, мотивациялық 
шарттылығы жəне бағдар векторы сынды үш негізгі сипаттамасы 
айқындалады. Мінез-құлық көрсеткіші ретінде құндылықтарды 
əртүрлі тұрғыдан сипаттауға болады. Философиялық тұрғыдан 
құндылық объектінің немесе субъектінің іс-əрекетінің мəдениетте 
қалыптасқан кейбір үлгілермен (идеал, стандарт, норма) өзара 
байланысы жəне осы үлгіге сəйкестік дəрежесін белгілейді. 

Құндылық идеясы белгілі бір дəуірдегі адамның əлемге 
қатынасы туралы идеялармен астасып жатады. Əрбір адам белгілі 
бір қоғамда өмір сүре отырып, өзінің рухани, материалдық, 
əлеуметтік, физикалық қажеттіліктеріне қарай ұмтылуында 
таңдап алған жолы, бағыты, яғни құндылық бағдары болады. 
Этика мен əлеуметтік психологияда аксиология жеке жəне 
əлеуметтік маңызды идеялардың, көзқарастардың, мінез-құлық 
стереотиптерінің жəне қарым-қатынастарды реттеудің белгілі бір 
жүйесі ретінде түсіндіріледі. Зерттеу нəтижелері адамдардың 
жеке құндылықтарын ерікті түрде өзгертуге болатынын көрсетеді 

[19]. Мəдени ерекшеліктерге негізделген құндылық өзгерістері 
субъективті əл-ауқаттың өзгеруімен айтарлықтай байланысты 
[20]. Құндылық бағдардың оң бағытта өзгеруі үшін сыртқы 
əсерлердің тиімді ықпал етуі қажет. Қазіргі уақытта рухани-
адамгершілік құндылықтарды тəрбиелеуге бағытталған отбасы, 
білім беру жүйесі, бұқаралық ақпарат құралдары, мемлекеттік 
билік, өндіріс, діни конфессиялар, саяси партиялар, көркем 
əдебиет, театр, өнер жəне т.б. əлеуметтік жəне саяси институттар 
бар. Солардың ішінде болашақ педагог мамандардың құндылық 
бағдарын қалыптастыруда үлкен тəрбиелік əлеуетке ие қуатты 
механизмдердің бірі – білім беру жүйесі. Білім берудің басты 
құндылығы – адамның тұрақты дамуын қамтамасыз ету [21]. 
Болашақ маманның құндылықтар жүйесі оның кəсіби тұрғыда 
өзін-өзі анықтауына əлеуметтік-психологиялық тұрғыдан əсер 
етеді.  

«Құндылық» категориясы заттар мен құбылыстарды, 
олардың қасиеттерін, сондай-ақ адамгершілік мұраттарды 
қамтитын жəне тиісті нормалар ретінде əрекет ететін абстрактілі 
идеяларды білдіреді. Мұғалімнің кəсіби педагогикалық іс-
əрекетіндегі құндылықтар тұлғалық мəнге ие рухани құбылыстар 
жəне адамның мінез-құлқына жəне болашақ ұстаздардың өмірлік, 
кəсіби көзқарастарын қалыптастыруға бағдар ретінде қызмет 
етеді. Қоғамдағы қалыптасқан құндылықтар жүйесі оның 
таңдауына бағыт береді. Болашақ мұғалімдердің өз мамандығына 
құндылық қатынасына əсер ететін құндылықтарға белгілі бір 
қоғамның құндылықтар жүйесі, педагогтардың кəсіби тобының 
құндылықтар жүйесі, отбасылық құндылықтар жүйесі, 
құрдастардың немесе басқа анықтамалық топтың құндылықтар 
жүйесі жатады. Құндылықтарды ассимиляциялау үш деңгейде 
жүреді: болашақ мұғалімнің тұлғасы мен қоғам немесе табиғат 
арасындағы қарым-қатынасты көрсететін метаиндивидуалдық; 
болашақ мұғалім мен мұғалімдер тобының қарым-қатынасын 
көрсететін индивид аралық жəне болашақ мұғалімнің тұлғалық 
қарым-қатынасын көрсететін ішкі индивидуалдық деңгей. 

Студенттің болашақ мамандығына деген көзқарасы оның 
жалпы мұғалімдік кəсіпке деген қатынасына тікелей байланысты. 
Қазақстан қоғамында педагог мамандығына қатысты қалыптасқан 

құндылықтар жүйесі оның таңдауына бағыт береді. Мектеп 
бітірген түлек педагог мамандығын таңдап, педагогикалық білім 
беру бағдарламасына оқуға түскенімен, университет 
қабырғасында білім алу кезеңінде оның құндылықтар жүйесі 
белгілі бір факторлардың əсерінен өзгеруі мүмкін. Жоғары оқу 
орындарында оқу барысында болашақ маманның кəсіби маңызды 
қасиеттері қалыптасады, оның кəсіби құндылықтарының 
құрылымы қалыптасады жəне жеке жəне кəсіби өзін-өзі дамыту 
векторы қаланады [22]. Болашақ мамандық иесінің бойында өз 
кəсібіне, пəніне деген дұрыс құндылық қатынас қалыптастыру өз 
мамандығының ғылыми негіздері игерілетін білім алу ортасында, 
яғни маман даярлайтын жоғары оқу орындарында жүзеге 
асырылады. Сондықтан студенттерге психологиялық-
педагогикалық қолдау көрсетіліп, игерілетін кəсібіне тұрақты оң 
бағытты ынталандыру кешенді түрде жүргізілуі қажет.  

Құндылық қатынас адамның білім мазмұнына саналы, жеке 
оң көзқарасын білдіреді, алатын білімнің жалпы кəсіптік 
дайындығы үшін маңыздылығын бағалау мен оған деген терең 
танымдық қызығушылығынан көрінеді. Қазіргі уақытта болашақ 
педагог мамандардың өз кəсібін, оқытатын пəнін құндылық 
ретінде бағаламауы көп байқалуда. Соған байланысты мектепке 
жұмысқа орналасу кезінде өз кəсібіне деген берік құндылығы 
қалыптаспаған түлек өз шынайы үміттері мен мінез-құлқын 
көрсетпейді [23]. Бұл жағдайлар білім беру сапасының төмендеуі, 
мектеп оқушыларының қазақ тілін меңгеру деңгейінің 
көтерілмеуі, тіл сауаттылығының төмендеуі сынды бірқатар теріс 
үрдістерге əкелуде. Нəтижесінде функционалдық сауатсыздық, 
кəсіби біліктіліктің төмендеуі, білім тапшылығы жəне мамандық 
бойынша жұмыс істеуден бас тарту жағдайының артуы 
байқалады.  

Білім беру жүйесі құндылықтар қалыптастыруда маңызды 
рөл атқарады. Болашақ қазақ тілі мұғалімі өз мамандығына деген 
құндылық қатынасын айқындауда қоғамда қалыптасқан 
құндылықтар жүйелерінен бағдар алады. Олар: жаңа Қазақстан 
қоғамында қалыптасып келе жатқан құндылықтар жүйесі; 
педагогтардың кəсіби ортасының құндылықтар жүйесі; 
отбасылық құндылықтар жүйесі; өзі араласатын ортасындағы 

құрдастарының немесе басқа əсер етуші топтардың құндылықтар 
жүйесі. Құндылықтар болашаққа деген сенімді тудырады. 
Мұғалімдердің негізгі жəне перифериялық сенімдері олардың 
нақты тəжірибедегі іс-əрекеттеріне тікелей əсер етеді [24]. Тіпті 
мұғалімдердің сенімдері мен тəжірибелері арасындағы байланыс, 
əдетте, өте күрделі мəселе болып келеді [25].  Студент кезінде 
сеніп, күткен көптеген жағдайлар шынайы тəжірибеге келген 
кезде басқаша болып шығуы əбден мүмкін. Сондықтан білім 
алушыны болашақ педагог мамандығының қыр-сырларына 
алдын-ала дайындау керек. Бойына берік кəсіби құндылықтарды 
сіңірген студент кез келген қиындықтарға дайын болады. 
Көптеген сыртқы факторларға алаңдаушылық, мысалы, мектептің 
əкімшілік саясатының қысымдары, мəдениетаралық 
коммуникациядағы қиындықтар, əлеуметтік жағдайлар т.б. 
факторлар кəсіпке деген құндылық қатынастың төмендеуіне 
əкеледі [26]. Зерттеушілер тілді құндылықтарға негіздеп 
оқытудың маңыздылығын айта келе, мазмұн мен құндылықтарды 
қамтуға арналған сабақ уақытының шектеулілігі, құндылықтарды 
оқытуды бағалаудың бірізді бағалау жүйесінің болмауы жəне 
институционалдық немесе əкімшілік қолдаудың жеткіліксіздігі 
сияқты практикалық қиындықтарды атап көрсетеді [27].  

Құндылық бағдар жеке тұлғаның қандай да бір іс-əрекет 
саласындағы қайталайтын қажеттіліктеріне, 
қызығушылықтарына, бағалауына негізделетін дұрыс ойлаудың 
жиынтығын көрсетеді. Құндылықтар ересек жаста салыстырмалы 
түрде тұрақты болады деп есептеледі. Дегенмен сыртқы əсерлер, 
қоғамдық тəртіп, бекітілген заңдар мен ережелер, қалыптасқан 
дəстүрлер адамның құндылық бағдарына əсер етеді. 
Құндылықтың маңыздылығы туралы пікірлер жағдайға 
байланысты өзгереді, бірақ жағдайдың пікірге əсер ету дəрежесі 
бұрыннан бар құндылықты мақұлдау деңгейімен  реттеледі. Адам 
əлеуметтік талаптарға деген өзінің субъективті-тəжірибелік 
көзқарасын нығайтады жəне солардың негізінде мінез-құлқына, 
əрекеттеріне өзгеріс енгізіп отырады. Құндылықтар адам 
қызметінің негізінде жатыр, оның мақсаттары мен міндеттеріне 
жетудің рұқсат етілген құралдарын анықтайды. Уақыт өте келе 
қоғам дамыған сайын құндылықтар матрицасымен қатар оның 

қалыптасу механизмдері де өзгереді.  Студенттің білім алу 
кезеңінде болашақ педагогтық əрекетіне деген құндылық 
қатынасы қалыптасады. Студенттік кезең – жоғары оқу орындары 
өз оқушыларының құндылықтары мен жеке тұтастығына оң əсер 
етуге үміттенетін кезең. Оқуды бітіргеннен кейін көпшілік 
мұғалімдердің кəсіби дамуды жалғастыру мүмкіндіктері шектеулі 
болады. Сондықтан университет қабырғасында өтетін төрт жыл 
уақытта болашақ педагогқа қажетті құндылықтар жүйесін 
меңгеруге барлық жағдай жасалуы тиіс. Ол оқылатын пəндердің 
құндылықтарға негізделуі арқылы жəне құндылық бағдарлы 
əдістерді қолдану арқылы жүзеге асырылады. Соның негізінде 
білім алушының дүниетанымдық мəдениеті, аксиологиялық 
құзыреттілігі қалыптасады. Болашақ мұғалімдердің 
дүниетанымдық мəдениетін қалыптастыру университетте 
оқытудың когнитивтік, гносеологиялық, нормативтік, 
коммуникативтік, білім беру, шығармашылық, герменевтикалық, 
гуманистік жəне басқа да бағыттарын өзектендіру арқылы жүзеге 
асырылады. Мəдениеттік сана мен сезімталдық тіл мұғалімдеріне 
оқушылардың мүмкіндіктерін кеңейтуге жəне олардың 
мəдениетаралық қарым-қатынасты жақсарту мүмкіндіктерін 
арттыруға көмектеседі. Тілді оқыту кезінде мəдени трансляция 
жүреді. Мəдени санасы жоғары тіл мұғалімі оқушыға тіл арқылы 
ұлттық құндылықтарды жеткізеді.  

Сондықтан педагог маман даярлау бағытындағы білім беру 
бағдарламасына енгізілген пəндердің болашақ мұғалімдердің 
құндылық бағдарына əсерін үнемі назарда ұстап отыру өте 
маңызды. Мамандық пəндерінің басты мақсаты қазақ тілінің 
құндылықтар жүйесі негізінде студенттердің құндылық бағдарын 
қалыптастыру болуы тиіс. Себебі тіл – ұлттың жан дүниесінің 
айнасы. Адам өзін қоршаған құндылықтарды тіл арқылы 
бағалайды. Егер болашақ қазақ тілі мұғалімдеріне жүргізілетін 
пəндердің білім мазмұны ұлттық құндылықтармен толықтырылса, 
студенттер құндылық бағдарлы оқу материалдарын талдау 
жолдарын жəне оқытудың белсенді əдістерін қолдануды меңгерсе, 
ол ұлт құндылықтарын бойына сіңірген, елінің болашағына 
қызмет етуге дайын, кəсіби мəдениеті жоғары, аксиологиялық 
құзыреттілігі қалыптасқан педагог маман қалыптастыруға тиімді 

ықпал етеді. Құндылық нигилизмі, цинизм, бір құндылықтан 
екінші құндылыққа ауысу, экзистенциалды вакуум жəне 
құндылықтар жүйесінің өзгеруі жəне педагог мəртебесінің 
төмендеуі сынды əлеуметтік патологияның басқа да көптеген 
белгілері бар қазіргі кезеңде қазақ тілін ұлттық құндылық ретінде 
қадірлеу, мектепте оқытылатын «Қазақ тілі» пəнін сөз өнеріне 
баулу сабағы ретінде оқыту, құндылық бағдарлы оқыту əдістерін 
қолдануға қызығушылық айқын күшейеді. Сондықтан болашақ 
педагог мамандардың құндылық бағдарын ұлт тарихындағы 
базалық құндылықтарға сүйене отырып жүргізудің маңызы зор. 

Қазақстандағы құндылық бағдарлы оқытуға қойылатын 
ресми талаптар жəне оларды іске асырудағы кедергілерге 
қарамастан болашақ қазақ тілі мұғалімдерінің құндылық бағдарын 
қалыптастыруды мақсатты түрде қолға алған кезде нəтижеге қол 
жеткізуге болады. Болашақ мұғалімдердің құндылық бағдарын 
қалыптастыру үшін оқу пəндерінің білім мазмұнын ұлттық 
құндылықтармен толықтыру маңызды. Сонымен қатар 
студенттермен қазіргі əлеуметтік-лингвистикалық жағдайдағы 
қазақ тілін оқытудың өзекті мəселелерін, болашақ мақсаттары мен 
құндылықтарын ашық талқылап отыру қажет. 

2.2 ПЕДАГОГ МАМАННЫҢ ҚҰНДЫЛЫҚТАР 
ИЕРАРХИЯСЫН АНЫҚТАУ ҚҰРАЛДАРЫ 

 
 

Қазіргі жоғары педагогикалық білім беру жүйесінде болашақ 
мұғалімнің кəсіби даярлығын тек пəндік білім мен əдістемелік 
дағдыларды меңгерту деңгейінде қарастыру жеткіліксіз. Мұғалім 
тұлғасы білім беруші маман болумен қатар, оқушының 
дүниетанымын, құндылық бағдарын, тілдік мəдениетін, ұлттық 
санасын жəне адамгершілік ұстанымын қалыптастыратын 
жетекші əлеуметтік тұлға болып саналады. Əсіресе қазақ тілі мен 
əдебиеті мұғалімінің кəсіби миссиясы ерекше: ол тіл мен 
əдебиетті оқыту арқылы ұлттық болмысты, тарихи жадыны, 
мəдени сабақтастықты, сөз өнерін, моральдық-этикалық 
нормаларды жəне тұлғалық жауапкершілікті оқушы санасына 
сіңіреді. Осы тұрғыдан алғанда, болашақ қазақ тілі мен əдебиеті 
мұғалімдерін даярлау үдерісінде құндылықтар теориясын 
ғылыми-əдістемелік негіз ретінде пайдалану маңызды. Болашақ 
қазақ тілі мұғалімдерін даярлау үдерісінде аксиологиялық 
теорияларды қолдану арқылы болашақ педагог маманның 
құндылықтар иерархиясын диагностикалауға, сол арқылы 
құндылық бағдарлы кешенді əрекеттерді жоспарлауға болады. 
Қазіргі педагогикалық білім беру тек пəндік білім мен əдістемелік 
дағдыларды меңгертумен шектелмей, мұғалімнің дүниетанымын, 
кəсіби ұстанымын, ұлттық жəне жалпыадамзаттық 
құндылықтарға қатынасын қалыптастыруды талап етеді. 
Сондықтан тест, сауалнама, сұхбат, əңгімелесіу т.б. түріндегі 
аксиологиялық құралдарды қолдану болашақ қазақ тілі 
мұғалімінің кəсіби даярлығын адам, тіл, мəдениет, ұлттық сана, 
жауапкершілік жəне рухани кемелдену құндылықтарымен 
байланысты қарастыруға негіз болады. 

Құндылықтар иерархиясы – адам санасындағы 
құндылықтардың маңыздылық дəрежесі бойынша орналасқан 
реттелген жүйесі: ең жоғары, жалпыадамзаттық немесе ұлттық 
деңгейдегі құндылықтардан бастап, кəсіби, топтық жəне жеке 
тұлғалық деңгейдегі құндылықтарға дейінгі тізбек. Болашақ қазақ 
тілі мұғалімін даярлау контекстінде бұл иерархия үш деңгейде 

көрінеді: ең жоғарғы деңгейде – қазақ тілін ұлттың рухани-мəдени 
болмысының негізі деп тану, яғни тілге ұлттық-жалпыадамзаттық 
құндылық ретінде қарау; ортаңғы деңгейде – педагогикалық 
миссия мен кəсіби жауапкершілік, яғни тілді ұрпаққа таныту 
міндетін жоғары кəсіби парыз деп сезіну; ең жақын, тұлғалық 
деңгейде – білім алушының өз санасында тілдік тұлға 
құндылықтарының орнығуы, яғни қазақ тілін жеке өмірінде де, 
кəсіби іс-əрекетінде де мақтанышпен, саналы түрде қолдануды 
өзінің ішкі нормасына айналдыруы. Осы үш деңгей бір-бірімен 
байланысқан кезде болашақ мұғалім оқушыға тілдік білімді 
өмірлік құндылық ретінде жеткізе алатын тұлғаға айналады. 

Құндылықтарды зерттеу философияда, психологияда, 
əлеуметтануда жəне білім беруде орталық орын алды. 
Мұғалімдерді даярлауда, əсіресе лингводидактикада 
аксиологиялық өлшем кəсіби жеке бас пен педагогикалық 
жауапкершілікті қалыптастыру үшін маңызды деп танылуда. 
Аксиологиялық құзыреттілікті дамыту үшін қалыптасқан 
құндылықтар теорияларына негізделген теориялық негіз қажет. 
Ең ықпалды негіздер қатарында Рокичтің терминалды жəне 
аспаптық құндылықтар теориясы [28, 29], Шварцтың негізгі адами 
құндылықтар теориясы [30], Леонтьевтің мағына-өмір бағдарлау 
моделі [31, 32] жəне Д. Хокинстің сана картасы бар [33, 34]. 
Аталған зерттеулер болашақ қазақ тілі мұғалімдерінің 
құндылықтар иерархиясын анықтауда бірін-бірі толықтыратын 
құралдар жүйесін ұсынады. Рокич əдістемесі тұлғаның нақты 
құндылықтық басымдықтарын, Шварц теориясы олардың 
əлеуметтік-мəдени құрылымын, Леонтьев тесті кəсіби өмірдің 
мағыналық негізін, ал Д. Хокинс моделі рефлексиялық жəне 
рухани даму қырларын ашуға мүмкіндік береді. Бұл құралдарды 
кешенді қолдану болашақ қазақ тілі мұғалімінің аксиологиялық 
мəдениетін, кəсіби өзіндік санасын жəне ұлттық-рухани 
жауапкершілігін қалыптастырудың тиімді жолы болып табылады. 

Милтон Рокич ұсынған адами құндылықтар теориясы 
тұлғаның өмірлік бағдарын, мінез-құлық жүйесін жəне əлеуметтік 
əрекетін түсіндіруге мүмкіндік береді. Рокич құндылықты 
адамның белгілі бір мінез-құлық үлгісін немесе өмірлік мақсатты 
жеке жəне əлеуметтік тұрғыдан маңызды деп тануына негіз 

болатын тұрақты сенім ретінде сипаттайды. Бұл анықтама 
құндылықты уақытша қызығушылық немесе сыртқы талап емес, 
адамның ішкі сенімдер жүйесіне орныққан тұрақты бағдар ретінде 
қарастыруға мүмкіндік береді. 

Рокич теориясының басты ерекшелігі – құндылықтарды екі 
негізгі топқа бөліп қарастыруы. Біріншісі – терминалдық 
құндылықтар, яғни адамның өмірде қол жеткізуді қалайтын түпкі 
мақсаттары. Бұған еркіндік, бақыт, отбасы амандығы, ұлттық 
қауіпсіздік, өзін-өзі құрметтеу, даналық, ішкі үйлесім, əлеуметтік 
мойындалу сияқты құндылықтар жатады. Екіншісі – 
инструменталдық құндылықтар, яғни сол мақсаттарға жетуге 
көмектесетін мінез-құлық тəсілдері мен тұлғалық қасиеттер. 
Бұған адалдық, жауапкершілік, батылдық, білімділік, 
кеңпейілділік, тəртіптілік, төзімділік, шығармашылық, өзін-өзі 
бақылау сияқты қасиеттер кіреді. Бұл жіктеу педагогикалық 
даярлық үшін аса маңызды, өйткені болашақ мұғалімнің кəсіби 
құндылықтарын талдауда оның қандай мақсатты құндылықтарға 
ұмтылатынын жəне сол мақсатқа қандай мінез-құлықтық 
құралдар арқылы жететінін анықтауға мүмкіндік береді. 

Милтон Рокичтің «Адами құндылықтардың табиғаты» 
(1973) атты негізгі еңбегі құндылықтардың екі санаты: 
терминалды жəне аспаптық арасындағы жүйелі айырмашылықты 
белгіледі. Рокич құндылықты «белгілі бір мінез-құлық тəсілінің 
немесе өмір сүрудің соңғы күйінің жеке немесе əлеуметтік 
тұрғыдан қарама-қарсы мінез-құлық тəсіліне немесе өмір сүрудің 
соңғы күйіне қарағанда артықшылығы бар деген тұрақты сенім» 
деп анықтады (Rokeach, 1973, 5-бет). Бұл анықтама 
құндылықтардың когнитивтік тұрақтылығы мен нормативтік 
сипатын баса көрсетеді. 

Түпкі құндылықтар бостандық, отбасылық қауіпсіздік, 
теңдік жəне даналық сияқты өмір сүрудің қалаулы соңғы күйлерін 
білдіреді. Керісінше, аспаптық құндылықтар адалдық, 
жауапкершілік жəне тəуелсіздік сияқты мінез-құлықтың 
артықшылықты тəсілдерін білдіреді. Рокичтің теориялық 
жаңалығы құндылықтарды иерархиялық түрде ұйымдастырылған 
жəне функционалды түрде байланысты деп тұжырымдау болып 

табылады – аспаптық құндылықтар түпкі құндылықтарға жету 
құралы ретінде қызмет етеді. 

Рокичтің құрылымы білім беру саласындағы зерттеулерде, 
əсіресе мұғалімдердің жеке құндылықтары мен кəсіби мақсаттары 
арасындағы үйлесімділікті зерттеуде кеңінен қолданылды. 
Дегенмен, сыншылар 36 құндылықтан тұратын бекітілген тізім 
мəдени өзгергіштікті немесе динамикалық құндылық 
қақтығыстарын толық ескермеуі мүмкін деп тұжырымдайды 
(Шварц, 1992). Осы шектеулерге қарамастан, Рокичтің 
дихотомиясы білім беру мақсаттары мен мінез-құлық 
стратегиялары арасындағы байланысты түсінуде негізгі болып 
қала береді (1,2-кесте)  

 
1-кесте. Түпкілікті құндылықтар. 
 
1. Ыңғайлы өмір (гүлденген өмір) 
2. Қызықты өмір (ынталандыратын, белсенді өмір) 
3. Жетістік сезімі (ұзақ мерзімді үлес) 
4. Бейбітшілік əлемі (соғыс пен қақтығыстан ада) 
5. Сұлулық əлемі (табиғат пен өнердің сұлулығы) 
6. Теңдік (бауырластық, барлығы үшін тең мүмкіндік) 
7. Отбасы қауіпсіздігі (жақындарына қамқорлық жасау) 
8. Бостандық (тəуелсіздік, еркін таңдау) 
9. Бақыт (қанағаттану) 
10. Ішкі үйлесімділік (ішкі қақтығыстан бостандық) 
11. Кемел махаббат (жыныстық жəне рухани жақындық) 
12. Ұлттық қауіпсіздік (шабуылдан қорғау) 
13. Лəззат (рахатты, бос уақытты өткізу) 
14. Құтқарылу (құтқарылған, мəңгілік өмір) 
15. Өзін-өзі құрметтеу (өзін-өзі бағалау) 
16. Əлеуметтік тану (құрметтеу, таңдану) 
17. Шынайы достық (жақын серіктестік) 
18. Даналық (өмірді ересекше түсіну)  

  
2-кесте. Аспаптық құндылықтар. 
 
1. Амбициялы (еңбекқор, ұмтылғыш) 
2. Кең ойлы (ашық ойлы) 
3. Қабілетті (құзыретті, тиімді) 
4. Көңілді (жеңіл, қуанышты) 

1. Амбициялы (еңбекқор, ұмтылғыш) 
5. Таза (ұқыпты, ұқыпты) 
6. Батыл (сенімдерін қорғау) 
7. Кешірімді (басқаларды кешіруге дайын) 
8. Көмекші (басқалардың игілігі үшін жұмыс істеу) 
9. Адал (шынайы, шыншыл) 
10. Қиялшыл (батыл, шығармашыл) 
11. Тəуелсіз (өзін-өзі қамтамасыз ететін, өзін-өзі қамтамасыз 

ететін) 
12. Зияткерлік (ақылды, ойшыл) 
13. Логикалық (бірізді, рационалды) 
14. Сүйіспеншілікке толы (мейірімді, нəзік) 
15. Тіл алғыш (бағынышты, құрметті) 
16. Сыпайы (əдепті, тəрбиелі) 
17. Жауапты (сенімді, сенімді)  
18. Өзін-өзі басқара алатын (ұстамды, тəртіпті)  

 
Болашақ қазақ тілі мен əдебиеті мұғалімдерін даярлауда 

Рокич теориясын қолдану арқылы студенттердің құндылық 
бағдарын диагностикалауға болады. Жоғары оқу орнына келген 
студент қазақ тілі мен əдебиетін болашақ мамандығы ретінде 
таңдағанымен, оның тілге, əдебиетке, ұлттық мəдениетке, 
педагогикалық қызметке жəне оқушы тұлғасына қатынасы əртүрлі 
болуы мүмкін. Сондықтан кəсіби даярлықтың алғашқы кезеңінде 
студенттердің терминалдық жəне инструменталдық 
құндылықтарын анықтау маңызды. Бұл жұмыс сауалнама, 
рефлексиялық эссе, құндылықтарды рангілеу, кəсіби 
жағдаяттарды талдау, өмірлік мақсат картасын жасау сияқты 
əдістер арқылы жүргізілуі мүмкін. 

Болашақ мұғалім өз бойындағы құндылықтарды саналы 
түрде танығанда ғана кəсіби əрекетін де саналы ұйымдастыра 
алады. Сондықтан Рокич теориясын педагогикалық рефлексия 
құралы ретінде пайдалануға болады. Мысалы, студент үшін 
“ұлттық мəдениетті сақтау” терминалдық құндылық болса, оның 
инструменталдық құндылықтары ретінде тіл тазалығын сақтау, 
мəтінмен терең жұмыс жүргізу, оқушыға құрметпен қарау, əдеби 
мұраны жаңаша түсіндіру, кəсіби жауапкершілік таныту сияқты 
қасиеттер қалыптасуы тиіс. Егер мақсаттық құндылық пен 
əрекеттік құндылық арасында сəйкессіздік болса, кəсіби 

даярлықта ішкі қайшылық туындайды. Сондықтан педагогикалық 
білім беру жүйесінде студентке өз құндылықтарын талдауға, 
салыстыруға жəне кəсіби талаптармен үйлестіруге мүмкіндік 
беретін тапсырмалар енгізілуі қажет. 

Рокич теориясына сəйкес түпкілікті жəне құралдық 
құндылықтарын анықтаған болашақ педагог маман өзі жүргізетін 
пəнінің маңыздылығын құндылық тұрғысынан пайымдай алады. 
Қазақ тілі пəнін оқытуда фонетика, лексикология, сөзжасам, 
морфология, синтаксис, стилистика, мəтінтану салалары ұлттық 
ойлау мен мəдени мағына түзудің құралы ретінде оқытылуы 
керектігін түсінеді. Тілдегі мақал-мəтелдер, тұрақты тіркестер, 
шешендік сөздер, туыстық атаулар, этикеттік формулалар т.б. 
аксиологиялық табиғатына құрметпен қарайды, оқушының 
санасына жеткізудің барлық амал-тəсілдерін қолданады. Оқылым, 
тыңдалым мəтіндері мазмұны арқылы берілетін адамшылық, ар, 
намыс, əділет, білім, елдік, жауапкершілік, рухани кемелдік 
сияқты терминалдық құндылықтарға сəйкес келетін амал-
əрекеттерді өз өмірінде қолданады. 

Рокич теориясының мəнін түсініп, сауалнамадан өту 
болашақ қазақ тілі мен əдебиеті мұғалімінің кəсіби-
аксиологиялық құзыреттілігін қалыптастыруға септігін тигізеді. 
Бұл құзыреттіліктің мəні студенттің құндылықтарды білу 
деңгейімен шектелмейді; ол құндылықтарды педагогикалық 
жағдаяттарда тани алу, мəтін мазмұнының құндылықтық 
қабаттарын анықтай білу, оқушының жас ерекшелігіне сай 
құндылық барғдарлы сұрақтар қоя алу, пікірталас ұйымдастыру, 
оқушының жеке көзқарасын құрметтеу жəне ұлттық 
құндылықтарды жалпыадамзаттық құндылықтармен 
байланыстыра түсіндіру қабілеттерін қамтиды. Мұндай 
құзыреттілік Рокич теориясындағы құндылықтар иерархиясы 
идеясына сүйене отырып қалыптастырылуы мүмкін. 

Құндылықтар иерархиясын дұрыс анықтаған білім алушы өз 
өміріндегі басым құндылықтарға мəн беріп, энергиясын үнемдеп 
қолданып, оқу тапсырмаларын соған сəйкес жоспарлап, жүзеге 
асырады. Педагогикалық практика барысында құндылықтық 
талдау жүргізу дағдысына ие білім алушы “Мен бұл сабақта 
қандай құндылықты аштым?”, “Оқушы қандай ойға келді?”, 

“Мəтін тілдік дағдыны дамытумен қатар қандай адамдық бағдар 
берді?” деген сұрақтарға жауап іздеп, өз əрекетіне үнемі 
рефлексия жасап отырады. 

Рокич теориясын болашақ қазақ тілі мен əдебиеті 
мұғалімдерін даярлауда қолдану жоғары педагогикалық білімнің 
мазмұнын тереңдетеді. Бұл теория студенттің кəсіби тұлға ретінде 
қалыптасуын, оның ішкі сенімдер жүйесін, тіл мен əдебиетке 
қатынасын, оқушы алдындағы жауапкершілігін ғылыми тұрғыдан 
талдауға мүмкіндік береді. Қазақ тілі мен əдебиеті мұғалімі үшін 
құндылықтар жүйесі мамандықтың өзегін құрайтын негізгі 
рухани-əдістемелік негіз болады. 

Рокичтің адами құндылықтар теориясы болашақ қазақ тілі 
мен əдебиеті мұғалімдерінің кəсіби даярлығын аксиологиялық 
тұрғыдан ұйымдастыруға мүмкіндік беретін маңызды теориялық 
негіз бола алады. Терминалдық жəне инструменталдық 
құндылықтар жүйесін пайдалану арқылы студенттердің кəсіби 
мақсаттарын, тұлғалық қасиеттерін, педагогикалық 
ұстанымдарын жəне тілдік-əдеби білімді оқытудағы құндылықтық 
бағдарын анықтауға болады. Бұл бағыт қазақ тілі мен əдебиеті 
мұғалімін пəндік білім иесі ретінде жəне ұлттық мəдениетті, 
рухани құндылықтарды жəне адамгершілік нормаларды оқушы 
санасына жеткізетін кəсіби тұлға ретінде даярлауға жол ашады. 

Шалом Шварцтың негізгі адами құндылықтар теориясы – 
қазіргі əлеуметтік психология, мəдениетаралық зерттеулер, 
педагогика жəне аксиология салаларында кең қолданылатын 
теориялардың бірі. Бұл теория адамның мінез-құлқын, 
таңдауларын, əлеуметтік қатынасын жəне өмірлік бағдарын 
түсіндіру үшін құндылықтарды жүйелі құрылым ретінде 
қарастырады. 

Шварц теориясының өзегінде мына идея жатыр: 
құндылықтар – адамның өмірінде маңызды деп танылатын, мінез-
құлық пен шешім қабылдауды бағыттайтын тұрақты сенімдер 
жүйесі. Ғалым 10 негізгі құндылықты ажыратып, олардың 
əрқайсысы белгілі бір мотивациялық мақсатпен байланысты 
екенін көрсетеді. Бұл құндылықтар əртүрлі мəдениеттерде 
кездеседі, бірақ олардың маңыздылық реті əр адамда жəне əр 
қоғамда əртүрлі болуы мүмкін.   

Шварц құндылықтары теориясын 1992 жылы психолог Клод 
Шварц əзірледі. Бұл əдіс жеке тұлғадағы 10 негізгі құндылықтың 
көрініс дəрежесін бағалауға мүмкіндік беретін сауалнама ретінде 
ұсынылған. Əдіс негізгі адами құндылықтар теориясына 
негізделген. Бұл теория барлық адамдардың шешімдері мен мінез-
құлқын басқаратын типтік құндылықтары бар екенін айтады. Əдіс 
бұл құндылықтарды өлшеуге мүмкіндік береді. Сонымен қатар, 
бұл деректерді тұлғаны талдау, мінез-құлықты болжау жəне 
шешім қабылдау үшін пайдалануға болады.  

Шварцтың əдіснамасы американдық психолог Майкл 
Рокичтің түпкілікті жəне мақсаттық құндылықтар жайлы еңбегіне 
негізделген. Рокич теориясын Шварц мотивациялық мақсаттарға 
негізделген құндылықтардың айырмашылықтары туралы өз 
тұжырымдамасымен жетілдірді. Осы екі теорияның негізінде 
Шварц стандартты адами құндылықтар іргелі болып табылады 
жəне оларды 10 түрге топтастыруға болады деген қорытындыға 
келді:  

Шварц көрсеткен 10 негізгі құндылық 
1. Self-Direction – дербестік, өзіндік бағыт. Адамның өз 

бетінше ойлауына, таңдау жасауына, шығармашылық еркіндігіне 
жəне тəуелсіз əрекет етуіне байланысты құндылық. 

2. Stimulation – ынталану, жаңалыққа ұмтылу. Жаңа 
тəжірибе, өзгеріс, қызықты өмір, тəуекелге дайындық сияқты 
ұмтылыстарды сипаттайды. 

3. Hedonism – лəззат, өмірден рахат алу. Жеке қанағаттану, 
жағымды эмоция, өмірден лəззат алу қажеттілігімен байланысты. 

4. Achievement – жетістік. Қоғамдық өлшемдерге сай табысқа 
жету, қабілетін көрсету, кəсіби немесе жеке нəтижеге ұмтылу. 

5. Power – билік, ықпал. Əлеуметтік мəртебе, бедел, адамдар 
мен ресурстарға ықпал ету ниетімен байланысты. 

6. Security – қауіпсіздік. Жеке адамның, отбасының, 
қоғамның тұрақтылығы, тəртіп, қорғаныс, əлеуметтік тыныштық. 

7. Conformity – келісім, ережеге бағыну. Əлеуметтік 
нормаларды сақтау, өзгелерге зиян келтірмеу, тəртіпке бағыну. 

8. Tradition – дəстүр. Мəдени, діни, отбасылық немесе ұлттық 
дəстүрлерді құрметтеу, сақтау, жалғастыру. 

9. Benevolence – ізгілік, жақын адамдарға қамқорлық. 
Отбасы, дос, жақын ортаға адалдық, көмектесу, сенімділік, 
мейірім. 

10. Universalism – əмбебаптық, жалпыадамзаттық 
қамқорлық. Əділет, теңдік, табиғатты қорғау, адам құқықтары, 
барлық адамдардың игілігіне жауапкершілік. 

Шварц теориясы бұл құндылықтарды өзара байланысқан 
шеңберлік құрылым ретінде түсіндіреді. Бір-біріне жақын 
құндылықтар үйлесімді келеді, ал қарама-қарсы орналасқан 
құндылықтар арасында ішкі қайшылық болуы мүмкін. Мысалы, 
дербестік пен ынталану өзгеріс пен еркіндікке бағытталса, дəстүр, 
келісім, қауіпсіздік тұрақтылық пен тəртіпті сақтауға 
бағытталады. Сол сияқты жетістік пен билік адамның өзін 
көрсетуіне, жеке мəртебесіне байланысты болса, ізгілік пен 
əмбебаптық өзгелердің игілігін ойлауға бағытталады. Теория осы 
құндылықтар арасындағы үйлесім мен қайшылықты 
түсіндіруімен құнды.   

Шварц бұл 10 құндылықты төрт ірі құндылықтық бағдарға 
біріктіреді: 

Өзін-өзі жетілдіру / Self-Enhancement: Билік жəне жетістік 
құндылықтарын қамтиды. Мұнда адамның жеке табысы, 
мəртебесі, ықпалы алдыңғы орынға шығады. 

Өзін-өзі асып түсу / Self-Transcendence: Ізгілік пен 
əмбебаптық құндылықтарын қамтиды. Мұнда адам өз мүддесінен 
жоғары көтеріліп, өзге адамдардың, қоғамның, табиғаттың 
игілігін ойлайды. 

Өзгеріске ашықтық / Openness to Change: Дербестік, 
ынталану жəне белгілі бір деңгейде лəззат құндылықтарын 
қамтиды. Мұнда еркіндік, шығармашылық, жаңалыққа ұмтылу 
маңызды. 

Сақтану, тұрақтылық / Conservation: Қауіпсіздік, дəстүр жəне 
келісім құндылықтарын қамтиды. Мұнда тəртіп, мəдени 
сабақтастық, əлеуметтік тұрақтылық, нормаларды сақтау алдыңғы 
орынға шығады. 

Шварц теориясының педагогика үшін маңызы ерекше. 
Себебі білім беру жүйесінде оқушыға немесе студентке тек 
ақпарат берілмейді; сонымен бірге оның қандай құндылықтарға 

сүйеніп ойлайтыны, шешім қабылдайтыны, əрекет ететіні 
қалыптасады. Мысалы, қазақ тілі мен əдебиеті сабақтарында 
дəстүр, ізгілік, əмбебаптық, дербестік, жетістік, жауапкершілік, 
ұлттық бірегейлік сияқты құндылықтар мəтін, кейіпкер, тілдік 
бірлік, мақал-мəтел, шешендік сөз, əдеби талдау арқылы 
ашылады. 

Болашақ қазақ тілі мен əдебиеті мұғалімдерін даярлауда 
Шварц теориясын бірнеше бағытта қолдануға болады. Біріншіден, 
студенттердің кəсіби құндылық бағдарын анықтау үшін 
пайдалануға болады. Екіншіден, көркем мəтіндегі құндылықтар 
жүйесін талдауға əдіснамалық негіз болады. Үшіншіден, оқулық 
мəтіндерінің аксиологиялық мазмұнын саралауға мүмкіндік 
береді. Төртіншіден, мұғалімнің кəсіби тұлғасын қалыптастыруда 
қандай құндылықтардың басым болуы керектігін айқындауға 
көмектеседі. Мысалы, қазақ əдебиетін оқытуда Абай 
шығармаларынан даналық, əділет, өзін-өзі жетілдіру, ізгілік 
құндылықтарын; Шəкəрім шығармаларынан ар, ұждан, 
жауапкершілік құндылықтарын; Ахмет Байтұрсынұлы 
еңбектерінен ұлтқа қызмет, білім, тілге құрмет, азаматтық 
жауапкершілік құндылықтарын талдауға болады. Бұл талдауды 
Шварц теориясындағы құндылық топтарымен байланыстыру 
студенттің əдеби мəтінді мазмұндау деңгейінен құндылықтық-
əдіснамалық талдау деңгейіне көтерілуіне мүмкіндік береді. 

2012 жылы Шварц пен əріптестері теорияны нақтылап, 10 
құндылықты ұсақ мотивациялық айырмашылықтар бойынша 19 
құндылыққа дейін жіктеген жаңартылған модель ұсынды. Бұл 
модель бастапқы теорияны жоққа шығармайды, керісінше оны 
нақтылай түседі жəне құндылықтар арасындағы мотивациялық 
айырмашылықтарды тереңірек талдауға мүмкіндік береді.   

Шварцтың негізгі адами құндылықтар теориясы адам 
əрекетінің ішкі мотивациялық негізін түсіндіретін əмбебап 
ғылыми модель болып табылады. Бұл теорияны болашақ қазақ тілі 
мен əдебиеті мұғалімдерін даярлауда қолдану студенттердің 
кəсіби-аксиологиялық құзыреттілігін дамытуға, мəтіндердің 
құндылықтық мазмұнын талдауға, ұлттық жəне жалпыадамзаттық 
құндылықтарды бірлікте түсіндіруге мүмкіндік береді. 

Қазіргі педагогикалық білім беру жүйесінде болашақ 
мұғалімнің кəсіби даярлығын пəндік білім, əдістемелік шеберлік 
жəне педагогикалық технологияларды меңгеру деңгейімен шектеу 
жеткіліксіз. Мұғалім тұлғасы оқушыға білім беруші маман 
болумен қатар, оның дүниетанымына, құндылық бағдарына, 
өмірлік мақсатына, өзін-өзі тануына жəне əлеуметтік 
жауапкершілігіне ықпал ететін жетекші тұлға саналады. Осы 
тұрғыдан алғанда, болашақ қазақ тілі мен əдебиеті мұғалімдерінің 
кəсіби қалыптасуында олардың өмірлік мағына, мақсат, 
жауапкершілік жəне өзіндік таңдау туралы түсініктерін анықтау 
маңызды. Бұл мəселені зерттеуде Д.А. Леонтьевтің мағына-
өмірлік бағдарлар тесті тиімді психодиагностикалық жəне 
рефлексиялық құрал ретінде қарастырылады. 

Д.А. Леонтьевтің мағына-өмірлік бағдарлар тесті тұлғаның 
өмірді мағыналы қабылдау деңгейін, өмірлік мақсаттарының 
айқындығын, өмір үдерісіне қанағаттануын, өткен өмір нəтижесін 
бағалауын жəне өзін өмір субъектісі ретінде сезінуін анықтауға 
бағытталған əдістеме болып табылады. Бұл тесттің теориялық 
негізінде тұлғаның мағыналық саласы, өмірлік мақсаттар жүйесі, 
еркін таңдау, жауапкершілік, өзін-өзі жүзеге асыру жəне өмірді 
саналы құру идеялары жатыр. Тест тұлғаның өмірлік бағдарын 
сыртқы жетістік өлшемдерімен бірге ішкі мағыналық құрылымы 
арқылы тануға мүмкіндік береді. 

Мағына-өмірлік бағдарлар тесті бірнеше негізгі 
көрсеткіштен тұрады. Біріншісі – өмірдегі мақсаттар. Бұл 
көрсеткіш тұлғаның болашаққа бағытталған мақсатының, өмірлік 
жоспарының, кəсіби жəне тұлғалық ұмтылысының қаншалықты 
айқын екенін сипаттайды. Екіншісі – өмір үдерісі немесе өмірге 
қызығушылық. Бұл көрсеткіш адамның қазіргі өмірін 
қаншалықты мазмұнды, қызықты, эмоциялық тұрғыдан толық 
қабылдайтынын анықтайды. Үшіншісі – өмір нəтижелілігі. Ол 
тұлғаның өткен өмірін, қол жеткізген нəтижелерін, өз тəжірибесін 
бағалауымен байланысты. Төртіншісі – бақылау локусы – “Мен”. 
Бұл көрсеткіш адамның өзін өз өмірінің белсенді субъектісі 
ретінде сезінуін, өз таңдауына, шешіміне жəне əрекетіне 
жауапкершілік алу қабілетін сипаттайды. Бесіншісі – бақылау 
локусы – “Өмір”. Бұл адамның өмірді басқаруға, жоспарлауға, 

оған ықпал етуге болады деген сенім деңгейін көрсетеді. Осы 
көрсеткіштердің жиынтығы тұлғаның жалпы мағына-өмірлік 
бағдарын айқындайды. 

Д.А. Леонтьевтің өмірлік мағыналы бағдарлар теориясы 
тұжырымдамасы оның “Психология смысла: природа, строение и 
динамика смысловой реальности” атты іргелі монографиясында 
теориялық тұрғыдан негізделіп, ал оны эмпирикалық тұрғыдан 
диагностикалауға арналған құрал “Тест смысложизненных 
ориентаций (СЖО)” атты əдістемелік еңбегінде ұсынылған. 

Өмірлік мағыналы бағдарлар (ӨМБ) – адамның бағытын, 
өмірлік мақсаттарының болуын, бағалаулары мен таңдауларының 
мағыналылығын, өмірі үшін жауапкершілікті алу мүмкіндігін 
жəне оған жалпы қанағаттанушылықты көрсететін селективті 
байланыстардың иерархиялық жүйесі. Қазіргі қоғамдағы 
əлеуметтік тұрақсыздық жағдайында бұл тұлғалық қасиеттер тез 
өзгеретін жағдайларға тез бейімделу қажеттілігіне байланысты 
жоғалуы мүмкін, бұл өзін-өзі анықтау жəне өзін-өзі бағалау 
мəселесін өзекті мəселеге айналдырады. Өмірлік мағыналық 
нұсқаулар əлеуметтік тəжірибе арқылы əлеуметтік ортада 
қалыптасады, сондықтан адамның мəдениеті мен қоршаған 
ортасы өмір бойы өзгерген сайын, олар да өзгеруі мүмкін. Өмірлік 
мағыналық нұсқаулар мақсаттар, тілектер, қалаулар, сенімдер, 
қызығушылықтар жəне сананың басқа да аспектілері түрінде 
көрінеді.  

Өмір мағынасы мəселесінің өзектілігі дəлелдеуді қажет 
етпейді. Өмірде мағынаның болуы болашақ педагог маман үшін 
де бағыт-бағдар болып табылады. Бұл тұлғаның дамуының 
жетекші критерийі жəне адамның сыртқы жағдайлардың 
жоспарлар мен өмірлік үдерістерге əсеріне қарамастан қалай 
əрекет етуге дайын екендігінің көрсеткіші. 

Өмірлік мақсат - белгілі бір иерархиядағы жаһандық 
мəселенің, мақсаттың немесе міндеттің бөлігі ретінде жағдайлар 
мен құбылыстардың мағынасын түсіну. Бұл адам үшін маңызды 
өмірлік мағына немесе нақты құндылық (махаббат, мансап, 
денсаулық, жұмыс, балалар, идеялар жəне т.б.), бірақ олардың 
даму векторы немесе мақсаты емес. Бұл өмірді түсіну элементтері. 
Өмірдің мəні - белгілі бір адам өмірінің барлық аспектілерін бір 

мезгілде қабылдау: олардың жинақталған тəжірибесі, қазіргі 
уақытты түсінуі жəне болашаққа көзқарасы, ортақ бөлгішті табу 
мүмкіндігі, адам өмірінің даму векторының орындылығы, оның 
осы əлемдегі өмірі. Өмірдің мəнін табу жəне түсіну үшін 
құндылықтар иерархиясын құрайтын өмірлік нұсқауларды 
анықтау маңызды, оның үстіне адамның өз құндылығы мен осы 
өмірдің мақсатын түсінуі керек. Өмірдің мəнін табу Виктор 
Франклға Освенцимнің сынақтарынан аман қалуға көмектесті. 

Леонтьев - өмірін психологиялық ғылымды зерттеуге 
арнаған ғалымдар əулетінен шыққан орыс психологы. Оның атасы 
Алексей Николаевич Леонтьев филогениядағы психиканың 
дамуын жіктеу əдістерін жасап шығарды жəне əлем бейнесіндегі 
тұлға мəселесін тұжырымдаған белсенділік теориясының негізін 
қалаушы болды. Дмитрий Алексеевичтің əкесі Алексей 
Алексеевич Леонтьев Мəскеу мемлекеттік университетінің 
философия жəне психология докторы болды. Мұндай отбасылық 
жағдаймен ғалымның болашағы алдын ала анықталған болатын. 

Д. А. Леонтьевтің əдісі қазіргі, өткен жəне болашақтағы 
өмірлік мағыналарды анықтауға бағытталған. Олар сайып 
келгенде адамға мағыналы мақсат табуға, осы əлемдегі уақытын 
бай жəне қызықты етуге жəне қол жеткізген жетістіктеріне 
қанағаттануды арттыруға көмектеседі. Леонтьевтің əдістері 
психолингвистикалық зерттеулерге негізделген.  Олардың ішінде 
өмірлік мағынаны бағдарлау əдісі мектептерде мансаптық бағдар 
беру жəне адамдардың өміріндегі тұрақтылықты анықтауға 
көмектесу үшін қолданылады. Леонтьевтің өмірлік бағдарларды 
бағалау жəне оларды анықтау əдісі болашақта (мақсаттар), қазіргі 
уақытта (процестер), өткенде (нəтижелер) немесе осы үйлестіру 
жүйелерінің барлығында мағына көздерін табуға бағытталған. Ол 
Виктор Франклдың мағынаға ұмтылу теориясына жəне оның 
тұжырымдамаларының эмпирикалық растауына негізделген. 

Тест мағынасы жағынан қарама-қайшы жəне мағыналылық 
факторларын түсінуді көрсететін 20 жұп тұжырымдар тізімінен 
тұрады. Тестке қатысушылар жұптан өз пікірінше, жеке басына ең 
қолайлы нұсқаны таңдауы керек. 

Мағыналы өмір сүретін адам өмірдегі мағынаны немесе 
оның жоқтығын қалыптасқан түсінуге негізделген іс-əрекет 

немесе əрекетсіздік туралы таңдау жасай алады. Өзекті болып 
қалған шешімдер енді өзгертілмейтін өткенге жатады. Сол 
сияқты, қабылданған таңдауларға əсер ету мүмкін емес; тек 
оларды түсіндіру жəне тəжірибені талдау ғана өзгеруі мүмкін. 

Леонтьевтің «Өмірге негізделген бағдарлау əдіснамасында» 
болашақ əлі жасалмаған күш-жігер күтілетін нəтиженің 
жиынтығы ретінде түсініледі жəне бұл туралы шешім қазіргі 
уақытта қабылданады. Демек қазіргі жəне болашақ өзгерістерге 
жəне өзгергіштікке ұшырайды; олар ашық болып қалады жəне 
күтілетін нəтижеге байланысты əртүрлі дəрежедегі мотивациялық 
тартымдылыққа ие болады. Нəтижелер бес шкала бойынша 
бағаланады, оларды жеке-жеке əркім өзі анықтай алады, ал жалпы 
«диагнозға» біріктіруді негізінен тəжірибелі психологтар 
жасайды. 

Леонтьевтің «Өмірдегі мақсат» сынағы – Джеймс Крамбо 
мен Леонард Махоликтің «Өмірдегі мақсат» сынағының тест 
түрінде бейімделген нұсқасы. Оның авторлары өмірдегі мақсатты 
адамның экзистенциалды маңыздылығын сезінуі ретінде 
диагностикалауға тырысты. Түпнұсқада мағынасы жағынан 
қарама-қарсы 20 тұжырымнан тұратын жүйе ұсынылған. Д. А. 
Леонтьевтің өмірге бағдарлау əдісі ғалым сол кезде сабақ берген 
Мəскеу мемлекеттік университетінің студенттер тобында 
сынақтан өткізіліп, оны тиімділігі анықталды.  

Болашақ қазақ тілі мен əдебиеті мұғалімдерін даярлауда бұл 
тестті қолданудың ғылыми-педагогикалық маңызы ерекше. Қазақ 
тілі мен əдебиеті мұғалімі оқушыға тілдік жəне əдеби білім 
берумен бірге, мəтін арқылы өмірлік мағына, адамгершілік 
таңдау, ұлттық құндылық, жауапкершілік, ар, намыс, əділет, елдік 
сана, рухани кемелдік сияқты ұғымдарды түсіндіреді. Мұндай 
міндетті атқаратын мұғалімнің өзінде де өмірлік мақсаты айқын, 
кəсіби қызметінің мəнін түсінетін, тіл мен əдебиетті оқытуды 
рухани-мəдени миссия ретінде қабылдайтын ішкі бағдар болуы 
қажет. Сондықтан мағына-өмірлік бағдарлар тесті болашақ 
мұғалімнің кəсіби-аксиологиялық бейнесін анықтауға 
көмектеседі. 

Бұл əдістемені студенттердің кəсіби мотивациясын жəне 
өмірлік мақсаттарының айқындығын диагностикалау үшін 

қолдану қажет. Педагогикалық мамандыққа келген студенттердің 
барлығы бірдей мұғалімдік қызметті саналы түрде таңдамауы 
мүмкін. Кейбір студент үшін бұл мамандық кездейсоқ таңдау, ал 
кейбірі үшін ұлттық тіл мен əдебиетке қызмет етудің жолы болуы 
ықтимал. Тест нəтижелері студенттің болашақ кəсіби өміріне 
қаншалықты мақсатты қарайтынын, педагогикалық қызметті 
өмірлік мағынамен байланыстыра алатынын анықтауға мүмкіндік 
береді. Осы мəліметтер негізінде кураторлық жұмыс, кəсіби 
бағдар беру, жеке кеңес беру, рефлексиялық тапсырмалар 
ұйымдастырылуы мүмкін. 

Аталған тестті студенттердің кəсіби рефлексиясын дамыту 
құралы ретінде пайдалану кезінде оның нəтижелері студентке 
дайын баға ретінде ұсынылмауы керек. Керісінше, ол өзін тануға, 
кəсіби таңдауын қайта пайымдауға, “Мен не үшін мұғалім болғым 
келеді?”, “Қазақ тілі мен əдебиетін оқытудың мен үшін мəні 
қандай?”, “Мен оқушыға қандай құндылық жеткізгім келеді?”, 
“Менің кəсіби өмірімдегі негізгі мақсат қандай?” деген сұрақтарға 
жауап іздеуге мүмкіндік беруі тиіс. Мұндай рефлексия студенттің 
кəсіби сана-сезімін тереңдетеді. 

Болашақ қазақ тілі мен əдебиеті мұғалімінің аксиологиялық 
құзыреттілігі оның құндылықтарды тану, бағалау, түсіндіру жəне 
педагогикалық үдерісте қолдану қабілетімен сипатталады. Егер 
студенттің өмірлік мағынасы мен кəсіби мақсаты айқын болса, ол 
тіл мен əдебиеттегі құндылық мазмұнды да тереңірек 
қабылдайды. Абай шығармаларындағы “толық адам” идеясы, 
Шəкəрімдегі ар ілімі, Ахмет Байтұрсынұлының ұлтқа қызмет ету 
мұраты, «тірі білім» тұжырымы, Мағжан поэзиясындағы елдік рух 
студенттің жеке өмірлік бағдарымен сабақтасқанда ғана оның 
кəсіби-рухани мəні ашылады. 

Студент мектеп тəжірибесіне барған кезде оның өмірлік 
мақсаты мен кəсіби жауапкершілігі нақты педагогикалық 
жағдаяттарда көрінеді. Сабаққа дайындалу, оқушыға қатынас, 
мəтін таңдау, сұрақ қою, бағалау, сыныппен қарым-қатынас жасау 
– мұның бəрі студенттің ішкі мағыналық бағдарымен байланысты. 
Практикадан кейін студенттерге “Сабақ өткізу барысында өзімді 
мұғалім ретінде сезіндім бе?”, “Оқушыға ықпал ету 
жауапкершілігін қалай қабылдадым?”, “Менің кəсіби таңдауым 

нығайды ма, əлде күмəн туды ма?” деген сұрақтар арқылы 
рефлексия жасату тиімді. 

Тест нəтижелері студенттің қай бағытта қолдауды қажет 
ететінін көрсетеді. Егер студенттің өмірлік мақсат көрсеткіші 
төмен болса, кəсіби мақсат қою, жоспарлау, педагогикалық 
миссияны түсіндіру жұмыстары қажет. Егер өмір үдерісіне 
қанағаттану деңгейі төмен болса, оқу ортасындағы мотивация, 
шығармашылық тапсырмалар, кəсіби қызығушылықты арттыру 
шаралары маңызды. Егер бақылау локусы əлсіз болса, студентке 
жауапкершілік алу, дербес шешім қабылдау, педагогикалық 
бастама көтеру мүмкіндіктері көбірек берілуі керек. 

Сонымен қатар бұл тестті қолдануда этикалық талаптар 
сақталуы тиіс. Біріншіден, тест нəтижелері студентті бағалау 
немесе салыстыру құралына айналмауы керек. Екіншіден, 
нəтижелер жеке тұлғаны сипаттайтын абсолют көрсеткіш ретінде 
түсіндірілмеуі қажет. Үшіншіден, тест студентке психологиялық 
қысым жасау үшін емес, өзін-өзі тану жəне кəсіби даму бағытын 
айқындау үшін қолданылуы тиіс. Төртіншіден, нəтижелерді 
талдауда педагог, психолог жəне əдіскердің ынтымақтастығы 
қажет. 

Д.А. Леонтьевтің өмірге бағдарлау тесті (3-кесте) қарама-
қарсы мағыналары бар 20 жұптастырылған сұрақтар кестесінен 
тұрады. Тест субъектісі өзіне ең жақын үндесетін тұжырымды 
таңдап, 1, 2 немесе 3 сандарының бірімен бағалайды. Екі тұжырым 
да бірдей дұрыс деп санаған жағдайда 0-ді белгілейді.  

 
 
3-кесте. Д.А. Леонтьевтің өмірге бағдарлау тесті. 
 

1.  Мен əдетте өте зерігіп 
кетемін 

3210123 Мен əдетте күш-қуатқа 
толымын 

2.  Мен өмірді əрқашан 
көңілді жəне қызықты 
деп санаймын 

3210123 Мен өмірді толығымен тыныш 
жəне тəртіпті деп санаймын 

3.  Менің өмірде нақты 
мақсаттарым немесе 
ниеттерім жоқ 

3210123 Менің өмірде өте айқын 
мақсаттарым мен ниеттерім 
бар 



 66 
 

4.  Менің өмірім мүлдем 
мағынасыз жəне 
мақсатсыз болып 
көрінеді 

3210123 Менің өмірім маған өте 
мағыналы жəне мақсатты 
болып көрінеді 

5.  Əрбір күн маған əрқашан 
жаңа жəне əртүрлі болып 
көрінеді 

3210123 Күндерімнің бір-бірінен 
айырмашылығы жоқ 

6.  Зейнетке шыққанда, мен 
əрқашан армандаған 
қызықты істермен 
айналысамын  

3210123 Зейнетке шыққанда, мен өзімді 
ешқандай уайыммен 
ауыртпауға тырысамын 

7.  Өмірім дəл мен 
армандағандай болып 
жатыр 

3210123 Өмірім армандағаннан мүлдем 
басқаша болып жатыр 

8.  Өмірлік жоспарларымды 
жүзеге асыруда табысқа 
жете алмай жүрмін 

3210123 Мен жоспарлаған көптеген 
нəрселерге қол жеткіздім 

9.  Менің өмірім бос жəне 
қызықсыз 

3210123 Менің өмірім қызықты 
нəрселерге толы 

10.  Егер бүгінгі өмірімді 
қорытындылауым керек 
болса, ол өте мағыналы 
болды деп айтар едім 

3210123 Егер бүгінгі өмірімді 
қорытындылауым керек болса, 
оның мағынасыз екенін айтар 
едім 

11.  Егер мен таңдай алсам, 
өмірімді мүлдем басқаша 
құрар едім 

3210123 Егер мен таңдай алсам, 
өмірімді қазіргідей қайта өмір 
сүрер едім 

12.  Айналамдағы əлемге 
қараған кезде, ол мені 
жиі шатастырып, 
мазасыздандырады 

3210123 Айналамдағы əлемге қараған 
кезде, ол мені мүлдем 
мазасыздандырмайды немесе 
шатастырмайды 

13.  Мен өте жауапты 
адаммын 

3210123 Мен мүлдем берілген адам 
емеспін 

14.  Мен адамның өз қалауы 
бойынша өмірлік таңдау 
жасай алатынына 
сенемін 

3210123 Менің ойымша, адам табиғи 
қабілеттер мен жағдайлардың 
əсерінен таңдау мүмкіндігінен 
айырылған 

15.  Мен өзімді мақсатты 
адам деп атай аламын 

3210123 Мен өзімді мақсатты адам деп 
атай алмаймын 

16.  Мен əлі өмірдегі 
шақыруымды жəне 
айқын мақсаттарымды 
тапқан жоқпын 

3210123 Мен өмірдегі шақыруымды 
жəне мақсаттарымды таптым 

17.  Менің өмірлік 
көзқарастарым əлі 
анықталған жоқ 

3210123 Менің өмірлік көзқарастарым 
толық анықталды 

18.  Мен өмірдегі 
шақыруымды жəне 
қызықты мақсаттарымды 
таптым деп ойлаймын 

3210123 Мен өмірдегі шақыруымды 
жəне қызықты мақсаттарымды 
таба алмаймын 

19.  Менің өмірім менің 
қолымда, жəне мен оны 
өзім басқарамын 

3210123 Менің өмірім менің 
бақылауымда емес жəне оны 
сыртқы оқиғалар басқарады 

20.  Күнделікті іс-
əрекеттерім маған рахат 
жəне қанағаттанушылық 
əкеледі 

3210123 Күнделікті іс-əрекеттерім 
маған тек қиындықтар мен 
уайымдар əкеледі 

 
Тест нəтижесінің есептелуі: барлық тұжырымдардың сандық 

мəндерін қосып, жалпы ұпайды стандартты мəнге айналдырамыз. 
Белгіленген тармақтар келесі ережелерге сəйкес есептеледі: 

1, 3, 4, 8, 9, 11, 12, 16 жəне 17 тармақтар 1234567 өсу 
шкаласына сəйкестендіріледі. 2, 5, 6, 7, 10, 13, 14, 15, 18, 19 жəне 
20 тармақтар 7654321 кему шкаласына сəйкестендіріледі. 1-ден 7-
ге дейінгі өсу тізбегі 7-ден 1-ге дейінгі кері тізбекпен кезектеседі. 
Ең жоғары 7 ұпай өмірде мақсаттың бар екенін, ал ең төменгісі 
оның жоқ екенін көрсетеді. 

Жалпы LO ұпайы барлық 20 тармақты құрайды. 1-кіші шкала 
(Мақсаттар) – 3, 4, 10, 16, 17, 18. 2-кіші шкала (Процесс) – 1, 2, 4, 
5, 7, 9. 3-кіші шкала (Нəтиже) – 8, 9, 10, 12, 20. 4-кіші шкала 
(Бақылау орны – Өзін-өзі бағалау) – 1, 15, 16, 19. 5-кіші шкала 
(Бақылау орны – Өмір) – 7, 10, 11, 14, 18, 19. 

Шкала нəтижелеріне сүйене отырып, олардың келесі 
мəндерін анықтауға болады: 

Өмірдегі мақсаттар. Бұл шкала өмірді мағынамен, бағытпен 
жəне перспективамен толтыратын мақсаттардың бар екенін 
көрсетеді. Төмен балл адамның қазіргі жəне кешегі өмірін 
көрсетеді, ал жоғары балл мақсаттың жоқтығын немесе басқа 
шкаладағы нəтижелермен біріктірілгенде, амбициялар мен 
жоспарлардың іске асыруға жəне олардың орындалуына 
жауапкершілік алуға негіз жоқтығын көрсетеді. 



 68 
 

Өмір процесі адам өмірінің эмоционалды қарқындылығын 
көрсетеді. Бұл шкала өмірдің жалғыз мəні - өмір сүру деген 
теорияны қолдайды жəне адамның бұл процесті қабылдауын 
көрсетеді. Жоғары балл, егер басқа шкаладағы баллдар төмен 
болса, қазіргі уақытпен өмір сүретін гедонистті көрсетеді. Бұл 
шкаладағы төмен баллдар өткен оқиғалардан лəззат алып немесе 
болашақ жетістіктерге назар аудара отырып, қазіргі өмірге 
қанағаттанбауды көрсетеді. 

Өзін-өзі жүзеге асыруға тиімділік немесе қанағаттанушылық 
бұрыннан өмір сүрген өмірдің сапасы мен оның мағыналылығын 
бағалауды көрсетеді. Басқа шкаладағы төмен баллдармен жоғары 
баллдар адамның өз өмірін қазірдің өзінде өткізіп жатқанын 
көрсетеді, ал өткен жетістіктер оларға жердегі сапарының қалған 
бөлігін абыроймен жүруге мағына мен күш береді. Төмен балл 
өткенге қанағаттанбауды көрсетеді. 

Жоғары балл алған «өзімді бақылау» локусы адамның өзін-
өзі таңдау еркіндігі бар, өмірін қалыптастыруға жəне оның жеке 
тұлға үшін мағынасын сезінуге мүмкіндігі бар күшті жеке тұлға 
ретінде бейнелейтінін көрсетеді. Төмен балл өз күшіне 
сенімсіздікті жəне тағдырын бақылаудың жоқтығын көрсетеді. 

Жоғары балл алған «өмірді бақылау» локусы қалаған 
шешімдерін қабылдау жəне жүзеге асыру арқылы өмірін бақылау 
мүмкіндігіне сенетінін көрсетеді. Төмен балл фатализмге 
сенетінін жəне өмірдің сыртқы факторлармен - жоғары 
күштермен, жағдайлармен - басқарылатынын, таңдау еркіндігінің 
иллюзия екенін жəне тілектер жасау мен мақсаттар қоюдың 
мағынасыз екенін қабылдайтынын көрсетеді. 

Д.А. Леонтьевтің мағына-өмірлік бағдарлар тесті болашақ 
қазақ тілі мен əдебиеті мұғалімдерін даярлауда маңызды 
диагностикалық, рефлексиялық жəне əдістемелік құрал бола 
алады. Бұл тест студенттердің өмірлік мақсатын, кəсіби таңдауын, 
өзіндік жауапкершілігін, педагогикалық қызметке мағыналық 
қатынасын анықтауға мүмкіндік береді. Қазақ тілі мен əдебиеті 
мұғалімі үшін мұндай мағыналық бағдар ерекше маңызды, 
өйткені ол оқушыға тіл мен əдебиет арқылы өмірлік 
құндылықтарды, ұлттық сананы, адамгершілік өлшемдерді жəне 
рухани жауапкершілікті жеткізеді. Сондықтан мағына-өмірлік 

бағдарлар тестін педагогикалық жоғары оқу орындарында кəсіби-
аксиологиялық даярлық жүйесіне енгізу болашақ мұғалім 
тұлғасын тереңірек қалыптастыруға ықпал етеді. 

Д. Хокинстің сана картасы – адамның құндылықтар 
иерархиясын анықтауда қолданылып жүрген маңызды 
құралдардың бірі. Дэвид Хокинс (1927-2012) – медицина 
ғылымдарының докторы, философия докторы, Психикалық 
денсаулық орталығының негізін қалаушы, Рухани зерттеулер 
институтының директоры, зерттеуші, спикер жəне терапевт. 
Дэвид Хокинс Милуокидегі мұғалімдер колледжінде білім алған, 
содан кейін Висконсин медициналық колледжінің студенті болды. 
1995 жылы Колумбия Тынық мұхиты университетінде философия 
бойынша PhD дəрежесін алды. 1952 жылдан бастап Дэвид Хокинс 
психиатр болып жұмыс істеп, адамның ойлауын зерттеді, бірнеше 
жүздеген ғылыми еңбектер жазды. 

 Дэвид Р. Хокинстің сана картасы (Map of Consciousness) – 
автордың көпжылдық ғылыми-тəжірибелік зерттеуі негізінде 
жасалып, Power vs. Force еңбегінде кең таралған рухани-
психологиялық модель. Бұл модельде адам санасының деңгейлері 
белгілі бір сандық шкала арқылы беріледі: төменгі деңгейлерге 
ұят, кінə, қорқыныш, ашу сияқты күйлер; жоғары деңгейлерге 
батылдық, бейтараптық, қабылдау, сүйіспеншілік, қуаныш, 
бейбітшілік, ағару сияқты күйлер жатқызылады. Хокинс бұл 
деңгейлерді 1–1000 аралығындағы шкаламен сипаттаған; оның 
жүйесінде 200 деңгейі «күш» пен «қуаттың» шекарасы ретінде 
түсіндіріледі. Дэвид Р. Хокинстің түсіндіруі бойынша, бұл модель 
шамамен 20 жылдық зерттеу нəтижесінде қалыптасқан; картада 
адам санасының деңгейлері 1–1000 аралығындағы логарифмдік 
шкала арқылы сипатталады. Бұл туралы баспагер 
сипаттамаларында Хокинстің 250 000-нан астам “калибрлеу” 
жүргізгені жəне сана деңгейлерін құндылықтар, эмоциялар мен 
ұстанымдар арқылы жіктегені айтылады.   

Шкала екі полярлық жарты шарға бөлінеді: деструктивті 
(төмен) жəне шығармашылық (жоғары) күйлер. Олардың 
арасындағы шекара - Батылдық деңгейі (200), онда жеке 
жауапкершілік пен оң өзгерістер басталады. Төмен деңгейлер 
(200-ден төмен - деструктивті күйлер): Ұят (20): Ұят, өзін-өзі жек 

көру, қорлау. Кінə (30): Өзін-өзі кінəлау, өкіну, деструктивті 
ойлар. Апатия (50): Үмітсіздік, құрбандық, үмітсіздік. Қайғы (75): 
Жоғалту, үнемі өкіну, депрессия. Қорқыныш (100): Мазасыздық, 
үрей, тəуелділік. Ашу (150): Ашу, реніш, кек алу ниеті. Мақтаныш 
(175): Менмендік, мақтаншақтық, талапшылдық. Жоғары 
деңгейлер (200 жəне одан жоғары - шығармашылық күйлер): 
Батылдық (200): Назарды мəселеден оның шешіміне аудару, 
əрекет етуге дайындық. Бейтараптық (250): Икемділік, қатаң 
күтулерден арылу. Дайындық (310): Оптимизм, ашықтық, 
шынайылық. Қабылдау (350): Кешіру, өз өміріңіздің жаратушысы 
екеніңізді түсіну. Ақыл-ой (400): Рационалдылық, ғылым, 
заттардың мəнін түсіну. Махаббат (500): Шартсыз махаббат, 
қайырымдылық, рухани ояну. Қуаныш (540): Ризашылық, 
альтруизм, ішкі тыныштық. Тыныштық (600): Трансценденттік, 
өмірді тұтастай қабылдау. Ағартушылық (700-1000): Құдайлық 
сананың ең жоғары деңгейі. Модельдің негізгі түсініктері. 200-ші 
сыни нүкте: Қиратудан жаратылысқа көшу. Бұл деңгейден төмен 
барлық нəрсе энергияны алып тастайды, одан жоғары барлық 
нəрсе мүмкіндіктерді толтырады жəне кеңейтеді. Басымдық фон: 
Деңгейлер адамның тек бір эмоцияны бастан кешіретінін 
білдірмейді. Дегенмен, əр адамның басым деңгейі бар, бұл оның 
стресске жəне күнделікті істерге əдеттегі реакциясын анықтайды. 

Ғылыми тұрғыдан қарағанда, бұл модельді эмпирикалық 
дəлелденген психологиялық теория ретінде қабылдау қиын. 
Хокинс сана деңгейлерін анықтауда «muscle testing», яғни 
қолданбалы кинезиологияға ұқсас бұлшықет тестілеу əдісіне 
сүйенгенін айтады. Ал қолданбалы кинезиологияның 
диагностикалық дəлдігіне қатысты ғылыми əдебиетте күмəн көп: 
кей зерттеулер мұндай тестілеудің нəтижесі субъективті бағалауға 
тəуелді екенін, сенімділігі мен валидтілігі жеткіліксіз екенін 
көрсетеді. Мысалы, 2014 жылғы қос соқыр рандомизацияланған 
зерттеу қолданбалы кинезиологияны сенімді диагностикалық 
құрал ретінде негіздеуге жеткілікті дəлел таппаған.   

Сондықтан Дэвид Хокинстің сана картасы академиялық 
психологиядағы стандартталған, дəлелді модель бола 
алмағанымен, рухани-аксиологиялық немесе өзін-өзі тануға 
арналған метафоралық жіктеу ретінде қарастырылады. Ол 

адамның ішкі күйін, эмоциялық-рухани бағдарын, өмірге 
қатынасын сипаттауға ыңғайлы болуы мүмкін, бірақ оны нақты 
өлшейтін ғылыми шкала ретінде қолдануға жарамайды. 

Д.Р. Хокинстің сана картасы (4-кесте) адам санасының 
эмоциялық-рухани деңгейлерін иерархиялық түрде сипаттайтын 
авторлық модель болып табылады. Бұл модельде адамның ішкі 
күйі төменгі деструктивті эмоциялардан жоғары үйлесім, 
сүйіспеншілік, бейбітшілік жəне рухани тұтастық деңгейлеріне 
қарай дамитын үдеріс ретінде түсіндіріледі.  

Хокинстің сана деңгейлерін сандық тұрғыдан өлшеу тəсілі 
академиялық психологияда толық мойындалған валидті əдіс 
қатарына жатпайды. Осы себепті сана картасын ғылыми зерттеуде 
тікелей диагностикалық құрал ретінде емес, тұлғаның 
құндылықтық, эмоциялық жəне рухани даму деңгейлерін 
сипаттайтын эвристикалық-метафоралық модель ретінде қолдану 
орынды. Болашақ мұғалімдерді даярлау контексінде бұл модельді 
абайлап, тек қосымша рефлексия құралы ретінде пайдалануға 
болады.  

Д.Р. Хокинстің сана картасын болашақ қазақ тілі мұғалімінің 
кəсіби-құндылық қатынасын қалыптастыру тұрғысынан 
қарастыру оның рефлексиялық мүмкіндігін айқындауға жол 
ашады. Хокинс ұсынған модельде адамның ішкі күйі төменгі 
деструктивті эмоциялық күйлерден жоғары үйлесім, 
сүйіспеншілік, қуаныш жəне рухани тұтастық күйлеріне қарай 
дамитын иерархиялық жүйе ретінде сипатталады. Модельдегі 200 
деңгей – қорқыныш, ашу, реніш сияқты күйлерден 
жауапкершілікке, əрекетке жəне оң өзгеріске бет бұратын 
«батылдық» деңгейі ретінде көрсетіледі. Ал 350 деңгейдегі 
қабылдау, 400 деңгейдегі ақыл-ой, 500 деңгейдегі махаббат, 540 
деңгейдегі қуаныш сияқты ұғымдар адамның өзіне, өзгеге жəне 
өмірге деген қатынасының сапалық өзгерісін сипаттайды.  

Бұл модельді педагогикалық тұрғыдан қолданудың маңызды 
қыры – адамның өзіне деген қатынасын байқауға мүмкіндік беруі. 
Мəселен, ұят деңгейінде адам өзін төмендетуге, өзін 
қабылдамауға бейім болса, кінə деңгейінде жауапкершілікті 
конструктивті түрде қабылдаудан гөрі өзін-өзі айыптауға ұрынуы 
мүмкін. Қорқыныш пен ашу деңгейлерінде сыртқы жағдайларға 
қорғаныс, қарсылық немесе реніш арқылы жауап беру басым 
болады. Мұндай эмоциялық күйлер адамның психологиялық 
ресурсын ішкі қарсылыққа жұмсауына алып келеді. Хокинстің 
терминологиясындағы «энергияның төмендеуі» ұғымын осы 
тұрғыдан адамның назарын, уақытын жəне ішкі күшін нəтижелі 
кəсіби əрекеттен гөрі жағымсыз эмоцияларды бастан кешіруге 
жұмсауының метафоралық сипаттамасы ретінде түсінуге болады. 

Болашақ мұғалім үшін өзінің қай эмоциялық күйде тұрғанын 
аңғару – кəсіби өзіндік сананың маңызды элементі. Мысалы, 
сабаққа дайындалу барысында «менің қолымнан келмейді», 
«оқушылар мені тыңдамайды», «мен жақсы мұғалім емеспін» 
деген ішкі ойлар пайда болса, олардың артында қорқыныш, 
сенімсіздік немесе өзін-өзі кінəлау тəрізді күйлер тұруы мүмкін. 
Ал осы эмоцияны жай ғана басып тастау емес, оны байқау – атау 
– себебін түсіну – қайта бағалау – əрекет бағытын 
таңдау тəртібімен қарастыру тұлғаның өзін-өзі реттеу қабілетін 
күшейтеді. Мұндай рефлексиялық əрекет адамның назарын 
мəселенің өзінен оны шешуге қарай бағыттайды. 

Осы тұрғыдан алғанда, Хокинстің «батылдық» деңгейін 
болашақ мұғалімнің кəсіби жауапкершілікті қабылдауымен 
шартты түрде байланыстыруға болады. Батылдық – 
эмоциялардың мүлдем болмауы емес, жағымсыз эмоцияға 
қарамастан əрекет етуге дайын болу. Одан кейінгі қабылдау 
деңгейінде мұғалім өзіндегі əлсіздіктерді жоққа шығармай, 
оларды мойындап, өз кəсіби дамуының бастапқы нүктесі ретінде 
қабылдайды. Ақыл-ой деңгейінде ол өзінің педагогикалық 
тəжірибесін талдап, эмоциялық реакцияларының себептерін 
түсінуге, кəсіби шешімдерін дəлелдеуге ұмтылады. Ал жоғары 
деңгейлердегі сүйіспеншілік пен қуаныш ұғымдарын 
педагогикалық тұрғыдан оқушыға құрметпен қарау, өз кəсібінің 
мəнін сезіну, тіл үйретуден рухани қанағат табу, оқушы жетістігін 

өз кəсіби қызметінің мағыналы нəтижесі ретінде қабылдау 
сипаттарымен байланыстыруға болады. 

Демек, болашақ мұғалім сана картасындағы күйлерді өзін-өзі 
диагностикалайтын ғылыми өлшем ретінде емес, кəсіби 
рефлексияға арналған метафоралық бағдар ретінде пайдалана 
алады. Мысалы, «Қазіргі сəтте менің кəсіби əрекетіме қандай 
эмоция басымдық жасап тұр?», «Бұл эмоция менің оқушыға жəне 
пəнге деген қатынасыма қалай əсер етеді?», «Мен осы күйден 
жауапкершілік пен əрекетке қалай өте аламын?», «Қазақ тілін 
оқыту менің кəсіби өмірім үшін неліктен маңызды?» деген 
сұрақтар мұғалімнің өзіндік рефлексиясын тереңдетеді. 

Оқушыға қазақ тілінің өзін құндылық ретінде таныту үшін 
алдымен мұғалімнің өзі қазақ тілін кəсіби жəне тұлғалық 
құндылық ретінде сезінуі қажет. Мұғалім мəтін тіліндегі 
көркемдік, мағыналық, мəдени ерекшеліктерді өзі құндылық 
ретінде қабылдағанда ғана оларды оқушыға жай тілдік факт 
ретінде емес, тануға, сезінуге жəне бағалауға болатын құндылық 
ретінде ұсына алады. Осылайша мұғалімнің ішкі эмоционалдық 
күйін бақылауы оның кəсіби құндылық қатынасының 
қалыптасуымен сабақтасады. Сондықтан Хокинстің сана 
картасын болашақ қазақ тілі мұғалімінің кəсіби-аксиологиялық 
даярлығында қолданудың негізгі мақсаты – оның «сана деңгейін» 
анықтау емес, өзінің эмоциялық күйін байқап, оған сыни тұрғыдан 
қарап, ішкі ресурсын кəсіби мақсатқа бағыттауына мүмкіндік 
беретін рефлексиялық мəдениетін қалыптастыру. Мұндай мұғалім 
өз пəніне деген құндылық қатынасын тек сөзбен жарияламай, оны 
өзінің сөйлеуі, қарым-қатынасы, сабақ ұйымдастыруы жəне 
мəтінмен жұмыс істеу тəсілі арқылы көрсете алады. Нəтижесінде 
мұғалімнің жоғары кəсіби-құндылық қатынасы оқушыға да 
беріледі. 

2.3 ҚҰНДЫЛЫҚ ҚАТЫНАСТЫҢ ҚАЛЫПТАСУ 
КЕЗЕҢДЕРІ МЕН ДЕҢГЕЙЛЕРІ 

 
«Тілге деген құндылық қатынас» – педагогика ғылымы үшін 

жаңа əрі мəні жағынан терең ұғым. Ол білім алушының  қазақ тілін 
тек міндетті пəн ретінде қабылдаудан тілді жеке өмірлік 
тəжірибесінің, рухани дамуының, ұлттық бірегейлігінің ажырамас 
бөлігі ретінде сезінуіне дейінгі ішкі трансформациясын 
сипаттайды. Ол трансформацияны мақсатты түрде ұйымдастыру 
болашақ қазақ тілі мұғалімінің жоғары кəсіби шеберлігін талап 
етеді. 

«Қатынас» категориясы – психология ғылымында тұлға 
теориясының іргетасы ретінде қарастырылады. Психолог ғалым 
В.Н. Мясищевтің еңбектерінде «қатынас» ұғымы адамның іс-
əрекетінде, реакцияларында жəне тəжірибесінде көрінетін, 
шындықтың əртүрлі аспектілерімен жеке тұлғаның саналы, 
таңдаулы, тəжірибеге негізделген психологиялық 
байланыстарының тұтас жүйесі ретінде сипатталады [35]. Бұл 
анықтама «механикалық байланыс» пен «мəндік байланысты» 
айқын ажыратады: адам жатталған ережелерді автоматты түрде 
орындайтын құрылғы емес, нысандарды саналы бағалайтын, 
олармен мəндік қатынасқа түсетін субъект. В.Н. Мясищев 
адамның қатынасы оның объектімен өзара байланысын 
реттейтінін, оған ұмтылу немесе одан алыстау арқылы 
көрінетінін, іс-əрекеттің тиімділігін арттырып немесе кемітетінін 
атап өтеді. Педагогика үшін бұл тұжырымнан маңызды 
методологиялық қорытынды туындайды: егер білім алушының 
пəнге деген қатынасы оның тиімділігіне тікелей ықпал етсе, онда 
педагогикалық жұмыстың мақсаты тек білім беру ғана емес, білім 
алушыда сол пəнге деген дұрыс, мəндік қатынасты қалыптастыру 
болады. Демек тіл сабағы лингвистикалық жүйені меңгерту 
кеңістігі болумен бірге тілге деген бағалы психологиялық 
байланысты нығайту ортасы қызметін атқарады. 

Философиялық аксиологияда «құндылық» ұғымы XIX 
ғасырдан бастап дербес зерттеу нысанына айналды. Г. Риккерт 
еңбектерінде «құндылық» – шындықтың нейтралды элементі 
емес, субъектінің ол элементке маңыздылық, мəнділік 



 76 
 

тұрғысынан берген бағасы деп анықталды. Г. Риккерттің: 
«Нысанда «болу» бар, құндылықта «маңыздылық» бар», - деген 
тезисі аксиологияның гносеологиялық тұрғыдағы ерекшелігін 
айқындайды [36]. Педагогикалық аксиологияда бұл пайым 
мынадай практикалық мағынаға ие болады: тілдің «бар болуы» – 
биологиялық факт, ал тілдің білім алушы үшін «маңызды болуы» 
– педагогикалық жетістік. 

С.Л. Рубинштейн мен А.Н. Леонтьевтің іс-əрекет 
психологиясы тұрғысынан «тілге деген құндылық қатынас» 
мынадай үш психологиялық өлшемде сипатталады: Бірінші – 
когнитивтік өлшем: білім алушы тілдің мəдени-тарихи маңызын, 
оның ұлттық болмыстағы рөлін, тілде жинақталған рухани 
мазмұнды саналы түрде біледі. Екінші – эмоционалдық өлшем: 
білім алушыда тілге деген ынта, мақтаныш, жауапкершілік, 
эстетикалық лəззат сезімдері бар. Үшінші – іс-əрекеттік өлшем: 
білім алушы тілді нақты жағдаяттарда – тұрмыста, кəсіби ортада, 
шығармашылық жұмыстарда – саналы, белсенді, мəдени тұрғыдан 
сауатты қолданады [37, 38]. Осы үш өлшемнің органикалық бірлігі 
– толыққанды аксиологиялық қатынастың белгісі. 

Педагогика ғылымында тілге деген құндылық қатынасты 
жүйелі сипаттауға арналған маңызды теориялық үлес – М.А. 
Кейвтің зерттеу жұмысы. Ғалым болашақ маманның пəніне деген 
құндылық қатынасының құрылымын төрт компоненттік модель 
арқылы ашады: семантикалық, когнитивтік, эмоционалды-
бағалаушы жəне əрекеттік-еріктілік компоненттер [39]. 
Семантикалық компонент – білім алушының пəнді бағдарламалық 
міндет ретінде ғана емес, өзінің ұлттық-мəдени бірегейлігінің 
негізі, болашақ кəсіби іс-əрекетінің маңызды тірегі ретінде саналы 
қабылдауын сипаттайды. «Неге мұны меңгеру керек?» деген 
мотивациялық сауалға ішкі жауап – осы компоненттің нəтижесі. 
Семантикалық компоненттің дамуы білім алушыда тіл туралы 
«жалпы» ұғымнан «жеке мағынаға» ауысуды білдіреді. 
Когнитивтік компонент – тілдің ғылыми-теориялық жүйесін 
меңгерумен қатар, оның тарихы, мəдениетпен, философиямен, 
этнографиямен байланысы туралы кең білімді игеруді 
сипаттайды. Бұл компоненттің дамуы барысында білім алушы 
үшін тіл «сыртқы білімнен» «тұлғалық білім» мəніне ауысады, 

яғни тіл тек пəндік категория емес, мəдени феномен ретінде 
қабылданады. «Нені білу керек?» деген сауалға жауап – 
когнитивтік компоненттің шеңберінде шешіледі. Эмоционалды-
бағалаушы компонент – тілге деген жеке, сезімдік, эстетикалық 
қатынасты сипаттайды. Бұл компоненттің дамуы үшін білім 
алушыға тілдің сұлулығын, образды байлығын, поэтикалық 
мүмкіндіктерін нақты мысалдар арқылы сезіндіру маңызды. Абай 
Құнанбаевтың тұжырымдары, Мағжан Жұмабаевтың поэзиясы, 
шешендік сөздердің тілдік эстетикасы т.б. – осы компоненттің 
қалыптасуына тікелей ықпал ететін педагогикалық нысандар. 
«Бұл маған не береді?» деген рефлексиялық сауалды білім алушы 
осы компоненттің кілті ретінде қолданып отыруы керек. 
Əрекеттік-еріктілік компонент – білім алушының тілді ерікті, 
белсенді, шығармашылықпен қолдануын сипаттайды. Бұл 
компонент білім алушының «оқу ортасынан» «өз өмірлік 
ортасына» тілді алып шығуымен өлшенеді: ол тілді тек тапсырма 
орындауда ғана емес, нақты қарым-қатынаста, жазбаша 
шығармашылықта, кəсіби ортада ерікті қолданады. «Мен не 
істеуге тиіспін?» деген сыртқы түрткі ықпалынан шығып, «Мен не 
істегім келеді?» деген ішкі қалау күйіне өту – осы компоненттің 
жетілу белгісі (5-кесте). 

 
5-кесте. М.А. Кейв бойынша тілге деген құндылық 

қатынасының компоненттік моделі (қазақ тіліне бейімделген). 
 

Компонент Мазмұны Жетекші 
сауал 

Тілдік мінез-құлықтағы 
көрінісі 

Семанти-
калық 

Тілдің жеке 
мəнін тану 

«Неге 
маңызды?» 

Тілдің ұлттық-тарихи рөлі 
туралы сөйлеседі, оны 
болашаққа байланыстырады 

Когнитив- 
тік 

Тілдің ғылыми-
мəдени 
мазмұнын 
игеру 

«Нені 
білемін?» 

Тілдің мəдени-тарихи 
контекстін, концептілерін, 
лингвистикалық теорияны 
біледі 

Эмоцио-
налды-
бағалаушы 

Тілге деген 
сезімдік-
эстетикалық 
қатынас 

«Не 
сезінемін?» 

Мақал-мəтелдерді, 
поэзияны, шешендік сөзді 
эстетикалық тұрғыдан 
бағалайды 

Компонент Мазмұны Жетекші 
сауал 

Тілдік мінез-құлықтағы 
көрінісі 

Əрекеттік-
еріктілік 

Тілді белсенді, 
ерікті қолдану 

«Не 
істеймін?» 

Тілді оқу аясынан тыс 
ерікті, шығармашылық 
деңгейде қолданады 

 
Демек қазақ тілін аксиолингводидактикалық тұрғыдан 

оқытудың мақсаты тек тілдік дағдыларды меңгерту ғана емес, 
оқушының тілге деген бағалаушы, сезімдік жəне əрекеттік 
қатынасын қалыптастыру болуы тиіс. Тілді ұлттық мəдениеттің 
тасымалдаушысы жəне жеке тұлғаның өзіндік ерекшелігінің 
тілдік айнасы ретінде сезіндіру – аксиолингводидактиканың 
орталық педагогикалық идеясы. Қазақ тілі сабақтарының 
аксиологиялық мақсаты – білім алушының тілдік тұлғасын 
лингвистикалық жəне рухани-мəдени тұрғыдан қалыптастыру. 
Бұл мақсат грамматикалық білімді тереңдетеді, мəнін арттырады. 
Мысалы, «ілік септігін» меңгерген білім алушы «ұлттың тілі», 
«ұлт тілі» тіркестерінің айырмашылығын түсінумен бірге түрік 
изафетінің мəдени-рухани мазмұнын да сезініп шығады. 

Тұлғаның құндылықтар жүйесінде бағдарлануының 
психологиялық-педагогикалық механизмдерін зерттеген А.В. 
Кирьякованың пікірінше, тұлғаны құндылықтар əлемінде 
бағдарлаудың «іздеу – бағалау – таңдау – мақсат құру» деп 
аталатын əмбебап, кезеңдік механизмі бар [40]. Осы механизм 
педагогикалық үдерісті жобалаудың іргелі методологиялық 
қағидаты ретінде қазақ тілін оқытуда да жетекші рөл атқаруы тиіс. 
Ғалым тұжырымдамасының орталық идеясы құндылықтар 
тұлғаға сырттан дайын күйінде берілмейді, тұлға оларды іздеу, 
бағалау, таңдау жəне мақсат құру арқылы өзі игереді дегенге келіп 
саяды. Бұл ұстаным дидактикалық тұрғыдан революциялық, 
өйткені ол мұғалімнің рөлін «білім таратушыдан» «мағына 
іздетушіге» ауыстырады. Мұғалімнің міндеті – тілдің құндылық 
мəні жайлы білімді жеткізумен қатар білім алушының өзі шағын 
зерттеулер жүргізіп, іздеп, тауып, бағалап, қажетіне қарай саналы 
шешім қабылдап, өмірде қолдануына ыңғайлы педагогикалық 
жағдаяттар жасау. 

Механизмнің бірінші сатысы – іздеу. Іздеу кезеңі – білім 
алушының қазақ тілі арқылы ұлттық тарих, мəдениет, рухани мұра 

туралы жаңа ақпаратпен кездесіп, оның өзіне қатыстылығы 
туралы сауалдар алдына қоюы. «Бұл не?», «Бұл менің өмірімде не 
үшін керек?» деген сауалдар – іздеу кезеңінің когнитивтік 
белгілері. Педагогикалық тұрғыдан бұл кезеңде оқу материалы 
мен білім алушының жеке тəжірибесі арасында мағыналық 
«көпір» салу – мұғалімнің бастапқы, маңызды міндеті. 

Екінші саты – бағалау. Бағалау кезеңінде білім алушы жаңа 
ақпаратты бұрынғы рухани-адамгершілік, мəдени, ұлттық 
бейімділіктерімен салыстыра отырып ішкі бағалау жасайды. «Бұл 
мен үшін маңызды ма?», «Бұл менің ішкі дүниеме жақын ба?» 
деген сауалдар бағалау кезеңінің эмоционалдық-рефлексиялық 
белгілері. О.И. Берёзкина тұжырымдамасы бойынша дəл осы 
кезеңде ішкі мотивациялық-бағдарлық жүйе белсенді қалыптаса 
бастайды, сыртқы мотивация (баға, мақтау, мəжбүрлеу) ішкі 
мотивацияға (жеке мəн, рухани қажеттілік) орнын береді [41]. 

Үшінші саты – таңдау. Таңдау – субъективтік, дербес акт; ол 
сыртқы мəжбүрліксіз тұлғаның ішкі еркімен жасалады. Білім 
алушы тілдің белгілі бір аспектілерін – тарихи-мəдени лексиканы, 
поэтикалық жүйені, шешендік мұраны немесе тіл тарихын – өзінің 
жеке ерекшелігіне сай «жақын аймаққа» айналдырады. Педагог 
мұнда «мүмкіндік кеңістігін» жасаушы ретінде тұрады: дəлелдер 
мен мысалдар, шығармашылық тапсырмалар арқылы білім 
алушының ерікті таңдауын жеңілдетеді. 

Төртінші саты – мақсат құру. Бұл сатыда білім алушы тілге 
деген ішкі қатынасын нақты мақсаттарға айналдырады: «Мен өз 
ойымды ауызша жəне жазбаша еркін, толық жеткізу дағдымды 
жетілдіремін», «Болашақта осы тілді оқытамын», «Ана тілімді 
сақтап, дамытуға ат саламын». Мақсат – іс-əрекеттің бастауы. 
Құндылық қатынас қалыптастырудың «іздеу – бағалау – таңдау – 
мақсат құру» тізбегі бір рет орындалып аяқталатын схема емес, 
жоғарыға қарай жылжитын спираль тəрізді үдеріс: тілді тереңдете 
меңгерген сайын білім алушы жаңа іздеу деңгейіне шығады, жаңа 
бағалаулар жасайды, жаңа мақсаттар қояды. 

Аксиолингводидактиканың маңызды теориялық тірегінің 
бірі – тіл білімінде кеңінен қалыптасып келе жатқан тілдік тұлға 
теориясы. Ю.Н. Карауловтың концепциясы бойынша тілдік тұлға 
– тілдің лексика-грамматикалық жүйесін меңгерген жəне тіл 

арқылы рухани-мəдени мазмұнды танып, оны өзінің 
дүниетанымына сіңіре алатын тұлға [42]. Үш деңгейлі модельде: 
вербалды-семантикалық деңгейде (тілдік жүйені меңгеру), 
когнитивтік деңгейде (тілдік концептілер мен дүниебейне), 
мотивациялық-прагматикалық деңгейде (тілге деген мотивация, 
мақсат, іс-əрекет) – тілдік тұлғаның деңгейлі дамуы бейнеленеді. 
Караулов моделі бойынша тілге деген толыққанды аксиологиялық 
қатынас үшінші, яғни ең жоғарғы деңгейде қалыптасады. Бірінші 
деңгейде білім алушы тілдің лексикалық-грамматикалық жүйесін 
меңгерсе, екінші деңгейде тілдік концептілер мен мəдени 
дүниебейнені игереді, ал үшінші деңгейде тілге деген саналы 
мотивациялық-аксиологиялық қатынас пайда болады. Осы үш 
деңгейдің тізбекті игерілуін қамтамасыз ету тілді аксиологиялық 
тұрғыдан оқытудың стратегиялық жолы болады. 

Демек қолына дипломын алып, білім беру ісіне аяқ басқалы 
тұрған болашақ қазақ тілі мұғалімі мотивациялық-прагматикалық 
деңгейде жұмыс істеу талаптарына жауап бере алатын жоғары 
дамыған тілдік тұлға болуы тиіс. Ол тілді тек «грамматикалық 
ережелер жиынтығы» ретінде емес, «мəдени-рухани феномен» 
ретінде қабылдайды, сабақта тілдің осы мəдени қабатын оқушыға 
жеткізу – оның кəсіби міндеті. Сондықтан болашақ маман 
даярлауда аксиолингводидактикалық ұстанымды негіз етіп алу 
педагогикалық жоғары мектептің басты стратегиялық міндетіне 
жатады. 

Cтуденттік шақ – жаңа нəрсені үйрену өте оңай жəне табиғи 
жүретін, аксиологиялық сананың белсенді қалыптасатын 
сензитивтік (лат. sensus – сезімталдық) кезеңі. 17-23 жас 
аралығында «ұлттық бірегейлік» пен «мəдени тиесілілік» сезімі 
қарқынды дамиды, тілге деген қатынас осы тиесілілік сезімімен 
тікелей байланысты. Педагогикалық тұрғыдан бұл мұғалімнің тіл 
арқылы білім алушыға ұлттық мəдениетке «тиесілілік» сезімін 
бере алу мүмкіндігін көрсетеді. 

E.L. Deci мен R.M. Ryan өзін-өзі анықтау теориясы (Self-
Determination Theory) арқылы тілге деген аксиологиялық 
қатынасты нығайтудың мотивациялық механизмін ашты [43]. 
Олардың тұжырымы бойынша: адам іс-əрекет нəтижесінде 
сыртқы ынталандырумен (баға алу, мақтау, жаза) қатар ішкі 

мотивацияны (қызығушылық, мағыналылық сезімі, өсу, 
тиесілілік) қажет етеді. Тіл оқытуда ішкі мотивацияны оятудың 
педагогикалық шарты – тапсырмаларды білім алушының жеке 
тəжірибесімен байланысты, мағыналы, рефлексияға шақыратын 
етіп ұсыну.  

E. Horwitz пен D. Young Д. «тілдік үрей» (foreign language 
anxiety) жайлы зерттеуінде білім алушылардың едəуір бөлігінде 
болуы мүмкін отбасындағы тіл мəртебесіне байланысты жатсыну 
мəселесі көтеріледі [44].  Бұл отбасындағы тілге деген құндылық 
қатынастың білім алушыға да əсер ететінін көрсетеді. Тілдік 
санадағы осындай мəселелер білім алушының тілге деген 
аксиологиялық қатынасының қалыптасуына кедергі болатынын 
да ескеру қажет. Сондықтан тілге қатысты сыныптан тыс шаралар 
ұйымдастырып, ата-аналарға тіл оқытудағы құндылық бағытты, 
балаларының жетістіктерін  көрсетіп отыру арқылы оң 
эмоционалдық орта жасау – аксиологиялық педагогиканың 
бастапқы, өте маңызды міндеті. 

Педагогикалық үдерісті кезеңдерге бөлу – дидактиканың 
классикалық ұстанымдарының бірі. Я.А. Коменскийдің «Ұлы 
дидактикасынан» бастап қазіргі педагогикалық технологияларға 
дейін оқу-тəрбие үдерісінің кезеңдік ұйымдастырылуы оның 
тиімділігін арттыратыны дəлелденген [45]. Тілге деген 
аксиологиялық қатынасты қалыптастыру – жай күнде-ақ 
«өздігінен» болатын үдеріс емес; ол мақсатты, бірізді 
педагогикалық ықпалды қажет ететін ұзақ мерзімді тұлғалық 
трансформация. 

Ұсынылатын бес кезеңдік модель (6-кесте) мынадай 
теориялық тірегі бар ұстанымдарға сүйенеді. Бірінші – бірізділік 
ұстанымы: кезеңдер белгілі бір логикалық тізбекте орналасады; 
алдыңғы кезеңнен алынған тəжірибе келесі кезеңнің негізі 
болады. Екінші – кумулятивтілік ұстанымы: əр кезең алдыңғысын 
жоймайды, оны тереңдетеді, байытады. Үшінші – жеке бағдарлану 
ұстанымы: кезеңдердің өту қарқыны мен тереңдігі білім 
алушының жеке тілдік жетістігіне, мотивациясына, бастапқы 
тілдік тəжірибесіне байланысты болады. Төртінші – 
интегративтілік ұстанымы: тіл – тек пəндік жүйе емес, мəдени 
тəжірибе кеңістігі ретінде пайдаланылады. Модельдің жалпы 

логикасы А.В. Кирьякованың механизмімен үндесе отырып, 
мынадай траектория бойынша қозғалады: «таныстыру мен 
сенімсіздікті жеңу → тілдің мəдени-рухани мазмұнын тану → 
жеке аксиологиялық қатынасты қалыптастыру → белсенді мəдени 
тəжірибе → рефлексия жəне тереңдету». Бұл траектория білім 
алушыны «тілді білушіден» «тілді сүюшіге» жəне «тілмен өмір 
сүрушіге» дейін кезең-кезеңімен апарады.  

 
6-кесте. Білім алушының  қазақ тіліне аксиологиялық 

қатынасын қалыптастырудың бес кезеңдік моделі 
 

Кезең Педагогикалық 
мақсат 

Күтілетін 
нəтиже 

Негізгі тəсілдер 

1-кезең 
Пəннің 
құндылық 
бағдарымен 
таныстыру 

Тілмен 
эмоционалды 
кездесу 

Таңдану, 
қызығушылық 

Аутентті мəтін, əн-
жыр, мақал-мəтел – 
бағалаусыз 

2-кезең 
Мəдени-
рухани тану 

Концептілерді, 
тілдік мəдениетті, 
ұлттық жадыны 
тану 

Тіл – рухани 
жад деген 
когнитивтік 
тұжырым 

Лингвомəдениеттану 
талдауы, мəтінмен 
тереңдетілген жұмыс 

3-кезең 
Жеке 
көзқарас 

Тілге деген жеке, 
саналы 
аксиологиялық 
қатынас 

Тіл – жеке 
маңызды 
нысан 

Аксиологиялық эссе, 
пікірталас, 
рефлексиялық 
күнделік 

4-кезең 
Белсенді 
тəжірибе 

Тілді нақты 
мəдени 
тəжірибеде 
қолдану 

Тіл – өмір 
кеңістігі 

Жобалар, 
олимпиада, цифрлық 
белсенділік 

5-кезең 
Рефлексия 

Тілдік дамуды 
рефлексиялық 
бағалау 

Тұрақты, ішкі 
мотивациялы 
аксиологиялық 
қатынас 

Портфолио, тілдік 
өмірбаян, манифест 

 
Бірінші кезең пəннің құндылық бағдарымен таныстыру деп 

аталады, бұл кезеңнің педагогикалық міндеті – білім алушы пен 
тіл арасындағы бастапқы психологиялық кедергілер – «тіл – 
қызықсыз, қажетсіз, құнсыз пəн» деген стереотиптерді ысырып, 
тілге деген оң құндылық бағдар көрсету. Бұл міндет оқу жылының 

алғашқы апталарында, кейде алғашқы сабақтардың өзінде 
шешілуі тиіс. Бірінші кезеңнің педагогикалық тəсілдері: тілдің 
тарихи-мəдени мысалдарымен эмоционалдық кездесу 
ұйымдастыру (аутентті мəтіндер, мақал-мəтелдер, шешендік 
сөздер, əн-жырлар – «дұрыс/бұрыс» категориясынан тыс, тек 
лəззат алу үшін); тілдің «ғажайып» қырларын ашу – фонетикалық 
сұлулығын, бейнелі тіркестерінің тереңдігін, атаулардың 
этимологиялық байлығын сезіндіру; мұғалімнің тілге деген жеке 
сүйіспеншілігін, аксиологиялық қатынасын ашық танытуы – 
«білім алушы мұғалімнің тілге деген қатынасын бастан кешеді». 

Бұл кезеңнің негізгі психологиялық механизмі – таңдану 
(wonder). Аристотель «барлық білім таңданудан басталады» деген 
болатын. Білім алушы қазақ тілінің шексіз байлығын – үндестік 
заңының ғажабын, фразеологизмдерінің астарын, мақал-
мəтелдерінің даналығын, жалғау-жұрнақтар жүйесінің нəзіктігін – 
сезінген кезде, онда «мен білмеген нəрсе бар екен» деген 
когнитивтік таңдану пайда болады. Осы таңдану – пəнге деген 
алғашқы оң эмоционалдық фонды қалыптастырады. Кезеңнің 
нəтижесінде білім алушыда тілге деген қызығушылық пен оң 
эмоционалдық қатынастың бастамасы пайда болады. Пəнге деген 
позитивтік эмоциялардың артуы – бірінші кезеңнің 
педагогикалық табысы болады. Білім алушы «бұл пəн мен үшін де 
қызықты болуы мүмкін» деген сезімге жетуі – мақсатқа 
жеткендіктің белгісі. 

Екінші кезеңде тілдің мəдени-рухани мазмұнын тану үдерісі 
жүреді жəне білім алушы оң эмоционалдық фон негізінде 
концептілер, символдар, тарихи жады түріндегі тілде жинақталған 
ұлттық-мəдени мазмұнды саналы танып-білуге кіріседі. Бұл кезең 
бірінші кезеңнің «сезімдік таныстырудан» «когнитивтік тануға» 
өту кезеңі. Тілдік концептілер жай лексикалық бірлік емес, 
мəдениеттің ядролық ұғымы, ұлттың дүниетанымдық 
парадигмасының тілдік кодтары ретінде қарастырылады. Кез 
келген бір концептімен жұмыс жасағанда білім алушы сөздіктегі 
анықтамамен шектелмейді, мақал-мəтелдерде, батырлар 
жырларында, классикалық поэзияда, ауызекі тілдік қолданыста 
осы концептінің қалай кодталғанын зерттейді. Нəтижесінде білім 
алушы əрбір тілдік бірліктің лексика-грамматика деңгейінен 

«ұлттық аксиологиялық парадигма» деңгейіне қалай шығатынын 
сезінеді. 

Бұл кезеңде аутентті мəтіндермен жұмыс ең тиімді 
педагогикалық тəсіл болады. Аксиолингводидактиканың «мəтін – 
диалог» тұжырымдамасы бойынша аутентті, рухани мазмұнды 
мəтін білім алушыны автормен, оның дүниетанымымен тікелей 
диалогқа тартады. Жыр-дастандардан, шешендік сөздерден, ақын-
жазушылардың шығармаларынан үзінділер – осылардың барлығы 
білім алушының тілдің аксиологиялық қабатымен алғашқы мəндік 
кездесуін жасаушы мəтіндер. Кезең нəтижесінде білім алушыда 
«тіл – тек сөйлесу құралы емес, халықтың рухани жады» деген 
когнитивтік тұжырым қалыптасады. Бұл тұжырым сезімдік 
деңгеймен бірге теориялық деңгейде де негізделген болуы тиіс. 
Білім алушы «неге тілдің мəдени мазмұны маңызды?» деген 
сауалға аргумент бере алатын болуы – екінші кезеңнің аяқталу 
белгісі. 

Үшінші кезең жеке аксиологиялық қатынасты 
қалыптастыруға бағытталады, бұл кезеңде білім алушы тілге 
деген өзіндік, жеке, саналы аксиологиялық көзқарасын 
қалыптастырып, «бұл тіл маған неліктен маңызды?» деген сұраққа 
ол өзінің жеке тəжірибесі мен рефлексиясы негізінде жауап 
табуына жағдай жасалады. М. Рокичтің «терминалдық – 
инструменталдық құндылықтар» жіктемесі тұрғысынан бұл 
кезеңде тіл білім алушы үшін «инструменталдық» (пайдалы) 
нысаннан «терминалдық» – ішінде өзінде мəн бар құндылықтарға 
қарай бағыт алады. 

Бұл кезеңнің педагогикалық ерекшелігі ретінде мұғалімнің 
білім алушыға дайын идеяларды бермей, өзіндік көзқарасын 
қалыптастыру үдерісін жеңілдетуге ықпал етуін атау керек. Д. 
Колбтың тəжірибелік оқу теориясы бойынша аксиологиялық 
қатынас тек «тікелей тəжірибе → рефлексиялық бақылау → 
абстрактілі тұжырымдау → белсенді эксперимент» тізбегі арқылы 
терең орнығады. Яғни, білім алушы тілдегі мəдени мазмұнды тек 
«білу» деңгейінде ғана емес, «сезіну – бағалау – тұжырымдау – 
қолдану» деңгейлерінде игеруі тиіс. Бұл кезеңде «Менің ана 
тілім», «Тіл маған не береді?», «Тілдің болашағы кімнің 
қолында?» деген тақырыптарда аксиологиялық эссе жазу; 

сабақтың рефлексия кезеңінде бүгінгі сабақтан алған мəдени 
таным мен жеке сезімдерін жазу, талқылау; «Тілсіз ұлт болуы 
мүмкін бе?», «Жаһандану тіл мəдениетіне зиянды ма?»; «Менің 
тілдік өмірбаяным» деген тақырыптарда пікірталастар мен 
дебаттар ұйымдастыру, т.б.  педагогикалық тəсілдер арқылы  білім 
алушының  тілмен құндылық қатынасын ауызша, жазбаша түрде 
рефлексиялап отыру аса маңызды. Бұл тапсырмалар білім 
алушыны белсенді мағына іздеуші субъектіге айналдыру 
мақсатында жүзеге асырылады. Кезең нəтижесінде тілге деген 
эмоционалдық көзқарас жеке мағыналық тұлғалық ұстанымға 
айналады. Білім алушы өзінің тілге деген қатынасын ашық 
жариялап, дəлелдей алады, бұл лқу-танымдық мотивацияның 
«ішкі» күйге өткендігінің, яғни сыртқы мəжбүрліктен ішкі 
қажеттілікке айналғанының белгісі болады. 

Төртінші кезең тілді белсенді мəдени тəжірибеде игеру деп 
аталады. Бұл кезеңде теориялық таным мен жеке аксиологиялық 
қатынас нақты тілдік тəжірибеде – мəдени диалогта, 
шығармашылық жұмыста, қоғамдық белсенділікте – іске 
асырылады. Л.С. Выготскийдің «бірлескен іс-əрекет» теориясы 
бойынша дұрыс ұйымдастырылған оқыту баланың жақын арадағы 
даму аймағын қалыптастырып, оның əлі толық қалыптаспаған 
психикалық үдерістерінің дамуына ықпал етеді, сондықтан білім 
алушы тілдік білімді тек сабақ үстінде ғана емес, нақты мəдени 
контексте қолдана отырып, оған деген қатынасын тереңдетеді 
[46].  

Бұл кезеңнің педагогикалық тəсілдері кеңейтілген, мектеп 
кеңістігінен асатын жобалар мен іс-шараларды қамтиды. Тілдік 
концептілерді зерттеу, диалектілік лексика жинақтау, 
аудармашылық практика түріндегі ғылыми-зерттеу жобалары; 
поэтикалық аударма, сценарий, мəдени репортаж жазу сынды 
шығармашылық жұмыстар; тілдік үйірмелерге, олимпиадаларға, 
«Ұлы дала диктантына» қатысу түріндегі қоғамдық белсенділік; 
қазақша блог жүргізу, əлеуметтік желіде мəдени мазмұн жасау 
түріндегі цифрлық ортада тілдік белсенділік т.б. іс-шаралардың 
бірлескен нəтижесінде қазақ тілі білім алушы үшін «өмірлік 
кеңістігіне» айналады. Кезең нəтижесінде тілге деген 
аксиологиялық қатынас нақты іс-əрекеттік дағдыға, тілдік 

мəдениетке айналады. Білім алушы тілді сыныпта ғана 
«пайдаланушы» деңгейінен асып, нақты өмірде «қазақ тілімен 
өмір сүруші» деңгейіне көтеріледі.  

Бесінші кезең рефлексия, тілге деген қатынасты тереңдету 
деп аталады. Бұл кезеңде білім алушы өзінің тілдік дамуы мен 
тілге деген қатынасының жол-жолдағы өзгерісін саналы 
рефлексия арқылы бағалайды. Дж. Дьюи мен Д. Колбтың 
рефлексивтік оқыту теорияларына сүйене отырып: рефлексия – 
педагогикалық үдерістің қорытындылау сатысы ғана емес, оны 
жаңа деңгейге алып шығатын катализатор. Білім алушы Мен тілге 
бұрын қалай қарадым? Қазір не өзгерді? Бұл өзгеріс не себеппен 
болды?» деген сұрақтарға жауап іздеп, өзінің тілдік жетістігіне 
жан-жақты баға береді [47, 48]. 

Білім алушыға барлық тілдік жетістіктерін, шығармашылық 
жұмыстары мен рефлексиялық жазбаларын бір жерде 
жинақтайтын жеке мұрағат ретіндегі «Тілдік портфолио»; тілді 
қолдану тəжірибесіндегі қызықты оқиғаларды, бетбұрыс 
нүктелерді рефлексиялық нарратив түрінде жазатын «Тілдік 
өмірбаян»; тілге деген көзқарасын, міндеттемелері мен болашаққа 
арналған тілдік жоспарларын жариялау түріндегі рефлексивтік 
жазбаларын қамтитын «Тілдік манифест» жанрларын ұсынуға 
болады. Бұл жанрлар білім алушының қазақ тіліне деген 
құндылық қатынасы жайлы нақты, жазбаша форматта 
интроспективтік ой жүргізуге мүмкіндік береді. Кезең 
нəтижесінде тілге деген аксиологиялық қатынас тұрақты, 
рефлексивтік, яғни сыртқы ықпалдарға тəуелсіз, білім алушының  
ішкі берік саналы шешіміне негізделген деңгейге жетеді. Бесінші 
кезеңнің аяқталуы – тоқырау емес, А.В. Кирьякованың спираль 
моделіне сəйкес – жаңа, жоғары деңгейдегі келесі «іздеу» 
сатыларының басталуына апарады. 

Осы аталған бес кезеңдік модельді іске асырудың 
педагогикалық шарттары мұғалімнің аксиологиялық 
ұстанымының болуы, аксиологиялық тəрбиенің бастапқы 
дидактикалық бірлігі ретінде мəтіннің құндылық бағдарына 
сүйену жəне рефлексивтік-диалогтік оқу ортасын құру болады.  

Білім алушының тілге деген аксиологиялық қатынасын 
қалыптастырудың бастапқы, шешуші шарты – мұғалімнің өзінің 

тілге деген ұстанымының айқын болуы. Білім алушыға оқулықтан 
гөрі мұғалімнің тілге деген қатынасы көбірек əсер етеді, 
сондықтан мұғалім тілге деген өзінің жеке ұстанымын сабақта 
ашық танытқаны жөн болады. Тіл сабағы – мұғалімнің тілді 
сүйетінін, оны мəдени феномен ретінде қабылдайтынын нақты іс-
əрекет пен сөз арқылы танытатын кеңістік. Мұғалімнің 
аксиолингводидактикалық ұстанымы сабаққа аксиологиялық 
мазмұны бар мəтіндерді мақсатты түрде таңдауы; құрғақ ережені 
беріп қоя салудың орнына тілдік бірліктердің мəдени-рухани 
мазмұнын ашатын қызықты ақпараттарды орнымен беріп 
отыруды маңыздырақ деп санауы; білім алушыға тілдік 
нормаларды түсіндіруде «дұрыс/қате» категориясымен 
шектелмей, «мəнді/тиімді» категориясы арқылы қарауға баулуы; 
тіл туралы рефлексиялық диалогтарға қатысуға ынталандыруы 
сынды нақты кəсіби мінез-құлық, əрекеттерінен көрінеді. Болашақ 
мұғалімдерді даярлауда бұл ұстанымды қалыптастыру – 
педагогикалық жоғары мектептің кəсіби стандарты болуы тиіс. 
Мұғалімнің өзі оқытатын тілге деген аксиологиялық ұстанымы 
жай «тілді жақсы көремін» деген декларация емес, кəсіби-
педагогикалық ұстаным болады. Бұл ұстаным болашақ мұғалімнің 
бойында студенттік кезеңде, теориялық курстармен қатар арнайы 
жобалар жасау, педагогикалық практикадан өту кезеңдерінде 
мақсатты түрде дамытылуы тиіс. 

Қазіргі қазақ тілі оқулықтарында қолданылып жүрген 
ақпараттық мəтіндердің орнына оқушыны тілдің рухани 
кеңістігіне жетелейтін, тілдің өзін құндылық ретінде танытатын 
мəтіндер  қолданылуы керек. Себебі мəтін – білім алушыны 
ұлттың дүниетанымымен, сөз қолдану үлгілерімен, тіл 
байлығымен таныстыратын тірі кеңістік. Осы тұрғыдан алғанда, 
аксиологиялық тəрбиенің ең тиімді дидактикалық бірлігі ретінде 
дұрыс таңдалған мəтіндер болады. Аксиологиялық тұрғыдан 
мəтін таңдаудың критерийлері: күнделікті өтетін грамматикалық 
тақырыппен байланысты болуы (грамматикалық тақырыпты 
түсіндіруге қажетті мысалдарды қамтуы); аксиологиялық тереңдік 
(мəтін тілінде бағалауыш мазмұн, ұлттық концептілер, этикалық 
қатынастың болуы); тілдік эстетика (тілдің образды, поэтикалық 
мүмкіндіктерін ашуы); жас ерекшелігіне сəйкестілік (білім 

алушының  жеке тəжірибесімен байланысу мүмкіндігі); диалогтік 
əлеуеттің болуы (мəтін оқушыда сауал тудыруы, рефлексия 
шақыруы). Осы критерийлерге сай келетін мəтіндерді қолдану 
мұғалімнің іргелі кəсіби қабілетін көрсетеді. Мəтінмен 
аксиологиялық тұрғыдан жұмыс жасауда мəтінді тілдік 
ерекшелігіне қарай талдау; мəтіндегі тың сөздерге, 
грамматикалық құрылымдарға талдау жасау; мəтіндегі бағалауыш 
лексиканы анықтау; мəтіндегі тарихи-мəдени аллюзияларды ашу; 
мəтін мен білім алушының жеке тəжірибесі арасындағы 
мағыналық байланысты сездіру; мəтін тудыратын сезімдер мен 
ойларды рефлексиялық жазбаға айналдыру сынды 
тапсырмаларды қолдану маңызды. Осындай тапсырмалар білім 
алушыны мəтін мазмұнын пассивті қабылдаушы деңгейінен 
көздейтін белсенді тіл танушы, тіл зерттеуші деңгейіне көтеруге 
ықпал етеді. 

Білім алушының тілге деген құндылық қатынасы мағыналы 
диалог пен рефлексия жағдайында дамиды. «Сыни педагогика» 
бойынша: «банктік оқыту» – мұғалімнің білімді білім алушыға 
«салып қоюы» – тұлғаны пассивтіге айналдырады; ал «диалогтік 
оқыту» – сауал қою, бірлесіп зерттеу, ой бөлісу – білім алушының 
белсенді субъекттілігін дамытады [49]. Аксиологиялық тұрғыдан 
тіл сабағы диалогтік болуы – ерекше маңызды: білім алушы тілге 
деген өз көзқарасын айтуы, дəлелдеуі, қорғауы – осы көзқарасын 
нығайту арқылы ішкі мотивациясын дамытады. 

Рефлексивтік-диалогтік ортаның нақты педагогикалық 
элементтері: сабаққа кіріспе/шығу рефлексиясы – білім алушы 
сабақтан алған мəндік тəжірибені қысқаша жазады; 
аксиологиялық пікір алмасу – тілдің рөлі, мəдени болмыстағы 
орны туралы ашық диалог; жеке рефлексиялық күнделік – курс 
бойы жүргізіліп, аяқта білім алушы оны тұтас оқып, өз дамуын 
бақылайды; топтық «тілдік экспедициялар» – білім алушылар 
белгілі бір тілдік тақырыпты бірлесіп зерттеп, нəтижесін 
баяндайды. Осы элементтердің жиынтығы сабақты «жаттығу 
сессиясынан» «мəдени диалог кеңістігіне» айналдырады. 

Тілге деген аксиологиялық қатынастың бейтарап, танымдық, 
эмоционалдық жəне тұлғалық-аксиологиялық деген төрт 
деңгейлері бар (7-кесте).  

7-кесте. Білім алушының  қазақ тіліне аксиологиялық 

қатынасының деңгейлік сипаттамасы. 
 

Деңгей Когнитивтік 
сипат 

Эмоционалдық 
сипат 

Іс-əрекеттік 
сипат 

Мотивация 
типі 

Бейтарап Тіл – тек 
пəн 

Немқұрай-
дылық, 
жатсыну, үрей 

Тілді ерікті 
қолданбай-
ды 

Сыртқы 
мотивация 
ғана 

Танымдық Тілдің 
маңызын 
біледі 

Нейтралды, 
байыпты 

Тапсырма 
шеңберін-де 
қолданады 

Когнитивтік 
мотивация 
бар 

Эмоционал-
дық 

Тілді 
сезінеді, 
бағалайды 

Оң, 
эстетикалық 
сезімдер 

Белсенді-
рек, бірақ 
жоспарсыз 

Эмоционал-
дық 
тартымды-
лық 

Тұлғалық-
аксиология- 
лық 

Тіл – жеке 
маңызды 
нысан 

Мақтаныш, 
жауапкер-
шілік, 
сүйіспеншілік 

Өз өмірінде 
белсенді 

Ішкі тұрақты 
мотивация 

 
Тілге деген аксиологиялық қатынасты педагогикалық 

диагностикалаудың ерекше күрделілігі – сыртқы бақылаумен ғана 
шектелмейтін ішкі психологиялық феномен. Сондықтан 
диагностикада тікелей бақылау, өзін-өзі бағалау сауалнамалары, 
рефлексивтік жазба өнімдері жəне іс-əрекеттік индикаторлар 
тəрізді интегративтік тəсілдерді қолдану қажет. Бейтарап 
деңгейде білім алушы тілді тек міндетті пəн ретінде қабылдайды, 
тілге деген эмоционалдық қатынас жоқ, тілді сыныптан тыс ерікті 
қолданбайды. Оқу нəтижесі болса да, тілге деген аксиологиялық 
байланыс жоқ немесе төмен. Тілдік үрей, немқұрайдылық, «маған 
бұл не үшін керек?» деген сауалдар жауапсыз қалады. Танымдық 
деңгейде білім алушы тілдің мəдени маңызын ұғынады, тілдің 
ұлттық болмыстағы рөлін білуге мүдделі болады, бірақ бұл білім 
жеке тиесілілік сезімін тудыратын «бұл менің тілім» деген ішкі 
сенімімен байланыспаған. Тіл білім алушы үшін «маңызды, бірақ 
алыс» нысан болып қалады. Эмоционалдық деңгейде тілге деген 
мақтаныш, эстетикалық лəззат, рухани жақындық тəрізді оң 
сезімдер болады, білім алушы мəтіндердегі сөз қолданыстарынан, 

тіл байлығынан лəззат алады, классикалық поэзияны, шешендік 
сөздерді бағалай алады. Алайда бұл сезімдер əлі де тұрақты іс-
əрекеттік қатынасқа айналмаған. Тұлғалық-аксиологиялық 
деңгейде тілді жоғары деңгейде меңгеру – білім алушы үшін жеке 
мəні бар, ішкі мотивациямен тұрақталған, рефлексивтік, іс-
əрекеттік тұрғыдан нық бекіген құндылық. Білім алушы тілді 
шынайы өмірлік тəжірибесінің бөлігі ретінде қолданады, өзінің 
тілге деген қатынасын дəлелдей алады, тілдің болашағы туралы 
азаматтық жауапкершілік сезімі бар. 

Тілге деген аксиологиялық қатынасты кешенді 
диагностикалаудың инструментарийі бірнеше тəсілдерді 
қамтиды. Бірінші тəсіл – «Тілге деген қатынас» семантикалық 
дифференциал сауалнамасы: білім алушы «қазақ тілі» ұғымын 
бірнеше қарама-қарсы мінездеме шкалалары бойынша бағалайды 
(«жақын – алыс», «тірі – өлі», «менікі – жат», «қажетті – артық»). 
Бұл тəсіл білім алушының тілге деген эмоционалдық-бағалаушы 
қатынасының жасырын қабатын ашуға мүмкіндік береді. 

Екінші тəсіл – «Менің тілдік өмірбаяным» рефлексиялық 
жазбасы: білім алушы өзінің тілмен тарихи қарым-қатынасын – 
балалықтан бастап қазіргіге дейін – баяндайды, маңызды оқиғалар 
мен бетбұрыс нүктелерді нақтылайды. Бұл жанр білім алушының 
тілге деген қатынасының динамикасы мен терең психологиялық 
себептерін ашады. Үшінші тəсіл – мұғалімнің бақылау картасы: 
сабақтағы ауызша белсенділік сипаты, білім алушының өз 
бастамасымен тілді қолданатын жағдаяттар, аксиологиялық 
лексиканың жиілігі, тілге қатысты дискуссияларға қатысу 
белсенділігі бақыланады. 

Диагностика оқу жылында үш рет жүргізіледі: семестрдің 
басында (бастапқы деңгейді анықтау), орта тұста (динамиканы 
бақылау), семестр аяқталарда (қорытынды бағалау). Алынған 
нəтижелер кесте-профиль түрінде бейнеленіп, мұғалімге жеке 
білім алушымен жұмыс жүргізудің бағытын нақтылауға 
мүмкіндік береді. Бұл жерде диагностика баға қою мақсатында 
емес, педагогикалық рефлексия мен болашақ құндылық бағдарды 
айқындау мақсатына қызмет ететінін ескеру қажет. 

2.4 БІЛІМ АЛУШЫНЫҢ 
АКСИОЛИНГВИСТИКАЛЫҚ ҚҰЗЫРЕТТІЛІГІ 

 
Қазіргі білім берудің жаңаруы мен ұлттық тəрбие жүйесінің 

жетілуі жағдайында тіл сабағының маңызы мен мазмұны да 
түбегейлі қайта ойластырылуда. Қазақ тілі пəні – білім 
алушыларды ұлт тілінің жүйелі заңдылықтарға құрылған ғажайып 
əлемімен, ақын-жазушылар тілінің кестелі өрнектерімен, ата-
бабаларымыздың əлемді тіл арқылы бейнелеген дүниетанымымен 
таныстыратын, сонымен бірге ұлттың тарихи жадын, рухани-
мəдени болмысын, адамгершілік нормаларын, тілдік этикасын, 
дүниетанымдық ұстанымдарын сақтап, ұрпақтан ұрпаққа 
жеткізетін ерекше мəдени кеңістік. Қазіргі оқулықтардағы 
мəтіндер қазақ тілін экология, экономика, саясат, жаратылыстану 
салаларында ақпарат жеткізетін құрал деңгейінде шектеп отыр. 
Ал аксиолингводидактика ұстанымына сəйкес қазақ тілі пəнінде 
қолданылатын мəтіндер тілдің жүйелі заңдылықтарын, халықтың 
тіл байлығын, рухани болмысын танытатын, ойды сыртқа 
шығарудың түрлі жолдарын көрсетіп, сөз қолдану тəсілдерін 
үйрететін тірі жүйе болуы тиіс. Осы мақсатты іске асырудың 
негізгі субъектісі – болашақ қазақ тілі мұғалімі. Ол сабақта тек 
түсіндіруші, тексеруші, бағалаушы ғана емес, оқушыны ұлт 
тілінің мəдени-рухани тереңдігіне қарай жетелеуші тұлға болуы 
керек. 

Соңғы жылдарда ғылыми-педагогикалық зерттеулерде 
«аксиолингвистикалық құзыреттілік» ұғымы жиі қолданысқа ене 
бастады. Бұл термин тілдік білім, мəдени таным жəне құндылық 
бағдарының тоғысуынан туындайтын кешенді кəсіби сапаны 
білдіреді. Болашақ қазақ тілі мұғалімінің бойында осы 
құзыреттіліктің қалыптасуы оның ұлттық мəдениетті, тілдік 
этиканы, рухани мұраны дəріптеуші тұлға ретінде сабақ беруіне 
мүмкіндік жасайды. 

Аксиолингвистикалық құзыреттілік ұғымын ғылыми 
тұрғыдан ашу үшін оның екі негізгі компонентін – аксиологияны 
жəне лингвистикалық құзыреттілікті – бөлек те, бірлесе де 
қарастыру қажет. 

Аксиология (грек. axios – «бағалы», logos – «ілім») 
философияда XIX ғасырда Лотце, Виндельбанд, Риккерт 
есімдерімен байланысты дербес ғылыми сала ретінде қалыптасты. 
Аксиология – адам өмірінің мəнін, тіршіліктің мақсатын, мінез-
құлықтың негіздерін анықтайтын құндылықтар туралы ілім. ХХ 
ғасырдың ортасына дейін аксиология негізінен философиялық пəн 
ретінде дамыды. Алайда XX ғасырдың екінші жартысынан бастап 
ол педагогикаға, психологияға, социологияға, тіл біліміне кірігіп, 
іргелі гуманитарлық ілімге айналды. 

Тілге аксиологиялық ұстаным XX ғасырда Сепир-Уорф 
гипотезасы, одан кейін когнитивтік лингвистика арқылы белсенді 
зерттелді. Сепир-Уорф гипотезасының негізгі тезисі: тіл адамның 
дүниені қабылдауын белгілейді, яғни тіл – тек ақпарат жеткізу 
құралы ғана емес, ойлауды, дүниетанымды қалыптастырушы 
жүйе [50]. Бұл ой аксиолингвистиканың теориялық тірегіне 
айналды. Тіл арқылы адам тек ақпарат алмасып қана қоймайды, 
сонымен бірге белгілі бір дүниетанымдық, мəдени, моральдық 
парадигма ішінде өмір сүреді. 

Аксиолингвистика – тілдегі бағалауыш мағыналарды, 
олардың мəдени-əлеуметтік шарттылығын, тілдік тұлғаның 
құндылық санасын, тіл мен бағалау жүйесін зерттейтін 
салааралық ғылыми бағыт. В.И. Карасик тіл мен құндылықтар 
арасындағы байланысты зерттей отырып, олардың 
жалпыадамзаттық жəне ұлттық-мəдени бірлікте болуы; 
нормативтік-діни кодекстермен сабақтасуы; мəдениетке тəн 
аксиологиялық парадигмаларды айқындауы; тілдің құндылықтар 
жүйесін сақтаушы-таратушы рөлі деген төрт ерекшелігін атап 
көрсетті [51]. 

Тілдік тұлға тұжырымы – аксиолингвистиканың педагогика 
ғылымына қосылған ең маңызды үлесі. Ю.Н. Караулов 
концепциясы бойынша тілдік тұлға – тілдің лексикалық-
грамматикалық жүйесін меңгерген, сонымен бірге тілді рухани-
мəдени мазмұнмен толтыра алатын, тіл арқылы өз ойын, 
дүниетанымын, эстетикалық талғамын жеткізе алатын тұлға. 
Болашақ қазақ тілі мұғалімі тіл жүйесі жайлы білімді меңгерумен 
қатар ана тілінің рухани-мəдени қабатын ұғынып, оны оқушыға 



 93 
 

ашып бере алатын педагог, жоғары деңгейдегі тілдік тұлға болуы 
тиіс [42]. 

Аксиолингвистикалық сана – аксиолингвистикалық 
құзыреттіліктің ішкі жетекші қабаты. Ол – тілдік бірліктердегі 
бағалауыш, мəдени, этикалық мазмұнды танып, игеріп, сол 
мазмұн арқылы өз дүниетанымдық ұстанымын қалыптастыра алу 
деңгейі. Аксиологиялық сананы дамыту тілдің құдіретін сезіну, 
тіл байлығын арттыруға ұмтылу, мəтіндер арқылы ұлттық рухани 
құндылықтарын бойға сіңіру, тілдік эстетиканы тану арқылы 
жүзеге асады. 

Аксиолингвистикалық құзыреттілік – тілдік тұлға жəне 
аксиолингвистикалық сана ұғымдарының синтезінен туындайтын 
жаңа ғылыми категория. Ол – адамның тілде сақталған мəдени-
рухани мазмұнды тани алу, оны бағалай алу, оқу-тəрбие 
үдерісінде мақсатты пайдалана алу, сонымен қатар тілдің 
құндылық танытушылық қызметіне деген саналы-рефлексивтік 
қатынасты қалыптастыра алу қабілетінің кешенді жиынтығы. Бұл 
анықтамаға сай болашақ қазақ тілі мұғалімі тілдің аксиологиялық 
табиғатын теориялық деңгейде білетін, тілдік бірліктердегі (сөз, 
тіркес, мəтін) құндылық мазмұнды танитын, оны педагогикалық 
мақсатта пайдалана алатын оқушылардың тілдік тұлғасын 
аксиологиялық бағытта дамыта алатын маман ретінде 
қарастырылады. 

Аксиолингвистикалық білім берудің теориялық 
тұғырнамасы келесі жетекші ұстанымдарға сүйенеді: 
аксиологиялық ұстаным (тілдің өзін басты құндылық ретінде 
оқыту); гуманистік ұстаным (оқушы тұлғасына бағдарлану); 
мəдениеттану ұстанымы (тілді мəдени феномен ретінде 
қарастыру); антропоөзектік ұстаным (тіл иесін зерттеу орталығы 
ретінде қарастыру); функционалды ұстаным (тілдік бірліктердің 
қолданылу үлгілерін меңгерту). Осы ұстанымдар бірлігінде 
аксиолингвистикалық тəсілді тілді ұлттық дүниетанымды 
жеткізуші басты рухани құндылық ретінде меңгертуді көздейтін 
бағыт ретінде қарастырамыз. 

Құзыреттілік тəсілдеме тұрғысынан қарағанда, 
аксиолингвистикалық құзыреттілік интегративті 
мегақұзыреттілікке жатады. Ол мынадай ішкі құзыреттіліктердің 

жиынтығынан тұрады: лингвистикалық (тілдік жүйенің 
заңдылықтарын терең білу), лингвомəдени (тіл мен мəдениеттің 
арақатынасын түсіну), аксиологиялық (тілдік бірліктердегі 
бағалауыш мазмұнды тану), педагогикалық (аксиологиялық 
мазмұнды оқушыға жеткізу), рефлексивтік (өз тілдік санасы мен 
іс-əрекетін бағалай алу). Бұл құзыреттіліктердің жиынтығы 
болашақ мұғалімді «тілді құндылық ретінде танытушы ұстаз» 
деңгейіне жеткізеді. 

Қазақ тілі – ұлттың тарихи жадын, рухани мəдениетін, 
этикалық нормаларын, дүниетанымдық парадигмасын 
тасымалдаушы тірі жүйе. Тілдің бұл қызметі аксиолингвистикада 
тілдің құндылық танытушылық қызметі деп аталады. Бұл 
қызметтің болуының өзі – тілді ақпарат беруші жəне қатынас 
құралы ретінде ғана оқытудың жеткіліксіздігін дəлелдейтін негізгі 
аргумент. 

Айталық, мақал-мəтелдер мен шешендік сөздер түрлі 
құндылық концептілері нақты тілдік формада кодталған ұлт 
тілінің аксиологиялық əлеуетінің ең қуатты деректемесі болады. 
Олар басқа тілдерге аударылуы мүмкін, алайда мəдени реңкін 
толық жеткізу мүмкін емес. Қазақ тіліндегі «намыс», «ар», «ұят», 
«обал», «сауап», «аманат», «кіндік», «бесік» т.б. ұлттық-мəдени 
концептілер – моральдық категориялар ғана емес, тілде сақталған 
əлеуметтік тəртіп пен мінез-құлық нормасының кодтары. «Ұят» 
сөзі «ұялу» мағынасымен ғана шектелмейді, қоғамдық бақылау, 
ата-ана алдындағы жауапкершілік, рухани тазалыққа деген 
ұмтылыс ұғымдарын да қамтиды. «Аманат» сөзі тек «сеніп 
тапсырылған зат» емес, ол – қазақ халқының мінез-құлқы, 
аманатқа қиянат жасамайтын тектілігінің белгісі, ұрпаққа 
жүктелген рухани міндет, тарихи сабақтастықтың символы. Осы 
сынды концептілердің мəнін түсіндірген кезде мұғалім оқушыға 
тілдік мағынаны ғана бермейді, тарихи-мəдени аксиологиялық 
жүйені де ашып береді. 

Ə.Т. Қайдар тілдің кумулятивтік қызметі туралы айта 
отырып, «тілдік деректер – тұла бойы тұнып тұрған тарих» деген 
терең пайым ұсынады [52]. Мысалы, қазақ тіліндегі туыстық 
атаулардың жүйесі – «нағашы», «жиен», «жезде», «балдыз», 
«жеңге», «қайын», «ата», «апа», деген сөздер – адам өміріндегі ең 



 95 
 

жақын адамдарының тектілік, қасиет, сыйластық, құрмет 
қатынастарын жеткізетін тілдік жады. Бұл атауларды оқытқан 
кезде болашақ мұғалім оқушыны отбасылық рөлдер, ата-баба 
дəстүрі, ру мен халықтың тарихы туралы мəдени мазмұнға толы 
ойға жетелейді. 

А. Байтұрсынұлының «Тіл – адамның адамдық белгісінің 
зоры, жұмсайтын қаруының бірі» деген пайымы болашақ 
мұғалімді тіл сабағын аксиологиялық мазмұнмен байыту жолына 
бастайды [53]. Тілдің рухани-тəрбиелік қызметі шешендік 
дəстүрде айрықша айқын. Қазақтың би-шешендері сөз арқылы ел 
тағдырын шешті. Олардың сөздерінде риторикалық өнер ғана 
емес, əділдік, кеңшілік, ізгілік, ақылдылық, бірлік ұғымдарынан 
құралған аксиологиялық жүйе тілдік формада көрініс тапты. Бұл 
мұраны қазақ тілі сабағында оқытқан кезде оқушы тілдің 
коммуникативтік қызметімен қатар оның аксиологиялық қабатын 
да ашады.  

В. фон Гумбольдт тілді «Тіл, халық рухының сыртқы көрінісі 
іспетті; тіл – оның рухы, ал рух – оның тілі» деп анықтаған 
болатын [54].  Қазақ халқының ұлттық рухы, дүниетанымы, 
табиғатпен бірлік философиясы, ата-бабаға деген құрметі, ел 
бірлігі идеялары – осылардың барлығы тілдің ішкі жүйесінде 
сақталып тұр. Сондықтан «Жер-Ана», «Ата мекен» деген тəрізді 
символдық мəні терең аксиологиялық күшке ие сөздерді сабақта 
оқушыға жай атап өту мен олардың мəдени мазмұнын ашу мүлдем 
екі түрлі педагогикалық нəтиже береді.  

Демек қазақ тілінің құндылық танытушылық қызметі 
мынадай арналар арқылы жүзеге асады: мақал-мəтелдер мен 
нақыл сөздер арқылы халықтық даналық пен моральдық 
нормаларды беру; ұлттық концептілер мен бейнелі тіркестер 
арқылы ұлттық дүниетанымды сақтау; фольклорлық жəне көркем 
мəтіндер арқылы рухани тəрбие беру; сөйлеу этикеті мен тілдік 
этика нормалары арқылы адамгершілікке тəрбиелеу; тіл тарихы 
мен терминологиялық жүйе арқылы ұлттық жадыны орнықтыру. 
Осының барлығы – болашақ қазақ тілі мұғалімінің 
аксиолингвистикалық құзыреттілігін қалыптастыруда міндетті 
түрде ескерілуі тиіс аспектілер. 

Болашақ қазақ тілі мұғалімі – тек пəн оқытушысы ғана емес, 
ұлт мəдениетінің дəріптеушісі, тілдік тұлғаны қалыптастырушы 
педагог. Сондықтан оның кəсіби даярлығы жалпы педагогикалық 
дайындықтан бөлек, арнайы аксиолингвистикалық құзыреттілікті 
қалыптастыруды талап етеді. Бұл – заманауи жоғары білім беру 
жүйесіне тиесілі маңызды педагогикалық мəселе. Жоғары оқу 
орнында болашақ қазақ тілі мұғалімінің аксиолингвистикалық 
құзыреттілігін қалыптастыру мынадай педагогикалық шарттарға 
байланысты: біріншіден, оқу бағдарламасының мазмұнына 
аксиологиялық компоненттің мақсатты түрде енгізілуі; екіншіден, 
пəнаралық интеграция – тіл білімінің ғылыми жетістіктерін 
педагогика, психология, мəдениеттану, философия пəндерімен 
байланыстыру; үшіншіден, студенттерді рефлексивтік-
талдаушылық жұмысқа баулу; төртіншіден, нақты педагогикалық 
практика барысында аксиолингвистикалық ұстанымды іске асыру 
мүмкіндіктерін жасау. 

Болашақ мұғалімнің кəсіби даярлығындағы бұл бағыттың 
практикалық маңызы мынада: оқушылардың тілдік тұлғасын 
қалыптастыру; ұлттық тілдік мұраны сақтау мен дəріптеу; тілді 
жаттығу нысаны ретінде емес, өмірдің мəні ретінде қабылдатуға 
үйрету; сабақта мəдени диалогты, рухани-адамгершілік 
талқылауды ұйымдастыру қабілетін дамыту. Осы мақсаттарды 
іске асыру үшін болашақ мұғалімнің аксиолингвистикалық 
құзыреттілігінің құрамдық моделін нақтылау қажет (8-кесте). 
Болашақ қазақ тілі мұғалімінің аксиолингвистикалық 
құзыреттілігі – жан-жақты кешенді құрылым. Оны жүйелі 
сипаттау мақсатында мынадай жеті компоненттен тұратын модель 
ұсынылады. Модельдің негізгі ұстанымы – құрамдас бөліктерінің 
өзара байланыстылығы мен тізбектілігі: алғашқы құрамдас 
бөліктері теориялық негізді қалайды, орта деңгейдегілер мəдени 
тануды жəне коммуникативтік тəжірибені қамтиды, соңғылары 
педагогикалық іс-əрекет пен рефлексияға бағытталады. 

8-кесте – Болашақ қазақ тілі мұғалімінің 

аксиолингвистикалық құзыреттілігінің құрамдық моделі. 
 

Мазмұны мен сипаттамасы Қазақ тілі сабағындағы көрінісі 
Танымдық компонент 

Аксиолингвистика, аксиологиялық 
лингвистика, тілдік тұлға, тілдің 
аксиологиялық қызметі туралы 
теориялық білімді игеру; мəдени-
тарихи концептілерді, тілдік 
символдарды тану; тілдің мəдени-
рухани табиғатын ұғыну. 

Ұлттық концептілерді 
лингвомəдени талдау; тілдік 
бірліктердің мəдени мазмұнын 
зерттеу; мақал-мəтелдердің ой 
астарын ашу; лексиканың 
бағалауыш реңкін зерттеу; тіл 
тарихы мен этимологиялық талдау 
жасау. 

Құндылық-бағалаушылық компонент 
Тілдегі бағалауыш мағыналарды 
тани алу; «жақсы – жаман», «ар – 
намыс», «ізгілік – зұлымдық» 
ұғымдарын нақты тілдік фактілер 
арқылы саралай алу; тілде сақталған 
рухани нормаларды бағалау; тілдің 
аксиологиялық мазмұнына деген 
саналы қатынасты қалыптастыру. 

Мəтін бойынша аксиологиялық 
пікірталас; сын есімдер арқылы 
бағалауды талдау; 
фразеологизмдердің мəдени 
астарын зерттеу; оқушының тілге 
деген құндылықтық қатынасын 
арттыру; ұлттық этикалық 
нормаларды тілдік деректер арқылы 
ашу. 

Лингво-мəдени компонент 
Тілдік мұраны (фольклор, шешендік 
сөздер, жыр-дастандар, мақал-
мəтелдер) мəдени феномен ретінде 
тану; этномəдени лексиканы игеру; 
ұлттық-мəдени дүниебейнесін тілдік 
деректер арқылы түсіну; халықтың 
тарихи тəжірибесін тілде іздестіру. 

Шешендік сөздерді оқу жəне 
талдау; туыстық атаулар жүйесін 
мəдени тұрғыдан зерттеу; батырлар 
жырындағы концептілерді талдау; 
ұлттық мерекелер мен салт-
дəстүрлердің тілдік бейнесін 
зерттеу; тіл тарихы арқылы ұлттық 
тарихты тану. 

Қатысымдық компонент 
Тілдік этиканы сақтай отырып, 
мəдени нормаларға сай қарым-
қатынас жасай алу; тыңдаушының 

Пікірталас, дебат, рөлдік ойын 
ұйымдастыру; тілдік жағдаят 
моделдеу; эссе жəне шығарма жазу; 

дүниетанымына сəйкес тілдік 
стратегия таңдай алу; тілдік ықпал 
жасай алу; диалогтік мəтіндерде 
аксиологиялық мазмұнды сезіну; 
тілдік этикет дағдыларын меңгеру. 

сөйлеу этикеті нормаларын 
меңгерту; диалогтік мəтіндерді 
талдау; аксиологиялық мазмұны бар 
ауызша сөз жарыстарын өткізу. 

Əдістемелік компонент 
Тіл сабағында аксиологиялық 
мазмұнды жоспарлай алу; мəтіндерді 
аксиологиялық талдауға арналған 
тапсырмалар жасай алу; 
оқушылардың аксиолингвистикалық 
санасын дамытатын сабақ жоспарын 
жасау; оқулықтағы аксиологиялық 
мазмұнды іріктеу. 

Аксиологиялық мазмұны бар 
мəтіндерді іріктеу; тапсырмалар 
жүйесін жобалау; 
аксиопедагогикалық ұстанымдарды 
сабаққа енгізу; оқулықтағы тілдік 
бірліктердің аксиологиялық 
мазмұнын ашу; сабаққа 
аксиологиялық мақсат белгілеу. 

Рефлексивтік компонент 
Өз тілдік санасын, дүниетанымын, 
тілге деген қатынасын бағалай алу; 
оқушылардың тілдік тұлға ретінде 
дамуын бақылай алу; кəсіби-
педагогикалық өзін-өзі бағалау; 
тілдік-мəдени ортаның өзгерісін 
байқай алу. 

Педагогикалық күнделік жазу; 
сабақ барысын талдау; 
оқушылардың аксиологиялық 
дамуын бақылау; өзін-өзі бағалау 
сауалнамалары; портфолио жасау; 
рефлексия ұйымдастыру. 

Əрекеттік-практикалық компонент 
Теориялық білім мен мəдени таным 
негізінде нақты педагогикалық іс-
əрекет жасай алу; сабақта 
аксиолингвистикалық 
тапсырмаларды іске асыру; 
оқушылардың тілдік тұлғасын нақты 
дамытуды ұйымдастыра алу; 
аксиологиялық мазмұнды жобалық 
іс-шараларда пайдалану. 

Нақты сабаққа аксиологиялық 
мазмұн енгізу; мəтіндерді таңдап, 
талдау; оқушы шығармашылығын 
ұйымдастыру; ұлттық-мəдени 
шаралар өткізу; тіл туралы жобалар 
жасату; сыныптан тыс тілдік-
мəдени іс-шаралар ұйымдастыру. 

 
Ұсынылған модель бойынша аксиолингвистикалық 

құзыреттіліктің барлық құрамдас бөліктері өзара байланысты, 
бірін-бірі толықтыратын жүйе құрайды. Танымдық құрамдас 
теориялық негізді қалайды; құндылық-бағалаушылық құрамдас 
тілдегі аксиологиялық мазмұнды саралауға мүмкіндік береді; 
лингвомəдени құрамдас мəдени тамырмен байланысты 
нығайтады; қатысымдық құрамдас нақты тілдік тəжірибеде 
аксиологиялық санаңы іске қосады; əдістемелік құрамдас 

педагогикалық іс-əрекетті жоспарлайды; рефлексивтік құрамдас 
өзін-өзі дамытуды қамтамасыз етеді; ал əрекеттік-практикалық 
құрамдас барлығын нақты педагогикалық нəтижеге айналдырады. 

Құрамдық модельді динамикалық, дамуға бағытталған жүйе 
деп қабылдау қажет. Себебі студент жоғары оқу орнында 
теориялық дайындықтан бастап, бірте-бірте мəдени таным 
деңгейіне өтеді, содан кейін коммуникативтік тəжірибе деңгейіне 
өтеді. Педагогикалық практика кезінде əдістемелік құрамдас, ал 
кəсіби жетілу барысында рефлексивтік жəне əрекеттік-
практикалық құрамдастар жетекші рөлге шығады. Жоғары оқу 
орнының білім беру бағдарламасын құрастыруда осы тізбектілікті 
ескерген жөн. 

Аксиолингвистикалық құзыреттілікті қалыптастыру үзік-
үзік жекелеген сабақтардың емес, жүйелі оқу-тəрбие үдерісінің 
нəтижесінде жүзеге асады. Ал осы жүйені іске қосатын – нақты 
сабақта қолданылатын құндылық мəнді мəтіндер мен құндылық 
бағдарлы тапсырмалар. Құндылық мəнді  сөздермен жұмыс – 
аксиолингвистикалық сананы дамытудың классикалық əрі ең 
тиімді жолы. Тілдік бірліктердің тұлғалық жəне мағыналық 
жағында жасырылған құндылықтарды тану үшін оқушыны 
проблемалық сұрақтар қою арқылы жетелеу арқылы 
аксиологиялық рефлексияға əкелуге болады. 

Ұлттық-мəдени концептілерді зерттеу – 
аксиолингвистикалық оқытудың тереңдетілген деңгейі. Бұл 
деңгейде оқушы сөздің терең аксиологиялық қабатын ашады, 
сөздікте берілген тура мағынасы мен мəнмəтіндік мəдени 
мазмұны арасындағы айырмашылықты сезінеді. Аксиологиялық 
мазмұны бай мəтіндермен жұмыс – болашақ мұғалімнің де, 
оқушының да аксиолингвистикалық санасын дамытудың ең 
өнімді жолы.  

Мəтінмен аксиологиялық тұрғыдан жұмыс жасаудың 
жолдары: мəтіндегі бағалауыш лексиканы анықтату; мəтіннің 
негізгі этикалық идеясын тұжырымдату; кейіпкерлердің мінез-
құлқын ұлттық мəдениет тұрғысынан бағалату; мəтіндегі тарихи-
мəдени аллюзияларды ашу; мəтін мен оқушының жеке тəжірибесі 
арасындағы байланысты анықтату; мəтін тудыратын «тілдік 
жағдаят» арқылы сөйлеу этикетін меңгерту. Бұл тапсырмалар 

оқушының мəтінді пассивті қабылдаушыдан белсенді 
интерпретаторға айналдырады. 

Болашақ қазақ тілі мұғалімдерін даярлауда педагогикалық 
практика барысында студенттерге оқулық мəтіндерінен 
аксиологиялық лексиканы іріктеп, жіктеу жасау; белгілі бір 
тарауға аксиологиялық мазмұнды ашатын қосымша тапсырмалар 
жобалау; ұлттық концептілерді талдап, сабақта түсіндірудің 
тəсілдерін ұсыну; аксиопедагогикалық ұстанымдарды сақтай 
отырып, сабақ жоспарын дайындау. Осындай тапсырмалар 
студенттің теориялық білімін нақты педагогикалық іс-əрекетпен 
байланыстырады. 

3-тарау 
 

ОҚУЛЫҚ МƏТІНДЕРІНІҢ ҚҰНДЫЛЫҚ БАҒДАРЫ  
 

3.1 МƏТІН МАЗМҰНЫ АРҚЫЛЫ БЕРІЛЕТІН 
ҚҰНДЫЛЫҚТАР ЖҮЙЕСІ 

 
Белгілі бір нысан құндылық мəнге ие болуы үшін адам оның 

бойындағы құнды қасиеттерді саналы түрде түсінуі қажет. Ал 
саналы түсіну деңгейіне өту үшін алдымен білу деңгейінен өту 
қажет. Сондықтан əрбір пəннің білім мазмұнынан оқушы өз өмірін 
жақсарту үшін қолдана алатын құндылықтар туралы білімдер – 
ақпараттар алады. Білім беру жүйесінде берілетін оқу 
материалдары құндылықтар бағдар беру қызметін атқарады. Тіл 
оқытуда құндылық танытушы қызмет атқаратын оқу материалы – 
мəтіндер. Білім беру саясатындағы символдар мен рəсімдер, 
мəтіндер мен əңгімелер стратегиялық тұрғыдан пайдаланылады. 
Мəтіндер ең кіші коммуникативтік бірлік ретінде оқушыға сөйлеу 
үлгілерін таныту, тілдік бірліктердің басын құрап, ойды жеткізу 
тəсілдерін көрсету қызметін атқарады. Сонымен қатар 
құндылықтарды таныту мен қалыптастыруда мəтіндердің 
атқаратын рөлі ерекше.  

Құндылықтарға негізделген білім мазмұны оқушылардың 
құндылықтарды тануына, оларды саналы түрде бағалап, жеке 
өмірлік ұстанымына айналдыруына мүмкіндік береді. Оқушының 
өмірге жəне қоғамға қатысты құндылық бағдарының 
қалыптасуына оқу пəндерінің мазмұны тікелей ықпал етеді. Пəнді 
оқу барысында қабылданған ақпараттарды бағалау, сезіну арқылы 
оқушының құндылық бағдар жүйесі, сенімдері, дүниетанымы мен 
өмірлік қағидаттары қалыптасады. Сондықтан пəннің білім 
мазмұны тұлғаның болашақ дамуына қажетті құндылық бағдар 
көрсетуін ескеру өзекті педагогикалық мəселелердің бірі болады. 

Оқу мəтіндері арқылы оқушыларға күнделікті өмірде 
қолдануға болатын маңызды ақпараттар ұсынылады. Мəтін 
мазмұнындағы «құндылық» ұғымы екі деңгейде жұмыс істейді. 
Бірінші – эксплицитті деңгей: «жақсы», «жаман», «ар», «ұят», 
«намыс», «обал», «сауап» сияқты тілдік бірліктер тікелей 

бағалауыш мағына береді. Екінші – имплицитті деңгей: сырттай 
нейтралды көрінетін сөздер мен тіркестер белгілі бір мəдени 
қатынасты, дүниетанымдық ұстанымды жасырын береді. Мəтін 
мазмұнын жай ғана түсінумен шектелмей, оның құндылық мəнін 
пайымдап, өз өмірлік тəжірибесінде қолдана алу қабілеті 
функционалдық сауаттылықтың көрсеткіші болады. 
Құндылықтарға негізделген оқытуда мəтіннің дидактикалық 
қызметі осы тұрғыдан айқындалады. Функционалдық сауаттылық 
мəтін арқылы берілетін ақпаратты өмірлік жағдаяттарда бағдар 
алу құралы ретінде пайдалана алу қабілетін білдіреді. 
Дидактикалық əлеуеті жоғары мəтіндердің дұрыс іріктелуі 
“оқушыларға өздері тікелей кездеспеген жағдайлар үшін де мінез-
құлық қағидаларын қалыптастыруға” мүмкіндік береді [55]. Яғни 
мəтін оқушының құндылық бағдарын қалыптастыруға ықпал 
ететін өте маңызды оқу материалы болады. Мəтінде баяндалған 
оқиғалар мен құбылыстар туралы ақпаратты саралау арқылы 
оқушы оларды өзіндік таным деңгейінде бағалайды жəне 
болашақта қолдану немесе қолданбау туралы шешім қабылдайды. 
Нəтижесінде түрлі өмірлік жағдаяттарда сол əрекеттерді 
интуитивті түрде қайталау ықтималдығы қалыптасады. Яғни 
мəтін адамның өмірлік тəжірибесін кеңейтетін танымдық-
аксиологиялық құрал қызметін атқарады. Оқушы көркем, 
ғылыми-көпшілік, деректі немесе өмірбаяндық мəтінді оқу 
арқылы нақты оқиғаға қатыспаса да, сол жағдайдағы адам 
əрекетінің себебін, шешім қабылдау логикасын, моральдық 
ұстанымын, жауапкершілік өлшемін жəне салдарын ойша 
пайымдайды. Осы тұрғыдан алғанда, мəтін оқушы санасында 
ықтимал өмірлік жағдаяттардың моделін қалыптастырады. 

М.Жұмабаев: «Балада құлық сезімдерінің бекуі, кеңею, 
тереңдеу үшін балаға əдебиеттен, тарихтан өрнек əңгімелер оқыту 
керек. Əрбір ұлттың əдебиетінде ізгі һəм жауыз құлыққа өрнек 
болғандай əңгімелер толып жатыр. Соларды дұрыс пайдалана 
білуі керек, яғни əдепті бол, əділ бол, өтірік айтпа деген сықылды 
құрғақ, жалаңаш сөздерден пайда жоқ. Баланың алдына құлықтың 
əрбірі əдемі киініп өрнек күйінде ғана келсін. Өрнектен нəтижені 
бала өзі-ақ шығарып алады» деп көркем сөздің құдіретті күшін дəл 
бағалайды», - деп жазады [56]. 

Мұндай мəтіндердің тəрбиелік жəне практикалық мəнін 
нақты өмірлік оқиғалар арқылы түсіндіруге болады. Мысалы, 
2009 жылы АҚШ-та Нью-Йорктен Шарлотт қаласына ұшып бара 
жатқан ұшақ əуежайдан ұшып шыққаннан кейін шамамен 2 
минуттан соң аспандағы құстарға соқтығысып, екі қозғалтқышы 
істен шығып, апаттық жағдайға ұшырайды. Ұшақ командирі 
Чесли Салленбергер (Салли) əуежайға қайта оралу мүмкіндігін 
бағалап, уақыт пен биіктіктің жеткіліксіз екенін түсінген соң, 
ұшақты Гудзон өзенінің бетіне қондыру туралы шешім 
қабылдайды. Саллидің апаттық жағдайды бағалап, əуежайға қайту 
мүмкіндігін есептеп, басқа əуежайға жету мүмкіндігін 
салыстырып, соңында екінші ұшқыш Джеффри Скайлздың 
көмегімен ұшақты өзенге қондыру туралы шешім қабылдауына 
бар болғаны бір жарым минуттай ғана уақыты болды. Бұл шешім 
авиация тарихында “Гудзондағы ғажайып” деген атпен белгілі 
болды. Оқиғада ұшқыштың кəсіби тəжірибесі, ұшу қауіпсіздігі 
жөніндегі білімі, салқынқанды шешім қабылдау дағдысы жəне 
жауапкершілік сезімі шешуші рөл атқарды. Кейін Саллидің 
қолжүгінің арасында Сидни Деккердің “Əділ мəдениет: 
қауіпсіздік пен есеп беруді теңестіру” атты кəсіби этика мен 
қауіпсіздік мəдениетіне арналған кітабы болғаны белгілі болады 
[57]. Осы мысал кітап оқудың пайдасын, кітаптағы белгілі бір 
оқиғалардың адам өміріндегі сын сағаттарда шешім қабылдау 
мəдениетін қалыптастыруға ықпал ететінін көрсетеді.   

Осыған ұқсас мысал ретінде Malcolm X-тің өмірбаяндық 
тəжірибесін атауға болады. Ол түрмеде отырған кезінде сөздік 
кітабын қолына түсіреді. Сол сөздікті көшіріп, күнделікті оқу 
арқылы өзінің тілдік қорын, ойлау қабілетін жəне дүниетанымын 
түбегейлі өзгерткенін жазады. Кітап оқу оның тұлғалық қайта 
қалыптасуына, қоғамдық ой айтуына, шешендік қабілетінің 
дамуына əсер еткен маңызды факторлардың бірі ретінде 
бағаланады [58].  Бұл мысал мəтіннің адам санасын кеңейтетін, 
өзіндік рефлексияны күшейтетін жəне тұлғаның əлеуметтік 
белсенділігін оятатын құрал екенін көрсетеді. 

Нағыз білім –  қайда қолданатыныңды білу деген бар. 
Осындай мысалдар дидактикалық мəтіннің құндылық 
қалыптастырудағы қызметін тереңірек түсіндіреді. Адам белгілі 

бір өмірлік жағдайға түспей тұрып-ақ мəтін арқылы моральдық 
таңдау, жауапкершілік, төзім, батылдық, кəсіби адалдық, адам 
өмірін қадірлеу сияқты құндылықтарды таниды. Оқылған мəтін 
санада дайын мінез-құлық үлгісін, шешім қабылдау алгоритмін 
жəне бағалау өлшемін қалыптастыруы мүмкін. Сондықтан білім 
беру үдерісінде мəтіндерді іріктеу кезінде олардың тақырыптық 
мазмұнымен бірге оқушыға беретін өмірлік сабағы, құндылық 
мəні, əрекетке бағыттайтын тəрбиелік, мотивациялық əлеуеті де 
ескерілуі қажет. Өйткені дидактикалық əлеуеті жоғары мəтін 
оқушыға дайын ақпарат ұсынумен шектелмейді. Ол оқушының 
өмірлік тəжірибесін жанама түрде кеңейтеді, болашақта кездесуі 
мүмкін күрделі жағдаяттарды ойша бағалауға үйретеді, құндылық 
негізінде шешім қабылдау қабілетін дамытады. Осы себепті қазақ 
тілі сабағында оқылатын мəтіндер оқушының тілдік дағдысын 
жетілдірумен қатар, оның аксиологиялық құзыреттілігін, 
əлеуметтік жауапкершілігін жəне өмірлік бағдарын 
қалыптастыруға бағытталуы тиіс. Соған байланысты оқулықтағы 
мəтіндер құндылыққа бағдарланған, мотивациялық сипатта 
болуымен қатар дамытушылық-тəрбиелік, дидактикалық 
функцияны жүзеге асыруға ықпал ететін, бағалау мəнді, белгілі 
бір сезімді білдіру арқылы сендіру немесе эмоционалды-бейнелі 
стилі арқылы əсер ету күшіне ие болғаны жөн. 

Осы тұрғыдан алғанда, мəтін оқушыға құндылық бағдар 
беретін маңызды құрал ретінде қарастырылады. Яғни оқу 
барысында меңгерілген мəтіндер тұлғаның адамгершілік жəне 
əлеуметтік қасиеттерінің қалыптасуына ықпал етеді. Мəдени 
кодтардың элементтері ретінде оқушының тілдік санасының 
қалыптасуына əсер ететін оқулық мəтіндері ұлттық 
құндылықтарды сақтап, жеткізетін маңызды тілдік құралдардың 
бірі болады. Мəтіннің аксиологиялық кеңістігі мен өрісі тілдік 
жəне мəтіндік құралдар арқылы ашық жəне жасырын түрде 
берілетін құндылықтар жүйесінен тұрады. Мəтіндегі 
аксиологиялық ақпарат оқушының құндылық бағдарын 
қалыптастыруда маңызды рөл атқарады.  

Кеңестік кезеңде барлық пəндердің білім бағдарламаларында 
қамтылған білім мазмұнының макромоделі «саясат – білім – 
өндіріс» үштағаны түрінде болды. Қазақ тілі пəнінде бұл 

макромодель грамматиканы меңгертуге берілген терме 
жаттығулар мазмұнында: саясат – кеңестік идеологияның 
саясатын жүргізіп отыру, білім – пəндік білімді беру, ал өндіріс – 
барлық  мысалдарды өндіріспен байланыстырып беру түрінде 
жүзеге асты [59]. 1951 жылы Мəскеуден келген Т.А. Шейкин 
басқарған комиссия қазақ оқулықтарынан ұлттық кодты, ұлттық 
намысты, ұлттық рухты оятатын діни жəне тарихи терминдерді 
(мысалы, хан, бек, дін, ұлттық мұрат) жою науқанын жүргізді. 
Бұл жөнінде «Отбасы хрестоматиясы» баспасынан шыққан 
Санжар Керімбайдың  «Қуыскеуде» кітабында баяндалады [60].   

Кеңестік идеология қазақтың ұлттық кодын 
қалыптастыратын құндылықтарды «буржуазиялық ұлтшылдық» 
деп танып, оқулықтарды «таптық күрес» пен марксизм-ленинизм 
ілімі негізінде тазартты. Комиссия мен жергілікті сыншылар 
ұлттық əдебиеттің негізін қалаушы ұлы ақынның ізбасарлары 
(Ақылбай, Мағауия, Көкбай, Əріп) жазған киелі, мағыналы 
шығармаларды бағдарламадан алып тастады. Олардың 
еңбектеріндегі еркіндік пен ұлттық намысты оятатын жырлар 
«ескілікті мадақтау» деп бағаланды. Алашордашылардың, ұлт 
зиялыларының қаламдарынан туған мəтіндерге толықтай шектеу 
қойылды. Ұлттық намысты, отаншылдықты дəріптейтін көркем 
сөздер мен метафоралар кеңестік саясатқа сай емес деп танылып, 
оқулықтардан аластатылды. Аталған комиссияның шешімімен 
Абайдың əдеби мұрасы мен шəкірттерін зерттеген ғалым Қайым 
Мұхамедханов «ұлтшыл», «халық жауы» деген айыппен 25 жылға 
бас бостандығынан айырылды. Бұл қазақ филологиясы мен 
əдебиеттану ғылымына үлкен соққы болды. Бұл кезеңде қазақ 
тілінің байлығы, көне сөздер мен фольклорлық мұралар мектеп 
бағдарламаларынан қысқартылып, жасанды, идеологиялық қасаң 
қағидаларға бағындырылды. 

Бұдан соң еліміз тəуелсіздік алып, еңсемізді түзей бастаған 
кезеңде  “тарих – білім – мəдениет” үштағанына негізделген білім 
мазмұнының макромоделі қалыптаса бастады.  Тəуелсіздіктің 
алғашқы жылдарында Ы. Алтынсарин атындағы Ұлттық білім 
академиясы ұсынған бұл макромодель жаңа ұрпақты 
тəрбиелеудегі ұлттық құндылықтар жүйесінің негізіне айналды. 
Бұл үштаған негізінде білім мазмұны ұрпақтың өткенін тануға, 

ұлттық сана-сезімді қалыптастыруға жəне мемлекеттіліктің 
қалыптасу тарихын терең меңгеруге, жаһандық стандарттарға сай, 
ғылыми-жаратылыстану жəне гуманитарлық бағыттағы сапалы 
білімді бойға сіңіруге, ұлттық салт-дəстүрді, əдебиет пен өнерді 
құрметтеп, жалпыадамзаттық құндылықтар негізінде рухани 
дамуға бағытталды. 

Осы макромодель негізінде «Қазақ тілі» пəнін оқытудың 
тұжырымдамасы (1995), жалпыға міндетті білім стандарты (1998) 
мен оқу бағдарламалары түзілді, тілдік тақырыптар жаңаша 
жүйеленді. Жалпы білім беретін орта мектептегі қазақ тілінің 
білім мазмұны тілдік сауаттылық – сөз дұрыстығы – сөз шеберлігі 
сабақтастығына негізделіп, жетілдірілді. Алғаш рет 10-11-
сыныптарда сөз мəдениетін, шешендік өнерге үйрену жолдарын, 
пікірталас мəдениетін оқыту қолға алынды. Жалпы орта білім 
беретін мектептердегі қазақ тілін ана тілі ретінде оқытуға 
арналған оқулықтарға ұлтымыздың өзіндік ерекшеліктерін 
танытатын шағын жаттығу мəтіндері молынан енгізіле бастады.  

Сол кезеңдегі оқулық мəтіндерінің құндылық бағдарын 
анықтау мақсатында 2001-2016 жылдар аралығында қолданыста 
болған жалпы білім беретін мектептің 5-сыныбына арналған 
«Қазақ тілі» оқулығының 2005-жылғы екінші басылымындағы 
мəтіндер мазмұнына талдау жасадық [61]. Ол кезеңдегі қазақ тілі 
оқулықтарында қазіргідей оқылым, тыңдалым мəтіндері 
болмаған. Тек қана шағын жаттығу мəтіндері берілген, жалпы 
саны - 138. Олардың ішінде М.Қашқаридің «Диуани лұғат-ит 
түрк» сөздігінен алынған үзінділер, Қорқыт ата, əл-Фараби, Абай 
жайлы терең мағыналы, ғибраттық мəтіндер бар. Сонымен қатар 
«Құран Кəрім», «Абай əзілдері», «Негеш», «Ол кім? Бұл не?», 
«Домалақ ана», «Жыл он екі ай», «Шешендік сөздер», «Шешендік 
шиырлары», «Ел аузынан» кітаптары мен «Ақ желкен», 
«Денсаулық», «Қазақстан əйелдері», «Парасат» журналдарынан 
алынып, авторлары көрсетілмеген мəтіндер де берілген. Осы оқу 
материалдарынан 498 бірлік аксиолексика (дара жəне күрделі 
сөздер) айқындалды.  Олардың ішінде бірнеше реттен қайталанып 
келген 83 бірлік аксиолексикаға жиілік талдау жасалып, 
нəтижесінде ең жиі кездесетін 20 аксиолексика анықталды (10-
сурет). 

10-сурет. Оқулық мəтіндері тіліндегі ең жиі кездесетін 20 

аксиолексика. 
 

Осы оқулық мəтіндерінен іріктеп алып шыққан 498 бірлік 
аксиологиялық лексиканы бірнеше негізгі құндылық өрістеріне 
бөліп қарастырдық. Жүйелеу барысында кейбір лексемалар 
мазмұны жағынан екі-үш өріске де жақын болатыны ескерілді 
жəне олар бір ғана жетекші өріске қосылды. Нəтижесінде келесі 
құндылық өрістері айқындалды: 

1) Тіл жəне сөз өнері: ана тілі, асыл сөз, ақыл-білім, ақылды 
сөз, ақын, ақындық, аңыз, дастан, ділмар, ертегі, ертегі-əңгіме, 
жазу, жазу тілі, жазушы, жаңылтпаш, жыр, жыр-дастан, жырау, 
жыршы, көнерген сөздер, мақал, сөз, сөз күші, сөз сазы, сөз 
түзулігі, сөз құдіреті, туған тіл, туған əдебиет, тіл, тіл байлығы, тіл 
тазалығы, халық əдебиеті, шайыр, шешен, шешен сөйлеу, қазақ 
тілі, қисса, əдебиет, əсем сөз, əңгіме, өлең, өлең-жыр, өлең-саз т.б. 

2) Елдік, тарих жəне ұлттық бірегейлік: азаттық, ата-баба, 
атамекен, аға сұлтан, баба, би, бірлік, ел, ел-жұрт, елдік, 
елжандылық, жұрт, Отан, рух, тарих, туған жер, туған мекен, 
түркі, түркі тілдері, түркі қағандары, түркілер, түрік, тəуелсіздік, 
халық, халық рухы, хан тұқымы, қазақ, қазақ топырағы, қазақ 
халқы, қыпшақ, ұлт, ұрпақ т.б. 

3) Рухани-адамгершілік құндылықтары: абырой, адал, адал 
қызмет, адалдық, адам, адамгершілік, алғыс, аманат, ар, əдеп, 

əділдік, бақыт, даңқ, дос, достық, ерік-жігер, жанашырлық, 
жақсылық, махаббат, мақсат, міндет, намыс, перзенттік парыз, 
сый-құрмет, сыпайы, сүйіспеншілік, таза, төзімділік, уəде, 
шыншылдық, ізгілік, ізет, қайрат, құрмет. 

4) Ұлттық мəдениет, салт-дəстүр жəне тұрмыс: айран, ас, 
ат, ат тергеу дəстүрі, аударыспақ, əдет-салт, əдет-ғұрып, бəйге, 
дəстүр, ер-тоқым, ер-тұрман, жамбы ату, жеті ата, жыл санау 
дəстүрі, киелі сандар, киіз үй, көшпелі ел, көшпелілер, мал, 
мəдениет, ою, ру, саба, сайыс, тебінгі, теңге ілу, төрт түлік, шашу, 
шежіре, ырым, ірімшік, қазақ музыкасының, ұлттық ойындар, қыз 
қуу, қымыз, құдайы қонақ, құрт, үзеңгі, ұлттық дəстүр, ұшықтау 
дəстүрі. 

5) Білім жəне таным: азаматтық қасиет, ақыл, ақыл-ой, 
білім, дана, ес, жады, кітап, көне түркі жазбалары, маман, мектеп, 
мəдени деңгей, ой, ойлау, оқу, оқу-ғылым, пайда, сана, талап, 
талап-тілек, таным, тағылым, хат, ғалым, ғылым, қазақ əліпбиі, 
үздік оқу, ұстаз, ұстаздық. 

6) Отбасы, туыстық жəне əлеуметтік қатынастар: ана, 
апа, ата, ата-ана, аталық, аға, ағайын-туыс, ақсақал, бала, жолдас, 
кейуана, нағашы жұрт, немере, сəлем, шеше, іні, қайнаға, 
қарындас, қатар өскен құрбы, қыз, əже, əке. 

7) Табиғат жəне қоршаған əлем: ай, арқар, аспан, гүл, дала, 
дүние, егін, егіс, туған жер, жан, жер, күн, көл, табиғат, құлжа, 
əлем. 

8) Өнер жəне эстетика: дарын, домбыра, күй, күйші, 
сырнай, шебер, ғажап əлем, қобыз, қылқобыз, əн-күй, əн-күйі, 
əнші, əнші-жыршы, əуен, өнер, өнер-білім. 

9) Еңбек, тұлғалық даму жəне денсаулық: батыр, батырлық, 
денсаулық, дəрігер, ерлік, еңбек, жеңімпаздық, жігіт, жұмыс, 
күрес, ой-арман, ойын, спорт, тазалық, тəрбие, қуат, өжеттік. 

10) Діни-рухани нанымдар: Алла, ант, аруақ, асыл мұра, бата, 
дұға, жаратушы, мұсылман, наным, пайғамбарлар, тəңір, тəңірлік 
наным-сенім, қазына, қасиет. 

Оқулық мəтіндері тілінің аксиологиялық жүйеленген 
өрістерінің құрамына сандық талдау нəтижесінде олардың 
əрқайсысының кездесу жиілігі мен пайыздық үлесін 9-кесте, 11-
суретте ұсындық.  

9-кесте. Оқулық мəтіндері тілінің аксиологиялық өрістері. 
 

Р/с Аксиологиялық өріс Жиілігі Үлесі 
1.  Тіл жəне сөз өнері құндылықтары 118 23,7% 
2.  Елдік, тарих жəне ұлттық бірегейлік 75 15,1% 
3.  Рухани-адамгершілік құндылықтары 69 13,9% 

4.  Ұлттық мəдениет, салт-дəстүр жəне 
тұрмыс 

52 10,4% 

5.  Білім жəне таным 52 10,4% 

6.  Отбасы, туыстық жəне əлеуметтік 
қатынастар 

37 7,4% 

7.  Табиғат жəне қоршаған əлем 28 5,6% 
8.  Өнер жəне эстетика 26 5,2% 

9.  Еңбек, тұлғалық даму жəне 
денсаулық 

23 4,6% 

10.  Діни-рухани нанымдар 18 3,6% 
11.  Барлығы 498 100% 

 

 
 11-сурет.  Оқулық мəтіндері тілінің аксиологиялық 

өрістері. 
 
Жүргізілген жіктеуіміз нəтижесінде оқулық мəтіндеріндегі 

аксиологиялық лексиканың ең үлкен үлесін тіл жəне сөз өнері 
құндылықтары (23,7%) құрайтынын анықтадық. Осы жерде 
оқулықтағы 37 (26,8%) мəтінде «тіл», «сөз» аксиологиялық 
концептілері қамтылғанын да айта кету керек. Келесі кезекте 

елдік, тарих жəне ұлттық бірегейлік (15,1%) жəне рухани-
адамгершілік құндылықтар (13,9%) келеді. Бұл оқулық 
мəтіндерінің негізгі аксиологиялық өзегі тіл жəне сөз өнері 
құндылықтары, ұлттық сана жəне адамгершілік бағдарлар екенін 
көрсетеді. Ұлттық мəдениет пен дəстүр (10,4%) жəне білім мен 
таным (10,4%) өрістерінің де үлесі жоғары болуы қазақ тілі мен 
əдебиеті пəні мəтіндерінің тек тіл үйретіп қана қоймай, ұлттық 
мəдени код пен танымдық құндылықтарды қатар жеткізетінін 
дəлелдейді. Жүргізілген талдауымыз оқулықта қамтылған 138 
(100%) мəтіннің барлығының қазақ халқының ұлттық рухани-
мəдени құндылықтарын дəріптеуге арналғанын көрсетті, 
жоғарыда айтып өткен “тарих – білім – мəдениет” үштағанына 
негізделген білім мазмұнын құрады. Осы мəтіндерде жиі 
кездескен “сөз түзулігі, сөз сазы, сөз күші, ақылды сөз” сынды 
тіркестер оқушының бойына “тіл байлығы”, “сөз өнері” 
құндылықтарын дарытуға қызмет етті. Басты нысаны тіл 
болғандықтан, қазақ тілі оқулығы сол тілдің ерекшеліктерін, 
заңдылықтарын түсіндіруге арналған білім мазмұнын қамтыды, 
тіл құндылығын басты орынға қойып, сөз өнері құндылығын 
меңгертуді көздеді.  

2016 жылдан бастап осындай ұлттық құндылықтарға толы 
мəтіндердің орнына түрлі ғылым салаларынан ақпараттар беретін 
оқылым, тыңдалым мəтіндері енгізіле бастады. Бұл жағдай 2015 
жылы «100 нақты қадам» ұлт жоспарында орта білім берудің – оқу 
бағдарламаларына «Мəңгілік ел» құндылықтарын енгізу» міндеті 
қойылғаннан басталды. Осыдан кейін «мəңгілік ел» базистік 
құндылық концептілері мектеп жүйесі пəндерінің білім 
мазмұнына енгізіле бастады. Олар: «1) қазақстандық патриотизм 
жəне азаматтық жауапкершілік; 2) құрмет; 3) ынтымақтастық; 4) 
еңбек пен шығармашылық; 5) ашықтық; 6) өмір бойы білім алу» 
құндылықтары [62]. 2017 жылы осы аталған «мəңгілік ел» 
базистік құндылықтарына негізделген «Қазақ тілі» пəнінің 
жаңартылған мазмұндағы үлгілік оқу бағдарламасы 
(«Жаңартылған бағдарлама») енгізілді [63]. «Жаңартылған 
бағдарламаның» Ұзақ мерзімді жоспарында қамтылған бөлім 
тақырыптарының əрқайсысы қазіргі қолданыстағы «Қазақ тілі» 
оқулықтарына бір-бір бөлім атаулары болып енгізілді, əр бөлімде 

тақырыпқа сай 10-15 мəтіннен берілді. Төмендегі 12-суретте 
«Көлік жəне жол белгілері», «Биоалуантүрлілік. Қызыл кітапқа 
енген жануарлар мен өсімдіктер», «Су – тіршілік көзі» деген бөлім 
тақырыптары жазылған оқулық беттерінен көріністер берілді.  

 

 
 

12-сурет. Оқулық беттерінен көріністер. 
 
«Жаңартылған бағдарламадағы» 5-9 сыныптарға арналған 

бөлім тақырыптарын 10-кестеде ұсындық. Осы тақырыптар 
оқулық мазмұнының əрбір бөліміне (тарауларына) енгізілетін 
оқылым, тыңдалым мəтіндерінің құндылық бағдарын айқындады.  

 
10-кесте. «Қазақ тілі» пəнінен жаңартылған мазмұндағы 

үлгілік оқу бағдарламасында ұсынылған бөлім тақырыптары. 
 

Сыныптар Бөлім тақырыптары 
5-сынып 1. Мəдениет: тіл жəне қарым-қатынас; 2. Киіну. 

Сəн.Талғам; 3. Отбасылық дəстүрлер мен мерекелер; 4. 
Жануарлар əлемі мен өсімдіктер дүниесі; 5. Бос уақыт жəне 
хобби; 6. Қиял əлемі; 7. Көлік жəне жол белгілері; 8. 
Адамның сырт келбеті мен мінезі; 9. Аспан əлемінің 
құпиялары; 10. Саяхат жəне демалыс. 

6-сынып 1. Қазақстандағы көрікті жерлер; 2. Ұлттық жəне 
отбасылық құндылықтар; 3. Əлемнің жеті кереметі; 4. 
Астана – мəдениет пен өнер ордасы; 5. Тарихи тұлғалар; 6. 
Су – тіршілік көзі; 7. Спорт. Белгілі спорт жұлдыздары; 8. 
Қазақ халқының əдет-ғұрыптары мен салт-дəстүрлері. 
Наурыз; 9. Əлемдегі ірі кітапханалар; 10. Ғылым мен 
технология жетістіктері. 

7-сынып 1. Ауа райы жəне климаттық өзгерістер; 2. Көшпенділер 
мəдениеті; 3. Денсаулық – зор байлық; 4. Сүйіспеншілік пен 

достық; 5. Музыка өнері жəне қазақтың киелі домбырасы; 
6. Ғаламтор ғаламаты; 7. Қазақстандағы ұлттар достастығы; 
8. Дұрыс тамақтану; 9. Жеңіс күні. Ұлы ерлікке тағзым; 10. 
Ғылыми фантастика. 

8-сынып 1. Көне түркі жазбалары жəне қазақ жазуы; 2. Адамзаттық 
құндылықтар жəне əлем мəдениеті; 3. Кəсіп пен еңбек. 
Болашақ мамандықтары; 4. Ғарышты игеру жетістіктері; 5. 
Биоалуантүрлілік. Қызыл кітапқа енген жануарлар мен 
өсімдіктер; 6. Қоршаған орта жəне энергия ресурстары; 7. 
Жасөспірім жəне заң; 8. Театр өнері мен мəдениеті; 9. 
Қазақстандағы туризм жəне экотуризм. 

9-сынып 1. Мəңгілік Ел – мұратым; 2. Жаһандану мəселелері; 3. 
Тəуелсіздік жылдарындағы Қазақстан. ЭКСПО-2017; 4. 
Адам құқығы мен бостандығы; 5. Отбасы жəне 
демографиялық өзгеріс; 6. Биотехнология жəне гендік 
инженерия келешегі; 7. Бұқаралық ақпарат құралдары; 8. 
Əлемдегі қақтығыстар жəне бейбітшілік; 9. Табиғи 
ресурстарды тиімді пайдалану.  

 
«Жаңартылған бағдарламаның» бөлім тақырыптарының 

құрамында ұлттық жəне жалпы адамзаттық құндылықтар жүйесі 
кеңінен қамтылған. Оларға жүргізілген сандық талдау нəтижелері 
13-суретте ұсынылды. 

 

 
13-сурет. Бөлім тақырыптарының құндылық бағдары. 

Оқытатын пəннің нысаны «тіл» болғандықтан, осы 
бағдарлама тақырыптарының қатарында «тіл» құндылығы 
қаншалықты қамтылғанын арнайы қарастырдық, 48 бөлім 
тақырыбының ішінде 2 (4,1%) тақырыптың ғана «тіл» 
құндылығына қатысты екенін айқындадық. Олар: “Мəдениет: тіл 
жəне қарым-қатынас», «Көне түркі жазбалары жəне қазақ 
жазуы». Ұлттың рухани құндылықтарын дəріптеуге тек 6 (12,5%) 
тақырып қана арналған: “Ұлттық жəне отбасылық 
құндылықтар», “Тарихи тұлғалар», “Қазақ халқының əдет-
ғұрыптары мен салт-дəстүрлері», «Көшпенділер мəдениеті», 
«Театр өнері мен мəдениеті», «Музыка өнері жəне қазақтың 
киелі домбырасы». Қалған 40 (83,3%) тақырып жалпыадамзаттық 
құндылықтарға арналған жəне негізінен материалдық 
құндылықтарды қамтыған.  

2025 жылы Жалпыға міндетті білім берудің жаңа 
мемлекеттік Стандарты бекіді  [64]. Қазіргі қолданыстағы 
бағдарламада алты құндылық болса, жаңа Стандартта олардың 
саны он болып өзгерді. Олар – құндылықтарға негізделген "Адам", 
"Ар-ұждан", "Намыс", "Отбасы", "Отан", "Тіл", "Мəдениет", 
"Білім", "Еңбек", "Табиғат" мазмұндық концептілері. 
Стандарттың өзгеруіне байланысты үлгілік оқу бағдарламасы мен 
оқу құралдарының мазмұны да өзгереді. Демек, бастауыш, орта 
білім беру жүйесіндегі барлық пəндердің, оның ішінде «Қазақ 
тілі» пəнін оқытудың болашақта шығатын үлгілік бағдарламасы 
мен оқулықтары осы құндылықтарды негізге алатын болады. 
Стандартта ұсынылған он құндылық концептісі оқулық 
мəтіндерін іріктеуде басшылыққа алынады.  

Осы аталған мəселелер «Қазақ тілі» оқулықтарын əзірлеуде 
құндылық концептілеріне байланысты іріктелетін мəтіндерге 
қойылатын талаптарды айқындап алудың өзектілігін көрсетеді.  

Рокичтің құндылықтар теориясына сəйкес егер мəтіндер 
мазмұны пəнді оқытудың басты мақсатына сəйкес болса, онда 
мəтінде берілген идеялар оқушы санасында орнығып, оның 
тұрақты өмірлік ұстанымына айналады. Тіл сабақтарының басты 
қызметі оқушының бойында рухани-адамгершілік құндылықтар 
жүйесін қалыптастыру екендігі көптеген зерттеулерде айтылған. 

Сондықтан қазақ тілі пəнінде қолданылатын мəтіндердің 
құндылық бағдарына қойылатын талаптар нақтылануы қажет. 

Жоғарыда талдауымыз көрсеткендей, 2017 жылғы жаңа 
бағдарлама қабылданғаннан кейін «Қазақ тілі» пəнінде 
қолданылатын мəтіндер мазмұнының құндылық бағдары үлкен 
өзгерістерге ұшырап, ұлттық рухани құндылықтардан 
жалпыадамзаттық құндылықтарға қарай ауысқан (100 %-дан 60 
%-ға дейін төмендеген), оның ішінде материалдық құндылықтарға 
басымдық берілген. Жүргізілген талдауларымыз осы мəселені 
тереңдей зерттеп, ««Қазақ тілі» пəнінде мəтіндер мазмұны арқылы 
берілетін басты құндылық бағдар қандай болуы тиіс?» деген 
сұраққа жауап іздеуімізге негіз болды.  

Рокичтің құндылықтар теориясына сəйкес құндылықтар 
мақсаттық жəне құралдық (инструменталды) деп екіге бөлінеді. 
«Адамның өз өмірін бақытты ету жолында қол жеткізуді қалайтын 
құндылықтары мақсаттық құндылықтары болады. Ал мақсаттық 
құндылықтарға жету жолында қолданатын тəсілдері құралдық 
құндылықтары болады» [28]. Оқушы өз өмірін жақсартуға қажетті 
құндылығын анықтап, алдына белгілі бір мақсат қояды. Мақсатты 
құндылықты дұрыс айқындау оқушының «тіл үйренуде саналы 
жəне уəждемелі əрекетін басқара алуына» əсер етеді [65]. Тілді 
оқуда саналы əрекеттер жасау, өз əрекетіне баға беру көздеген 
мақсатына жетуге мүмкіндік береді. Тіл арқылы оқушы сөз өнерін, 
қарым-қатынас мəдениетін меңгереді. Қазақ тілі пəні оқушыға тіл 
байлығын дамытып, өмірде табысты болу мақсатын жүзеге 
асыруға мүмкіндік береді. Сондықтан оқушыға қазақ тілін оқудың 
мақсатты құндылығы – сөз өнерін меңгеру, тіл байлығын 
арттыру, тілді сауатты қолданудың арқасында өз өмірін 
жақсарту мүмкіндігіне ие болу екені жайлы құндылық бағдар 
көрсетіп отыру маңызды.  

Кез келген мақсатты құндылықты иеленудің белгілі бір 
тəсілдері мен құралдары болады. Адам мақсатты құндылыққа қол 
жеткізуі үшін дұрыс тəсілдер мен құралдарды, яғни 
инструменталды құндылықтарды дұрыс анықтап, бағалап, таңдап, 
қолдана білуі тиіс. Демек білім беру жүйесінің міндеті оқушының 
мақсатты құндылықтарға қол жеткізу жолындағы құралдық 
құндылықтарды дұрыс таңдап, бағалап, өмірде қолдану жолдарын 



 115 
 

меңгерту болмақ. Сондықтан көзделген мақсатқа жетуге 
мүмкіндік беретін білім мазмұны, оқу материалдары құралдық 
құндылық болады. Білім мазмұнына пəн аясында меңгерілетін 
тіл жүйесі мен мəтін жүйесі жайлы білім жатады. Ал оқу 
материалдарына тыңдалым, оқылым мəтіндері жатады. Оқушы 
пəнді оқуда көздеген мақсатына қол жеткізе алуы үшін дұрыс 
құралдарды қолдануы қажет. Яғни «Қазақ тілі» пəнін оқуда 
оқушының мақсатты құндылығы сөз өнерін меңгеру, тіл 
байлығын арттыру болса, оқулықтағы мəтіндер мазмұнында ең 
əуелі тіл құндылығы, сөз өнері құндылығы, ұлттық рухани-мəдени 
құндылықтар  жайлы білім молынан берілуі тиіс (14-сурет). 
Өйткені «Өркениет, мəдениет, салт-дəстүр, ұлттық менталитет» 
деп дəріптейтін құндылықтардың бəрі де, сайып келгенде, тіл 
қасиетіне барып тұрақтайды, тілдің құдіретті күшімен, тамаша 
жаратылысымен ғана бейнеленіп, бағаланып, реальді факторға 
айналады» [66]. 

 

 
 

14-сурет.  Қазақ тілін оқудың мақсатты жəне құралдық 
құндылықтары. 

 
Лингвомəдениеттанушы ғалым С.Г. Тер-Минасова тіл 

мəдениет қоймасы, қазынасы екенін, ол мəдени құндылықтарды 
грамматикада, лексикада, тұрақты тіркестерде, мақал-мəтелдер 
мен фольклорда, көркем жəне ғылыми əдебиеттерде, сондай-ақ 
жазбаша жəне ауызша сөйлеу түрлерінде сақтайтынын жазады 
[67]. Ертегі мəтіндеріндегі сөздер мен суреттер белгілі бір 
уақыттың қоғамдық құндылықтарын қайталай алады [68]. З.Қ. 
Ахметжанова тұлғаның тілдік санасында фольклорлық мəтіндер, 
мақал-мəтелдер, фразеологиялық бірліктер мен сөздіктер 
материалдары бойынша анықталған құндылық концептілерінің 
үлкен рөл атқаратынын атап көрсеткен [69].  

Қазақ тілін оқудың 
мақсатты құндылығы –

сөз өнерін меңгеру, тіл 
байлығын арттыру, тілді 

сауатты қолдану арқылы өз 
өмірін жақсарту

Қазақ тілін оқудың 
құралдық құндылығы –
тіл құндылығы, сөз өнері 

құндылығы, ұлттық рухани-
мəдени құндылықтар жайлы 

мəтіндер

«Тіл сабақтары оқушының бойында рухани-адамгершілік 
құндылықтар жүйесін қалыптастыруға қызмет етеді» [70]. Оқушы 
тартымды, қызықты оқу материалын құнды құрал ретінде 
қабылдайды. Ондай құралдың қызметін құндылық мəні жоғары 
рухани-мəдени мəтіндер атқара алады. «Руханият, білім жəне 
мəдениет адамның жан дүниесін байытады» [71]. Ал 
жаратылыстану, ғылыми-техникалық т.б. мазмұндағы, 
энциклопедиялық-танымдық сипаттағы мəтіндер оқушының 
сезіміне əсер ете алмайды. Сол себепті бөлім тақырыптарына 
қатысты іріктелетін оқу материалдары көркем əдебиеттерден 
алынған, нақты өмірлік мысалдарды көрсететін мəтіндерден 
құралуы тиіс. Мысалы, құндылық бағдарлы оқытуда фольклорлық 
мұраларды пайдаланудың рөлі ерекше екендігі ғылыми 
еңбектерде атап көрсетіледі [72]. Сондай-ақ халық ауыз 
əдебиетінің үлгілері – мақал-мəтелдер, ертегілер, аңыз-əңгімелер, 
нақыл сөздер мен жұмбақтар да ұлттық құндылықтарды жаңа 
заман талаптарына сəйкес түсіндіру арқылы жас ұрпақты ұлттық 
рухта тəрбиелеуге мүмкіндік береді [73]. Сонымен қатар оқулық 
мазмұнына туыстас түркі халықтарының тілі, тарихы, 
дүниетанымы, тұрмыс-тіршілігі мен салт-дəстүрлері туралы 
ақпараттар да берілсе, олар түркілік түп негізін тануына, ұлттық 
рухы оянуына əсер ететіні сөзсіз.  

Сондықтан «Қазақ тілі» оқулықтарына енгізілетін 
мəтіндердің құндылық бағдары төмендегідей болуы тиіс: 

1. Қазақ тілінің сұлулығы мен əсемдігі туралы; 
2. Қазақ тілінің коммуникативтік, көркемдік, əлеуеті 

туралы; 
3. Сөз өнерінің қасиеті, тіл мəдениеті жайлы мəтіндер; 
4. Белгілі қаламгерлердің тілдік тұлғасы жайлы мəтіндер; 
5. Қазақ тілінің байлығын көрсететін шешендік өнерінің 

озық үлгілері; 
6. Тіл тарихы, туыстас түркі тілдерінің ерекшеліктері 

туралы мəтіндер; 
7. Қазақстан жері мен қазақ елінің рухани байлықтарын 

мадақтайтын шығармалар; 
8. Қазақ мақал-мəтелдері мен фразеологизмдерінің 

тақырыптық жинақтары (тіл, сөз өнері, туған жер, рух, ар-намыс, 

парыз жайында), олардың пайда болу тарихы жайлы танымдық 
ақпараттар; 

9. Оқулықтар тіліндегі аксиолексиканың этимологиялық 
мəнін ашатын мəтіндер т.б. 

Осындай тіл жəне сөз өнері құндылықтарын дəріптеген 
мəтіндерді тілдік ерекшелігіне назар аударып, əр тілдік бірліктің 
қызметін түсініп, құндылық сүзгісінен өткізіп, өз өмірінде 
қолдану мүмкіндіктері тұрғысынан баға бере оқыған оқушының 
бойында тілге деген құрмет сезімі оянады. Белгілі қаламгерлердің 
тілдік тұлғасы жайлы мəтіндерді оқып, өзі де сондай болмаққа 
ұмтылады. Қазақ шешендік өнерінің озық үлгілерін, мақал-
мəтелдері мен фразеологизмдері, сөздердің этимологиясы жайлы 
ақпараттармен танысқан сайын оларды өз сөздік қорына қосып, 
тіл байлығы дамиды. Яғни оқушы осы мəтіндердің мазмұнымен 
қоса тілін танып, тілдік құрылымдарды өз сөйлеу тілінде қолдана 
бастаған кезде сөз өнері, тіл байлығы деген құндылықтар бойына 
сіңді, оқулық мəтіндері мақсаттық құндылық қызметін толық 
атқара алды деп айтуға болады.  

Тілдерді оқытудан оқушының тілді ауызша жəне жазбаша 
сауатты қолдана алуы, коммуникативтік құзыреттілікке қол 
жеткізуі деген нəтижелер күтіледі. Қазақ тілін оқудың мақсатты 
құндылығына қол жеткізу үшін құралдық құндылықтар дұрыс 
таңдалуы тиіс. Қазіргі қолданыстағы оқулықтарда рухани-мəдени 
мазмұндағы мəтіндердің аз қамтылуы оқушылардың қазақ тілінің 
өзін құндылық ретінде қабылдауына кедергі келтіруде. 
Сондықтан қазақ тілі пəнінде тіл, сөз өнері жəне ұлттық рухани-
мəдени құндылықтар жайлы мəтіндерге басымдық берілуі тиіс. 
Себебі құндылық бағдары пəннің мақсатына сəйкес келетін оқу 
мəтіндері дұрыс іріктелген кезде ғана күтілетін оқу нəтижелеріне 
тиімді түрде қол жеткізу мүмкін болады. 

Мəтін мазмұнында құнды рухани-мəдени ақпараттар 
қамтылған кезде ол оқушының ұлттық танымын тереңдетіп, тілдік 
санасын оятады. Оқушы ол мəтіндерді оқу арқылы тіл байлығын 
дамытады, тілге деген құрмет сезімі оянады. Сол кезде осы 
құндылықтарды бойына сақтап, бүгінгі күнге дейін жеткізген 
қазақ тілінің құндылығын түсінеді. Ең бастысы, қазақ тілінің өзін 
құндылық ретінде қабылдайды. Оқушы мəдени-рухани 

құндылықтардың өз өмірін жақсартудағы маңызын түсінген кезде 
қазақ тілін құндылық бағдарлы оқыту дұрыс жүзеге асты деуге 
болады. 

Қазақ тілі пəнінде құндылық атаулының барлығын сипаттап, 
ұрпақтан-ұрпаққа жеткізуші қазақ тілінің өзі құндылық ретінде 
оқытылуы тиіс. Сондықтан «Қазақ тілі» пəнінде оқылатын 
мəтіндер мазмұны пəнді оқу арқылы сөз өнерін меңгеру деген 
мақсатты құндылықты дəріптеуге қызмет етуі қажет, пəн 
сүйенетін ғылым негізі – тіл білімінің құндылықтарын дəріптеу 
құралы болуы керек. Сол кезде мəтінде берілген тіл құндылығы 
идеясы оқушы санасында орнығып, оның өмірін жақсартатын 
сенімді құралына айналады.  

Мəтіндердегі құндылыққа бағытталған материал белгілі бір 
формада, атап айтқанда, шартты, тікелей, жанама, белсенділікке 
негізделген құндылық түрінде бекітіледі. Оқулықта мұндай 
құндылықтың түрлері əр түрлі мақсаттағы жəне типтегі сұрақтар-
тапсырмалар, тренингтер мен өздік жұмыстарды ұйымдастыруға 
арналған жаттығулар, оқу материалдары жəне т.б. іс-əрекеттерді 
орындау арқылы жүзеге асады. Сондықтан мəтіннің құндылық-
мағыналық мазмұнын анықтау мақсатында тиімді деген құндылық 
бағдарлы əдістерді де орнымен қолдану маңызды. Мысалы 
мəтінді тақырыпсыз беріп оқыту; құндылыққа бағдарлай отырып 
мазмұндау; əр абзацқа ат қойғызу; толық мəтінге тақырып қою, 
тірек сөздерді табу; мəтінге жоспар құрғызу; мəтін жəне 
құндылық бойынша қысқаша эссе жазғызу тапсырмаларын беруге 
болады. Мəтінмен жұмыс істеу дағдыларын қалыптастыру 
бағытында орындалатын тапсырмалар нəтижесінде оқушы 
бойында көптеген білік, дағдылар қалыптасады.  Мəтіндегі 
аксиолексиканы анықтау тапсырмасын жүйелі орындау арқылы 
оқушы мəтіннен негізгі ойды білдіретін құндылық бағдарлы 
сөздерді іріктей алады, осы сөздерді белсенді қолданысқа енгізу 
арқылы сөздік қоры молая түседі. Мəтіндегі асты сызылған сөздер
 мен сөз тіркестерінің мағынасын түсіндіру тапсырмасы 
арқылы оқушы берілген сөздер мен сөз тіркестерінің мағынасын 
түсініп, басқаларға түсіндіре алады, контекст арқылы сөз 
мағынасын ашу дағдысы дамиды. Мəтін мазмұнына сəйкес 
келетін мақал-мəтелдерді табу жұмыстарын жүйелі орындау 

мақал-мəтелдердің мағынасына талдау жасап, мəтіннің жалпы 
мазмұны мен идеясына сəйкес іріктей алу дағдысын дамытуға 
ықпал етеді. Сонымен қатар мəтінмен жұмыс істеудегі құндылық 
бағдарлы тəсілдердің бірі – мəтін мазмұны бойынша оқырмандық 
интерпретация   мен   комментарийлер   жасау кестесін толтырту. 
Бұл тапсырманы орындау барысында оқушы мəтіннің құндылық 
мəні жайлы ойланып, тұжырымдарын өз сөзімен жинақтап жазу 
дағдысын жетілдіреді. Сондай-ақ құндылық бағдарлы мəтіндер 
мазмұнын тереңірек түсіндіру үшін қосымша ақпараттарды 
молынан беру мүмкіндігіне ие  интернет технологияларды 
қолдану да өте тиімді болады. Мəтін тақырыбына қосымша аудио, 
бейне ақпараттар, нақты фактілер мен деректер цифрлық 
форматта молынан берілген кезде виртуалды ақпараттық орта 
оқушылардың оқу-танымдық уəждемелерінің артуына үлкен 
əсерін тигізеді. 

Тілдік білімді практикалық тұрғыдан белсендіру мақсатында 
«Storytelling» əдісін қолдану да өте тиімді болады. Бұл əдісті 
құндылық қатынас қалыптастырудың түсіну; бағалап, таңдау; өз 
өмірімен байланысын анықтап, мақсат құру; əрекет жасау, 
қолдану жəне өмірлік құндылықтар жүйесіне айналдыру кезеңдері 
бойынша оқушылардың өз өмірлік тəжірибелерінен мысалдар 
келтіре отырып, əңгіме айтуы түрінде ұйымдастыруға болады. 
Осындай ашық əңгімелесу сабағы оқушылардың өзара еркін 
сұхбаттасу арқылы бір-бірлерін жаңа қырларынан танып, ұқсас 
мінез, ұқсас əрекеттеріне сүйсініп, бір-бірлеріне деген құрмет 
сезімдері арта түсуіне əсер етеді. 

3.2 МƏТІН МАЗМҰНЫ МЕН ТІЛІН ТАЛДАУДЫҢ 
ҚҰНДЫЛЫҚ БАҒДАРЫ  

 
 
Білім беру жүйесінде ұлттық құндылықтарды меңгерту 

мəселесі əрқашан да өзекті. Ұлттық құндылықтар оқулықтарда 
қамтылатын мəтіндер жүйесі арқылы беріледі. Өзара 
интертекстуалды байланыста келген түрлі тақырыптардағы 
мəтіндер бір идея, бір мақсатта жұмсалып, мəдени кодтардың 
үзінділері ретінде оқушы санасына əсер етуге қызмет етеді. 
Соларды ұтымды əдіс-тəсілдермен оқыту үдерісін дұрыс 
ұйымдастыру нəтижесінде оқушы жүрегіне жетіп, құндылық 
ретінде бекіп, тұлғаның өмірлік ұстанымына айналады. Əсіресе, 
тəуелсіздік алғаннан кейінгі жылдарда шыққан жалпы орта білім 
беретін мектептердегі қазақ тілін ана тілі ретінде оқытуға 
арналған оқулықтарда ұлтымыздың өзіндік ерекшеліктерін 
танытатын құндылықтары жайлы мəтіндер молынан қамтылды. 
Қазақ тілінің ортақ түркілік тамырын танытуға бағытталған 
мəтіндердің де оқулықтарда өзіндік орны болды. «Оқулықтағы 
берілетін кез келген мəтін – өте күрделі тілдік құрылым. Осы 
құрылымды айқындайтын басты белгілері – жүйелілік жəне 
тұтастық. Мəтіннің тұтастық категориясы сол мəтінді қорытып, 
маңызын танығанда ғана пайда болатын, оның дəйекті тұсымен 
тəуелділікте болса, ал оның біртұтастығы қиын бөлімдерді 
құрастыратын тілдік механизмнің белгілі əдіс-тəсілдерімен 
ұйымдасуынан көрінеді» [74]. 

Қазақ тілін оқытуда мəтін оқылым жəне тыңдалым дағдысын 
дамытуда қолданылатын тиімді оқу материалы болады. Оқылым 
жəне тыңдалым мəтіндерімен жұмыс істеу арқылы оқушының 
оқылған не тыңдалған ақпаратты қабылдау, хабарлама тақырыбын 
анықтау, негізгі ұғымды қосымша ақпараттан ажырату, мəтіннің 
мағыналық бөліктерін айқындап, олардың арасындағы логикалық 
байланысты табу, сөздер мен сөз тіркестерінің мағынасын болжау 
жəне түсіну, сондай-ақ фонетикалық, лексикалық, сөзжасамдық, 
морфологиялық жəне синтаксистік деңгейдегі тілдік формаларды 
саналы түрде тану білігі мен дағдылары қалыптасады.  

Мəтінді оқу материалы ретінде пайдалануда оның тек 
мазмұнын тануға ғана басымдық бермей, тілдік ерекшеліктерін 
талдау жұмыстарын жүйелі жүргізу маңызды. Бұл ретте біз А. 
Байтұрсынұлының шығарма түрінің ғылымы мен тілінің ғылымы 
туралы тұжырымына сүйенеміз. Құндылық бағдарлы оқыту 
əдістемесінде мəтін ең алдымен қазақ тілінің заңдылықтарын тану 
үшін пайдаланатын тілдік материал қызметін атқарады. Екінші 
кезекте дидактикалық материал ретінде оқушының рухани, 
мəдени жəне когнитивтік дамуын қамтамасыз ететін құндылық 
бағдар беру қызметін атқарады. Сондықтан мəтінмен жұмыс оның 
мазмұнын ғана талдаумен шектелмеуі тиіс. Оқушы мəтінді көрген 
кезде ондағы тілдік бірліктердің қалай қолданылып тұрғанын 
зерттеп, танып, өзі сол үлгіні түрлі тілдік жағдаяттарда қолдану 
мақсатын көздей оқуы қажет. Мəтін тіліне мəн бере оқу əрекеті 
жүйелі түрде жүргізіліп отырған кезде автоматты дағдыға 
айналады. Сол кезде оқушы мəтін мазмұнын терең қабылдап, 
«басынан кешіріп», белгілі бір əлем бейнесінің үзігіне «терең 
бойлап» отырып, көзіне түскен тың сөздер мен ерекше əсем тілдік 
қолданыстарды өзі үшін «түртіп алып» отыратын деңгейге жетеді. 
Оқулықта ұсынылатын тыңдалым, оқылым мəтіндерінде мəдени 
құбылыстар белгілі бір тілдік құралдар арқылы көрініс тауып, 
сонымен қатар қосымша мағыналар жеткізетін ерекше белгілер 
ретінде де қызмет етеді. Соған байланысты мəтін мазмұны мен 
тілін талдаудың құндылық бағдарлы əдістемесі оқушының 
жалпыадамзаттық жəне ұлттық құндылықтарды тануына, тілдік 
санасының қалыптасуына жəне қатысымдық құзыреттілігінің 
дамуына бағытталады. Оқушы мəтіннің мазмұнын талдау арқылы 
мəдени, тарихи, рухани құндылықтарды таныса, мəтін тілін талдау 
арқылы ұлт тілінің заңдылықтарын үйреніп, тілді негізгі рухани 
құндылық ретінде қабылдайды. Ж.Т. Дəулетбекова білім 
алушының сөзді құндылық деп тануы үшін қаншама сатылардан 
өтуі қажет болатынын айта келе: «Ең алдымен, сөз оның ойды 
жеткізуінің, өзгелермен қарым-қатынас жасауының құралы ғана 
болса, кейін сөз туралы ұғымы кеңейе келе сөздің адам өміріндегі 
маңызын тану арқылы оның мəнін түсінеді. Ендігі жерде сөз ол 
үшін құрал болудан өміртанымдық, моральдық негізге айналады. 
Ең бастысы, сөзді құндылық ретінде тани алады», - деп жазады 

[75]. Ғалымның осы пікір қазақ тілі сабағында мəтін тілін 
оқытудың басты ұстанымы болуы тиіс. 

Мəтін – тіл мен сөйлеуді оқыту үдерісінде ерекше орын 
алатын дидактикалық құрал. Ол оқытудың мақсаттық 
ұстанымымен байланысты, тілдің формалық жəне мазмұндық 
жақтарын үйлестіретін, ұлттық-мəдени ерекшеліктерді көрсететін 
кешенді тілдік материал болады. Осыған сəйкес мəтін 
аксиолингвистикалық қызмет атқарып, оқытудың құндылықтық 
мазмұнын ашуға мүмкіндік береді. Қазақ тілін оқытуда елтану, 
ұлттану, өлкетану мазмұнындағы мəтіндерді пайдалану 
оқушылардың қатысымдық, лингвистикалық жəне 
лингвомəдениеттанымдық құзыреттіліктерін жетілдіреді. Бұл өз 
кезегінде оқушының рухани-адамгершілік əлемін байытып, 
ұлттық санасының қалыптасуына ықпал етеді. Нəтижесінде 
оқушы тіл арқылы ұлт мəдениетінің тасымалдаушысы ретінде 
қалыптасады. 

Қазақ тілі сабағында оқушы мəтін мазмұнын танумен қатар 
оның тілінің құрылымдық ерекшелігін, функционалдық сипатын 
да түсінуі тиіс. Б. Шалабай бұл жөнінде: «шығарманың идеясын, 
мазмұнын ғана талдап, ал ол мазмұнның өзіндік, қайталанбас 
берілу тəсілдеріне назар аудармасақ, немесе оның тілдік көрінісін 
ғана зерттеп, одан мазмұнға қарай шыға алмасақ, онда бұл екеуі 
де біржақты ғана пікір болар еді», - деген пікір айтады [76]. Қазақ 
тілі сабағында мəтін тілін талдау жұмыстары кешенді түрде, үнемі 
жүргізіліп отыруы қажет. Сол кезде оқушы мəтіндегі байласымды 
жүзеге асырушы лексика-грамматикалық амал-тəсілдерге жіті 
назар аударып отыру арқылы мəтін мазмұнын да терең түсініп, 
түпнұсқа тіліне барынша жақын мазмұндай алатын болады.  

Тіл дамытудан нақты нəтиже шығуы үшін оқушы мəтін тілін 
талдау арқылы қабылдайтын білімін өз дүниетанымын кеңейтетін 
жəне сөз өнерінің дамуына ықпал ететін мүмкіндік деп қабылдауы 
тиіс. Осыған орай оқушыларға жүргізетін əр сабағымыздың 
танымдық жағымен қатар қызықтырушылық əсерін де үздіксіз 
дамытып отыруды ескеруіміз қажет. Шын мəнінде, оқушы сөз 
арқылы ұсынылған ақпаратты түсініп, тану арқылы сөзді қарым-
қатынастың қарапайым құралы ретінде қабылдаудан бастап, 
сөйлеу өнерін дамытып, өз өмірін жақсартатын басты мүмкіндік 

ретінде сезініп, құндылық ретінде тану деңгейіне жеткенге дейін 
өте күрделі танымдық сатылардан өтеді. Сөзді құндылық деп 
қабылдайтын деңгейге жеткен кезде ғана оқушы əр сөзге мəн 
беріп қабылдап, мəн бере сөйлеуді меңгере бастайды. Сөздің 
құрал ретінде шеберлікпен қолдану арқылы өмірді танып, 
əлеуметтік ортасында өзін танытуға болатынын сезінеді. 
Сондықтан оқушыларға оқу жылының бірінші күнінен бастап ең 
алдымен қазақ тілін үйрену сабағына деген қарым-қатынастарын 
жаңаша құру қажеттігі ескертілуі керек. Сабақтар сыныптағыдан 
мүлде тың жағдайда өтетіндігін сезінген оқушылар да тіл өнерін 
меңгеруге деген ниеттерінің ерекше екенін білдіріп, шын 
мейірленіп, үлкен үмітпен, мұғалім қолданатын əдістердің ерекше 
тиімді болатынына деген үлкен сеніммен кіріседі, мəтін тілін 
талдауға белсенді түрде араласу қазақ тілінде сөйлеу дағдысын 
жетілдірудің басты мүмкіндігі екендігін түсінеді. Мəтін тіліндегі 
тілдік бірліктердің қызметін түсініп, тіл байлығын дамытатын 
құрал ретінде оқып, өз сөйлеу тілінде қолдануға ұмтылу қазіргі 
күнде көп айтылып жүрген функционалдық білім алу дегенді 
білдіреді. 

Кез келген мəтін түзілген кезде оның авторының белгілі бір 
мағыналық мазмұнды жеткізуге деген ниеті (интенциясы) болады. 
Сол мəтінді қабылдау кезінде оқушы өз тілдік санасының 
деңгейіне қарай автор ниетінің жүзеге асуының белгілі бір бөлігі 
ғана көре алады. Автор ниеті ең алдымен мəтін мағынасына 
белгілі бір тілдік құралдардың семантикалық қызметінің əсері 
арқылы көрінеді. Мəтінді тілдік талдау барысында негізгі назар 
мəтіндегі сондай өзара мағыналық байланыста тұрған тілдік 
бірліктерге аударылады. Мұндай талдаудың басты мақсаты – 
тілдік формалардың қызметін анықтау, олардың мəтіндегі 
мағыналық жүктемесін ашу. Мəтінді құндылық мəні тұрғысынан 
талдау авторлық ойдың берілу тəсілдерін, қолданылған тілдік 
кодтарды, олардың астарындағы мəдени жəне рухани мазмұнды 
айқындауға бағытталады. Бұл əдіс оқушының тек тілдік білімімен 
қатар мəтіннің терең мазмұнын түсіну қабілетін дамытады. 

Мəтінді тілдік талдау арқылы құндылық мəн іздеу үдерісі үш 
негізгі дидактикалық аспектіде жүзеге асады: гуманитарлық, білім 
беру жəне дамытушылық. Гуманитарлық аспект мəтін арқылы 

автор тұлғасын, оның дүниетанымын, сол тілде сөйлейтін 
халықтың мəдениетін тануға бағытталады. Білім беру аспектісі 
мəтіндегі тілдік бірліктердің құрылымдық жəне жұмсалымдық 
ерекшеліктерін меңгеруге негізделеді. Бұл үдерісте оқушы тілдік 
заңдылықтарды түсініп, оларды сөйлеу əрекетінде қолдану 
дағдысын қалыптастырады. Ал дамытушылық аспект оқушының 
сыни, аналитикалық, қатысымдық ойлау қабілеттерін жетілдіруге 
бағытталады. Мəтінмен мақсатты жұмыс істеу оқушының тілдік 
санасының дамуына жəне өзіндік пікір қалыптастыруына 
мүмкіндік береді. 

Қазіргі қазақ тілі сабақтарының қатысымдық бағыттылығы 
мəтіндік тапсырмалар жүйесі арқылы жүзеге асырылады. Бұл 
тапсырмалар тілдік бірліктердің стилистикалық қолданылуын 
меңгертуге, олардың грамматикалық жəне жұмсалымдық 
табиғатын түсіндіруге бағытталады. Оқушылар мəтін негізінде 
тілдік бірліктерді қолдану жолдарын меңгереді, мазмұндама жазу 
арқылы авторлық ойды жеткізуді, ал шығарма жазу арқылы өз 
ойын жүйелі түрде құрастыруды үйренеді. Осылайша 
грамматикалық формалардың мəтіндегі қызметі практикалық 
деңгейде игеріледі. Бұл үдерісті «мəтіннен мəтінге» қағидасы 
арқылы сипаттауға болады: тілдік бірліктердің қызметін 
түсінуден бастап, олардың құндылығын тануға, кейін сол білімді 
өз мəтінін құрастыруда қолдануға дейінгі кезеңдерді қамтиды. 

Мəтінмен жұмыс əдетте мəтін алды, мəтін бойынша жəне 
мəтіннен кейінгі жұмыстар деген дəстүрлі үш кезеңнен тұрады. 
Осының екінші – мəтін мазмұны мен тілі бойынша жұмыс 
кезеңінде құндылық мəн іздеу үдерісі жүзеге асады. Оқылған не 
тыңдалған мəтін тілінен құндылық мəн іздеу өз ішінде болжау, 
зерттеу, талдау, бағалау жəне түсіндіру кезеңдері арқылы жүзеге 
асады. Осы кезең оқушының мəтінде қолданылған əрбір тілдік 
бірліктің мағыналық жəне формалық ерекшеліктерін терең 
түсінуіне, негізгі ерекшеліктерін айқындауына жəне өз 
көзқарасын қалыптастыруына мүмкіндік береді.  

Мəтінді рөлдер бойынша жан-жақты талдаудың тиімді əдісі 
бар. Мəтін мазмұнына сəйкес тілші / тарихшы / əдіскер / зерттеуші 
/ сыншы / психолог / сарапшы / министр / оқушы / ата-ана / ақын / 
жазушы / суретші т.б. рөлдер тағайындалады. Білім алушылар 

мəтінді өзіне бөлінген рөлдер тұрғысынан зерттеп оқып, 
пікірлерін ортаға салады. Тілші мəтіннің тіліне кешенді талдау 
жасайды, тарихшы мəтін жазылған тарихи кезең жайлы, зерттеуші 
мəтін авторының шығармашылығы жайлы қосымша мəліметтер 
тауып, ортаға салады, ақын, жазушы, суретшілер мəтін мазмұнын 
ары қарай шығармашылықпен дамытып, өз туындыларын ортаға 
салады, қалған рөлдер иелері бүгінгі күнмен байланыстыра 
отырып, мəтін мазмұнына сай өз талдауларын айтады. Осылай 
жүргізілген талдау кезінде оқушылар талдауға толық қамтылады, 
пікірлер түрлі көзқарас тұрғысынан айтылады, қайталау 
болмайды, қосымша құнды ақпараттарды естиді.  

Мəтінмен жұмыс нəтижесінде оқушылар иеленетін 
құндылықтар: 

- Тілдің құрылымдық жəне жұмсалымдық ерекшеліктерін 
танып, тілдік білімі тереңдейді; 

- Талдау арқылы алынған білім тұрақты жадында сақталып, 
тіл байлығы артады;  

- Мəтін мазмұны арқылы қазақ халқының тарихы, мəдениеті, 
салт-дəстүрі туралы терең білім алады; 

- Сөздің формасына, мағынасына жəне қолданысына мəн 
беру арқылы сөз өнерін құндылық ретінде қабылдайды; 

- Тілге деген құрметі артып, ұлттық мəдениетке деген 
қызығушылығы күшейеді. 

Оқылым, тыңдалым мəтіндерін іріктеудің дидактикалық 
талаптары бар. Мəтін мазмұндық жəне құрылымдық жағынан 
тұтас, логикалық байланысқа ие болуы тиіс. Ол оқушының жас 
ерекшелігіне сəйкес келіп, оның өмірлік тəжірибесімен үйлесуі 
қажет. Тəрбиелік, танымдық жəне əлеуметтік мəні жоғары 
мəтіндер оқушыға өз өмірімен байланыстырып ой қорытуға 
мүмкіндік береді. Мəтін белгілі бір стильдің əдеби тіл 
нормаларына сай үлгісін көрсету арқылы оқушының сауатты 
сөйлеу жəне  жазу дағдысын қалыптастырады. Мəтінді оқытуда 
оның мазмұны мен тілін қатар талдау арқылы кешенді жұмыс 
жүргізу оқушының ұлттық жəне жалпыадамзаттық 
құндылықтарды игерумен қатар тілдік бірліктерді меңгеріп, тіл 
байлығын дамытуына, сөз өнерін меңгеруіне мүмкіндік береді. 

3.3 ОҚУ МАҚСАТТАРЫ МЕН КҮТІЛЕТІН 
НƏТИЖЕЛЕРІ 

 
Қазіргі білім беру жүйесінде тілдік білім мазмұны оқушының 

тек грамматикалық сауаттылығын қалыптастырумен шектелмей, 
оның тұлғалық, мəдени жəне рухани дамуын қамтамасыз ететін 
кешенді үдеріс ретінде қарастырылады. Қазақ тілі сабағын 
құндылық бағдарлы оқытуда оқушының сөйлеу əрекетін 
дамытумен, тілдік дағдыларын қалыптастырумен қатар 
оқушының құндылық бағдарын айқындауға ықпал ететін, ұлттық 
мəдениетті игерген тілдік тұлға қалыптастыратын күрделі 
педагогикалық үдеріс жүзеге асады. Сөйлесім əрекетіне 
қабылдаушы дағдылар – оқылым мен тыңдалым жəне өндіруші 
дағдылар – жазылым мен айтылым жатады. Жалпы адамның 
тілдік қатынасында тыңдалым 42%, айтылым – 32%, оқылым – 
15% жəне жазылым əрекеті 11% қызмет атқаратыны анықталған. 
Сондықтан осы төрт əрекетті бірлікте, кешенді түрде дамыту 
маңызды. 

Сөйлесім əрекетін дамыту əдістемесінде құндылық бағдарды 
ұстану оқушының тілге деген құрметін арттырып, тіл байлығы 
мол, сөз мəдениетін меңгерген, сөзге шешен тұлға ретінде 
қалыптасуына мүмкіндік береді. Сөйлесім əрекетін дамыту 
жұмыстарын аксиолингводидактика талаптарына сай, жүйелі 
түрде жүргізудің мақсатты нəтижесі – оқушының қатысымдық 
құзыреттілігін қалыптастыру. Оқылым тапсырмаларын орындау 
арқылы оқушы мəтін мазмұнын түсініп, ондағы тың тілдік 
бірліктерді таниды, ал тыңдалым арқылы ақпаратты қабылдап, 
сөйлеушінің сөзқолданысын бағалап, жақсыдан үйренеді. 
Шеберлікпен ұйымдастырылған айтылым мен жазылым 
əдістемесі оқушының өз ойын жүйелі, сауатты жеткізу дағдысын 
жетілдіруіне мүмкіндік береді. Осы төрт дағдының бірлікте дамуы 
оқушының тілдік ортада тиімді əрекет етуін қамтамасыз етеді. 
Сөйлесім əрекетін дамыту арқылы оқушы тілдік бірліктерді 
меңгеріп қана қоймай, сол тілде жинақталған ұлттық жəне 
жалпыадамзаттық құндылықтарды игереді, нəтижесінде оның 
лингвомəдени құзыреттілігі мен тілдік санасы қалыптасады. 
Оқылым, тыңдалым, жазылым, айтылым əрекеттерін 

қалыптастырудың құндылық бағдарлы əдістемесі оқушының 
сыни, логикалық жəне шығармашылық ойлау қабілеттерін 
дамытып, танымдық белсенділігін арттыруды көздейді. 

Сөйлесім əрекетін дамыту жұмысы əдетте ең кіші 
қатысымдық бірлік – мəтіндер арқылы жүргізіледі. Оқушы түрлі 
жанр мен стильдердегі мəтіндерді оқып, тыңдап, олардың түрі мен 
тіліне талдау жасап, меңгергеннен кейін, ауызша немесе жазбаша 
түрде өз мəтіндерін құрастырады. Мəтін мазмұны арқылы оқушы 
халықтың тарихи тəжірибесін, дүниетанымын, салт-дəстүрін, 
рухани құндылықтарын таниды, ал тіліне талдау жасау арқылы 
қазақ тілінің қасиетін, ерекшеліктерін, байлығын таниды, түрлі 
өмірлік жағдаяттарда қолдану мүмкіндіктерін көреді, тілге деген 
құрметі артады. Осы үдерісте қазақ тілін қарым-қатынас құралы 
ретінде қабылдаумен қатар ұлттық мəдени кодты сақтаушы, 
рухани құндылық ретінде таниды. Нəтижесінде оқушы тіл арқылы 
мəдени мұраны игеріп, оны жалғастырушы тұлға ретінде 
қалыптасады. 

Мəтін – тілдік бірліктердің қызметін толық ашатын негізгі 
орта, сондықтан оқылым, тыңдалым, жазылым жəне айтылым 
дағдылары мəтін арқылы кешенді түрде қалыптастырылады. 
Оқушының сөйлесім əрекетін дамыту тілді дəстүрлі оқытудағы 
қатысымдық, жұмсалымдық, мəнмəтіндік, танымдық, 
практикалық бағыттылық сынды дидактикалық ұстанымдарға 
қосымша аксиолингвистикалық ұстаным негізінде жүзеге 
асырылады. Қатысымдық ұстаным сөйлеу əрекетін қарым-
қатынас құралы ретінде меңгертуді көздейді. Оқушы тілдік 
бірліктерді тек теориялық тұрғыдан емес, нақты жағдаятта 
қолдану жолдарын меңгереді. Жұмсалымдық ұстаным тілдік 
бірліктерді сөйлеудегі қызметімен байланыстыра оқытуды талап 
етеді. Жүйелілік ұстанымы тілдің жүйелік ерекшеліктері жайлы 
білімді сөйлесім əрекетін дамытумен байланыста ұсынуды, 
мəнмəтіндік ұстаным сөйлесім əрекетін мəтін негізінде дамытуды 
көздейді. Танымдық (когнитивтік) ұстаным тілдің ойлау құралы 
ретіндегі қызметіне сүйеніп, оқушының логикалық, сыни жəне 
шығармашылық ойлауын дамытуды көздейді. Сонымен қатар 
практикалық бағыттылық ұстанымы сөйлеу əрекетін жаттығу, 
тəжірибе арқылы меңгертуге негізделеді, өйткені тіл тек əрекет 

барысында игеріледі. Аксиолингвистикалық ұстаным білім 
мазмұнын рухани бағытта құру арқылы тілдің жүйелік табиғатын 
тілдік сана деңгейінде түсінуге бағытталады.  

Сөйлесім əрекетін дамытуда қолданылатын əдістер де 
кешенді сипатқа ие. Ахмет Байтұрсынұлы 1928 жылы 
жарияланған «Қай əдіс жақсы?» атты мақаласында: «Əдіс – 
керекшіліктен шығатын нəрсе. Əдістің жақсы, жаман болмағы 
жұмсалатын орнының керек қылуына қарай», – деп, білім беру 
əдісінің жұмсалатын орнымен байланысын баса айтқан болатын 
[77]. Осыдан бір ғасырға жуық уақыт бұрын оқушыға білімді 
меңгерту жолында қандай əдісті қалай қолдану керектігі туралы 
сөз қозғаған ғұламаның еңбегі бүгінгі таңда жаңа ғылым 
салаларымен астасып, оқыту жүйесінде жаңа қырынан танылуда. 
Оқылымды дамытуда мəтін тілімен жұмыс, мағыналық талдау, 
сұрақ-жауап, болжау əдістері тиімді болса, тыңдалымды 
дамытуда сөйлеушінің тіліне назар аудара отырып тыңдау, 
қажетті жерлерін түртіп алып отыру стратегияларын қолдану, 
бейнемəтінді кез келген жерінен тоқтатып қойып, ойды 
жалғастыру,  мазмұндау əдістері қолданылады. Жазылымды 
дамытуда жоспар құру, мазмұндама, эссе, диктант жазу, қатемен 
жұмыс сынды əдістер оқушының ойын сауатты жеткізу қабілетін 
арттырады. Айтылымды дамытуда диалог, монолог, полилог 
түрінде ұйымдастырылатын дебат, пікірталас, рөлдік ойындар 
оқушының сын тұрғысынан ойлау, шаршы топ алдында еркін 
сөйлеу дағдысын қалыптастырады. Сонымен қатар жобалық, 
проблемалық, интерактивті əдістер төрт дағдыны бірлікте 
дамытуға мүмкіндік береді. 

Сөйлесім əрекетін дамыту тапсырмаларын орындауға 
ынталандыру үшін оқушы орындайтын əрбір жұмыс – сөз өнерін 
меңгерудің шағын қадамдары екенін түсіндіріп отыру маңызды. 
Ал кез келген жаңадан меңгерілген өнер адамның өз өмірін 
жақсарта түсуіне мүмкіндік беретіні белгілі. Тіл байлығы мол, өз 
ойын ауызша жəне жазбаша түрде сауатты жеткізе алатын адам 
өнер атаулының ішіндегі ең биігі – сөз өнерін меңгерген деп 
саналады, ондай адам кез келген ортада абыройлы болады, 
сондықтан бұл дағдыларды дамыту оқушыға өз өмірін жақсарта 
түсуге жол ашады. Айтылым мен жазылымда қазақ тілінің мол 

байлығын, мақал-мəтелдер мен фразеологизмдерді орнымен 
қолдана алған оқушы тілдің бейнелілік, экспрессивтік, 
эстетикалық мүмкіндіктерін жақсы меңгереді, тілдік талғамы 
қалыптасып, сөзді орнымен, əсерлі қолдану жолдарын үйренеді. 
Оқылым мен тыңдалым жұмыстарын ұйымдастыруда мұғалім 
оқушыға осындай құндылық бағдар көрсетіп отырса, нəтижесінде 
оқушы да соған сəйкес мінез-құлқы мен əрекеттерін реттей 
бастайды. 

Қазақ тілі сабағының мақсатына сай оқушы қол жеткізетін ең 
жоғары əрекет – сауатты тілдік қатынас болуы тиіс. Оқу 
мақсаттары – негізгі орта білім беру деңгейінің 5-9 сыныптарына 
арналған «Қазақ тілі» пəнінен жаңартылған мазмұндағы үлгілік 
оқу бағдарламасы қабылданған 2016-жылдан бері уақытта 
белсенді қолданыста жүрген дидактикалық ұғым. Қазақ тілінен 
оқу мақсаттарын жүйелеуде қолданылып келе жатқан Блум 
таксономиясы тек таным əрекетінің деңгейлерін ғана көрсетеді. 
Таным əрекеті тілдік қатынасқа дейінгі кезеңде жүзеге асатын 
үдеріс. Осыдан келіп тілдік қатынас деңгейлерін көрсететін 
таксономия қажеттігі туындайды. Ғалымдар ұсынып отырған 
Абай таксономиясы осы мүмкіндікті бере алады.  

Біз теориялық негіздерін айқындап, тəжірибеде қолданған 
құндылық бағдардың қалыптасу кезеңдері мен нəтижесінде 
бүгінгі жаңартылған білім беру мазмұнында қолданыста жүрген 
Блум таксономиясы жүйесіндегі үлкен қайшылықты анықтадық. 
Блум таксономиясы «білу – түсіну – қолдану – талдау – жинақтау 
– бағалау» кезеңдерінен тұратыны белгілі. Таксономия (көне грек 
тілінде τάξις – жүйе, тəртіп жəне νόμος – заң) дегеніміз қарапайым 
тілмен айтқанда – күрделі ұйымдасқан иерархиялық байланысты 
субъектілерді жіктеу жəне жүйелеу ұстанымдары мен тəжірибесі 
туралы ілім. Блум таксономиясы бойынша оқушы жаңа ақпаратты 
меңгеру кезінде жоғарыда аталған күрделі ұйымдасқан танымдық 
əрекеттер жүйесі жүзеге асырылады деп саналады. Қарап отырсақ, 
оған сəйкес жаңа білімді меңгерудің ең соңы бағалау кезеңімен 
аяқталады. Яғни, қазақ тілі сабағына келер болсақ, оқушы 
ақпаратты сыни тұрғыдан бағалап, өз пікірін ауызша түрде немесе 
жазбаша эссе түрінде білдіреді. Осы таксономияның өзіне сыни 
тұрғыдан назар аударар болсақ, соңғы мақсатты нəтижеге 

жетпеген, құр сөз жүзінде ғана (ауызша немесе жазбаша) қалған, 
аяқталмаған əрекетті көреміз. Олай болса, оқылған ақпарат (мəтін) 
оқушының санасына сіңіп, оның мазмұнында берілген ұлттық 
құндылықтар жеке тұлғаның өмірлік құндылықтарына айналуы 
үшін Блум таксономиясынан бас тартып, жаңа таксономия 
құрудың қажеттілігін көреміз. Блум таксономиясындағы «білу» 
мен «түсінуді» біріктіріп, бір ғана «түсінуді» қалдыруға болады. 
Бағалау кезеңі өз ішінде талдау, жинақтау əрекеттері арқылы 
жүзеге асатындықтан, оларды да бірге алуға болады. 
Таксономияның соңы «қолданумен» аяқталуы тиіс деп есептейміз. 
Ал қолдану өз өмірімен байланысын анықтау кезінде өткен 
қателіктері мен кемшіліктерін көру, болашақ арман-мақсаттарын 
құру жүзеге асырылады. Қолдану əрекеті болса, күнделікті сабақ 
үстіндегі, сабақтан тыс кезеңдегі шағын қадамдардан басталып, 
біртіндеп өмірлік дағдыға айналдыруды көздеуі тиіс. Нəтижесінде 
«түсіну – бағалау – өз өмірімен байланыстыру – қолдану» деген 
жаңа таксономияны ұсынамыз. 

Жаңартылған мазмұндағы үлгілік оқу бағдарламасының 3-
тарауында «Оқыту мақсаттарының жүйесі» деген тақырыппен əр 
сыныпқа арналған тыңдалым жəне айтылым, оқылым, жазылым, 
əдеби тіл нормаларын сақтау дағдыларын дамытуға байланысты 
атқарылатын жұмыс түрлері берілген. 

Оқу мақсаттары пəннің ұзақ мерзімді жоспарына сəйкес оқу 
жылы бойында араласып келіп отырады. Қазіргі тəжірибеде пəн 
мұғалімі оқу мақсаттары жүйесінің ішінен сабақтың тақырыбына 
сəйкес келетін мақсатты анықтап алып, қысқа мерзімді жоспарына 
(ҚМЖ) əкеліп қояды. Қысқа мерзімді жоспардың «оқу 
мақсатынан туындайтын сабақтың мақсаты» деген бөлігіне де 
тура осы оқу мақсаты көшіріліп əкеліп, баяндауыштары ғана 
өзгертіліп қойылуына келсек, мұғалімге дайын дүниені «көшіріп 
əкеліп қою» мүмкіндігін ғана беретін, артық ойландырмайтын, 
шығармашылығын тежейтін мəселе екені анық.  

Оқу мақсаттарында тыңдалым мен айтылым дағдыларын 
біріктіріп берудің қате екендігін ғалымдар да айтып жүр [78]. 
Оқушы тек тыңдаған мəтін бойынша ғана емес, оқыған мəтіні 
негізінде де ойын ауызша, жазбаша түрде жеткізетіні белгілі. 

Сондықтан айтылым əрекетін дамыту мақсаттары өз алдына жеке 
берілуі тиіс. 

Мысалы, мəтінді түсіну бойынша 5-сыныпқа арналған 
тыңдалым жəне айтылым мақсаттары «1. Болжау; 2. Əртүрлі 
жанрдағы мəтіндерді талдау; 3. Мəтіннен ақпаратты анықтау; 4. 
Негізгі ойды анықтау; 5. Тыңдалым материалы бойынша жауап 
беру жəне бағалау; 6. Сөйлеу мəдениетін дамыту» деген 
бөліктерден; оқылым мақсаттары «1. Ақпаратты түсіну; 2. 
Мəтіннің стильдік ерекшелігін тану; 3. Мəтіннің жанрлық 
ерекшелігін ажырату; 4. Мəтіндерге салыстырмалы анализ жасау; 
5. Мəтін бойынша сұрақтар құрастыра білу; 6. Оқылым 
стратегияларын қолдану; 7. Əртүрлі ресурс көздерінен қажетті 
ақпарат алу» деген бөліктерден тұрады (11, 12-кестелер).  

 
11-кесте. Тыңдалым жəне айтылым мақсаттары. 
 

1. Болжау 5.1.1.1 Тірек сөздер мен ұсынылған 
иллюстрациялар арқылы тақырыпты болжау 

2. Əртүрлі
 жанрдағы 
мəтіндерді 
талдау 

5.1.2.1 Əлеуметтік-тұрмыстық, əлеуметтік- мəдени, 
тақырыптарға байланысты диалог, монологтердегі (əн 
мəтіні, хабарлама, жарнама, хабарландыру) көтерілген 
мəселені түсіндіру 

3. Мəтіннен 
ақпаратты 
анықтау 

5.1.3.1 Тыңдалған мəтіннің мазмұнын түсіну, негізгі 
жəне қосымша ақпаратты анықтау 

4.Негізгі ойды 
анықтау 

5.1.4.1Тірек сөздер мен жетекші сұрақтар 
арқылы негізгі ойды анықтау 

5.Тыңдалым 
материалы 
бойынша 
жауап беру 
жəне бағалау 

5.1.5.1 Тыңдалған мəтін мазмұны негізінде 
сұрақтарға жауап беру, көтерілген мəселе 
бойынша өз ойын білдіру 

6.Сөйлеу 
мəдениетін 
дамыту 

5.1.6.1 Коммуникативтік жағдаятқа сай эмоционалды 
сөздерді, дауыс ырғақтары арқылы қыстырма, қаратпа, 
одағай сөздерді еркін қолданып, диалогке даярлықсыз 
қатысу, өз пікірін білдіру 

 
Жаңартылған бағдарламада «Тыңдалым жəне айтылым» 6 

бөлімшеден тұрады. Оның ішіндегі «болжау» мақсаты 5-9 
сыныптар арасында тақырыпты болжаудан көтерілген мəселені 

болжауға дейінгі аралықта  дамытылып беріледі. Орындалуына ең 
ұзағанда 2-3 минут қана уақыт жұмсалатын, күтілетін нəтижесі де, 
бағалану мүмкіндігі де төмен мақсаттардың бірі. Келесі «əртүрлі 
жанрдағы мəтіндерді талдау», «мəтіннен ақпаратты анықтау», 
«негізгі ойды анықтау», «тыңдалым материалы бойынша жауап 
беру жəне бағалау» деген бөлімшелерінің барлығы бірін-бірі 
қайталайды, тек мəтін мазмұнына қатысты жұмыстармен ғана 
шектеледі.  

«Оқылым» бөлімінің «ақпаратты түсіну», «мəтіннің стильдік 
ерекшелігін тану», «мəтіннің жанрлық ерекшелігін ажырату», 
«мəтіндерге салыстырмалы анализ жасау» деген бөлімшелері де 
мəтін мазмұнын талдауға бағытталған. Оқылым бөлімінің жеті 
бөлімшесінің ішіндегі «мəтін бойынша сұрақтар құрастыра білу» 
деген мақсат қана оқушының тілдік, коммуникативтік 
құзыреттілігін дамытуға бағытталған. Алайда оның өзі де мəтінде 
көтерілген мəселені, яғни мазмұнын анықтауға бағытталған 
сұрақтар құрастыруды ғана көздейді. Бағдарламадағы «оқылым 
стратегияларын қолдану» деген дағдының жеке оқу мақсаты 
ретінде берілуі дұрыс емес. Оқылым стратегияларының іріктеп 
оқу, шолып оқу, зерттеп оқу, талдап оқу т.б. түрлері бар. Бұлар – 
əр оқушының жеке мүмкіндігі мен қажеттігіне қарай жүзеге 
асатын əрекеттер, оқылым үдерісін тиімді ұйымдастырудың 
формалары ғана. Сондықтан оларды Ахмет Байтұрсынұлы 
айтқандай, «қолданылатын орнының қажет қылуына қарай» 
жұмсайтын əдіс-тəсілдер деп қана қарастырамыз.  

 
12-кесте. Оқылым мақсаттары. 
 

1. Ақпаратты 
түсіну 

5.2.1.1 Мəтіндегі негізгі жəне қосымша 
ақпаратты түсіну, анықтау 

2. Мəтіннің 
стильдік 
ерекшелігін тану 

5.2.2.1 Лексиканың ауызекі сөйлеу жəне 
жазба стильдік айырмашылықтарын мəтіндер 
арқылы тану 

3. Мəтіннің 
жанрлық 
ерекшелігін 
ажырату 

5.2.3.1 Хат, хабарлама, жарнама, нұсқаулық, 
хабарландырудың құрылымы мен ресімделуі 
арқылы жанрлық ерекшеліктерін ажырату 

4. Мəтіндерге 
салыстырмалы 
анализ жасау 

5.2.4.1 Ауызекі стильдегі мəтіндердің 
мазмұнын, тақырыбын  жəне тілдік 
құралдарын салыстыру 

5. Мəтін бойынша 
сұрақтар 
құрастыра білу 

5.2.5.1 Мəтін мазмұнын түсінуге, нақты 
ақпараттарды анықтауға бағытталған сұрақтар 
құрастыру 

6. Оқылым 
стратегияларын 
қолдану 

5.2.6.1 Оқылым стратегияларын қолдану: 
жалпы мазмұнын түсіну үшін оқу, нақты 
ақпаратты табу үшін оқу 

7. Əртүрлі ресурс 
көздерінен қажетті 
ақпарат алу 

5.2.7.1 Энциклопедиялар, балаларға арналған 
газет-журналдардан қажетті ақпаратты ала білу 

 
 
Оқу мақсаттарының жүйесінен байқағанымыздай, «5. 

Тыңдалым материалы бойынша жауап беру жəне бағалау» 
мақсаты бойынша 5-сынып оқушысы «5.1.5.1 Тыңдалған мəтін 
мазмұны негізінде сұрақтарға жауап беру, көтерілген мəселе 
бойынша өз ойын білдіру» құзыретіне ие болуы тиіс. Демек осы 
жерде мəтінде берілген ақпаратты бағалап, өз ойын білдіру 
тапсырмаларын орындату арқылы құндылық бағдарлы жұмыстар 
жүргізіледі деуге болады. Алайда оқылым мəтіні бойынша 
жұмыстар қатарында осы бағалау мақсаты қойылмағанын көреміз. 
Тыңдалым тапсырмасы көп жағдайда тиісті деңгейде атқарыла 
бермейді. Əсіресе техникалық мүмкіндіктері шектеулі білім беру 
ортасында көп жағдайда мұғалімдер тыңдалым мəтіндерімен 
жұмысты орындамауға мəжбүр болады. Ал оқылым мəтінімен 
жұмыс – оқушының таным көкжиегін кеңейтетін, жан қуатының 
белсенді əрекетін талап ететін жеке жұмыс түрі. Жасөспірім бала 
бір сəт кітаппен оңаша қалып, сырласып, мəтін мазмұнын жан-
жүрегімен сезінген кезде ғана ондағы айтылған ойды саралап, баға 
беріп, санасына сіңіре алады. Ал біз талдау жүргізіп отырған 
жаңартылған бағдарламада берілген «2. Мəтіннің стильдік 
ерекшелігін тану», «3. Жанрлық ерекшелігін ажырату» деген 
мақсаттар тек білу деңгейінде ғана атқарылатын жұмыстар болса, 
«6. Оқылым стратегияларын қолдану», «7. Əртүрлі ресурс 
көздерінен қажетті ақпарат алу» деген мақсаттар жұмысты 
ұйымдастыру формаларын ғана қамтыған. Ендігі қалған «1. 
Ақпаратты түсіну» мақсаты əдетте мектептерде мəтін мазмұнын 

айту жұмыстарымен шектеледі. Оның құндылық мəнін түсіну 
бағытындағы жұмыстарды жүргізіп, жан-жақты, терең жұмыстар 
атқаратын мұғалім некен-саяқ кездеседі. Оған көп жағдайда 
сыныптағы оқушылар санының көптігі мен бөлінетін уақыттың 
аздығы факторлары да кері əсерін тигізеді. «4. Мəтіндерге 
салыстырмалы анализ жасау» жəне «5. Мəтін бойынша сұрақтар 
құрастыра білу» тапсырмалары да осы себептерге байланысты 
үстірт қана орындалып жатады. 

Бүгінгі тəжірибе көрсетіп отырғандай, осындай мақсаттарға 
құрылған мəтінмен жұмыс түрі тек қана оның мазмұнын 
талдаумен шектеліп келеді. Соның нəтижесінде «Қазақ тілі» 
пəнінде оқушыға жол жүру ережелері бойынша БЖБ тапсыртып, 
туризм бойынша ТЖБ тапсыртып, биоалуантүрлілік пен ғарыш 
əлемін қаншалықты білетінін бағалап жүрміз.  

Мақсаттар жүйесінде мəтіннің құрылымын, типін, түрін 
талдауға байланысты дағдыларды дамыту мүлде 
қарастырылмаған. «Қазақ тілі» пəні болғандықтан, ең алдымен 
мəтіннің тілін талдау жұмыстары жүргізілуі керек екені белгілі. 
Мəтіннің тілін талдау жұмысы өз дəрежесінде жүргізілген кезде 
ғана жаңа білім функционалдық тұрғыда меңгеріледі. Тыңдаған 
немесе оқыған мəтін тіліне талдау жасау кезінде оқушы жаңа 
сабақта меңгерілетін тілдік бірліктің мəтінде қалай жұмсалып, 
қандай қызмет атқарып тұрғанын, автор қолданысында қандай 
ерекшеліктері бар екенін анықтайды. Тілдік бірліктің мəтін ішінде 
қолданылуына талдау жасап, өзі байқаған мағыналық, 
құрылымдық ерекшеліктері жайлы болжамын айтып, өз 
анықтамасын ұсынады. Содан кейін барып оқулықта берілген 
ережені оқып, өз болжамының дұрыстығын тексереді. Келесі 
кезеңде жаңа меңгерілген тілдік бірлікті қолданып, тапсырмалар 
орындайды, мəтін үлгісімен өз мəтіндерін құрастыра бастайды. 
Мəтін бойынша осындай кешенді жұмыс істеу дағдысын 
меңгеріп, тілдік бірліктерін тани білген оқушы ғана кез келген 
сынақта, кез келген тақырыпта берілген мəтінді оңай талдай 
алатын болады. 

Қолданыстағы бағдарламаға сəйкес ҚМЖ құрастыруда оқу 
мақсаттарының ішінен əр сабақта бір-екі мақсат таңдалып 
алынады. Мысалы, мұғалімдер жиі қолданатын https://elorda-

mektep.kz/ сайтынан алынған мына бір ҚМЖ-да тілдік мақсат 
көрсетілмеген, екі мақсат та сөйлеу əрекетінің түрлері бойынша 
берілген: «7.2.6.1 (О) – оқылым стратегияларын қолдану, 
комментарий жасау, іріктеп оқу, зерттеп оқу; 7.3.4.1 (Ж) – эссе 
құрылымы мен даму желісін сақтап, тақырыпқа байланысты 
берілген мəселенің оңтайлы шешілу жолдары немесе себептеріне 
өз көзқарастарын жазу». Сабақта оқушы өзі дағдыланған əдетімен 
оқыған мəтіннің мазмұны бойынша ойын айта бастаса, мұғалім: 
«Жоқ, бүгінгі сабақтың мақсаты – оқылым стратегияларын 
қолдану ғана, басқа жұмыстар орындалмайды, бағаланбайды», - 
деп айта ма деген сұрақ туындайды. Ресми құжатты заң деп 
қабылдайтын жас мұғалім көрсетілген мақсат шегінен аспайды. 
Тəжірибелі мұғалім, əрине, мəтін бойынша күнделікті атқаратын 
жұмыстарын жүргізе береді, олай болса, ҚМЖ-да белгіленген 
мақсат жұмыс істемей тұрған болып шығады.  

«Қазақ тілі» пəнінде мəтін тілдің табиғатын, қолданыстағы 
ерекшелігін анықтауға мүмкіндік беретін тілдік материал ретінде 
ұсынылады. Сондықтан оқылым, тыңдалым мəтіндерімен жұмыс 
əр сабақта кешенді түрде  жүргізіліп, мазмұнын, құрылымын, 
тілдік құралдарын тануға бағытталуы керек. Өкінішке қарай, 
қазіргі ҚМЖ-лардан бір сабақта тек стилін анықтап, бір сабақта 
тек жанрын талдап, енді бір сабақта тек негізгі ойды анықтауға 
бағытталған мақсаттарды көреміз. 

Өзге тілде оқытатын мектептердегі «Қазақ тілі мен əдебиеті» 
пəнінің қолданыстағы бағдарламасының оқу мақсаттарында да 
осыған ұқсас кемшіліктер бар. Оқу мақсаттарының аталған 
мəселелері жаңадан қабылданатын үлгілік оқу 
бағдарламаларында ескерілуі тиіс. Ол мəселе шешілмесе, мəтін 
мазмұнын қайталап айтумен жəне лексикамен еш байланыссыз 
грамматикалық ережені құрғақ қайталаумен шектелетін сапасыз 
сабақтар орын алатын болады.  

Оқылым / тыңдалым мəтініне қойылатын талаптар 
оқушының жас ерекшелігін ескеруді, мəтін мазмұнының түсінікті, 
қызықты əрі өзекті болуын, жағымсыз əсер қалдырмауын, тілі 
күрделі, цифрлары көп мəтіндердің алынбауын, мəтін көлемі мен 
сөйлем санының талапқа сай болуын жəне мəтін бөліктері 
арасында мағыналық байланыстың сақталуын қамтиды. Оқылым / 

тыңдалым тапсырмаларын құрастыруда мəтінде айтылмаған 
ақпаратты енгізбеу, есте сақтауға қиын сандар мен терминдерге 
қатысты сұрақтар қоймау, жауап нұсқаларының түсінікті əрі 
күрделілігі жағынан шамалас болуы, дұрыс жауаптың 
ерекшеленбеуі, сұрақтардың мəтіннен сөзбе-сөз алынбауы жəне 
олардың нақты, қысқа берілуі деген талаптарға ескерілуі тиіс. 

Білім мазмұнындағы ұлттық, жалпыадамзаттық 
құндылықтарға негізделген мазмұндық концептілер оқылым, 
тыңдалым мəтіндері арқылы ашылады. Мəтіндердің жүйелік 
ерекшеліктерін тану, мазмұнын тану, тілін тану мақсатында 
кешенді жұмыстар жүргізіледі. Білім алушылар атқаратын 
жұмыстар нақты күтілетін нəтижелерге негізделеді. Төменде 5-9 
сыныптарға Қазақ тілі пəнін оқытуда құндылық бағдарлы 
мəтіндерді меңгертуден күтілетін нəтижелер жүйесін ұсынамыз. 

Күтілетін нəтижелер:  
2. Мəтінтану (мəтіннің мазмұнын, құрылымын, түрін, типін, 

жанрын, стилін жəне тілдік ерекшеліктерін тану) бөлігін 
қамтиды. 
Сөйлеу əрекеттерін дамытуға бағытталған: 
2) “Тыңдалым”; 
3) “Оқылым”; 
4) “Айтылым”;  
5) “Жазылым” дағдыларын дамытудан тұрады. 
Төменде ұсынылатын күтілетін нəтижелер жүйесі (13-кесте) 

бойынша кешенді жұмыс істеу арқылы білім алушылар мəтін 
мазмұны арқылы берілетін ұлттық, жалпыадамзаттық 
құндылықтарды бойларына сіңіре алады. 

Күтілетін нəтижелер 5-9 сыныптарға арналады жəне 
қарапайымнан күрделіге, жеңілден ауырға қарай ұстанымдарына 
сəйкес түзіледі.  

Күтілетін нəтижелер жүйесі келесі бөлімдер мен 
бөлімшелерден тұрады: 

1) “Мəтін тану” (мəтін құрылымын, түрін, типін, жанрын, 
стилін, мазмұнын, тілін тану, талдау). 

2) “Тыңдалым” 
1. Тыңдалым стратегияларын қолданып, негізгі ойды 

түсінеді; 

2. Мəтіннен ақпаратты анықтау; 
3. Мəтін бойынша сұрақтар құрастыру; 
4. Мəтінге тілдік талдау жасау; 
5. Мəтіннің құндылық мəнін түсіну; 
6. Түрлі дереккөздермен жұмыс. 
3. «Оқылым» 
1. Оқылым стратегияларын қолдану; 
2. Мəтін жүйесін талдау; 
3. Мəтін бойынша сұрақтар құрастыру; 
4. Мəтінге тілдік талдау жасау; 
5. Мəтіннің құндылық мəнін түсіну; 
6. Түрлі дереккөздермен жұмыс. 
4. «Айтылым» 
1. Мəнерлеп сөйлеу;  
2. Ойды сауатты, жүйелі жеткізу; 
3. Жағдаятқа сай сөйлеу стратегияларын тиімді қолдану. 
5. «Жазылым» 
1. Берілген  мəтін бойынша жұмыс; 
2. Өз мəтінін құрастыру; 
3. Түрлі  дереккөздермен жұмыс. 
 



 138 
 

13-кесте. Күтілетін нəтижелер жүйесі. 
 
1. “МƏТІН ТАНУ” 

5-сынып 6-сынып 7-сынып 8-сынып 9-сынып 
5.2.1.2  
мəтін мазмұны 
бойынша 
тақырыбын 
анықтау, негізгі 
ойды қосалқы 
ойлардан 
ажырату 
жолдарын 
біледі, мəтіндегі 
жаңа сөздермен, 
мақал-мəтел, 
фразеологизмде
рмен жұмыс 
істеудің 
маңызын 
түсінеді, 
тəсілдерін 
меңгереді 

6.2.1.2  
шығарма жəне 
ойтолғау 
мəтіндерінің 
құрылымдық, 
тілдік 
ерекшеліктері
н ажыратады, 
жазу 
жолдарын 
меңгереді 

7.2.1.2  
баяндау 
эссесінің 
құрылы
мы мен 
мазмұны
на 
қойылат
ын 
талаптар
ды біледі 

8.2.1.2  
жинақы 
мəтін 
(аннотация), 
нұсқаулық 
мəтіндерінің 
құрылымды
қ, тілдік 
ерекшелікте
рін, оларды 
жазуға 
қойылатын 
талаптарды 
біледі, жазу 
тəсілдерін 
меңгереді 

9.2.1.2 
ресми 
хабарлама/ 
сын-пікір 
мəтіндеріні
ңң 
құрылымды
қ, тілдік 
ерекшелікте
рін, оларды 
жазуға 
қойылатын 
талаптарды 
біледі, жазу 
тəсілдерін 
меңгереді 

5.2.1.3  
баяндау, 
сипаттау, 
пайымдау 
мəтіндерінің 
ерекшеліктерін, 
тілдік 
құралдарын 
біледі, сұрақтар 
қою арқылы 
ажыратады 

6.2.1.3  
мəтіннің түрін 
(монолог, 
диалог, 
полилог) 
ажыратушы 
басты 
белгілерін 
біледі, əдеби 
тілдік 
нормаларға 
сай құрастыру 
тəсілдерін 
меңгереді 

7.2.1.3  
сипаттау 
эссесінің 
құрылы
мы мен 
мазмұны
на 
қойылат
ын 
талаптар
ды біледі 

8.2.1.3  
мəтін 
мазмұнын 
инфографик
а арқылы 
жеткізу 
талаптарын 
біледі, 
тəсілдерін 
меңгереді 

9.2.1.3  
презентация 
жасауға 
қойылатын 
талаптарды 
үйренеді, 
тəсілдрін 
меңгереді 

5.2.1.4  
хабарлама, 
құттықтау,  жар
нама, хат 
мəтіндерінің 

6.2.1.4  
хабарландыру, 
мінездеме,  өті
ніш, 
түсініктеме 

7.2.1.4  
дəлелдеу 
эссесінің 
құрылы
мы мен 

8.2.1.4  
түрлі 
дереккөздер
мен жұмыс 
істеу 

9.2.1.4 
шаршытоп 
алдында 
сөйлеуге 
қойылатын 

ерекшеліктерін, 
құрылымын 
біледі, 
құрастыру 
тəсілдерін 
үйренеді  

мəтіндерінің 
ерекшеліктері
н, құрылымын 
біледі, 
құрастыру 
тəсілдерін 
үйренеді  

мазмұны
на 
қойылат
ын 
талаптар
ды біледі 

мəдениетін 
меңгеріп, 
ақпараттард
ы іріктеу, 
өңдеп 
қолдану, 
сілтеме 
жасау 
тəсілдерін 
үйренеді 

талаптарды 
біліп, 
сөйлеу 
мəдениетін 
меңгереді 

 
2. «ТЫҢДАЛЫМ»  

1. Тыңдалым стратегияларын қолданып, негізгі ойды түсінеді 
5.1.2.1 
мəтінді / 
мəтін 
үзіндісін 
сөйлеушіні
ң дауыс 
ырғағы мен 
сөйлеу 
мəнеріне 
назар 
аудара 
отырып 
тыңдайды, 
мəтін 
мазмұнын 
түсінеді 
 

6.1.2.1 
мəтінді / 
мəтін 
үзіндісін 
сөйлеушіні
ң дауыс 
ырғағы мен 
сөйлеу 
мəнеріне 
назар 
аудара 
отырып 
тыңдайды, 
мазмұнын 
қысқаша 
баяндап 
береді  

7.1.2.1 
мəтінді / 
мəтін 
үзіндісін 
сөйлеушінің 
дауыс ырғағы 
мен сөйлеу 
мəнеріне, тіл 
байлығына 
назар аудара 
отырып 
тыңдайды, 
мазмұнына 
қатысты өз 
пікірін 
білдіреді  

8.1.2.1 
мəтінді / 
мəтін 
үзіндісін 
сөйлеушінің 
дауыс ырғағы 
мен сөйлеу 
мəдениетіне, 
тіл 
байлығына, 
назар аудара 
отырып 
тыңдайды, 
автор 
көзқарасын 
анықтайды  

9.1.2.1 
мəтінді / 
мəтін 
үзіндісін 
сөйлеушінің 
дауыс ырғағы 
мен сөйлеу 
мəдениетіне, 
тіл 
байлығына, 
назар аудара 
отырып 
тыңдайды, 
автор 
көзқарасын 
бағалайды 

2. Мəтіннен ақпаратты анықтау 
5.1.2.2 
əлеуметтік-
тұрмыстық
, 
əлеуметтік-
мəдени, 
тақырыпта
рға 
байланыст
ы диалог, 
монолог 

6.1.2.2 
əлеуметтік-
мəдени, 
ресми-
іскери 
тақырыпта
рға 
байланыст
ы диалог, 
монолог, 
полилог 

7.1.2.2 
əлеуметтік-
қоғамдық, 
оқу-еңбек 
тақырып-
тарына 
байланысты 
диалог, 
монолог, 
полилог 
мəтіндерді 

8.1.2.2 
əлеуметтік-
қоғамдық, 
мəдени-
тарихи 
тақырыптарға 
байланысты 
диалог, 
монолог, 
полилог 
мəтіндерді 

9.1.2.2 
қоғамдық-
саяси, 
əлеуметтік-
экономикалы
қ, ғылыми 
тақырып 
тарға 
байланысты 
əртүрлі 
жанрдағы кең 

мəтіндерді 
(əн мəтіні, 
хабарлама, 
жарнама,  
хабарланд
ыру) 
тыңдап, 
тақырыбын 
болжайды, 
негізгі 
ойын, тірек 
сөздерін 
анықтайды 
 

мəтіндерді   
(нұсқаулық
, 
құттықтау, 
хабарланд
ыру, 
өмірбаян, 
жаңалық, 
интервью) 
тыңдап, 
тақырыбын
, 
болжайды, 
көтерілген 
мəселені, 
негізгі 
жəне 
қосымша  
ақпаратты, 
тірек 
сөздерін 
анықтайды 

(интервью, 
пікірталас, 
жаңалық, əн, 
көркем əдеби 
шығармалард
ан үзінді) 
тыңдап, 
көтерілген 
мəселені, 
негізгі жəне 
қосымша  
ақпаратты, 
тірек сөздерін 
анықтайды  

(интервью, 
пікірталас 
үзінді) 
тыңдап, 
көтерілген 
мəселені, 
негізгі, 
қосымша, 
детальді 
ақпаратты, 
тірек сөздерін 
анықтайды 
 

көлемді 
мəтіндерді 
(дəріс, 
интервью, 
пікірталас, 
мақала) 
тыңдап, 
көтерілген 
мəселені, 
негізгі, 
қосымша,  
детальді 
ақпаратты, 
астарлы 
ойды, тірек 
сөздерін 
анықтайды 

3. Мəтін бойынша сұрақтар құрастыру 
5.1.2.3 
тыңдалған 
ақпарат 
бойынша 
сұрақтар 
қойып, 
сұрақтарға 
жауап 
беруде 
əдеби тіл 
нормалары
н сақтау 
деңгейіне 
назар 
аударады 
 

6.1.2.3 
тыңдалған 
ақпарат 
бойынша 
сұрақтар 
қоюда, 
сұрақтарға 
нақты 
мысалдарм
ен жауап 
беруде 
əдеби тіл 
нормалары
н сақтау 
деңгейін 
салыстыра
ды 
 

7.1.2.3 
тыңдалған 
ақпарат 
бойынша 
сұрақтар 
қоюда, 
сұрақтарға 
нақты 
мысалдармен 
жауап беруде, 
пікір 
білдіруде  
əдеби тіл 
нормаларын 
сақтау 
деңгейін 
бағалайды 
 

8.1.2.3  
тыңдалған 
ақпарат 
бойынша 
проблемалық 
сұрақтар 
қоюда, 
қосымша 
деректер 
келтіре 
отырып 
сұрақтарға 
жауап беруде, 
пікір  
білдіруде 
əдеби тіл 
нормаларын 
сақтау 
деңгейін 
бағалайды, 

9.1.2.3  
тыңдалған 
ақпарат 
бойынша 
проблемалық 
сұрақтар 
қоюда, 
қосымша 
деректер 
келтіре 
отырып 
сұрақтарға 
жауап беруде, 
өмірлік 
мəселелер 
мен 
байланыстыр
ып, сыни 
пікір 
білдіруде 

қорытынды 
шығарады 
 

əдеби тіл 
нормаларын 
сақтау 
деңгейін 
бағалайды, 
қорытынды 
шығарады  

4. Мəтінге тілдік талдау жасау 
5.1.2.4 
тіл жүйесі 
жайлы 
меңгерілге
н білім 
негізінде 
тыңдалған 
мəтін тіліне 
кешенді 
талдау 
жасайды, 
мəтіндегі 
жаңа 
сөздер мен 
сөз 
тіркестерін
ің 
мағыналар
ын 
талдауға 
қатысады, 
есте 
сақтайды 
 

6.1.2.4 
тіл жүйесі 
жайлы 
меңгерілге
н білім 
негізінде 
тыңдалған 
мəтін 
тіліне 
кешенді 
талдау 
жасайды, 
мəтіндегі 
жаңа 
сөздер мен 
сөз 
тіркестерін
ің 
мағыналар
ын ЖИ 
көмегімен 
анықтайды
, сөздіктер 
арқылы 
нақтылайд
ы, есте 
сақтайды. 

7.1.2.4 
тіл жүйесі 
жайлы 
меңгерілген 
білім 
негізінде 
тыңдалған 
мəтін тіліне 
кешенді 
талдау 
жасайды, 
мəтіндегі 
жаңа сөздер 
мен сөз 
тіркестерінің 
мағыналарын 
талдауға 
қатысады, 
ЖИ 
көмегімен 
анықтайды, 
сөздіктер 
арқылы 
нақтылайды, 
мəтіннің 
құрылымдық- 
мазмұндық 
бөліктерін 
байланыстыр
ушы тілдік 
бірліктердің 
қызметін 
анықтайды 

8.1.2.4 
тіл жүйесі 
жайлы 
меңгерілген 
білім 
негізінде 
тыңдалған 
мəтін тіліне 
кешенді 
талдау 
жасайды, 
мəтіндегі 
жаңа сөздер 
мен сөз 
тіркестерінің 
мағыналарын 
болжайды, 
ЖИ 
көмегімен 
анықтайды, 
сөздіктер 
арқылы 
нақтылайды, 
мəтіннің 
құрылымдық- 
мазмұндық 
бөліктерін 
байланыстыр
ушы тілдік 
бірліктердің 
қызметін 
анықтайды, 
мəтін 
мазмұнындағ
ы мезгілдік, 

9.1.2.4 
тіл жүйесі 
жайлы 
меңгерілген 
білім 
негізінде 
тыңдалған 
мəтін тіліне 
кешенді 
талдау 
жасайды, 
мəтіндегі 
жаңа сөздер 
мен сөз 
тіркестерінің 
мағыналарын 
болжайды, 
ЖИ 
көмегімен 
анықтайды, 
сөздіктер 
арқылы 
нақтылайды, 
мəтіннің 
құрылымдық- 
мазмұндық 
бөліктерін 
байланыстыр
ушы тілдік 
бірліктердің 
қызметін 
анықтайды, 
мəтін 
мазмұнындағ
ы мезгілдік, 

мекендік, 
мақсаттық, 
себеп-
салдарлық, 
шарттық, 
салыстырмал
ы, 
қарсылықты, 
түсіндірмелі,  
байланыстард
ы анықтайды 

мекендік, 
мақсаттық, 
себеп-
салдарлық, 
шарттық, 
салыстырмал
ы, 
қарсылықты, 
түсіндірмелі,  
байланыстард
ы анықтайды 

5. Мəтіннің құндылық мəнін түсіну 
5.1.2.5 
құндылық 
мазмұны 
жоғары 
пікірлерді 
анықтайды 
 

6.1.2.5 
құндылық 
мазмұны 
жоғары 
пікірлерді 
анықтап, 
талдайды  

7.1.2.5 
құндылық 
мазмұны 
жоғары 
пікірлерді 
анықтап, 
талдайды, өз 
пікірін 
білдіреді 

8.1.2.5 
құндылық 
мазмұны 
жоғары 
пікірлерді 
анықтайды, 
себебін 
түсіндіреді 

9.1.2.5 
құндылық 
мазмұны 
жоғары 
пікірлерді 
анықтайды, 
себебін 
түсіндіреді, 
басқа 
пікірлермен 
салыстырады 

6. Түрлі  дереккөздермен жұмыс 
5.1.2.6 
туындаған 
сұрақтарын
а жауап 
іздеу 
мақсатынд
а 
ақпараттық 
ресурстард
ы тиімді 
пайдаланад
ы, ЖИ 
көмегін 
пайдаланад
ы 

6.1.2.6 
туындаған 
сұрақтары
на жауап 
іздеу 
мақсатынд
а 
ақпараттық 
ресурстард
ы, ЖИ 
көмегін 
пайдаланад
ы, 
жауаптард
ы 
салыстыра
ды 

7.1.2.6 
туындаған 
сұрақтарына 
жауап іздеу 
мақсатында 
ақпараттық 
ресурстарды, 
ЖИ көмегін 
тиімді 
пайдаланады, 
жауаптарды 
сұрыптайды 
 
 

8.1.2.6 
туындаған 
сұрақтарына 
жауап іздеу 
мақсатында 
ақпараттық 
ресурстарды, 
ЖИ көмегін 
тиімді 
пайдаланады, 
жауаптардың 
шынайылығы
н тексереді  
 
 

9.1.2.6 
туындаған 
сұрақтарына 
жауап іздеу 
мақсатында 
ақпараттық 
ресурстарды, 
ЖИ көмегін 
тиімді 
пайдаланады, 
жауаптардың 
шынайылығы
на сын көзбен 
қарайды, өз 
тұжырымын 
дəлелдейді 

3. «ОҚЫЛЫМ» 
 

1. Оқылым страте гияла рын қолдану 
5.1.3.1 
мəтіннің 
тыныс 
белгілерін
е, 
сөздердің 
мағынала
рына 
назар 
аудара 
отырып, 
орфоэпия
лық 
нормаға 
сай, 
стильдік, 
жанрлық 
ерекшелік
теріне 
сəйкес 
дауыстап/
үнсіз 
оқиды, 
оқу 
стратегия
ларын 
қолдану 
арқылы 
мəтін 
түрлері 
мен 
типтерін 
ажыратад
ы 

6.1.3.1 
мəтіннің 
тыныс 
белгілеріне, 
сөздердің 
мағыналар
ына назар 
аудара 
отырып, 
орфоэпиял
ық нормаға 
сай, 
стильдік, 
жанрлық 
ерекшелікт
еріне 
сəйкес 
оқиды, оқу 
стратегияла
рын 
орнымен 
қолдану 
арқылы 
мəтін 
түрлері мен 
типтерін 
ажыратады 

7.1.3.1 
мəтіннің 
тыныс 
белгілеріне, 
сөздердің 
мағынасына, 
грамматикалы
қ құрылымына 
назар аудара 
отырып, 
орфоэпиялық 
нормаға сай, 
стильдік, 
жанрлық 
ерекшеліктері
не сəйкес 
оқиды, оқу 
стратегиялары
н тиімді 
қолдану 
арқылы мəтін 
түрлері мен 
типтерін 
ажыратады 

8.1.3.1 
мəтіннің 
тыныс 
белгілеріне, 
сөздердің 
мағынасына, 
грамматикалы
қ құрылымына 
назар аудара 
отырып, 
орфоэпиялық 
нормаға сай, 
стильдік, 
жанрлық 
ерекшеліктері
не сəйкес 
оқиды, оқу 
стратегиялары
н тиімді 
қолдану 
арқылы мəтін 
түрлері мен 
типтерін 
ажыратады 

9.1.3.1 
мəтіннің 
тыныс 
белгілеріне, 
сөздердің 
мағынасына, 
грамматикалы
қ 
құрылымына, 
стиліне назар 
аудара 
отырып, 
орфоэпиялық 
нормаға сай, 
стильдік, 
жанрлық 
ерекшеліктері
не сəйкес 
оқиды, оқу 
стратегиялары
н тиімді 
қолдану 
арқылы мəтін 
түрлері мен 
типтерін 
ажыратады 

2. Мəтін жүйесін талдау 
5.1.3.2.1 
мəтіннің 
тақырыбы
н, негізгі 

6.1.3.2.1 
мəтіннің 
тақырыбы
н, негізгі 

7.1.3.2.1 
мəтіннің 
тақырыбын, 
негізгі ойын, 

8.1.3.2.1 
мəтіннің 
тақырыбын, 
негізгі ойын, 

9.1.3.2.1 
мəтіннің 
тақырыбын, 
негізгі ойын, 



 144 
 

ойын, 
тірек 
сөздерін 
анықтайд
ы 
 

ойын, 
тірек 
сөздерін, 
құрылым
дық- 
мазмұнды
қ 
бөліктері
н 
анықтайд
ы, мəтінге 
қарапайы
м жоспар 
құрады 
 

тірек сөздерін, 
құрылымдық- 
мазмұндық 
бөліктерін, 
абзац 
мазмұнының 
үш мүшесін 
(аңдату, 
мазмұндау, 
қорыту) 
анықтайды,  
мəтінге 
қарапайым/ке
ңейтілген 
жоспар 
құрады 

тірек сөздерін, 
құрылымдық- 
мазмұндық 
бөліктерін, 
абзац 
мазмұнының 
үш мүшесін 
(аңдату, 
мазмұндау, 
қорыту) 
анықтайды,  
мəтінге 
қарапайым/ке
ңейтілген 
жоспар 
құрады 

тірек сөздерін, 
құрылымдық- 
мазмұндық 
бөліктерін, 
абзац 
мазмұнының 
үш мүшесін 
(аңдату, 
мазмұндау, 
қорыту) 
анықтайды,  
мəтінге 
қарапайым/ке
ңейтілген 
жоспар 
құрады 

5.1.3.2.2 
мəтіннің 
түрлері 
(монолог, 
диалог, 
полилог) 
мен 
типтерін 
(баяндау, 
сипаттау, 
пайымдау
) 
ажыратад
ы, негізгі 
ерекшелік
терін 
біледі 
 

6.1.3.2.2 
мəтіннің 
түрлері 
(монолог, 
диалог, 
полилог) 
мен 
типтерін 
(баяндау, 
сипаттау, 
пайымдау
) 
ажыратад
ы, негізгі 
ерекшелік
терін 
сипаттайд
ы 

7.1.3.2.2 
мəтіннің 
түрлері 
(монолог, 
диалог, 
полилог) мен 
типтерін 
(баяндау, 
сипаттау, 
пайымдау) 
ажыратады, 
негізгі 
ерекшеліктері
н мысалдар 
арқылы 
көрсетеді 

8.1.3.2.2 
мəтіннің 
түрлері 
(монолог, 
диалог, 
полилог) мен 
типтерін 
(баяндау, 
сипаттау, 
пайымдау) 
ажыратады, 
негізгі 
ерекшеліктері
н мысалдар 
арқылы 
көрсетеді 

9.1.3.2.1 
мəтіннің 
стилін, 
түрлері 
(монолог, 
диалог, 
полилог) мен 
типтерін 
(баяндау, 
сипаттау, 
пайымдау) 
ажыратады, 
негізгі 
ерекшеліктері
н мысалдар 
арқылы 
көрсетеді 

3. Мəтін бойынша сұрақтар құрастыру 
5.1.3.3 
мəтінде / 
суретте 
берілген 
ақпарат 
бойынша 
сұрақтарғ
а жауап 

6.1.3.3 
мəтінде / 
суретте 
берілген 
ақпарат 
бойынша 
сұрақтарғ
а жауап 

7.1.3.3 
мəтінде, 
графикте, 
кестеде жəне 
диаграммада 
берілген 
ақпарат 
бойынша 

8.1.3.3  
мəтінде, 
графикте, 
кестеде жəне 
диаграммада 
берілген 
ақпарат 
бойынша 

9.1.3.3  
мəтінде, 
графикте, 
кестеде жəне 
диаграммада 
берілген 
ақпарат 
бойынша 

береді, 
сұрақтар 
қояды  
 

береді, 
сұрақтар 
қояды  
 

сұрақтарға 
жауап береді, 
өз пікірін 
білдіреді, 
сұрақтар 
қояды 

сұрақтарға 
нақты 
мысалдармен 
жауап береді, 
өз пікірін 
білдіреді, 
проблемалық 
сұрақтар 
қояды 

сұрақтарға 
қосымша 
деректер 
келтіре 
отырып жауап 
береді, өз 
пікірін 
білдіреді, 
өмірлік 
мəселелер мен 
байланыстыра
ды, 
проблемалық 
сұрақтар 
қояды 

4. Мəтінге тілдік талдау жасау 
5.1.3.4 
тіл жүйесі 
жайлы 
меңгерілг
ен білім 
негізінде 
мəтін 
тіліне 
кешенді 
талдау 
жасайды, 
мəтіндегі 
жаңа 
сөздер 
мен сөз 
тіркестері
нің 
мағынала
рын 
талдауға 
қатысады, 
есте 
сақтайды 
 

6.1.3.4 
тіл жүйесі 
жайлы 
меңгерілг
ен білім 
негізінде 
мəтін 
тіліне 
кешенді 
талдау 
жасайды, 
мəтіндегі 
жаңа 
сөздер 
мен сөз 
тіркестері
нің 
мағынала
рын 
талдауға 
қатысады, 
сөздіктерг
е сүйеніп, 
анықтайд
ы, есте 
сақтайды 
 

7.1.3.4 
тіл жүйесі 
жайлы 
меңгерілген 
білім негізінде 
мəтін тіліне 
кешенді 
талдау 
жасайды, 
мəтіндегі жаңа 
сөздер мен сөз 
тіркестерінің 
мағыналарын 
талдауға 
қатысады, 
сөздіктерге 
сүйеніп, 
анықтайды, 
есте сақтайды, 
мəтіннің 
құрылымдық- 
мазмұндық 
бөліктерін 
байланыстыру
шы тілдік 
бірліктердің 

8.1.3.4 
тіл жүйесі 
жайлы 
меңгерілген 
білім негізінде 
мəтін тіліне 
кешенді 
талдау 
жасайды, 
мəтіндегі жаңа 
сөздер мен сөз 
тіркестерінің 
мағыналарын 
болжайды, 
сөздіктер 
арқылы 
болжамының 
растығын 
анықтайды, 
есте сақтайды, 
мəтіннің 
құрылымдық- 
мазмұндық 
бөліктерін 
байланыстыру
шы тілдік 
бірліктердің 

9.1.3.4 
тіл жүйесі 
жайлы 
меңгерілген 
білім негізінде 
мəтін тіліне 
кешенді 
талдау 
жасайды, 
мəтіндегі жаңа 
сөздер мен сөз 
тіркестерінің 
мағыналарын 
болжайды, 
сөздіктер 
арқылы 
болжамының 
растығын 
анықтайды, 
анықтайды, 
есте сақтайды, 
мəтіннің 
құрылымдық- 
мазмұндық 
бөліктерін 
байланыстыру
шы тілдік 

қызметін 
анықтайды 

қызметін 
анықтайды, 
мəтін 
мазмұнындағ
ы мезгілдік, 
мекендік, 
мақсаттық, 
себеп-
салдарлық, 
шарттық, 
салыстырмалы
, қарсылықты, 
түсіндірмелі,  
байланыстард
ы анықтайды 

бірліктердің 
қызметін 
анықтайды, 
мəтін 
мазмұнындағ
ы мезгілдік, 
мекендік, 
мақсаттық, 
себеп-
салдарлық, 
шарттық, 
салыстырмалы
, қарсылықты, 
түсіндірмелі,  
байланыстард
ы анықтайды 

5. Мəтіннің құндылық мəнін түсіну 
5.1.3.5 
мəтіндегі 
құндылық 
мəнді 
сөздерді 
анықтайд
ы, 
құндылық 
мазмұны 
жоғары 
шағын 
өлеңдер 
мен 
мəтіндерд
і (мақал-
мəтелдер, 
жұмбақ, 
жаңылтпа
ш) 
жаттайды 
 

6.1.3.5 
мəтіндегі 
құндылық 
мəнді 
сөздерді 
анықтайд
ы, себебін 
түсіндіред
і, 
мəтіннің 
құндылық 
мəніне 
қатысты 
өз пікірін 
білдіреді, 
құндылық 
мазмұны 
жоғары 
шағын 
өлеңдер 
мен 
мəтіндерд
і 
жаттайды 

7.1.3.5 
мəтіндегі 
құндылық 
мəнді сөздерді 
талдайды, 
мəтіннің 
құндылық 
мəніне 
қатысты өз 
пікірін 
білдіреді, 
құндылық 
мазмұны 
жоғары шағын 
өлеңдер мен 
мəтіндерді 
жаттайды 

8.1.3.5 
мəтіндегі 
құндылық 
мəнді сөздерді 
талдайды, 
мəтіннің 
құндылық 
мəніне 
қатысты өз 
пікірін 
білдіреді, 
құндылық 
мазмұны 
жоғары шағын 
өлеңдер мен 
мəтіндерді 
жаттайды 

9.1.3.5 
мəтіндегі 
құндылық 
мəнді сөздерді 
жинақтайды, 
мəтіннің 
құндылық 
мəнін 
бағалайды, 
құндылық 
мазмұны 
жоғары шағын 
өлеңдер мен 
мəтіндерді 
(қарасөздерде
н үзінділер) 
жаттайды 

6. Түрлі  дереккөздермен жұмыс 
5.1.3.6 6.1.3.6 7.1.3.6 8.1.3.6 9.1.3.6 

туындаға
н 
сұрақтары
на жауап 
іздеу 
жəне 
мəтінге 
тілдік 
талдау 
жасау 
мақсатын
да 
ақпаратты
қ 
ресурстар 
мен ЖИ 
көмегін 
пайдалана
ды 
 

туындаға
н 
сұрақтары
на жауап 
іздеу 
жəне 
мəтінге 
тілдік 
талдау 
жасау 
мақсатын
да 
ақпаратты
қ 
ресурстар 
мен ЖИ 
көмегін 
пайдалана
ды, 
жауаптар
ды 
салыстыр
ады 

туындаған 
сұрақтарына 
жауап іздеу 
жəне мəтінге 
тілдік талдау 
жасау 
мақсатында 
ақпараттық 
ресурстар мен 
ЖИ көмегін 
тиімді 
пайдаланады, 
жауаптарды 
сұрыптайды 
 
 

туындаған 
сұрақтарына 
жауап іздеу 
жəне мəтінге 
тілдік талдау 
жасау 
мақсатында 
ақпараттық 
ресурстар мен 
ЖИ көмегін 
тиімді 
пайдаланады, 
жауаптардың 
шынайылығы
н тексереді  
 
 

туындаған 
сұрақтарына 
жауап іздеу 
жəне мəтінге 
тілдік талдау 
жасау 
мақсатында 
ақпараттық 
ресурстар мен 
ЖИ көмегін 
тиімді 
пайдаланады, 
жауаптардың 
шынайылығы
на сын көзбен 
қарайды, өз 
тұжырымын 
дəлелдейді 

 
4. «АЙТЫЛЫМ» 
 

1. Мəнерлеп сөйлеу 
5.3.1.1 
тіл 
дыбыста
рының 
артикуля
циясын 
сақтап, 
орфоэпи
ялық 
нормаға 
сай, 
анық, 
түсінікті 
сөйлейді 
 

6.3.1.1 
тіл 
дыбыстарын
ың 
артикуляцияс
ын сақтап, 
стильдік, 
жанрлық 
ерекшеліктер
ді ескеріп, 
орфоэпиялық 
нормаға сай, 
анық, 
түсінікті 
сөйлейді 

7.3.1.1 
тіл 
дыбыстарын
ың 
артикуляцияс
ын сақтап, 
стильдік, 
жанрлық 
ерекшеліктер
ді ескеріп, 
дауыс 
ырғағы, 
қарқын, 
кідіріс, екпін, 
интонацияны 

8.3.1.1 
тіл 
дыбыстарын
ың 
артикуляцияс
ын сақтап, 
стильдік, 
жанрлық 
ерекшеліктер
ді ескеріп, 
дауыс 
ырғағы, 
қарқын, 
кідіріс, екпін, 
интонацияны 

9.3.1.1 
тіл 
дыбыстарын
ың 
артикуляцияс
ын сақтап, 
стильдік, 
жанрлық 
ерекшеліктер
ді ескеріп, 
дауыс 
ырғағы, 
қарқын, 
кідіріс, екпін, 
интонацияны 

қолдануға 
мəн беріп, 
орфоэпиялық 
нормаға сай, 
анық, 
түсінікті 
сөйлейді 
 

тыңдаушыны
ң назарын 
ұстап тұру 
мақсатына 
сай 
қолданып, 
орфоэпиялық 
нормаға сай, 
анық, 
түсінікті 
сөйлейді 

тыңдаушыға 
əсер ету 
мақсатына 
сай орынды 
қолданып, 
орфоэпиялық 
нормаға сай, 
анық, 
түсінікті 
сөйлейді 

2. Ойды сауатты, жүйелі жеткізу 
5.3.1.2 
даярлық
пен 
сөйлеуде 
тілдік 
бірліктер
ді 
лексика-
граммати
калық 
нормаға 
сай 
жеткізеді
, калька 
аудармал
арды, 
қыстырм
а 
сөздерді 
орынсыз 
қолданба
й, 
мағынал
ы ойды 
анық, 
түсінікті 
жеткізеді 

6.3.1.2 
даярлықпен/д
аярлықсыз 
сөйлеуде 
тілдік 
бірліктерді 
лексика-
грамматикал
ық нормаға 
сай жеткізеді, 
калька 
аудармалард
ы, қыстырма 
сөздерді 
орынсыз 
қолданбай, 
мағыналы 
ойды 
мысалмен, 
дəлелмен 
жеткізеді 

7.3.1.2 
даярлықпен/д
аярлықсыз 
сөйлеуде 
тілдік 
бірліктерді 
лексика-
грамматикал
ық нормаға 
сай жеткізеді, 
калька 
аудармалард
ы, қыстырма 
сөздерді 
орынсыз 
қолданбай, 
пікірін 
логикалық 
ретпен 
жеткізеді 
 

8.3.1.2 
даярлықпен/д
аярлықсыз 
сөйлеуде 
тілдік 
бірліктерді 
лексика-
грамматикал
ық нормаға 
сай жеткізеді, 
калька 
аудармалард
ы, қыстырма 
сөздерді 
орынсыз 
қолданбай, 
пікірін 
логикалық 
ретпен, 
тұжырымды 
түрде 
жеткізеді 

9.3.1.2 
даярлықпен/д
аярлықсыз 
сөйлеуде 
тілдік 
бірліктерді 
лексика-
грамматикал
ық нормаға 
сай жеткізеді, 
калька 
аудармалард
ы, қыстырма 
сөздерді 
орынсыз 
қолданбай, 
пікірін 
логикалық 
ретпен, 
тұжырымды 
түрде, 
тыңдаушыға 
ой тастай 
отырып 
жеткізеді 

3. Жағдаятқа сай сөйлеу стратегияларын тиімді қолдану 
5.3.1.3 
əлеуметт
ік-

6.3.1.3 
əлеуметтік-
мəдени,  

7.3.1.3 
əлеуметтік-
қоғамдық, 

8.3.1.3 
əлеуметтік-
қоғамдық, 

9.3.1.3 
қоғамдық-
саяси, 

тұрмыст
ық, 
əлеуметт
ік-
мəдени, 
тақырып
тарға 
байланы
сты 
қарым-
қатынаст
а 
сыпайы, 
əдепті 
сөйлеу 
нормала
рын 
сақтайды 

ресми-іскери 
тақырыптарға 
байланысты 
қарым-
қатынаста 
сыпайы, 
əдепті сөйлеу 
нормаларын 
сақтайды, 
коммуникати
втік 
тактикалар 
мен 
стратегиялар
ды 
қолданады 
 

оқу-еңбек 
тақырып-
тарына 
байланысты 
қарым-
қатынаста 
сыпайы, 
əдепті сөйлеу 
нормаларын 
сақтайды, 
коммуникати
втік 
тактикалар 
мен 
стратегиялар
ды тиімді 
қолданады 

мəдени-
тарихи 
тақырыптарға 
байланысты 
қарым-
қатынаста 
сыпайы, 
əдепті сөйлеу 
нормаларын 
сақтайды, 
коммуникати
втік 
тактикалар 
мен 
стратегиялар
ды тиімді 
қолданады 

əлеуметтік-
экономикалы
қ, ғылыми 
тақырыптарға 
байланысты 
қарым-
қатынаста 
сыпайы, 
əдепті сөйлеу 
нормаларын 
сақтайды, 
коммуникати
втік 
тактикалар 
мен 
стратегиялар
ды тиімді 
қолданады 

 
5. «ЖАЗЫЛЫМ» 
 

1. Берілген  мəтін бойынша жұмыс 
5.3.2.1.1 
мəтін 
мазмұны 
бойынша 
қарапайым 
жоспар 
құрады,  
мəтіндегі 
тірек 
сөздердің, 
жаңа  
сөздер мен 
сөз 
тіркестерін
ің 
мағыналар
ын жазады 

6.3.2.1.1  
мəтін 
мазмұны 
бойынша 
күрделі 
жоспар 
құрады,  
мəтіндегі 
тірек 
сөздердің, 
жаңа 
сөздер мен 
сөз 
тіркестерін
ің 
мағыналар
ын жазады 

7.3.2.1.1  
мəтін 
тіліндегі 
тірек 
сөздердің, 
жаңа сөздер 
мен сөз 
тіркестерінің 
мағыналары
н жазады 

8.3.2.1.1  
мəтін тіліндегі 
құндылық 
мəнді 
сөздердің, 
жаңа сөздер 
мен сөз 
тіркестерінің 
мағыналарын 
жазады, 
түсіндіреді 

9.3.2.1.1  
мəтін 
тіліндегі 
құндылық 
мəнді 
сөздердің, 
жаңа 
сөздер мен 
сөз 
тіркестерін
ің 
мағыналар
ын жазады, 
түсіндіреді 

5.3.2.1.2 
тіл жүйесі 
жайлы 

6.3.2.1.2 
тіл жүйесі 
жайлы 

7.3.2.1.2 
тіл жүйесі 
жайлы 

8.3.2.1.2 
тіл жүйесі 
жайлы 

9.3.2.1.2 
тіл жүйесі 
жайлы 

меңгерілге
н білім 
негізінде 
мəтін 
тілінен 
мысалдар 
тауып,  
тапсырмал
ар 
орындайды 

меңгерілге
н білім 
негізінде 
мəтін 
тілінен 
мысалдар 
тауып,  
тапсырмал
ар 
орындайды 

меңгерілген 
білім 
негізінде 
мəтін тілінен 
мысалдар 
тауып,  
тапсырмалар 
орындайды 

меңгерілген 
білім негізінде 
мəтін тілінен 
мысалдар 
тауып,  
тапсырмалар 
орындайды 

меңгерілге
н білім 
негізінде 
мəтін 
тілінен 
мысалдар 
тауып,  
тапсырмал
ар 
орындайды 

5.3.2.1.3 
мəтіндегі 
негізгі 
ойды 
қысқартып 
жазады; 
мəтіннің/м
əтін 
бөлігінің 
мазмұнын 
қысқартып 
жазады; 
диалогті/по
лилогті/мо
нологті 
бастап 
/аяқтап 
жазады 

6.3.2.1.3  
мəтіндегі 
негізгі 
ойды 
қысқартып
/кеңейтіп 
жазады; 
мəтіннің/м
əтін 
бөлігінің 
мазмұнын 
қысқартып
/кеңейтіп 
жазады; 
диалогті/по
лилогті/мо
нологті 
бастап/жал
ғастырып/т
олықтыры
п/аяқтап 
жазады 

7.3.2.1.3  
мəтіндегі 
негізгі ойды 
өз сөзімен 
жазады; 
графиктік 
мəтін 
(шартты 
белгі, сурет, 
сызба) 
түрінде 
жазады 

8.3.2.1.3  
мəтіндегі 
негізгі ойды 
графиктік 
мəтін 
(диаграмма, 
кесте, сызба) 
түрінде 
жазады; мəтін 
мазмұны 
бойынша 
конспект, 
тезис, 
нұсқаулық, 
жинақы мəтін 
(аннотация), 
пікір жазады  
 

9.3.2.1.3  
 
мəтін 
мазмұны 
бойынша 
конспект, 
тезис, 
нұсқаулық, 
жинақы 
мəтін 
(аннотация
), пікір 
жазады  
 

2. Өз мəтінін құрастыру 
5.3.2.2.1 
берілген 
тақырыпта 
қарапайым 
жоспар 
құрып, 
шағын 
баяндау/си
паттау/пай
ымдау 

6.3.2.2.1  
берілген 
тақырыпта 
кеңейтілге
н жоспар 
құрып, 
баяндау/си
паттау/пай
ымдау 
мəтінін 

7.3.2.2.1  
абзац 
мазмұнының 
үш мүшесін 
(аңдату, 
мазмұндау, 
қорыту) 
сақтай 
отырып, 
талаптарға 

8.3.2.2.1  
құрылымы 
мен 
мазмұнына 
қойылатын 
талаптарды 
сақтай 
отырып, эссе 
жазады 
 

9.3.2.2.1  
əдеби тіл 
нормалары
на сай 
түрлі стиль 
мен 
жанрдағы 
шағын 
мəтіндер 
(хат, 

мəтінін 
жазады 
 

жазады, 
монолог/ди
алог/полил
ог 
құрастырад
ы 

сай абзац 
жазады; 
құрылымы 
мен 
мазмұнына 
қойылатын 
талаптарды 
сақтай 
отырып, эссе 
жазады  

жарнама, 
хабарланд
ыру, өлең, 
ертегі т.б.) 
жазады 

5.3.2.2.2 
рəсімделуі 
мен 
құрылымы
н сақтап, 
түрлі стиль 
мен 
жанрдағы 
шағын 
мəтіндер 
(төрт 
жолды 
өлең, өз 
ертегісі, 
хат алмасу, 
чаттағы 
жазбалар, 
əлеуметтік 
желідегі 
пікірлер) 
жазу 

6.3.2.2.2 
берілген 
тақырыпта 
кеңейтілге
н жоспар 
құрып, 
əртүрлі 
стиль мен 
жанрдағы  
мəтіндер  
(шағын 
əңгіме, 
құттықтау, 
өмірбаян,  
түсініктеме
, 
хабарланд
ыру) жазу  

7.3.2.2.2 
жанрлық 
жəне 
стильдік 
ерекшелікте
ріне сай 
шағын, 
мысал өлең, 
мақала, 
сұхбат, 
өтініш 
жазады 

8.3.2.2.2 
жанрлық жəне 
стильдік 
ерекшеліктері
не сай мемуар, 
түйіндеме, 
хаттама,  
мінездеме 
жазады 

9.3.2.2.2 
жанрлық 
жəне 
стильдік 
ерекшелікт
еріне сай 
жаһандық 
мəселелерд
ің 
себептерін, 
даму 
тенденциял
арын 
анықтап, 
баяндама, 
аннотация,  
мақала, 
тезис 
құрастыры
п жазу 

3. Түрлі  дереккөздермен жұмыс 
5.3.2.3 
ақпараттық 
ресурстард
ы тиімді 
пайдаланад
ы, ЖИ 
көмегімен 
тақырыпты
қ шағын 
мəтін 
жазады 

6.3.2.3  
ақпараттық 
ресурстард
ы тиімді 
пайдаланы
п, 
тақырыпты
қ мəтін 
жазады, 
ЖИ 
көмегімен 

7.3.2.3 
абзац, эссе 
жазуда 
ақпараттық 
ресурстарды 
тиімді 
пайдаланады 
ЖИ 
көмегімен 
құрастырылғ
ан мəтінді 

8.3.2.3 
эссе жазуда 
ақпараттық 
ресурстарды 
тиімді 
пайдаланады, 
ЖИ көмегімен 
құрастырылға
н мəтінді 
өңдеп, 

9.3.2.3 
түрлі стиль 
мен 
жанрдағы 
шағын 
мəтіндер 
жазуда 
ақпараттық 
ресурстард
ы тиімді 
пайдаланад

құрастыры
лған 
мəтінді 
өңдеп, 
өзгерістер 
енгізеді 
  

өңдеп, 
өзгерістер 
енгізеді, 
түрлі 
дереккөздер
ден алынған 
ақпараттард
ы өңдеп 
қолданады, 
авторына 
сілтеме 
жасайды 

өзгерістер 
енгізеді, 
түрлі 
дереккөздерде
н алынған 
ақпараттарды 
өңдеп 
қолданады, 
авторына 
сілтеме 
жасайды 

ы, ЖИ 
көмегімен 
құрастыры
лған 
мəтінді 
өңдеп, 
өзгерістер 
енгізеді 

 
Қазақ тілі сабағында күтілетін нəтижелер жүйесі оқушының 

тілдік білімін, коммуникативтік, танымдық, мəдени жəне 
құндылықтық құзыреттерін кешенді түрде дамытуға бағытталған 
маңызды əдістемелік негіз болып табылады. Бұл жүйе мəтінмен 
жұмыс арқылы оқушыны негізгі ойды анықтауға, ақпаратты 
талдауға, тілдік бірліктердің қызметін түсінуге, өз пікірін 
дəлелдеуге жəне алған білімін өмірлік жағдаяттарда қолдануға 
жетелейді. Сонымен қатар күтілетін нəтижелердің 5–9-сыныптар 
бойынша қарапайымнан күрделіге қарай құрылуы оқушының жас 
ерекшелігі мен танымдық даму деңгейін ескеруге мүмкіндік 
береді. Дегенмен аталған жүйенің тиімді жүзеге асуы мұғалімнің 
оқу мақсаттарын нақтылап, тапсырмаларды саралап, бағалау 
өлшемдерін айқындауына тікелей байланысты. Сондықтан қазақ 
тілі сабағындағы күтілетін нəтижелер жүйесін мазмұндық, тілдік 
жəне құндылықтық тұрғыдан ұтымды қолдану оқушының 
функционалдық сауаттылығын арттырып, ұлттық мəдениетті 
меңгерген, ойын сауатты жеткізе алатын тілдік тұлға 
қалыптастыруға негіз болады.  

Жаңартылған мазмұндағы үлгілік оқу бағдарламасында 5–9-
сыныптардағы «Қазақ тілі» пəнінің оқу мақсаттары негізінен 
тыңдалған жəне оқылған мəтіннің мазмұнын түсіну, ақпаратты 
анықтау, негізгі ойды ажырату, мəтіннің жанрлық жəне стильдік 
ерекшеліктерін тану, сұрақтар құрастыру, ақпараттық 
ресурстарды пайдалану жəне өз ойын жеткізу əрекеттеріне 
бағытталып, негізінен мəтін мазмұнын игерумен шектеліп келеді. 
Соның нəтижесінде «Қазақ тілі» пəнінің мəтін тілін, тілдік 

бірліктердің мəтін ішіндегі қызметін жəне олардың құндылық 
мəнін жүйелі түрде таныту міндеті толық жүзеге асырылмауда. 
Осы тұрғыдан алғанда, ұсынылып отырған күтілетін нəтижелер 
жүйесі қолданыстағы оқу мақсаттарын толықтыра отырып, қазақ 
тілін оқытудың нысаны мен түпкі нəтижесін қайта бағдарлауға 
негізделген əдістемелік модель болып табылады. Оның басты 
ерекшелігі – оқушыны мəтіннің не туралы екенін анықтаумен 
шектемей, мəтіннің қалай жасалғанын, тілдік құралдардың қандай 
қызмет атқарып тұрғанын жəне сол тілдік қолданыстардың қандай 
құндылықты танытып тұрғанын біртұтас жүйеде танып-білуге 
жетелеуі. Сондықтан жүйеге дербес «Мəтін тану» бөлігі енгізіліп 
отыр. Мұнда мəтіннің құрылымы, түрі, типі, жанры, стилі, 
мазмұны жəне тілі өзара байланыста қарастырылады. Бұл жерде 
мəтінді өзі құрастыру деңгейіне жету үшін оқушы алдымен оны 
жақсы тануы қажет деген ұстаным көзделеді. 

Ұсынылып отырған жүйенің екінші маңызды артықшылығы 
– мəтін тілін талдауды тыңдалым мен оқылымның өзегіне 
айналдыруы. Тыңдалым мен оқылым нəтижелеріне «мəтінге 
тілдік талдау жасау» дағдысы арнайы енгізіліп, оқушының 
меңгерген тілдік білімін нақты мəтіндік қолданыспен 
байланыстыру көзделеді. Бұл ретте оқушы жаңа сөздер мен сөз 
тіркестерінің мағынасын анықтап қана қоймай, мəтінді 
құрылымдық-мазмұндық тұрғыдан байланыстырып тұрған тілдік 
бірліктердің қызметін, мағыналық қатынастарын, тілдік 
қолданыстың ерекшелігін зерттеуге біртіндеп көшеді. Мұндай 
ұстаным қазақ тілін ережелер жиынтығы ретінде емес, нақты 
қолданыста өмір сүретін, өзіндік ішкі заңдылықтары мен 
көркемдік мүмкіндіктері бар тұтас жүйе ретінде танытуға жағдай 
жасайды. 

Ұсынылып отырған жүйеде мəтіннің құндылық мəнін түсіну 
дербес күтілетін нəтиже ретінде белгіленіп отыр. Оқушы 5-
сыныптан бастап мəтіндегі құндылық мазмұны жоғары пікірлерді, 
құндылық мəнді сөздерді анықтауға, кейін оларды талдауға, өз 
пікірін білдіруге, салыстыруға жəне жоғары сыныптарда мəтіннің 
құндылық мəнін бағалауға дейінгі бірізді əрекеттерді орындайды. 
Құндылық бұл жерде мəтін мазмұнына сырттан қосылатын 

тəрбиелік компонент емес, мəтінді қабылдау, тілін талдау жəне 
оны бағалау үдерісінің ішкі нəтижесіне айналады. 

Бұл жүйеде тыңдалым мен оқылым арқылы мəтінді тану 
жəне талдау, айтылым арқылы түсінгенін сауатты əрі əсерлі 
жеткізу, жазылым арқылы меңгерген тілдік үлгілер негізінде өз 
мəтінін құрастыру бір-бірінен оқшауланбай, біртұтас оқу əрекетін 
құрайды. Айтылым нəтижелерінің «мəнерлеп сөйлеу», «ойды 
сауатты, жүйелі жеткізу», «жағдаятқа сай сөйлеу стратегияларын 
тиімді қолдану» бағыттарымен берілуі оқушының мəтінді 
қабылдаушы ғана емес, тілдік əрекетті жүзеге асырушы субъект 
ретінде қалыптасуына мүмкіндік береді. 

Сонымен қатар бұл жүйе «тілдік білім – мəтіндік қолданыс – 
түсіну – бағалау – өз өмірімен байланыстыру – 
қолдану» логикасына негізделеді. Мəтіндегі тілдік бірліктің 
қолданысын байқап, оның мəнін түсінген, тілдік таңдауын 
бағалаған оқушы қазақ тілінің мүмкіндігін нақты қолданыс 
үстінде таниды. Ал тілдік құбылыстың қызметін түсіну оның 
қазақ тілінің өзін құндылық ретінде қабылдауына негіз болады. 

Осылайша, ұсынылып отырған күтілетін нəтижелер 
жүйесінің түпкі мəні – мəтінді қазақ тілінің табиғатын танытатын 
негізгі оқу материалы ретінде қарастыруында. Мəтін 
мазмұнындағы ұлттық жəне жалпыадамзаттық құндылықтарды 
тану оқушының рухани-адамгершілік дүниесін байытса, мəтін 
тілін жүйелі талдау оның қазақ тілінің ішкі мүмкіндіктерін, сөздің 
мағыналық жəне көркемдік қуатын, тілдік бірліктердің 
жұмсалымдық қызметін тануына мүмкіндік береді. Осы екі 
бағыттың тоғысуы арқылы оқушы алдымен тілді танып, кейін 
оның құндылығын бағалап, ақырында оны өз өмірінде саналы 
қолдануға ұмтылатын аксиотілдік тұлға ретінде қалыптасады.  

4-тарау 
 

ҚАЗАҚ ТІЛІН ҚҰНДЫЛЫҚ БАҒДАРЛЫ ОҚЫТУДЫҢ 
ƏДІСТЕМЕЛІК МƏСЕЛЕЛЕРІ  

 
4.1 ТІЛ ЖҮЙЕСІ ЖАЙЛЫ БІЛІМДІ МЕҢГЕРУДІҢ 

ҚҰНДЫЛЫҚ БАҒДАРЫ 
 
Қазақ тілін құндылық бағдарлы оқытуда оқушы мұғалімнің 

көмегімен тілдік материалды формасы мен мазмұнының бірлігі, 
ішкі байланыстары тұрғысынан зерттеушіге айналады. Тілдік 
категориялардың өзара байланысы мен атқаратын қызметінің 
мəнін түсінген оқушы тілдің шексіз мүмкіндіктерін шамасы 
келгенінше қолданып, өз өмірінің сапасын арттыра түсетін мықты 
құрал иесі болады. Тілде ұлттың рухани күші сақталады. 
Сондықтан тілді жете меңгерген оқушының тұлғалық қасиеттері 
ашыла түседі, тілді тек қарым-қатынас құралы ретінде ғана 
қолданумен шектелмей, ұлттың рухани, мəдени жəне əлеуметтік 
өмірінің өзегі болып табылатын кодтық жүйесінің кілтіне ие 
болады. Көркем сөздің көпшілікті баурап алатын қасиетін 
шеберлікпен иеленген оқушы кез келген ортада айтайын деген 
ойын дəлме-дəл, ашық, еркін жəне əсерлі жеткізе алатын күшке ие 
болады. Оны өмірде болған небір дүлдүл шешендер мен ел 
бастаған көсемдердің үлгісінен көруге болады. 

Тілдің табиғатын танып-білу оны қарым-қатынас құралы 
ретінде шеберлікпен қолданудың тəсілдерін меңгеруге 
көмектеседі. Дұрыс жазып, дұрыс сөйлей білу, өз ойын сауатты 
жеткізе білу – қоғамдағы əрбір мəдениетті адамға қойылатын 
базалық талаптар. Себебі сөз – адамдардың бір-бірімен түсінісетін 
құралы. Ал тілді сезіну мен қолдану шеберлігінің шыңына жеткен 
адам өз ойын еркін жеткізе алады, соның арқасында ондай 
адамның өмірінде кез келген салада мүмкіндіктер ашыла түседі. 
Өз ана тілінің ерекшеліктерін біліп, тіл жүйесіндегі ішкі 
логикалық байланыстарды түсінген адам əлемдегі тілдерге тəн 
ортақ заңдылықтарды да жылдам түсіне алады, соның арқасында 
кез келген басқа шет тілдерді жеңіл меңгеру мүмкіндігіне ие 

болады. Грамматиканы сауатты меңгерген адам тілдің барлық 
мүмкіндіктерін пайдалана алатын деңгейге жетеді.  

Қазақ тілін оқыту əдістемесінің негізін қалаған ғалым Ахмет 
Байтұрсынұлы қазақтың ұлы ақыны Абай жайлы мақаласында: 
«Сөз жазатын адам əрі жазушы, əрі сыншы боларға керек. Сөздің 
шырайлы, ажарлы болуына ойдың шеберлігі керек. Ұнамды, 
орынды, дəмді болуына сыншылық керек. Мағыналы, маңызды 
болуына білім керек», - дегенді айтады [79]. Ғалымның осы жерде 
айтып отырған сөз шеберлігін дамыту үшін адам өз деңгей, 
дəрежесін сынарлық білім керек дегені тілді сауатты қолдану 
туралы тілдік білім жайында болып отыр. Ақынның сөз саптау 
үлгісін көріп, “ондай болмақ қайда” демей, үйренуге ұмтылып, 
алдына тіл байлығын дамытып, сөз өнерін меңгеру деген айқын 
мақсат қойған оқушы тіл байлығын дамыту арқылы сөз өнерін 
меңгеру жолына түседі.  

Сонымен қатар ұлт ұстазы «сөздің тұлға, мағына жағын 
тануға керегі жоқ нəрселер тіл білімінің сабағына кірмеске тиіс» 
екендігін ескертеді. Демек қазақ тілі сабағы сөздің тұлғасын жəне 
мағынасын тану жұмыстарына құрылуы тиіс. Ол жұмыстар тілдегі 
белгілі бір мағынаны қандай тəсілдер, формалар арқылы беруге 
болатынын жұмсалымды грамматика тұрғысынан түсіндіру 
арқылы жүргізіледі. Мысалы, тілдегі шақтық мағына қалай 
жасалып тұрғанын анықтау үшін мəтіндегі сол мағынаны 
жеткізуге қызмет етіп тұрған тілдің барлық деңгейлеріндегі 
формаларды тауып, түсіндіру қажет. Ол жұмыс əрбір мəтінді 
оқыған сайын қайталана берген сайын оқушыда мəтін тіліне назар 
аудара оқу, тілдік тұлғаларға мəн бере оқу дағдысы қалыптасады. 
Сөз – тіл білімінің салалары мен деңгейлерінің барлығының 
нысаны, сондықтан оның мəтін ішіндегі атқарып тұрған қызметі 
кешенді түрде талдау арқылы анықталады. Сондықтан бір күнгі 
сабақта оқылатын жеке тілдік тақырыппен ғана шектелмей, əрбір 
сабақта тілдің барлық деңгейлеріне қатысты талдау жұмысы 
кешенді түрде үздіксіз жүргізіліп отыруы керек. Сол кезде 
оқушының сөз формасын, мағынасын жəне ауызша, жазбаша 
сөйлеудегі қолданысын сараптау, бағалау, түсіндіру дағдысы 
қалыптасады. Сол арқылы тіл заңдылықтарын түсініп, қазақ 

тілінің лингвистикалық жүйесі туралы көзқарасы қалыптасады, 
сөзді  құндылық ретінде қабылдап, тілдік санасы кеңейе түседі. 

Оқушының тіл байлығын дамыту үшін əрбір тілдік бірліктің 
тұлғалық, мағыналық жағына мəн бере оқу дағдысын 
қалыптастыру керек. Ең бастысы бұл үдеріс А. Байтұрсынұлы 
айтқандай, «тіл білімі ереже жаттату түрде үйретілмей, сөздің 
тұлға, мағына, қисын жағын тану түрде үйрету» арқылы жүзеге 
асырылуы тиіс [3]. Сонда оқушының сөз тұлғасы мен мағынасын 
анықтап, түсініп, есте сақтау бағытындағы жұмыстарды мақсатты 
түрде орындау дағдысы қалыптасады, нəтижесінде теорияны 
түрлі тілдік жағдаяттарда қолдана алу шеберлігі дамиды.  

Тіл жүйесі жайлы білімді меңгеру ұлттың рухани-мəдени 
болмысын танып-білумен астасқан кешенді үдеріс түрінде жүреді. 
Тілдің ұлттық код пен тарихи жадты сақтау қызметі негізінде 
оқушы грамматикалық құрылымдар мен лексикалық қорды 
меңгеру арқылы халықтың дүниетанымын, салт-дəстүрін, 
құндылықтар жүйесін де қатар меңгереді. Оқушылардың қазақ 
тілі пəнінен берілетін түрлі ұғым, түсініктерді байқап, сезініп, 
түсініп, қабылдауы жан қуатының күрделі қызметін талап етеді. 
Тілдік ұғым, түсініктерді сезім деңгейінде қабылдап, санада 
бекіткен кезде ол оқушының кез келген жағдаяттағы қарым-
қатынаста еркін қолдана алатын құнды құралына айналады. Қазақ 
тілін құндылық бағдарлы оқытудың негізгі ұстанымдарының бірі 
– ғылыми таным əдістеріне ерекше мəн беру. Бұл əдістердің басты 
ерекшелігі – проблемалық оқытуға негізделуі, яғни білімді дайын 
күйінде қабылдаудан гөрі, оны зерттеу, талдау, салыстыру, 
қорытындылау, жіктеу жəне проблемалық жағдайларды шешу 
арқылы меңгеру. Бұл оқушының ақыл-ой еңбегін өздігінен 
ұйымдастыруы жəне ойлау жүйесін тəртіпке келтіру арқылы 
шағын зерттеу жүргізуіне, яғни жаңа білімді өз еңбегімен, өз 
еңбегіне қарай алуына мүмкіндік береді. Ғылыми таным əдістері 
педагогтың кəсіби шеберлігіне байланысты «қолданылатын 
орнының керек қылуына қарай» жүргізіледі. Оқушылардың тілдік 
ұғым, түсініктер жайлы білімін жүйелеп, есте сақтауына ғана мəн 
бермей, оларды құндылықтар сүзгісінен өткізе отырып 
қабылдауына тиімді əсер ететін «сиқырлы сұрақтар» əдісі сондай 
ғылыми танымдық əдістердің қатарына жатады. Бұл əдісті кез 

келген дайындық деңгейіндегі сыныпта қолдана беруге болатыны 
оның тиімділігін көрсетеді. Жұмыс жеке түрде де, жұптық немесе 
топтық түрде де жүргізіле береді.  

Көптеген тілдік бірліктерді оқыту кезінде оқушылар көбінесе 
ережені сөзбе-сөз  жаттаумен, оқулықтағы ережеде берілген екі-
үш мысалды қайталап айтып берумен шектеледі. Сол жаңа 
тақырыпты бекітуге арналған жаттығулар орындау кезінде жаңа 
ғана оқыған ережені пайдалана алмай жатады. Яғни түсінбей, 
сезінбей жаттайды. Ал ондай деңгейде қабылданған ақпаратты 
оқушы өмірде қолданбайды, ұмытып қалады. Осы мəселені 
«НЕ?», «ҚАЛАЙ?», «НЕ ҮШІН?» деген үш сұрақты орнымен қою 
арқылы шешуге болады. Мысалы, «үстеу дегеніміз не?», «оны 
басқа сөз таптарынан қалай ажыратамыз?», «сөйлеуде үстеуді не 
үшін қолданамыз?» 

«Не?» деген сұрақ (м.: «қаратпа сөз дегеніміз не?») 
оқушының репродуктивті білім деңгейін көрсетеді, себебі 
оқулықта берілген теориялық мəліметті ғана қайталап беруді 
талап етеді. Блум таксономиясы бойынша бұл ең төменгі «білу» 
деңгейінің сұрағы деп айтамыз. «Қалай?» деген сұрақ (м.: қаратпа 
сөз ауызша жəне жазбаша сөйлеуде қалай көрініс табады?) жаңа 
материалды меңгерудің келесі түсіну, қолдану деңгейлерін 
көрсетеді. «Не үшін?» сұрағы (м.: қаратпа сөзді сөйлеуде не үшін 
қолданамыз?) оқылып отырған тілдік бірліктің адам өміріндегі 
құндылық мəнін тануға көмектеседі. Осы сұрақтың көмегімен 
мұғалім оқушыларды сыпайы сөйлеудің маңызын түсінуге 
жетелейді, өзара сөйлескен кезде дөрекілікке жол бермей, қаратпа 
сөздерді орнымен қолданып, басқаларға деген сый-құрметін 
білдірудің тиімді құралы ретінде қабылдауларына ықпал етеді. 
Бұл сұрақтарды қолданудың маңыздылығы – əр сұрақ бірінен 
кейін бірі күрделене түсіп отыратындықтан, сəйкесінше таным 
əрекетінің түрлі деңгейлерін талап етеді. Жиі қолданудың 
нəтижесінде оқушылар да қай сұраққа жауап беру арқылы қандай 
баға алатындарын нақты біліп отырады, «НЕ?» сұрағы «орташа», 
«ҚАЛАЙ?» сұрағы «жақсы» жəне «НЕ ҮШІН?» сұрағы «өте 
жақсы» білім деңгейіне лайықталып қойылатынын анық біледі. 
Сондықтан бұл сұрақтар оқушының А. Байтұрсынұлы айтқандай, 
«мəніс» білімді іздеуге ұмтылысын оятып, оқу-танымдық 

уəждемелерін арттыруға ықпал етеді. «Қалай?» сұрағы 
функционалдық сауаттылықты арттыруға ықпал етсе, «не үшін?» 
сұрағы құндылық бағдар қалыптастыруда маңызды рөл атқарады. 
Осындай бағалау өлшемшарттары айқын болған кезде оқушылар 
ережені жаттап, базалық білімді меңгеру дегеніміз – ең төменгі, ең 
оңай жұмыс екенін, баға алудың ең жеңіл шарттарының бірі 
екенін түсінеді де саналы түрде келесі деңгейдегі тапсырмаларды 
орындауға ұмтылатын болады. 

Тілдің дыбыстық жүйесі – оның іргетасы, барлық басқа 
деңгейлердің (лексика, грамматика, синтаксис) негізі. Сондықтан 
тіл дыбыстарын, олардың артикуляциялық жəне акустикалық 
ерекшеліктері мен атқаратын қызметін, басты заңдылықтарын 
білу жəне түсіну, осы салаға қатысты мектеп бағдарламасында 
қамтылған терминдер мен ережелерді қолдану – фонетикалық 
сауаттылықты танытатын басты көрсеткіштердің бірі. Қазақ 
тілінің дыбыстық жүйесі жайлы білімді құндылық ретінде оқыту 
оқушының мəдени, рухани жəне қатысымдық тұрғыдан дамуын 
тілдік білім берумен байланыстыратын кешенді үдеріс түрінде 
жүреді. Фонетикалық білімді құндылық ретінде меңгерудің 
нəтижелері оқушының сауатты сөйлеу мен жазуды өмірлік 
дағдысына айналдыруы арқылы көрініс табады.  

Адам баласының тілі – дыбыстық тіл. Тілдегі сөздер өз 
дыбыстық жамылғышы арқылы бейнеленеді. Əр тілдің өзіндік 
дыбыстық ерекшеліктері оның ұлттық болмысын көрсетеді. Қазақ 
тіліндегі дауысты, дауыссыз дыбыстардың ерекшеліктері мен 
олардың емлесі, дыбыстардың жасалу, айтылу, естілу жəне өзара 
байланысу заңдылықтарын білу жəне сол білімін өмірде сауатты 
қолдану оқушының тілдік санасын дамыта түседі. Дыбыстардың 
сөз басында, ортасында жəне соңында келу ерекшеліктерін, 
жазылу емлелерін білу фонетикалық норманы сақтап, сауатты 
жазуға мүмкіндік береді. Қазақ тілінің төл дыбыстарын сауатты 
қолданудың маңыздылығын түсінген оларды оқушы ауызша, 
жазбаша түрде сауатты қолдана алатын болады, сол арқылы өз 
ойын сауатты жеткізу мүмкіндігіне ие болады. Интонация, екпін, 
дыбыстардың үндесу, үндеспеу заңдылықтарын меңгеру 
оқушының сөйлеу мəдениетінің қалыптасуына əсер етеді. Бұл 
қасиеттер тұлғаның кез келген ортада өзін еркін ұстап, қарым-

қатынасқа жеңіл түсуіне мүмкіндік береді. Əр дыбыстың жасалу 
жолы, артикуляциясы, жазылу емлесі, фонемалар арасындағы 
айырмашылықтарды түсініп, логикалық ойлау арқылы сөз 
мағынасын болжау, өз болжамдарының дұрыстығын сөздіктер 
арқылы тексеру жұмыстары оқушының когнитивті қабілеттерін 
арттырады, осындай үлкен еңбекпен меңгерілген білім жақсы есте 
сақталады. Фонетикалық білімді мəн бере оқып, түсінген оқушы 
мəтін ішінде кездескен кез келген тың сөзді дыбыстық тұрғыдан 
талдап, салыстыру, болжау əдістері арқылы оның мəнмəтіндегі 
мағынасын түсіне алатын болады. 

Фонетиканы оқытуда үндестік заңы тақырыбына келген 
кезде оны оқушыға қазақ тілінің, тіпті жалпы түркі тілдерінің ұлы 
заңдылығы деп сезіндіру маңызды. Қазақ сөзінің басынан аяғына 
дейін ерекше үндесу заңдылығы болатынын, ол ерекшелік 
түбірдің өз ішінде немесе қосымшалармен ара жігінде 
байқалатынын түсіну оқушыға қазақ тілінің түркі тілдерімен 
ұқсастығын, басқа тілдерден айырмашылығын тануға мүмкіндік 
береді. Басқа тілдерден енген сөздердің тілдің фонетикалық 
заңдылықтарына бағынып, өзгеріске ұшырау ерекшеліктерін ұғуы 
қазақ тілінің баю жолдары жайлы түсінік қалыптастырады. Бұл 
ретте оқушыларға қажетіне қарай «ə» дыбысының тарихы, «ң» 
дыбысы кездесетін сөздер т.б. тақырыптар бойынша қосымша 
қызықты мəліметтер беріп отыру жақсы нəтижесін береді.  Сол 
кезде оқушы берілген ақпараттарды, ұлт тілінің басты ерекшелігін 
танытатын белгісі ретінде қабылдап, сезім деңгейінде бағалап, 
оның маңызын түсінеді. Адам өз ана тілінің ерекшеліктерін 
мақтаныш сезімімен меңгергенде, оның ұлттық сана-сезімі арта 
түседі. Осылай оқыту нəтижелері көпұлтты қоғамда қазақ тілінің 
қолданылу аясын кеңейте түсуге ықпал етеді.  

Фонетиканы құндылық ретінде оқытудың  жұмсалымдық 
ұстанымына сəйкес қазақ тіліндегі əрбір дыбыстың мағына 
ажыратудағы, сөздің дұрыс айтылуын қамтамасыз етудегі рөлі 
түсіндіріледі. Жүйелілік ұстанымы фонетикалық құбылыстарды 
тұтас тілдік жүйенің бір бөлігі ретінде қарастыруды көздейді. 
Дыбыс, буын, екпін, үндестік заңы, интонация сияқты бірліктер 
өзара байланыста оқытылады. Бұл оқушыға тілдің ішкі 
құрылымдық жүйесін дұрыс түсінуге мүмкіндік береді жəне 

фонетикалық білімді басқа тілдік деңгейлермен байланыстыра 
меңгеруге жағдай жасайды. Практикалық ұстаным дыбыстарды 
дұрыс айту, тыңдау, қайталау, артикуляциялық жаттығулар 
негізінде жүзеге асырылады. Оқушылар дыбыстардың 
ерекшелігін айнамен жұмыс, дыбыстау жаттығулары, тыңдап 
қайталау сияқты əдістер арқылы тəжірибе жүзінде игереді. 

Болашақ қазақ тілі мұғалімі фонетика саласынан іргелі 
теориялық біліммен қатар оны оқыту жолдарын да жақсы 
меңгеруі тиіс. Кешенді фонетикалық талдау жасау əдісін өзі 
жақсы меңгерген студент оқушыларына да жақсы түсіндіре 
алатын болады. Фонетиканы құндылық бағдарлы оқытуда 
артикуляциялық сызба, суреттер қолдану түріндегі көрнекілік 
əдісі арқылы дыбыстардың жасалу жолы, түрлері, емлелік 
ерекшеліктері меңгертіледі. Аудио-бейне материалдарды қолдану 
бұл əдісті жетілдіре түсуге мүмкіндік береді.  

Тілдің лексикалық жүйесі белгілі бір тілдегі барлық 
сөздердің жиынтығын, яғни тілдің сөздік қоры мен құрамын 
қамтиды. Тілдің лексикалық жүйесі үнемі даму үстінде болатын 
динамикалық құбылыс болғандықтан қоғамдық, тарихи, мəдени, 
ғылыми-техникалық өзгерістерге байланысты жаңа сөздер пайда 
болып, кейбір сөздердің мағыналары уақыт өте келе өзгеріске 
ұшырап, кейбір сөздер қолданыстан шығып қалып жатады.  

Қазақ тілінің лексика деңгейіне қатысты білімді құндылық 
ретінде таныту үшін оқушыға лексикалық байлықтың мол болуы 
тілдің қоғамдық қызметінің кеңдігін, оның қолданыс ауқымының 
жоғары екенін көрсететінін түсіндіру қажет. Тілдің сөз байлығы – 
ұрпақтан ұрпаққа жеткен мол қазына екенін, əр халықтың 
лексикасы оның тарихи тəжірибесі мен əлеуметтік өмірінің, 
дүниетанымы мен мəдениетінің, салт-дəстүрі мен  тұрмыс-
тіршілігінің айнасы ретінде қызмет ететінін саналы түрде түсінген 
кезде оқушының бойында ол тілге құрмет сезімі пайда болады. 
Сонымен қатар тілдің лексикалық жүйесінің  басты 
заңдылықтарын білу көнерген, қолданыстағы жəне жаңадан пайда 
болып жатқан сөздерді, кірме сөздер мен терминдерді лексикалық 
нормаға сай қолдана алу мүмкіндіктері арта түсетінін сезінетін 
болады. 

Құндылық бағдарлы оқыту əдістемесін жақсы меңгерген 
мұғалім оқушыға  қазақ тілінің лексикалық байлығын, 
шұрайлылығын танытып, тілге деген құрмет сезімін оятуды өз 
міндеті деп санайды. Тілдің лексикалық жүйесін меңгеру тек 
сөздердің мағынасын игерумен шектелмейді, ол – мəдениетті, 
тарихи тəжірибені жəне əлеуметтік қатынастарды түсіну үдерісі. 
Бұл білімнің құндылық мəні оқушы бойында қатысымдық, 
мəдениеттанымдық жəне танымдық құзыреттіліктердің 
қалыптасуы арқылы көрініс табады. Мəтінде кездескен əрбір жаңа 
сөзге мəн бере оқып, мағынасын түсініп алуға ұмтылу, қалай, 
қандай мақсатта қолданылып тұрғанын анықтап отыру дағдысын 
қалыптастыру арқылы  оқушы өз ойын жеткізуде қажетті сөздерді 
орнымен қолдануға, өзгенің сөзін дұрыс түсінуге мүмкіндік 
алады. Сонымен бірге əр сөздің мəн-мағынасын бірден болжап, 
сезімталдықпен аңғарып отыру қабілеті дами түседі. Сөз құдіреті 
арқылы қазақ халқының рухани құндылықтары мен дүниетанымы, 
ұлттық ерекшеліктерін тани түседі. Логикалық, сыни жəне 
шығармашылық тұрғыдан ойлау қабілеті артып, сыныптан 
сыныпқа өткен сайын тілдік тұлға ретінде толысып, 
қарапайымнан күрделіге қарай, вербалды-семантикалық 
деңгейден когнитивтік-тезаурустық, одан прагматикалық-
уəждемелік деңгейге қарай өсе түседі. 

Қазақ тілінің лексикалық жүйесі жайлы білімді құндылық 
ретінде оқытуда сөздердің тура немесе ауыспалы мағыналары, 
жеке тұрғандағы немесе мəнмəтіндегі мағыналары, автор 
қолданысындағы стильдік реңктері түрлі қатысымдық жағдайға 
сəйкес қалай қолданылатыны түсіндіріледі. Сөздердің осы 
қасиетін жақсы түсінген оқушы олардың əр жағдаяттағы ашық 
немесе астарлы мағынасын тілдік санасы арқылы сезініп,  соған 
сəйкес шешім қабылдау, əрекет жасау, өз сөзінде саналы түрде 
таңдап қолдану мүмкіндігіне ие болады. 

Сабақ барысында лексикалық бірліктерді механикалық түрде 
үстірт қолданып, мағынасын түсінбеген сөздерге назар аудармай 
өтіп кетуге жол берілмейді. Мұғалім мен оқушылардың 
арасындағы сұрақ-жауап немесе оқушылардың өздерін белсенді 
əрекетке жұмылдыратын жұптық, топтық жұмыстардың түрлерін 
ұйымдастыру арқылы тың, жаңа, мағынасы беймəлім сөздермен 

жұмыстар жүргізіледі. Жұптық, топтық жұмыстар кезінде 
оқушылар сөз мағыналарын бір-біріне түсіндіреді. Уақытты 
үнемдеу үшін бірнеше оқушыдан билер немесе əділ қазылар 
алқасы тобы алдын-ала сайланып қойылады, олар осы кезде 
қолдарындағы техникалық құралдар мен интернеттің, 
энциклопедия, сөздік т.б. оқу ресурстарының көмегімен мəтін 
тіліне қызу талдау жүргізіп жатады. Өз болжамдарына ғана 
сүйеніп, талдау жұмысын жүргізген оқушылар жұп-жұбымен əділ 
қазылардың алдына келіп жүгініп, дауларының дұрыс шешімін 
сұрап, анық-қанығына көз жеткізеді. Яғни сабақ қызу 
қатысымдық ойын түрінде жүргізіледі. Келесі сабақтарда 
оқушылардың рөлдері ауысып отырады. Осындай қызу рөлдік 
ойын түрінде қатысымдық бағдарлы жүргізілетін сабақтар бір рет 
жаттап, кейін ұмытылып қалатын білім емес, нақты сөйлеу 
жағдаятында алынған, оқушының тұрақты жадында ұзақ уақыт 
сақталатын жүйелі, сапалы білім алуға мүмкіндік береді. Осылай 
жүргізілген сабақтар тілдік білімнің тəжірибелік маңызын 
арттырып, оқушының қатысымдық құзыреттілігін дамытуға 
ықпал етеді.  

Көпмағыналылық, омонимия, синонимия, антонимия сияқты 
құбылыстарды талдау, корпустар, сөздіктердің көмегімен 
талдаулар жүргізу, мысалдар іздеу жұмыстарын жүргізу арқылы 
сөздің мағыналық өрісі ашылып, оқушының тілдік сезімі 
қалыптасады. Осы кезде оқушы мағынасын өз үшін жаңадан 
ашып, таныған сөздерді ұмытып қалмас үшін мини шығарма жазу 
əдісін қолдануға болады. Бұл əдіс бойынша оқушы алдымен əр 
күнгі сабақта тапқан асыл қазыналары – тың сөздерін дəптеріне 
жеке жазып алады. Содан кейін осы сөздерді өзара мағыналық 
тұрғыдан байланыстырып, олардың мағынасына қарай өз ойынан 
шағын шығарма жазып шығу тапсырмасын орындайды. 
Шығармасы кейде жеңіл əзілге құрылған, қызықты, көңілді болып 
шығуы мүмкін, кейде ақыл, өсиет беруге арналған ойлы 
тұжырымдардан тұруы мүмкін. Оқушы қиялының шырқауына 
қарай, əр оқушының шама-шарқына қарай  белгілі бір мағынаға 
құрылған шағын шығармасы – оқушының төл туындысы дүниеге 
келеді. Дəстүрлі əдістемеде көп жағдайда жекелеген сөздермен 
бір-бір сөйлем құрастырып қана қоюмен шектелетіні белгілі.  Ал 

оқушы өзі үшін тың, бұрын білмейтін сөзді жаңадан тауып, оны 
құнды қазынадай бағалап, мағынасын зерттеп, өз мини 
шығармасында қолданып, аяқталған мағынасы бар шағын 
туындысын дүниеге əкелген кезде оның бойын менің қолымнан 
келеді деген мақтаныш, қуаныш сезімі билейді. Осылайша 
жаңадан «тапқан» əр сөзді дереу қолданып, өз сөздік қоржынына 
салып отырғанын, сол арқылы біртіндеп тіл байлығын арттырып 
келе жатқанын сезінеді.  

Қазақ тілін оқыту үдерісінде сөзжасам жүйесін меңгерту – 
оқушының қазақ тіліне деген құндылық қатынасы мен тілдік жəне 
қатысымдық құзыреттілігін қалыптастырудағы маңызды 
бағыттардың бірі. Тіл үздіксіз эволюциялық даму үстінде болатын 
динамикалық жүйе болғандықтан оның сөзжасамдық қабатының 
тарихи дамуы барысында белгілі бір заңдылықтарға негізделген 
үдерістер жүреді. Сөзжасамды құндылық бағдарлы меңгеруде 
оқушы ережелер жаттаумен, жаттығуларды механикалық түрде  
орындаумен шектелмейді, əрбір сөзді құндылық ретінде бағалап, 
олардың қандай заңдылықтарға сүйеніп жасалғанын, қандай жаңа 
мəнге ие болғанын егжей-тегжейлі түсіну мақсатында 
зерттеушілік жұмыс атқарады.  

Қазіргі қазақ тілінің сөзжасам жүйесі құрылымы күрделі, 
тарихи кезеңдерден бері қалыптасып келе жатқан, өзіндік 
заңдылықтары бар тұтас жүйе болғандықтан, оның қыр-сырын 
түсіндіру мұғалімге үлкен жауапкершілік жүктейді. Оқушыға сөз 
сырын таныту міндетіне жауапкершілікпен қараған мұғалім 
қажетіне қарай түрлі амал-тəсілдерді, оқушыларды 
қызықтыратын мысалдарды іздеп табады. Сөзжасам тəсілдерінің 
бастауы көне жазба ескерткіштері тілінде жатқанын біледі, 
оңтайлы жерінде осы ескерткіштер тілінен де орайлы мысалдар 
келтіріп, оқушыларға ой тастайды. Ол ой оқушы санасына 
себілген дəн қызметін атқарады, оқушының тарихи тілдік санасын 
оятуға ықпал етеді. Қазіргі қолданып жүрген тілінің тамыры 
тереңге кететінін сезіндіреді, тіл тарихына деген зерттеушілік 
қызығушылығын оятуға ықпал етеді. Осындай құндылық бағдар 
беріп отыру арқылы сөзжасам білімін күрделі тілдік құбылыс 
ретінде жəне мəдени-танымдық құндылық ретінде қабылдауға 
мүмкіндік ашылады. 

Сөзжасамды оқыту ең əуелі семантикалық ұстанымға 
сүйенеді.  Бұл ұстанымға сəйкес туынды сөздердің мағынасы 
олардың құрамындағы негіз сөз бен сөзжасамдық жұрнақтың 
мағыналық байланысы арқылы түсіндіріледі. Мұғалім 
оқушыларды өзіндік зерттеу жүргізуге ынталандыру мақсатында 
бір түбірден тараған сөздерді табуға арналған жарыс сабағын 
ұйымдастыруына болады. Осы мақсатта қазақ тілінде бір ғана 
«жел» түбірінен 110 шақты, ал «бас» түбірінен 140-тан астам 
туынды сөз пайда болғандығы жайлы қызықты ақпарат беруге 
болады. Туынды сөздерді іздеудегі басты шарт олардың ортақ 
мағыналық өзегіне, сөзжасамдық ұяға назар аудару екендігін 
түсінген оқушылар əр сөздің мағынасын топ ішінде талдап, бір-
біріне дəлелдеп, белсенді əрекетке кіріседі. Бір түбірден тараған 
туынды сөздерді топтастыру, олардың мағыналық 
айырмашылықтарын анықтау, сөйлем ішінде қолдану сияқты 
тапсырмалар оқушылардың тілдік сезімін қалыптастырады.  

Осындай қызу еңбекке құрылған сабақ нəтижесінде 
оқушылар қазақ тілінде қандай сөзжасамдық жұрнақтар 
болатынын, олардың қандай қызмет атқаратынын жақсы білетін 
болады. Осындай өзіндік зерттеу жұмыстары арқылы алынған 
білім оқушының сөзтану дағдысын арттыра түседі, бұдан кейін 
алдында кездескен сөздерге мəн беріп жүру, əрбір сөзді 
құндылық, байлық деп бағалау дағдысын қалыптастыруға ықпал 
етеді. Əрине, қазіргі оқыту тəжірибесінде де туынды сөздерді 
құрылымы мен мағынасына қарай талдау жұмыстары жүргізіледі. 
Құндылық бағдарлы оқытудағы ерекшелік – оқушының тілді 
сезінуіне əсер ете алу, əрбір сөзге мəн бере оқып, қыр-сырын 
түсінуге ұмтылысын оята алуда жатыр. Қазақ тілін құндылық 
бағдарлы оқытатын мұғалім əрбір тың сөзді қалт жібермей, 
оқушының назарын аудартып, оның мағыналық, құрылымдық 
ерекшелігін жалықпай түсіндіріп, қазақ тілінің байлығын, ата-
бабамыздың даналығын үнемі естеріне салып отырады. Сол кезде 
оқушы механикалық тапсырмаларды мұғалімнің қозғауымен ғана 
орындап шығып, артынан ұмытып қалмайтын болады, əр сөздің 
жасалу логикасын түсініп, өміріне қажетті сөзжасам 
технологиясының құпияларын меңгеретін болады. 

Оқушының қызығушылығын арттыру, танымдық 
белсенділігін дамыту мақсатында «Бұл сөз қалай жасалған?», 
«Осы түбірден тағы қандай сөздер жасауға болады?», «Бұл сөздің 
мағынасы неге осылай қалыптасқан?» деген сияқты сұрақтар 
қойылып, оларды өз бетінше ойлануға жетелейді. Мысал ретінде 
ұйқы безі органының атауын қазақ халқы ерекше анатомиялық 
таныммен жасағанын, бабаларымыз бұл без өз жұмысын тоқтатса, 
адамның терең ұйқы халіне (комаға) кететінін білгендіктен 
осылай атағанын айтуға болады. Салыстыру үшін осы органның 
басқа тілдерде қалай аталатынын анықтап, талдау жұмысын 
жүргізуге болады.  

Тіл оқыту үдерісінің басты мақсаттарының бірі – 
қатысымдық құзыреттілік қалыптастыру. Қатысымдық 
құзыреттіліктің құрамдас бөліктерінің ішінде ең маңыздысы – 
тілдік бірліктерді жағдаятқа сай, орынды таңдай білу дағдысы. 
Себебі тілдік қатынас барысында айтылатын ойдың мазмұнымен 
қатар оны жеткізудің тілдік тəсілдері де үлкен мəнге ие болады. 
Ойды жеткізудің тілдік тəсілдерін меңгеру үшін қазақ тілінің 
грамматикалық жүйесі жайлы білімді меңгеру қажет. 

Тілдегі сөздердің дұрыс қолданылуы морфологиялық білімге 
негізделеді. Морфологиялық білім оқушыға оқып шыққан мəтінді, 
көрген, білген немесе басынан өткізген белгілі бір оқиғаны өз 
сөзімен, түсінікті етіп жеткізе алу үшін, басқалармен қарым-
қатынас барысында өз ойын нақты жəне сауатты жеткізіп, өзін 
тұлға ретінде сезіну үшін өте қажет. Грамматиканы оқыту арқылы 
айтылатын, жазылатын сөзді дұрыс құру жолдары үйретіледі. 
Тілдің морфологиялық жүйесін меңгеру арқылы оқушы сөздердің 
құрылымын, олардың түрленуін жəне грамматикалық 
формаларын түсінеді.  

Қазіргі оқушылар тілінде көп кездесетін қате 
қолданыстардың қатарында етістіктің аналитикалық 
форманттарының үстейтін мағынасын түсінбей қолдану, шақ 
формаларын қате қолдану, етіс, есімше, көсемше формаларының 
қызметін ажырата алмау т.б. атауға болады. Ауызекі сөйлеу 
тілінде өткен шақтағы əрекетін баяндау үшін ауыспалы осы шақ 
формасын қолдану жиі кездеседі. Мысалы: «Барамын, есікті 
ашамын, қарасам – ешкім жоқ». Бұл – орыс тілінің ықпалымен 

жасалып тұрған форма. Оқушы шақ формаларының қолданылу 
жолдарын анық біліп, сауатты сөйлеудің мəнін түсінсе, мұндай 
олқылықтарға жол бермейтін болады.  

Грамматикалық заңдылықтарды оқытуда функционалдық 
əдісті қолдану маңызды. Функционалдық əдіс бойынша тілдік 
бірліктер сөйлеу үдерісіндегі қызметі арқылы түсіндіріледі. 
Белгілі бір грамматикалық форманың білдіретін мағынасы мен 
нақты қатысымдық жағдаятта атқарып тұрған қызметі қатар 
қарастырылады. Соның нəтижесінде оқушылар морфологиялық 
категориялардың грамматикалық сипатымен бірге сөйлем 
құраудағы жəне мəтін түзудегі, белгілі бір қатысымдық мақсатты 
жүзеге асыратын құралдар ретіндегі мүмкіндіктерін терең 
түсінеді, əртүрлі жағдаятта өз ойын дəл, əсерлі жəне орынды 
жеткізе алатын деңгейге жетеді. 

Қазақ тілінің морфологиялық жүйесі жайлы құндылық 
бағдарлы білім беруде ережелерді түсінбей жаттату, 
жаттығуларды механикалық түрде  орындатумен шектелуге жол 
берілмейді. Оқушы орындалатын əрбір тапсырманың қандай 
пайдалы білім əкелетінін алдын-ала болжауы тиіс. Пайдалы білім 
алу мақсатымен орындалатын тапсырма мəтін ішінде жиі 
кездесетін белгілі бір грамматикалық формалары анықтап, оларды 
жинақтай келе қандай жолмен, қалай құрылып тұрғанын, қандай 
мағынаға ие болып тұрғанын анықтау түріндегі зерттеушілік 
жұмыс ретінде ұйымдастырылады. Кей жағдайда ұқсас 
формадағы сөздер əртүрлі жолмен жасалып тұруы мүмкін. 
Айталық, барады, қарады деген сөздерге морфологиялық талдау 
жасауда етістіктің түбірі дұрыс табылса,  ары қарай талдау 
жасауда қателік орын алмайды.  

Қазіргі қазақ тілінің морфологиялық жүйесі құрылымы 
күрделі, тарихи кезеңдерден бері қалыптасып келе жатқан, өзіндік 
заңдылықтары бар тұтас жүйе болғандықтан, оның қыр-сырын 
түсіндіру мұғалімге үлкен жауапкершілік жүктейді. Оқушыға 
қазақ тілінің құрылымдық ерекшеліктерін таныту міндетіне 
жауапкершілікпен қараған мұғалім қажетіне қарай түрлі амал-
тəсілдерді, оқушыларды қызықтыратын мысалдарды іздеп 
табады. Ең бастысы, оқушыларды пайдалы білім алуға 
ынталандырып, дұрыс құндылық бағдар беріп отыру қажет. Осы 

мақсатта қазақ тілі сабағында алатын білімнің құндылығына көз 
жеткізу үшін оқушылармен бірге қазақ тілін сауатты меңгеру 
арқылы қандай пайдалы білім алуға болатыны жайлы сұхбат 
жүргізіп отыру маңызды. Сұхбат барысында оқушыларды тілді 
дұрыс, сауатты қолданатын боламын, ойымды жүйелі жеткізу 
қабілетім артады, келіссөздерімнің тиімділігі арта түседі, оқыған 
мəтіндерді түсінуімнің пайыздық көрсеткіші арта түседі, тілдік 
еркіндік пен шығармашылық мүмкіндіктерім артады, мəдениет 
пен тілдің байланысын тереңірек түсінетін боламын, қазақ тілінен 
басқа да тілдердің құрылымдық жүйесін жақсы түсінетін боламын 
деген сынды жауаптарды айтуға жетелеу арқылы өз əрекеттерін 
саналы түрде бағалауларына, болашаққа қатысты мақсаттарын 
айқындауларына ықпал етуге болады.  

Тілдің синтаксистік заңдылықтарын меңгеру тек тілдік 
сауаттылықты арттырумен қатар оқушының мəдени, рухани жəне 
зияткерлік дамуына ықпал етеді. Синтаксистік жүйені терең игеру 
арқылы оқушы өз ойын анық, жүйелі жəне əсерлі түрде жеткізе 
алу мүмкіндігіне ие болады. Қазіргі цифрлық қоғам жағдайында 
кітап оқу үрдісі азайып, əлеуметтік желілер арқылы хабарлама, 
пікір жазу үрдісі артқан кезде синтаксистік білімді жүйелі түрде 
меңгеру ерекше мəнге ие.  

Қазақ тілінің синтаксистік жүйесі – ұлттық дүниетаным мен 
тарихи жадының тілдегі көрінісін айқындайтын маңызды қабат. 
Синтаксистік құрылымдарды дұрыс меңгеру арқылы оқушы қазақ 
халқының бай көркем əдебиетін, шешендік өнерін, ұлттық 
мəдениетті таниды, ұрпақтан ұрпаққа жалғасып келе жатқан 
ұлттық мəдени кодты құрметпен қабылдап, тарихи сабақтастықты 
жалғастырып, өз пайдасына жаратып, мақтанышпен қолдану 
мүмкіндігіне ие болады.  

Синтаксис – сөздердің тіркесу заңдылықтарын, сөйлем 
құрылымын жəне олардың мəтін ішіндегі қызметін зерттейтін тіл 
білімінің күрделі бір саласы. Синтаксистік жүйенің 
заңдылықтарын білу оқушыға əлемнің тілдік бейнесінің 
ерекшеліктерін тану мүмкіндіктерін береді, лингвистиканың 
барлық деңгейлерін ескере отырып, лексика, морфология жəне 
грамматикадағы өзгерістерді анықтап, бағалау дағдыларын 
дамытады. Тілдік бірліктердің барлығы жиналып келіп, 

синтаксистік құрылым арқылы ғана сөйлеу құралына айналады. 
Сондықтан синтаксистік жүйені тілдің қатысымдық қызметін 
қамтамасыз ететін негізгі механизм деп тануға болады. Сөйлеу 
барысында адамның танымдық тəжірибесі, əлем туралы түсінігі, 
эмоциясы мен бағалауы синтаксистік құрылымдар арқылы көрініс 
табады. Адам сөйлем құрау арқылы ақпарат жеткізеді, көзқарасын 
білдіреді, қарым-қатынасқа түседі жəне өзге адамдарға ықпал 
етеді. 

Синтаксистік білімді құндылық ретінде оқытуда ережелер 
оқушы үшін бір күрделі, ауыр, түсініксіз дүние ретінде əсер етпеуі 
тиіс. Мəнін түсінбей, жаттап оқып, кейін ұмытылып қалатын 
ақпаратты білім деп санауға болмайды. Синтаксистік 
тақырыптарды меңгеруге арналған тапсырмалар да оқушы 
орындап болғанша асығып, жазудан қолы талып, шаршап отырып 
орындалатын механикалық əрекет түрде ғана қалып қоймауы тиіс. 
Сыныпта мұғаліммен бірге қызығушылықпен, өзім үшін пайдалы 
білім алайын деген ниетпен, зерттеушілік тұрғыда орындалған 
тапсырма үлгілерін ары қарай күнделікті өмірде, нақты бір 
жағдаяттарда қолданып көріп, содан шабыт алып, қажетіне 
жаратқанына қуанатындай деңгейде жүйелі, саналы əрекет 
түрінде жалғасын тауып жатуы тиіс. 

Синтаксистік қатынастарды жүзеге асыратын негізгі 
құралдар – сөздердің грамматикалық формалары. Сөздер 
морфологиялық тұлғалар мен грамматикалық категориялар 
арқылы байланысқа түседі. Септік, көптік, жіктік, жақ, шақ 
сияқты категорияларды морфологияның зерттеу нысаны болумен 
қатар синтаксистік байланыстарды айқындайтын маңызды 
көрсеткіштер ретінде қарастырамыз. Сондықтан синтаксисті 
оқытуда оны біртұтас грамматикалық жүйенің өзара тығыз 
байланысты екі қыры ретінде морфологиямен сабақтастықта 
оқыту қажет. Ол сабақтастық сөйлемді оқшау бірлік ретінде 
қарастырмай, мəтін құрамындағы қызметімен бірге талдау 
негізінде жүзеге асырылады. Мəтін тілдік бірліктердің қызметін 
толық ашатын негізгі орта болғандықтан, синтаксистік 
құрылымдарды мəтін негізінде талдау оқушыларға сөйлемдердің 
өзара байланысын, логикалық жүйесін жəне мағыналық 
тұтастығын түсінуге мүмкіндік береді. Мəтін ішіндегі сөйлем 

семантикасы мен прагматикасы, ойтүйін (пропозиция), сөйлемнің 
актуалды мүшеленуі сияқты ұғымдарды анықтау синтаксистік 
білімнің мазмұнын кеңейтеді. Бұл бағыттар арқылы сөйлемнің 
құрылымдық сипатымен бірге ақпараттық мəні, қатысымдық 
мақсаты жəне мəтіндегі қызметі терең түсіндіріледі. 

Қазіргі тілдік ортада синтаксистік нормалардың бұзылуы, 
əсіресе жастар тілінде жиі байқалады. Əлеуметтік желілердің 
ықпалымен сөйлем құрылымының ықшамдалуы, өзге тілдердің 
əсерінен сөз тəртібінің өзгеруі сияқты құбылыстар орын алуда. 
Сондықтан қазақ тілінің синтаксистік жүйесі жайлы білімді 
құндылық ретінде меңгерту тіл мəдениетін сақтаудың маңызды 
шарты болып отыр. Бұл қазақ тілі мұғалімдеріне құндылық 
бағдарлы əдіс-тəсілдерді қолданып, əр сабағын барынша пайдалы 
етіп өткізу үшін өз кəсібіне, пəніне деген құндылық қатынасын 
қалыптастыру міндетін жүктейді.  

Тіл стилистикасы тіл білімінің маңызды салаларының бірі 
ретінде мазмұн мен форма бірлігіндегі сөз құдіретін танып-білуге 
мүмкіндік береді, стиль түрлері мен тілдік құралдардың 
экспрессивтік, эмоциялық, бағалауыштық қасиеттерін, сондай-ақ 
грамматикалық бірліктердің ерекше реңкпен қолданылуын, тілдік 
бірліктердің мəтін ішіндегі қызметін, олардың əсер ету əлеуетін 
түсіндіреді. Стилистиканың міндеті тіл бірліктерінің жұмсалуын 
бағалау болғандықтан, сөз мəдениетімен байланыста 
қарастырылады. Соған байланысты стилистиканы құндылық 
ретінде меңгерту тілдік құбылыстарды түсіндіру арқылы сөйлеу 
мəдениетін қалыптастыруға, оқушының қатысымдық қабілетін 
жетілдіре түсуге ықпал етеді. 

Қазақ тілінің стилистикасын меңгертудің ғылыми-
əдістемелік негіздері тіл біліміндегі функционалдық бағыттың 
дамуымен тығыз байланысты. Стилистика тілдік бірліктердің 
белгілі бір қатысымдық мақсатқа сай жұмсалуын, адресатқа ықпал 
ету мүмкіндігін, мəтін құраудағы таңдалу себептерін 
қарастырады. Сондықтан стилистиканы оқыту үдерісінде басты 
назар тілдік құралдарды орынды қолдану, сөйлеу жағдаятына 
бейімдеу, жанр талаптарын сақтау, мəтінді құрылымдау жəне 
редакциялау дағдыларын қалыптастыруға аударылады. 

Қазақ тілі сабағында оқушы функционалдық стильдер 
жүйесінің тілдік құралдарын, əр стильге тəн лексика-
грамматикалық ерекшеліктерді таниды, экспрессивтік-эмоциялық 
бояудың мəтіндегі қызметін ажыратуды меңгереді. Қазақ тілі 
сабақтарында оқу мəтіндерінің стильдік ерекшеліктерін тану 
үдерісі оның сыртқы формалық сипаттарын анықтаумен ғана 
шектеліп жататын жағдайлар жиі кездеседі. Сол стильді тудыруда 
қолданылатын басты тілдік құралдарды тауып, олардың 
қолданылу ерекшеліктерін егжей-тегжейлі талдауға уақыт 
бөлінбей, оның орнына мəтін мазмұнын баяндауға көп уақыт 
жұмсалып жатады. Бұл олқылық жүйелі сипатқа ауысқан кезде 
қазақ тілі пəні өзінің бастапқы мəнін жоғалтады. Сөзді, тілді 
танытып, оны өз өмірін сапалы ететін құрал ретінде оңтайлы 
қолдану жолдарын үйретудің орнына мəтінде баяндалған 
мəселені, оқиғаны, кейіпкерді, жағдайды талдап, өз мақсатынан 
ауытқыған түсініксіз пəнге айналады. Қазақ тілінің 
стилистикалық заңдылықтарын құндылық ретінде меңгерген 
кезде оқушы мəтіннің жанрлық ерекшеліктеріне байланысты 
нақты сөйлеу жағдаятындағы коммуниканттардың рөліне, əр 
сөздің қолданылу мақсатына назар аударып, коммуникация 
мəдениетінің деңгейін сыни тұрғыдан бағалап, сол білімді өзі қай 
жерде, қалай қолдана алатыны жайлы болашаққа ой жүгіртеді, 
біртіндеп өз қолданысына енгізіп көріп, əр жетістігіне қуанып, 
жоспарлы түрде əрекет етеді. 

Стилистиканы оқыту əдістемесінде қолданылатын 
түсіндірмелі-репродуктивтік əдісте функционалдық стильдердің 
анықтамасы, олардың белгілері мен тілдік құралдары түсіндіріліп, 
дайын мəтіндерден стильді анықтау, тілдік бірліктерді ажырату, 
нормадан ауытқуларды табу сияқты тапсырмалар орындалады. 
Алайда бұл əдіс оқушылардың теориялық білімін 
қалыптастырғанымен, олардың стильдік таңдау жасау, нақты 
жағдаятқа сай мəтін құрастыру, тілдік құралдарды саналы түрде 
қолдану дағдыларын толық дамыта алмайды.  

Сондықтан қазіргі стилистиканы оқыту əдістемесінде 
құндылық бағдарды айқындап алу маңызды. Қазақ тілінің 
стилистикасын құндылық бағдарлы оқыту тілдік бірліктердің 
мағынасын, олардың қолданылу ерекшелігін, əсер ету 

мүмкіндігін, мəтін ішіндегі қызметін меңгертетін кешенді үдеріс 
түрінде жүргізіледі. Стилистикалық білімді теориялық деңгей 
шегінен асып, практикалық тұрғыда игерген оқушы тілдік 
құралдарды саналы түрде таңдап, орынды қолдана алатын, сөйлеу 
мəдениеті жоғары тұлға деңгейіне жетеді. 

Оқушының құндылық бағдарын қалыптастыру түсіну; 
бағалау, таңдау; өз өмірімен байланысын анықтап, мақсат құру; 
əрекет жасау, қолдану жəне өмірлік құндылықтар жүйесіне 
айналдыру кезеңдерінен тұратыны белгілі. Соған байланысты 
стилистиканы оқыту нəтижесінде стиль түрлерін білу, тану, 
ажырату деңгейіндегі тапсырмалармен шектеліп қалмай, стиль 
құралдарын қолданудың өз өміріндегі маңызын түсіну, 
қажеттілігін бағалау, қолданамын деп шешім қабылдап, тиімді 
қолдану мүмкіндіктерін үнемі жетілдіріп отыру бағытында 
ізденісте болу, қатысымдық міндеттерді шешуге бағытталған 
түрлі стиль мен жанрдағы мəтіндер тудыруға мүмкіндік беретін 
тапсырмалар орындау қажет.  

Стилистиканы оқытуда тілдік бірліктерді олардың 
сөйлеудегі қызметімен бірлікте қарастыратын жұмсалымдық 
ұстаным;  тілдік құралдарды қарым-қатынас мақсатына сай 
қолдануға үйрететін қатысымдық ұстаным; тілдік бірліктерді 
мəтін ішінде талдауда қолданылатын мəтіндік (контекстік) 
ұстаным; теориялық білімді сөйлеу əрекетінде қолдану жолдарын 
көрсететін практикалық бағыттылық ұстанымы; түрлі стильдік 
бояудағы мəтіндер жүйесі арқылы ұлттық мəдениет пен 
дүниетанымды танытатын лингвомəдени ұстаным жəне сөздің 
эмоциялық əсер ету мүмкіндігін меңгертуге қызмет ететін 
экспрессивтік-стилистикалық ұстанымдарды негізге алу 
маңызды. Бұл ұстанымдар мəтінге стилистикалық талдау жасау, 
салыстырмалы талдау, редакциялау, трансформациялау, 
стилистикалық эксперимент, шығармашылық тапсырмалар, эссе 
жазу, əртүрлі жанрда, əртүрлі стильде мəтіндер құрастыру, бір 
ойды бірнеше стильдік нұсқада жеткізу сияқты əдістерді орнымен 
қолдану арқылы жүзеге асырылады.  

Стилистикалық білімді құндылық бағдарлы меңгерту 
оқушының стильді танып, ажыратумен бірге оны өз өмірінде 
мақсатты түрде қолдана алатын тілдік тұлға ретінде қалыптасуына 

мүмкіндік туғызады, сөз таңдау, сөйлем құрау икемділігіне, тілдік 
нормаларды сақтауына жəне сөздің əсер ету мүмкіндігін түсінуіне 
ерекше көңіл бөлу арқылы сөйлеу мəдениетін қалыптастыру, 
тілдік талғамын жетілдіру, тілдік санасын дамыту, алған білімі 
негізінде стильдік құралдарды тиімді қолданып, қатысымдық 
мақсатына сай өз мəтінін тудыру мүмкіндігін арттыруға 
бағытталады. 

Орфография мен орфоэпия тіл мəдениетінің екі іргелі негізі 
ретінде жазбаша жəне ауызша сөйлеу нормаларының 
заңдылықтарын ұсынады. Бұл екі жүйені құндылық тұрғысынан 
меңгерту оқушының сауатты жазу жəне дұрыс сөйлеу дағдыларын 
қалыптастырумен қатар тілді сауатты қолдануға деген саналы 
көзқарасын, тіл мəдениетіне құрметін жəне қатысымдық 
құзыреттілігін дамытады. Орфографияны құндылық ретінде 
меңгерген оқушы əр сөздің сауатты жазылуына жауапкершілікпен 
қарайды, маңызды құжаттарда болсын, əлеуметтік желілерде 
болсын өз ойын жеткізуде дұрыс жазу нормаларын сақтап 
жазудың маңызын түсінеді, сауатты жазуды саналы түрде 
таңдайды. Орфоэпияны құндылық бағдарлы оқыту қазақ тілінің 
əуезділігін, басқа тілдерден ерекшелеп тұратын басты заңдылығы 
– үндестік заңын сақтауға, сол арқылы сөздің көркемдік-
эстетикалық табиғатын сезініп қолдануға мүмкіндік береді. 
Орфографиялық, орфоэпиялық заңдылықтарына деген құндылық 
қатынасы қалыптасқан оқушының сөйлеу мəдениеті жоғары 
болады, тілдің табиғи қалпын сақтауға өз тарапынан үлес қосатын 
саналы азамат ретінде қалыптасады. 

Оқушының орфографиялық жəне орфоэпиялық білімін 
қалыптастыруда ауызша жəне жазба сөз нормаларының 
арақатынасын түсіндіру ерекше маңызды. Бұл үдерісте фонема – 
əріп – дыбыс арасындағы сəйкестіктер мен айырмашылықтарды, 
мазмұн межесі мен грамматикалық қатынасты, тұлғасы бір немесе 
бірнеше фонемамен таңбаланатын тілдік бірліктерді, сондай-ақ 
сөз ішіндегі іргелес дыбыстардың фонетикалық ықпалға тəуелді 
жəне тəуелсіз түрлерін ажырата білу дағдылары 
қалыптастырылады. Осындай талдаулар негізінде оқушы жазу 
тұрпатының негізгісін дұрыс таңдай білуге дағдыланады. 
Орфографиялық жəне орфоэпиялық дағдыларды қалыптастыру 

үшін ауызша жəне жазба тілдің айырмашылықтарын меңгертетін 
арнайы жаттығулар жүйесін қолдану қажет. Атап айтқанда, 
айтылуы бойынша берілген сөйлемдерді жазба нормаға түсіру, 
жазба мəтінді ауызша тіл нормасына сай дыбыстау, 
аудиоматериалдар негізінде күрделі лексикалық бірліктерді 
тыңдап жазу сияқты тапсырмалар оқушының екі жүйені 
салыстыра отырып меңгеруіне мүмкіндік береді. Мұндай 
тапсырмаларды саналы түрде орындау арқылы оқушы тілдік 
нормаларды сақтаудың қажеттілігін түсінеді, өзінің тұлға ретінде 
қалыптасу жолындағы  маңызды əрекеттер екенін сезінеді. 

Орфографиялық жəне орфоэпиялық білімді тиімді 
меңгертудің маңызды шарттарының бірі ретінде қазақ тілінің 
фонологиялық құрылымын жан-жақты түсіндіруді атап көрсету 
қажет. Дыбыстардың жасалу жолын, олардың өзара ықпалын, 
үндесу заңдылықтарын терең түсіну оқушылардың танымдық 
қызығушылығын арттырып, тілдік білім деңгейін көтереді. Бұл 
бағытта орындауға болатын құндылық бағдарлы əдістер ретінде 
жеке немесе жұптық тапсырмалар, деңгейлік жаттығулар, ойын 
элементтері, тест түріндегі тапсырмалар, шығармашылық 
жұмыстар ұйымдастыруды атауға болады. Осындай 
жаттығуларды жүйелі түрде орындау оқушының нормаға сай, 
сауатты жазу жəне айту қабілетін жетілдіреді жəне сонымен бірге 
сөйлесім əрекетінің түрлерін дамытуға да оң ықпал етеді.  

Мұғалім оқушының орфографиялық жəне орфоэпиялық 
нормаларды сақтауын тек осы тақырыптарды өткен кезде немесе 
арнайы тапсырмалар берілген кезде ғана емес, қазақ тілінің 
барлық сабақтарында, үнемі қадағалап отырады. Сабақтан тыс 
уақытта да өзінің сауатты сөйлеп, сауатты жазуына 
жауапкершілікпен қарайтын, ол əрекеттерін қазақ тіліне деген 
құрмет деп бағалайтын ұрпақ қалыптастыруға ықпал етеді.  
Тыңдалым мəтіндерімен жұмыс барысында сөйлеушінің 
орфоэпиялық норманы қаншалықты сақтап сөйлейтініне мəн бере 
тыңдап, ерекшеліктерін байқап, бағалап отыру маңызды. 
Сондықтан тыңдалым аудио, видео материалдарын іріктеуде тіл 
байлығы мол, орфоэпиялық норманы сақтап сөйлейтін, оқушыға 
үлгі болатын тұлғалардың сөздерін алған жөн. Оқылым 
мəтіндеріндегі əрбір жаңа сөздің дыбыстық құрамына, буын 

құрылымына, үндесу заңдылықтарының сақталуына жəне жазылу 
ерекшеліктеріне мəн бере оқу қажет. Мəн бере, мақсат көздей 
тыңдау, оқу жұмыстарынан кейін ауызша талдау, дəптерге жазу 
арқылы есте сақтау тапсырмалары орындалған кезде оқушы 
сөздерді дұрыс жазып, орфоэпиялық талаптарға сай дұрыс айтуға 
дағдыланады. Осылай үйрену, есте сақтау мақсатын көздей 
ұйымдастырылған тыңдалым, оқылым жұмыстары алғашқыда 
біршама уақытты алатын болса, оқушылар біраз дағдыланғаннан 
кейін өз жемісін бере бастайды, орфографиялық, орфоэпиялық 
нормаларды сақтап, сауатты сөйлеу, сауатты оқумен қатар кез 
келген мазмұндағы мəтінді түсіну жылдамдықтары да артып, 
мазмұнын терең қабылдау деңгейлері де жоғарылай түсетін 
болады. 

Орфографиялық жəне орфоэпиялық білімді меңгертуде 
цифрлық ресурстарды пайдалану əдіскер мұғалімнің 
мүмкіндіктерін кеңейте түседі. Өз пəнін сүйетін, оқушылардың 
пəнді құндылық ретінде бағалап, жақсы меңгеруіне мəн беретін 
мұғалім цифрлық құралдар мен интерактивті платформалардың 
түрлерін таңдап қолданып, көптеген тапсырмалар түрлерін 
дайындай алады. Мысалы, Қазақ тілінің ұлттық корпусындағы 
аудиоматериалдарды қолдану оқушылардың мəтінді 
орфоэпиялық нормаларға сай дұрыс дыбыстап оқу дағдысын 
қалыптастыруға мүмкіндік береді. Оқушы корпустағы 
транскрипция мен просодикалық белгілерге сүйене отырып, 
сөздердің айтылу ерекшеліктерін, дыбыстардың үндесуін игере 
алады.  

Қазіргі қазақ жазу емлесіндегі қиындықтар дұрыс жазумен 
бірге дұрыс айту нормаларының да бұзылуына əкеліп отыр. 
Сөздерді жазылуы бойынша дəлме-дəл оқу нəтижесінде қазақ 
тілінің ұлы заңдылығы – үндестік заңы бұзылуда. Бұл үрдістің 
болашақ қазақ тілі мұғалімдерінің сөйлеу тілінде де белең алып 
бара жатқаны алаңдарлық мəселе болып отыр. Педагог кəсібіне, өз 
пəніне құндылық қатынасы жоғары мұғалім бұл заңдылықтар мен 
нормаларды оқушыға түсіндіру үшін алдымен өзі сауатты 
қолданып, орфоэпиялық норманы сақтап сөйлеуді, кəсіби 
ортасынан тыс жерлерде де сауатты жазуды əдетіне айналдыруы 
тиіс.  

4.2 ҚҰНДЫЛЫҚ БАҒДАРЛЫ ОҚЫТУДА 
АҚПАРАТТЫҚ БІЛІМ КӨЗДЕРІН ҚОЛДАНУ 

 
 
Цифрлық технологиялардың білім беру кеңістігіне белсенді 

енуі қазақ тілін оқытуға жаңа педагогикалық мүмкіндіктер ашты. 
Тілдік корпустар, интерактивті платформалар, сандық сөздіктер, 
бейне дəрістер, подкасттар жəне жасанды интеллект (ЖИ) 
негізіндегі тілдік ассистенттер – осының барлығы оқушыны 
тілмен кең ауқымда, сыныптан тыс «тіршілік ортада» 
байланыстыруға мүмкіндік береді. Бұл байланыс тілдің «тірі 
жүйе» екенін – оның мəтіндер жинағы, тарихи деректер, нақты 
сөйлеушілердің тілдік тəжірибесі арқылы үнемі дамып 
жататынын – оқушыға шынайы түрде сездіреді. 

Цифрлық жүйені дамытуда кезек күттірмейтін саланың бірі 
– педагогикалық білім беру саласы. Білім беру ұйымдарының 
педагогтерінің əдістемелік мүмкіндіктерін кеңейту үшін оқу 
үдерісінде сандық технологиялар мен мазмұнды қолдану, кəсіби 
қызмет шеңберіндегі цифрлық технологияларды меңгеру 
маңызды. Қазіргі əлемдік тіл оқыту тəжірибесінде цифрлық 
инновациялық технологияларды енгізу қарқындап дамып келеді. 
Цифрлық-ақпараттық қоғамда ақпараттық кеңістікте бар 
мəтіндерді жүйелеп, оларды түрлі мақсаттарда қолдануға 
ыңғайлы тілдік корпустар əзірленуде. Бір немесе бірнеше тілдегі 
метадеректер мен лингвистикалық аннотациялардан тұратын 
жазбаша немесе ауызша ақпараттар жиынтығы түріндегі 
корпустар тілді тұтынушылар мен зерттеушілердің, мұғалімдер 
мен үйренушілердің мүмкіндігі зор құралына айналды. Мəтіндік 
деректер базасы білім алушыларға əртүрлі стильдердегі 
мəтіндерден алып шыққан күнделікті қарым-қатынасқа тəн сөйлеу 
үлгілері мен сұрақ-жауап құрылымдарын ұсынып, тілдің түрлі 
жағдаяттардағы табиғатын барынша тануға, ерекшеліктерін 
саналы түрде түсінуге мүмкіндік береді. Əлемде жинақталған 
осындай корпустарды тілді оқыту мақсатында қолдану 
тəжірибесін зерттеген ғалымдар бірауыздан оның талдау дағдысы 
жоғары адамдар үшін тиімділігін қуаттайды.  

Қазіргі күнде тілді оқытуда лингвистикалық деректерге 
жылдам қол жеткізу, қолдану ыңғайлылығы тұрғысынан GenAI 
құралдарына басымдық берілуде. Алайда алынатын тілдік 
деректердің түпнұсқалығы мен сенімділігі тұрғысынан келгенде 
корпустар негізінде оқыту əлдеқайда артық екені дəлелденіп отыр. 
Сонымен қатар тіл оқытуда дəстүрлі түрде қолданылып келген 
онлайн сөздіктерден де корпус арқылы алынған анықтамалар мен 
түсіндірмелер де əлдеқайда толыққанды, сауатты əрі сапалы 
болатынын тəжірибелер көрсетуде. Қазіргі күнде корпусты тіл 
оқытуда қолданудың негізгі төрт бағыты дамып келеді. Олар: 1) 
корпус материалы негізінде тапсырмалар мен жаттығулар 
құрастыру; 2) оқушылардың өзіндік зерттеу жұмыстарын 
ұйымдастыру; 3) оқылым, тыңдалым материалдарын іздеу; 4) 
оқулықтар мен сөздіктерге сараптама жасау. Тілді корпусқа 
негіздеп оқыту оқушының сөздік қорын дамытуға, жаңа 
коллокацияларды түсіну жəне қолдану дағдысын жетілдіруге, 
семантикалық қателерді анықтау дəлдігі мен грамматикалық 
қатені түзету тиімділігін жақсартуға, сауатты дыбысталған 
аудиомəтіндерді тыңдау арқылы орфоэпиялық заңдылықтарды 
меңгеруге мүмкіндік береді.  

Корпустардың дидактикалық əлеуетін қазақ тілін оқытуда 
қолдану мəселесі соңғы жылдарда ғана көтеріле бастады. Бұл 
бағытта қазақ тіл біліміндегі корпустық лингвистиканың негізін 
қалаған ғалым А. Құдайбергенов оқыту корпустарын құрастыру, 
оларға қойылатын талаптар, олардың жаттықтыру, бақылау жəне 
бағалау қызметтері  жайлы еңбектер жазды.  

Қазіргі күнде қазақ тілін оқытуда қолдануға болатын бірнеше 
қолжетімді корпустар бар. «Қазақ тілінің ұлттық корпусының» 
(qazcorpus.kz) «Learner’s Corpus» ағылшынтілді шетелдіктерге 
қазақ тілін үйретуге арналған интерактивті ішкорпусы 
платформасында əзірге А1, А2 деңгейлеріне арналған мəтіндер, 
деңгейлік бейнеконтенттер орналастырылған. «Оқу ішкорпусы» 
тіл үйренушілерге арналған электронды мəтіндер ресурсын 
қамтиды. Сол сияқты «Тіл-Қазына» – Қазақ тілі ұлттық 
корпусының (new.qazcorpora.kz) бес кіші корпусының ішінде 
«Оқу кіші корпусы» мектеп оқулықтарына енгізуге болатын 
материалдарды қамтыған. Корпуста деңгейлік мəтіндер құру 

жолдарын жақсарту мақсатында ұсынылған 7613 құжат 
қамтылған. Алматы қазақ тілі корпусы (АҚТК) 40 миллионнан 
астам сөзқолданысын қамтиды. Корпустағы сөзформалардың 86 
пайызы грамматикалық талдауларымен берілген. 
Сипаттамасында қазақ тілін өздігінен үйренуге мүмкіндік беретіні 
айтылғанымен, қолданылуы күрделі, негізінен тіл зерттеушілері 
үшін ыңғайлы корпус. Сондықтан тілді ана тілі, екінші тіл немесе 
шет тілі ретінде оқытудың маңызды құралы болып отырған 
ұлттық корпустарды барынша дамыту қажет.  

Ұлттық корпусты пайдаланып мұғалім түрлі тапсырмалар 
ұйымдастыруына болады. Мысалы: 

– Белгілі бір сөздің корпус ішіндегі қолданысын табу; 
– Омонимдес тілдік бірліктердің əр контекстегі мағынасын 

анықтау; 
– Мақал-мəтелдер мен тұрақты сөз тіркестерінің мағынасын 

анықтау; 
– Сөздің жиілік деңгейін анықтау (қай сөз жиі қолданылады). 
– Сөздердің грамматикалық формаларын анықтап, түсіндіру; 
– Жаңа коллокацияларды түсіну жəне қолдану; 
– Бір сөздің əртүрлі тұлғаларын тауып, мəтіндегі қызметін 

талдау; 
– Қосымшалардың қолданылу ерекшелігін анықтау; 
– Сөйлем мүшелерінің орналасу тəртібін зерттеу. 
– Əртүрлі стильдегі мəтіндерді салыстыру (ресми, көркем, 

публицистикалық); 
– Сөздердің стильдік реңкін анықтау; 
– Экспрессивтік құралдарды табу; 
– Бір сөздің əр стильдегі қолданысын салыстыру. 
– Диалог тыңдау жəне соған ұқсас диалогтар құрастыру; 
– Түбір сөзден жасалған туынды сөздерді табу; 
– Сөзжасам тəсілдерін анықтау (жұрнақ, біріктіру, т.б.); 
– Сөзжасамдық ұя құрастыру. 
– Табылған тілдік материал негізінде сөйлем немесе мəтін 

құрастыру; 
– Диалог немесе пікірталас ұйымдастыру; 
– Белгілі бір жағдаятқа сай тілдік құралдарды таңдау. 

– Белгілі бір тілдік құбылысты зерттеу (мысалы, жаңа 
сөздер); 

– Сөздердің уақыт бойынша өзгерісін талдау; 
– Белгілі бір тақырыпқа қатысты сөздердің жиілігін анықтау; 
– Сөздердің дұрыс жазылуын салыстыру; 
– Қате жəне дұрыс нұсқаларды анықтау; 
– Дыбыстық өзгерістерді байқау. 
– Орфографиялық жəне пунктуациялық нормаларды корпус 

арқылы тексеру сынды тапсырмалар оқушы үшін мини-зерттеу 
жұмысын орындау арқылы тіл табиғатын тануға мүмкіндік береді. 
Осындай тапсырмаларды орындау оқушыларды дайын ережені 
жаттаудан гөрі, тілді табиғи ортада тануға, талдау жүргізіп, 
қорытынды жасауға үйретеді. Корпус нақты тілдік материалға 
негізделгендіктен, оқушылар тілдің шынайы қолданысын көреді, 
талдайды жəне қолдана алады. Бұл тəсіл оқушының сыни ойлау 
қабілетін дамытып, тілдік деректермен жұмыс істеу дағдысын 
қалыптастырып қана қоймайды, сонымен қатар тілдің табиғи 
қолданыстағы байлығы мен шұрайлылығын өз көздерімен көре 
отырып, осынша мол қазынаны игеруге, сол арқылы тіл байлығын 
дамытып, сөз өнерін меңгеруге деген құлшыныстарын оятады. 

Адам баласы жасанды интеллект құралдарын жасап 
шығарған кезден бастап оны білім беру жүйесінде қолдану 
мəселесі де өзекті бола бастады. Генеративті жасанды интеллект 
жүйелері ақпаратты аз уақыттың ішінде жылдам табуға, түрлі 
мəтіндер құрастыруға, тілдік қателерді тауып беруге жəне бірнеше 
рет кері байланыс алу арқылы жасалған өнімді жетілдіруге 
мүмкіндік береді. ЖИ құралдары оқушылардың оқу-танымдық 
уəждемесін арттырып, тапсырманы орындауға деген 
қызығушылығын күшейтеді. Сонымен қатар ол оқу үдерісін 
белсендіруге, оқушылардың мүмкіндіктері мен қажеттіліктеріне 
қарай тапсырмаларды түрлендіріп ұсынуға жағдай жасайды. 
Дегенмен жасанды интеллектінің мүмкіндіктерімен қатар белгілі 
дəрежеде қауіп-қатерлері де бар. ЖИ интернеттегі ақпаратты 
көбінесе жалпылама түрде ұсынады, соған байланысты ол 
деректер əрдайым дұрыс жəне сенімді бола бермеуі мүмкін.  Көп 
жағдайда ЖИ нақты бір ғылыми тұжырымдарға сүйенбей, 
жалпылама жауап тауып береді, берген сөйлемдері қазақ тілінің 

тілдік нормаларына сəйкес келмей жатады, сондықтан ЖИ 
арқылы алынған жауаптарды сол қалпында қолдана салмай, сыни 
тұрғыдан қарап, грамматикалық қателерін түзетіп, өңдеп қолдана 
білу қажет болады. Дайын жауапқа сүйену оқушының өздігінен 
ойлау қабілетін төмендетеді, сондықтан ЖИ-ді тек көмекші құрал 
ретінде қарастырып, оны тиімді пайдалану үшін дұрыс сұрақ қоя 
білу, алынған ақпаратты салыстыру жəне бірнеше көзқарас 
тұрғысынан талдау қажет. Демек ЖИ-ге сауатты сұрақ қоя білу 
үшін де оқушы қазақ тілінде ойын жүйелі жеткізіп, сауатты 
жазуды үйренуі қажет. Себебі сəл қате берілген промт ЖИ 
жауабын мүлде басқа бағытқа бұрып жіберуі мүмкін. Оқушы ЖИ 
ұсынған мəтінді сол қалпында көшіріп алып келуге болмайтынын, 
ондай жұмысты мұғалім бірден танитынын жəне мүлде 
қабылдамайтынын білуі тиіс. Сондықтан ЖИ қолдану 
тапсырмаларын алғашқы кезеңде мұғалімнің басшылығымен 
интерактивті тақтада орындап, қателерді талдап, дұрыс 
нұсқаларды анықтау жұмыстарын сыныпта топпен бірге жүргізу 
маңызды. Сол кезде оқушылар ЖИ құралдарын сауатты 
қолданудың маңызын түсінетін болады.  

Қазақ тілін құндылық ретінде оқытуда ЖИ арқылы 
дидактикалық материалдар жасау өте тиімді. Мəтін мазмұны 
бойынша түрлі бейне материалдар дайындау жұмыстарын 
ептілікпен меңгерген мұғалімнің сабағы қызықты болып өтеді. 
Сонымен бірге оқушыларға да үй тапсырмасы ретінде мəтін 
мазмұны бойынша кесте, сызба, сурет, комикс, бейнематериал 
құрастыру тапсырмаларын беруге болады. Осындай 
шығармашылық тапсырмалар оқушыны жан-жақты дамытуға 
ықпал етеді. 

Қазақ тілін құндылық бағдарлы оқытуда ақпараттық білім 
көздерін тиімді қолданудың ең ұтымды жолы – корпустық 
ресурстар мен жасанды интеллект мүмкіндіктерін үйлестіре 
пайдалану. Корпустар ғылыми тұрғыдан сенімді, нақты деректер 
ұсынады, ал жасанды интеллект оқу үдерісін жеделдетіп, 
интерактивтілігін арттырады. Сондықтан корпус негізгі дерек көзі 
ретінде, ал жасанды интеллект көмекші құрал ретінде 
қолданылған жағдайда оқыту сапасы артады. Қазақ тілінің ұлттық 
корпусы (ҚТҰК) тілді зерттеушілік деңгейде оқытудың бірегей 

ресурсы ретінде ерекше атап өтілуі тиіс. Корпус арқылы оқушы 
нақты мəтіндерде сөздің қолданылу жиілігін, контекстін, тарихи 
эволюциясын, стильдік реңктерін зерделейді. Корпусқа 
негізделген оқыту оқушыны «ереже орындаушыдан» «тіл 
зерттеушісіне» айналдырады – ал мұндай рөл ауысуы 
аксиологиялық тұрғыдан тілге деген жаңа сапалы қатынастың 
белгісі.  

Жасанды интеллект құралдары (ЖИ) қазақ тілін оқытуда екі 
бағытта қолданылуы тиіс: бірінші – оқушының жеке тілдік 
деңгейін диагностикалау жəне бейімделген жаттығулар ұсыну 
үшін; екінші – оқушыны ЖИ-мен диалог арқылы өз тілдік ойын 
жетілдіруге ынталандыру үшін. Алайда ЖИ-ді педагогикада 
қолданудың аксиологиялық шекарасы анық болуы тиіс: 
технология оқушының тілдік тəжірибесін байытуы мүмкін, бірақ 
оның орнын баса алмайды. Себебі тілдік дағды тек адами қарым-
қатынаста, нақты сөйлеу жағдаятында, шынайы эмоционалдық 
тəжірибеде қалыптасады. 

4.3 ҚҰНДЫЛЫҚ БАҒДАРЛЫ ОҚЫТУДА 
ИННОВАЦИЯЛЫҚ ПЕДАГОГИКАЛЫҚ 

ТЕХНОЛОГИЯЛАРДЫ ҚОЛДАНУ 
 
 

Қазіргі білім беру кеңістігінде оқытудың мазмұны мен 
нысандарын жаңарту – жалпы педагогикалық инновацияның 
өзегі. Алайда инновация өз мəнінде тек жаңа технологиялардың 
механикалық ауысуы емес: ол мұғалімнің педагогикалық 
санасының, оқытуды ұйымдастыруға деген көзқарасының 
түбегейлі жаңарымы. Қазақ тілін оқытуда инновациялық 
педагогикалық технологиялар мұндай жаңарымды екі бағытта бір 
мезгілде жүзеге асыруға қызмет етеді: оқушының тілдік білімін 
дамытуда жəне оның тілге деген қатынасын – иерархиялық 
деңгейлі ұлттық, кəсіби, тұлғалық құндылықтар жүйесіне орай – 
қалыптастыруда. Аксиолингводидактика тұрғысынан алғанда, 
инновациялық технология – оқушы бойында тілдік білімді 
интериоризация, идентификация жəне интернализация 
механизмдері арқылы тұлғалық сеніміне айналдырудың 
педагогикалық құралы. 

Білім берудегі инновациялық технологиялар ұғымы 
педагогика ғылымында бірнеше деңгейде қарастырылады. Жалпы 
педагогикалық деңгейде ол оқыту нəтижелерін жақсарту 
мақсатымен дидактикалық үдерістің мазмұны, əдістері, 
формалары мен бағалау жүйесіне саналы жаңалықтар енгізу 
ретінде анықталады. Тіл оқыту аясында инновациялық технология 
дегеніміз – оқушының тілдік дағдыларын, коммуникативтік жəне 
мəдениеттанымдық құзыреттіліктерін интеграциялы дамыту үшін 
арнайы ұйымдастырылған оқу-танымдық іс-əрекеттер жүйесі. Бұл 
жүйе дəстүрлі оқытуды оқушы тұлғасының рухани-мəдени 
дамуын көздеген ұстанымдар негізінде тереңдетуді мақсат етеді. 

Инновациялық педагогикалық технологиялардың құндылық 
бағдарлы оқытумен байланысы оның мотивациялық табиғатынан 
туындайды. Адам оқу-білімге уақытын, зейінін жəне ерік-жігерін 
жұмсайды; осы шығынның ақталуы үшін ол алатын білімінің 
өмірінде маңызды мəнге ие екенін сезінуі тиіс. Бұл аксиологиялық 
педагогиканың іргелі тезисі. Инновациялық технологиялар осы 

тезисті іс жүзінде жүзеге асырудың педагогикалық механизмі 
қызметін атқарады: олар оқушыны тіл туралы ақпаратты пассивті 
қабылдаушыдан тілдің мəнін ашушы, бағалаушы жəне өзінің 
тұлғалық болашағымен байланыстырушы белсенді субъектіге 
айналдырады. 

Американдық педагог Джон Дьюидің «тəжірибе арқылы 
оқыту» (learning by doing) тұжырымдамасы инновациялық 
технологиялардың бастау бұлағы болып табылады [47]. Дьюи 
оқытудың нəтижесін оқушының іс-жүзіндегі тəжірибесімен 
тікелей байланыстырып, білімнің тек практикада тексерілгенде 
ғана шынайы мəн алатынын дəлелдеді. Қазақ тілін оқытуда бұл 
ұстаным тілдік білімнің тек ереже деңгейінде жатпай, нақты 
қатысымдық жағдаяттарда, жобалық іс-шараларда, ұжымдық 
зерттеу жұмыстарында іске асырылу арқылы оқушы санасында 
тілдің «қолданылатын», «тиімді» жəне «маңызды» – яғни бағалы 
– нəрсе ретінде бекітілуіне алып келеді. Осы тектес оқу 
тəжірибелері оқушыда тілге деген жауапкершілікті іс-əрекетке 
ұласатын ішкі сенімді – интернализацияны – қалыптастырады. 

Технологиялардың аксиологиялық потенциалы тілдік тұлға 
теориясымен де тікелей байланысты. Ю.Н. Карауловтың үш 
деңгейлі моделіне [42] сəйкес (вербалды-семантикалық, 
когнитивтік-тезаурустық, прагматикалық-уəждемелік) 
инновациялық технологиялар оқушыны ең жоғары – уəждемелік 
деңгейге – жеткізуде ерекше қызмет атқарады. Өйткені бұл 
технологиялар оқушыдан тілді не үшін, кіммен, қалай 
қолданатыны жайлы саналы шешім қабылдауды талап етеді. 

Жобалық оқыту технологиясы (project-based learning) 
заманауи тілдік білім берудегі ең жоғары деңгейлі интеграциялық 
тəсілдердің бірі. Бұл технологияда оқушы белгілі бір нақты 
проблеманы немесе зерттеу сұрағын өз бетінше немесе шағын 
топта шеше отырып, соңғы нəтижені – жобаны – дүниеге əкеледі. 
Жоба нысандары алуан болуы мүмкін: мультимедиялық 
презентация, шығармашылық альманах, лингвистикалық зерттеу, 
сөздік жинақ, ауызша баяндама немесе цифрлық туынды. Негізгі 
дидактикалық ерекшелік – үдерістің нəтижеге бағытталғандығы 
жəне оқушының ол нəтижеге «иелік сезімін» (ownership) сезінуі. 

Жобалық технологияның аксиологиялық мəні – оқушыны 
тілге деген жай «тыңдаушыдан» оның белсенді зерттеушісі мен 
жеткізушісіне айналдыруда. Топтық жоба тілдің ұжымдық мəдени 
байлық екенін де тікелей сездіреді: оқушылар бірін-бірі тілдік 
тұрғыдан толықтыра отырып, тілдің адамдар арасын 
жалғастыратын рухани кодтық қызметін іс жүзінде байқайды. 
Зерттеу барысында кездесетін лингвистикалық «ашылулар» – 
тілдегі тарихи қабаттар, мақал-мəтелдердің терең мағынасы, кірме 
сөздердің бейімделу логикасы – оқушы санасында тілге деген 
таңдану мен мақтаныш сезімін тудырады. Бұл сезім – тіл туралы 
формалды білімнен сапалы айырмашылығы бар нəрсе: ол 
оқушының тілдік бағдарының ең тереңге сіңетін қабаты. 

Болашақ қазақ тілі мұғалімін даярлауда жобалық технология 
кəсіби деңгейде де маңызды. Студент болашақ мамандығының 
аясына – оқу материалын дайындау, сабақ жоспарлау, 
оқушылармен зерттеу жүргізу – жататын жобаларды университет 
жылдарында-ақ орындай отырып, педагогикалық іс-əрекеттің 
мəнін, тілді оқытудың жауапкершілігін практика арқылы сезінеді. 
Осылайша жобалық оқыту болашақ мұғалімнің кəсіби 
аксиологиялық бағдарын – тілді оқытуды жоғары кəсіби парыз 
деп сезінуін – нығайтуға тікелей ықпал етеді. 

Проблемалық оқыту технологиясы М.И. Махмутовтың іргелі 
зерттеулерінде жүйелендірілген ұстаным ретінде ұсынылды [80]. 
Оның мəні – оқушыға дайын білімді берудің орнына, ол білімді өз 
бетінше ізденіс, болжам жасау, дəлелдеу жəне тексеру арқылы 
меңгертуде. Проблемалық оқытуда мұғалім «хабарлаушы» 
деңгейінде қалып қоймайды, «проблема қоюшы» ретінде оқушы 
зейінін шоғырландыратын сұрақ немесе жағдаят ұсынады, содан 
кейін оны шешу жолын іздестіруге бағыттайды. 

Қазақ тілін оқытуда проблемалық технология тілдік фактіні 
жай баяндаудан аксиологиялық бағалауға өтудің негізгі 
педагогикалық тетігі болып табылады. Тілдік нормадан ауытқуды 
немесе бəсекелес тілдік нұсқаларды талдауда оқушы қай 
нұсқаның неліктен дұрыс, неліктен мəдени тұрғыдан маңызды 
екенін дəлелдеуге мəжбүр болады. Осы дəлелдеу үдерісі – 
аксиологиялық ойлаудың нақты жаттығуы: оқушы тіл туралы 
«неге маңызды?» жəне «не үшін сақталуы тиіс?» деген сұрақтарға 

жауап іздейді. Соның нəтижесінде тілге деген саналы бағалау 
қатынасы қалыптасады – бұл қатынас болашақта тілді қорғаудың, 
дамытудың, насихаттаудың ішкі уəждемесіне айналады. 

Проблемалық технологияның тілді оқытудағы тағы бір 
елеулі қасиеті – оның лингвистикалық білімді мəдени-тарихи 
контекстпен байланыстыра алуы. Тіл тарихынан, сөз 
мағыналарының эволюциясынан, кірме сөздердің қабылдану 
механизмінен туындайтын проблемалық сұрақтар оқушыны тілді 
тарихи дамудың тірі куəсі ретінде тануға жетелейді. Тілдің ішкі 
тарихи логикасын ұғынған оқушы оны жай лингвистикалық жүйе 
ретінде ғана емес, ұлттың рухани жолының айнасы ретінде де 
бағалайды. 

Ынтымақтастық оқыту технологиясы (cooperative learning) Д. 
Джонсон мен Р. Джонсонның зерттеулерінде негізделіп, 
оқушылардың бір-бірімен позитивті өзара тəуелділік (positive 
interdependence) жағдайында жұмыс жасауы арқылы оқу 
нəтижелерін жетілдіруді мақсат етеді [81]. Бұл технология жеке 
оқытудан түбегейлі айырмасымен ерекшеленеді: оқушының 
жетістігі топтасқан бірлескен іс-əрекетке байланысты болады, сол 
себепті топтың əрбір мүшесі бір-бірінің оқуына шынайы 
жауапкершілікпен қарайды. 

Қазақ тілін оқытуда ынтымақтастық технологияның 
аксиологиялық мəні тіл арқылы қарым-қатынас жасаудың 
шынайы жағдаятын сыныпта туғызуда жатыр. Тілдік іс-шара 
нақты коммуникативтік мақсатпен бірлескен мəтін жазу, ортақ 
пікір қалыптастыру, тілдік жарыс немесе рөлдік ойын түрінде 
ұйымдастырылған кезде тіл оқушы үшін жасанды жаттығу 
нысаны болудың орнына өзара түсінісу мен ынтымақтастықтың 
тірі құралы ретінде танылады. Сол арқылы оқушы тілдің 
коммуникативтік-тұлғааралық мəнін түсінеді.  

Ынтымақтастық оқытудың болашақ мұғалімді даярлаудағы 
рөлі де айрықша. Студент топта жұмыс істей отырып, болашақ 
кəсіби қызметіндегі мектеп ұжымымен, ата-аналармен, 
əріптестермен командалық педагогикалық жұмыстың үлгілерін іс 
жүзінде меңгереді. Бірлескен оқытуда алынған дағдылар: тыңдай 
білу, пікір алмасу, дəлелдеу, ортақ шешімге жету – педагогикалық 
аксиологияның практикалық тілге аудармасы болып табылады. 

«Төңкерілген сынып» (flipped classroom) технологиясы Дж. 
Бергман мен А. Самстың практикалық тəжірибесінде қалыптасып, 
соңғы онжылдықта жаһандық педагогикалық инновацияның 
жетекші бағытына айналды [82]. Бұл технологияда дəстүрлі 
оқытудың тəртібі – сыныпта жаңа материал берілып, үйде 
жаттығу орындалатын тəртіп – қарама-қарсысына айналады: жаңа 
материалды оқушы үйде цифрлық ресурстар (бейне дəріс, аудио 
файл, интерактивті тест) арқылы өз бетінше зерделейді де, сынып 
уақыты талдауға, талқылауға, шығармашылық тапсырмаларға 
бөлінеді. 

Қазақ тілін оқытуда бұл технологияның мүмкіндіктері 
ерекше мол. Тілдік ережені, лингвистикалық тақырыпты немесе 
мəтінді алдын-ала өз бетінше меңгерген оқушы сыныпта оны тек 
«есіне түсірмейді» – ол туралы ойлайды, бағалайды, оны өзінің 
тілдік санасымен байланыстырады. Осылайша сынып сағаты таза 
ақпарат алудан «тіл туралы ойлауға» ауысады. Бұл ауысу – 
аксиолингводидактикалық тұрғыдан алғанда – оқушының тілге 
деген рефлексиясын дамытудың тікелей жолы. Болашақ 
мұғалімдерге арналған «айналдырылған сынып» форматы 
педагогикалық теорияны алдын-ала дербес меңгеріп, практикум 
сабақтарында оны іске асыруға мүмкіндік береді – бұл кəсіби 
дайындықтың сапасын айтарлықтай арттырады. 

Сын тұрғысынан ойлауды дамыту технологиясы (RWCT – 
Reading and Writing for Critical Thinking) халықаралық жоба 
аясында жүйеленіп, Блум таксономиясын оқыту үдерісіне 
бейімдеу негізінде дамыды [83]. Технологияның басты ұстанымы 
– оқушыны ақпаратты сыни тұрғыдан бағалауға, салыстыруға, 
талдауға жəне синтездеуге үйрету, яғни Блум пирамидасының 
жоғарғы сатыларына – бағалау мен шығармашылыққа – ерте қол 
жеткізу. 

Қазақ тілін оқытуда «Болжау», «Инсерт», «Балық қаңқасы», 
«Синквейн», «Дөңгелек үстел» сияқты стратегиялар тілдік 
материалмен жұмыстың тиімділігін сапалы жаңа деңгейге 
көтереді. Бұл стратегиялар оқушыны мəтіннен белсенді мағына 
іздеуге, тілдік ерекшеліктер туралы өз пікірін дəлелдеуге, 
ақпаратты бірнеше тұрғыдан салыстырып бағалауға жетелейді. 
Аксиологиялық тұрғыдан бағаланғанда, сын тұрғысынан ойлауды 

дамытатын стратегиялар оқушыда тілдік білімді жай қабылдаудан 
оны бағалауға, содан таңдауға жəне өз өмірімен байланыстыруға 
ауысатын құндылық қалыптасуының кезеңдік тізбегіндегі А.В. 
Кирьякова сипаттаған іздеу, бағалау, таңдау жəне мақсат қою 
сатыларын іске қосады [40]. 

Ойын технологиялары білім берудегі ең көне де ең заманауи 
бағыт болып табылады. Ойын тілді меңгертудің тиімді 
педагогикалық ортасы ретінде ерекше сипатқа ие: ол оқушының 
эмоционалдық қатысуын жəне табиғи ынтасын қамтамасыз етеді, 
жаңылысуға деген психологиялық тосқауылды азайтады, топтағы 
позитивті бəсекелестік атмосферасын орнатады. Геймификация 
(gamification) оқу үдерісіне ойынның элементтерін – деңгейлер, 
жетістіктер, ұпайлар жүйесін – ендіру арқылы оқушының ұзақ 
мерзімді уəждемесін сақтайды. 

Қазақ тілін оқытуда ойын технологиялары тілдің 
эмоционалдық мəнін, оның эстетикалық, рухани, 
коммуникативтік сұлулығын оқушыға тікелей сездіру мүмкіндігін 
береді. Рөлдік ойындарда оқушы тілді мəдени тұлғамен теңестіре 
отырып (идентификация), оның тарихи-рухани ауқымын 
тереңінен сезінеді. Тілдік викторина, лингвистикалық жарыс, 
импровизациялық диалог форматтарында тіл «қолданыс 
саласына» – нақты бастан кешуге – айналады. Осы бастан кешу – 
интериоризацияның ең табиғи, ең тиімді жолы. 

Инновациялық педагогикалық технологиялар қазақ тілін 
құндылық бағдарлы оқытуда бірін-бірі толықтыратын, бірыңғай 
аксиологиялық мақсатқа бағытталған жүйелі кешен ретінде 
қарастырылуы тиіс. Жобалық оқыту тілге зерттеушілік 
қатынасты, проблемалық оқыту бағалаушылық қатынасты, 
ынтымақтастық технологиясы – тілдің коммуникативтік мəнін 
сезінуді, айналдырылған сынып рефлексиялық тереңдікті, сын 
тұрғысынан ойлауды дамыту технологиясы аналитикалық тілдік 
сезімталдықты, цифрлық технологиялар тілдің заманауи 
қолданыс кеңістігімен байланысты, ойын технологиялары 
эмоционалдық тілдік тəжірибені қалыптастырады. Осы 
технологиялардың барлығын біріктіретін ортақ мақсат – оқушыны 
тілдік білімнің пассивті қабылдаушысынан оны белсенді 
меңгеруші, бағалаушы жəне дамытушы тілдік тұлғаға айналдыру 

мақсаты. Болашақ қазақ тілі мұғалімі осы технологияларды өзі де 
меңгерген, оларды педагогикалық іс-шараларында да шебер 
қолданған жағдайда ғана оқушысының тілге деген шынайы 
құндылық қатынасын тəрбиелей алады. Заманауи білім берудегі 
инновациялық технологиялардың тиімділігі олардың 
жаңашылдығымен бірге оқушы бойында тудыратын тілге деген 
құндылық қатынас деңгейімен өлшенеді. Осы сапаны 
қалыптастырудың педагогикалық жолын табу – 
аксиолингводидактиканың толассыз зерттеуді талап ететін ең 
өзекті міндеті. 

